
ᓵᓕ ᐊᐅᓚᕿᐊᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ 

(ᖁᑦᑎᒃᑐᖅ) 

ᒥᓂᔅᑕ ᑮᓇᐅᔭᓕᕆᔨᒃᑯᓐᓂᑦ, ᐃᒃᓯᕙᐅᑕᖅ 

ᑮᓇᐅᔭᓂᑦ ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; ᒥᓂᖦᑕ 

ᑲᒪᒋᔭᓕᒃ ᐃᖅᑲᓇᐃᔭᖅᑎᓄᑦ 

ᐊᑦᑕᓇᖅᑕᐃᓕᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 

 

ᑑᓂ ᐋᖁᐊᖅ 

(ᐅᖅᓱᖅᑑᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᐊᖓᔪᖅᑳᖅ ᐸᑎᑯᓗᒃ ᐊᕐᓇᒃᑲᖅ 

(ᐃᖃᓗᐃᑦ-ᓂᐊᖁᓐᖒ) 

ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ; ᒥᓂᔅᑕ 

ᒐᕙᒪᒃᑯᓐᓄᓗ 

ᐋᓚᓐ ᕋᒻᐴᑦ 

(ᑕᓯᐅᔭᕐᔪᐊᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 

 

ᐊᖓᔪᖅᑳᖅ ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 

ᓯᕗᓕᖅᑎᐅᑉ ᑐᖏᓕᐊ; ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ; ᒥᓂᔅᑕ ᐃᑯᒻᒪᖅᑯᑎᓕᕆᓂᕐᒧᑦ; 

ᒥᓂᔅᑕ ᐊᕙᑎᓕᕆᓂᕐᒧᑦ 

 

ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ 

(ᐃᖃᓗᐃᑦ-ᓯᓈ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ ᓯᕗᒃᑲᖅᑕᖅᑎᖓ; ᒥᓂᔅᑕ 

ᐃᓄᓕᕆᓂᕐᒧᑦ; ᒥᓂᔅᑕ ᑲᒪᒋᔭᓕᒃ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ ᑲᒪᒋᔭᓕᒃ 

ᓄᓇᑖᖅᐸᓕᐊᔪᓕᕆᓂᕐᒥᒃ; ᒥᓂᔅᑕ ᑲᒪᒋᔭᓕᒃ ᐊᕐᓇᐃᑦ 

ᑲᑎᒪᔨᕐᔪᐊᖏᓐᓂᑦ 

 

ᖄᑕᓂ ᑕᐅᑐᓐᖏ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 



 

 

 

 

ᐃᓗᓕᖏᑕ ᓇᓕᖅᑲᖏᑦ 

ᐃᖃᓗᐃᑦ, ᓄᓇᕗᑦ 

ᕿᑎᖅᑰ, ᔫᓂ 14, 2018 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᑑᓂ ᐋᖁᐊᖅ, 

ᐊᖓᔪᖅᑳᖅ ᐸᑎᑯᓗᒃ ᐊᕐᓇᒃᑲᖅ, ᐊᖓᔪᖅᑳᖅ ᔩᓂ 

ᐃᖃᓪᓗᐊᖅ, ᐅᖃᖅᑎ ᔫ ᐃᓄᒃ, ᔪᐊᔾ ᕼᐃᒃᔅ, 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ, ᔪᐃᓕ ᖃᐃᕐᓂᖅ, 

ᒦᓚ ᖃᒥᓐᖑᐊᖅ, ᐸᐅᓗᓯ ᕿᔪᒃᑖᖅ, ᐊᖓᔪᖅᑳᖅ 

ᖁᐊᓴ ᑯᓱᒐᖅ, ᐋᑕᒻ ᓚᐃᑦᓯᑑᓐ, ᐋᕐᓗᒃ ᒪᐃᓐ, 

ᓯᒥᐅᓐ ᒥᑭᓐᖑᐊᖅ, ᒫᒡᒍᓚ ᓇᑲᓱᒃ, ᐸᑎᖅ ᓇᑦᓯᖅ, 

ᐃᒥᓕᐊᓐᓄ ᕿᓐᖑᖅ, ᓯᕗᓕᖅᑎ ᐹᓪ ᖁᐊᓴ, ᐋᓚᓐ 

ᕋᒻᐴᑦ, ᐊᖓᔪᖅᑳᖅ ᔫ ᓴᕕᑲᑖᖅ, ᐊᖓᔪᖅᑳᖅ 

ᐃᓕᓴᐱ ᓯᐅᑎᐊᐱᒃ, ᖄᑕᓂ ᑕᐅᑐᓐᖏ. 

 

>>ᑲᑎᒪᓯᒋᐊᖅᑐᑦ 9:01ᒥ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᔫ ᐃᓄᒃ): ᑐᒃᓯᐊᕐᓗᑕ.  

 

>>ᑐᒃᓯᐊᖅᑐᑦ 

 

ᐅᖃᖅᑎ: ᐅᓪᓛᒃᑯᑦ, ᓯᕗᓕᖅᑏ, ᒪᓕᒐᓕᐅᖅᑏᑦ. 

ᓄᓇᕗᒻᒥᐅᑦ ᑕᓚᕖᓴᒃᑯᑦ ᑕᐅᑐᒃᑐᑦ, ᓈᓚᐅᑎᒃᑯᓪᓗ 

ᑐᓵᔪᑦ ᑐᓐᖓᓱᒋᑦᑎ ᒪᓕᒐᓕᐅᕐᕕᖁᑎᔅᓯᓄᑦ 

ᑲᑎᒪᕕᖁᑎᔅᓯᓄᑦ, ᐱᓗᐊᖅᑐᒥᓗ ᓄᓇᕗᒻᒥ 

ᐃᓐᓇᖁᑎᒋᔭᕗᑦ ᐅᓪᓗᒥ, 

ᐅᓪᓗᖃᑦᑎᐊᖃᑕᐅᒋᑦᑎᑐᖅ.  

 

ᒫᓐᓇ ᑲᑎᒪᔾᔪᑎᒃᓴᓄᑦ ᑲᔪᓯᑲᐅᑎᒋᓂᐊᕋᑦᑕ. 

ᑲᑎᒪᔾᔪᑎᒃᓴᐃᑦ, ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ 

ᐊᐅᓚᑦᑎᔨᒃᑯᑦ ᒐᕙᒪᓕᕆᔨᒃᑯᓐᓄᓪᓗ, ᒥᓂᔅᑕ 

ᖁᐊᓴ.  

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 060 - 5(2): ᑲᓇᑕᓕᒫᒥ 

ᓇᑦᑎᕋᔭᐃᑦ ᐅᓪᓗᖓ (ᖁᐊᓴ) 

 

ᓯᕗᓕᖅᑎ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎ. 

ᐅᓪᓛᒃᑯᑦ, ᐅᓪᓛᒃᑯᑦ ᓄᓇᕗᒻᒥᐅᑦ ᐊᒻᒪᓗ 

ᓄᓇᖅᑲᑎᒃᑲ, ᒪᓕᒐᓕᐅᖅᑎᐅᖃᑎᒃᑲᓗ.  

 

(ᑐᓵᔨᑎᒍᑦ) ᐅᖃᖅᑏ, ᒫᓐᓇ ᒪᓕᒐᓕᐅᖅᑎᐅᖃᑎᒃᑲ 

ᐅᓪᓗᖃᓐᖑᓱᒻᒪᑕ ᓇᑦᑎᕋᔭᐃᑦ ᐅᓪᓗᖃᔪᒻᒪᑕ ᒪᐃ 

ᓇᑦᑎᕋᔭᐃᑦ; ᓴᐃᓐᑦ ᔮᓐᒥ ᑲᑎᒪᔭᖅᑐᖃᑕᐅᔪᒐᒪ 

ᓅᕙᓐᓛᓐ ᓛᐸᑐᐊᒃᑯᓐᓄᑦ ᑕᐃᑲᓂ ᑲᓐᕕᐊᑐᕇᓴᓐ 

ᐃᒡᓗᕐᔪᐊᖓᓂ ᓅᕙᓐᓛᓐᒥ 

ᖃᐃᖁᔭᐅᓚᐅᖅᓯᒪᒐᑦᑕ.  

 

ᓯᕗᓕᖅᑎᐅᓪᓗᖓ ᓄᓇᕗᒻᒧᑦ ᑕᑯᕋᓐᓈᑎᑦᑎᔪᓂᒃ 

ᐅᐸᓚᐅᖅᑐᖓ ᑕᑯᔅᓴᐅᑎᑦᑎᔭᖅᑐᖅᑕ ᒐᕙᒪᑦᑕ 

ᐃᑲᔪᖅᓰᓂᖓᓂᒃ ᓇᑦᑎᕋᓱᓐᓂᕐᒥᑦ ᓅᕙᓐᓛᓐ 

ᓛᐸᑐᐊᕐᒥ ᐊᒻᒪ ᓄᓇᕘᒥ, ᐃᓄᖁᑎᕗᑦ 

ᐃᓅᒐᓱᐊᕈᓯᖏᑦ ᐊᒻᒪ ᐱᖅᑯᓯᖏᑦ.  

 

>>ᐸᑦᑕᑐᖅᑐᑦ 

 

ᑕᐃᑲᓂ ᐱᒍᓐᓇᓚᐅᕋᒪ ᐱᒻᒪᕆᐊᓗᒻᒥᒃ 

ᐅᖃᕈᓐᓇᓚᐅᕋᒪ ᐅᕙᒍᑦ ᐊᔾᔨᒌᓐᓂᒃ 

ᐃᓱᒫᓗᒋᕙᑦᑕᑎᓐᓂᒃ ᓇᑦᑎᓕᕆᓂᖅ, 

ᐊᕙᑎᓕᕆᓂᖅ, ᑮᓇᐅᔭᓕᐅᕋᓱᐊᕐᓂᖅ 

ᐱᖅᑯᓯᓕᕆᓂᕐᓗ ᐱᒻᒪᕆᐊᓘᓂᖓᓄᑦ 

ᓇᑦᑎᓕᕆᓂᕐᒧᑦ ᐊᑦᑐᐊᓂᖃᖅᑐᓂ.  

 

ᑖᓐᓇ ᓴᖅᑭᔮᖅᑎᑦᑎᓂᐅᓚᐅᖅᑐᖅ ᐊᕐᕌᓂ 

ᒐᕙᒪᑐᖃᒃᑯᑦ ᐃᓕᓴᖅᓯᓚᐅᖅᓯᒪᒻᒪᑕ ᓇᑦᑎᕋᔭᐃᑦ 

ᐅᓪᓗᖃᓕᖅᑎᑕᐅᓪᓗᓂ ᒪᐃ 16, 2017-ᖑᑎᓪᓗᒍ.  

 

ᐊᒻᒪ ᖁᔭᓕᒍᒪᔭᒃᑲ ᓅᕙᓐᓛᓐ ᒐᕙᒪᒃᑯᖏᑦ 

ᓛᐸᑐᐊᕐᓗ ᒐᕙᒪᒃᑯᖏᑦ 

ᑐᓐᖓᓱᒃᑎᑎᑦᑎᐊᓪᓚᕆᓚᐅᕐᖓᑕ ᐅᕙᓐᓂᒃ ᐊᒻᒪ 

ᖃᐃᖅᑯᔨᓚᐅᕐᖓᑕ ᐅᕙᓐᓂᒃ, 

ᐅᖃᕆᐊᖅᑐᖅᑎᑕᐅᓪᓗᖓ ᓅᕙᓐᓛᓐ ᓛᐸᑐᐊᕐ 

ᒪᓕᒐᓕᐅᕐᕕᔾᔪᐊᖓᓄᑦ.  

 

ᐅᐱᓐᓇᓪᓚᕆᓚᐅᖅᑐᖅ ᓄᓇᕗᒻᒥᐅᓂᒃ 

ᑭᒡᒐᖅᑐᐃᔭᕆᐊᔅᓴᖅ, ᑕᑯᔅᓴᐅᑎᑦᑎᑎᓪᓗᑕᓗ  

ᐃᑲᔪᖅᓰᓪᓚᕆᓐᓂᑎᓐᓂᑦ ᓇᑦᑎᓕᕆᓂᕐᒥᑦ. 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᐃᓕᓐᓂᐊᖅᑐᓕᕆᓂᕐᒧᑦ ᒥᓂᔅᑕ ᔪᐊᓇᓯ.  

 

ᐊᖓᔪᖅᑳᑉ ᐅᖃᐅᓯᖓ 061 - 5(2): 

ᐃᓕᓐᓂᐊᖅᑎᓂᑦ ᐃᑲᔪᖅᑏᑦ 

ᐱᓕᒻᒪᒃᓴᖅᑕᐅᓂᖏᑦ (ᔪᐊᓇᓯ) 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 

ᐅᖃᖅᑏ ᐊᒻᒪᓗ ᐅᓪᓛᒃᑯᑦ ᒪᓕᒐᓕᐅᖅᑏᑦ, 

ᓄᓇᕗᒻᒥᐅᓪᓗ.  

 

(ᑐᓵᔨᑎᒍᑦ) ᐅᖃᖅᑏ, ᐃᓚᐅᑎᑦᑎᓂᒃᑯᑦ 

ᐃᓕᓐᓂᐊᑎᑦᑎᓂᖅ ᓴᖅᑭᔮᖅᑎᑎᒻᒪᑦ 

ᐃᓕᓐᓂᐊᕐᓂᓕᕆᓂᕐᒥᒃ. ᑕᐃᒪ ᒪᑯᐊ 

ᐃᓕᓐᓂᐊᖅᑐᓕᒫᑦᑎᐊᑦ ᐃᓕᓐᓂᐊᕈᑎᓕᒫᖏᑦ 

ᐊᑐᐃᓐᓇᖃᕐᓗᑎᒃ, ᐃᓕᓐᓂᐊᖃᑎᒥᓂᒃ 

ᐱᖃᑎᖃᕐᓗᑎᒃ ᐃᓕᓐᓂᐊᖅᑎᓕᒫᑦᑎᐊᑦ 

ᐃᑲᔪᖅᑕᐅᖃᑦᑕᕐᖓᑕ ᐃᑲᔪᖅᑕᐅᒍᑎᒋᒋᐊᓕᒥᓂᒃ 

ᐃᓕᒋᐊᓕᖏᓐᓂᒃ ᐃᓕᓴᒋᐊᖃᕐᓂᖏᓐᓄᑦ.  

 

ᐃᓕᓐᓂᐊᖅᑎᓂᒃ ᐃᑲᔪᖅᑏᑦ ᐃᑲᔪᖅᓰᖃᑦᑕᖅᑐᑦ 

ᐃᓕᓴᕕᐅᑉ ᐃᓗᐊᓂ ᐃᓕᓴᐃᔨᓂᒃ ᐃᑲᔪᖅᑐᑎᒃ, 

ᐃᓕᓐᓂᐊᖅᑏᑦ ᐃᑲᔪᖅᑕᐅᑲᓐᓂᕆᐊᖃᕋᐃᒻᒪᑕ 

ᖃᓄᑐᐃᓐᓇᑦᑎᐊᖅ.  

 

ᐅᖃᖅᑏ, ᐱᓕᕆᕕᒐ ᐱᓕᒻᒪᒃᓴᐃᖃᑦᑕᓂᐊᖅᑐᐃᑦ 

ᐃᓕᓴᕕᒻᒥ ᐃᓪᓗᕈᓯᕐᒥ ᐃᑲᔪᖅᑎᐅᔪᓂᑦ 

ᐊᔪᕈᓐᓃᑎᑦᑎᕙᓪᓕᐊᒐᓱᓪᓗᑎᒃ ᑕᒫᓂ 100-ᐸᓗᐃᑦ 

ᐃᓕᓴᕕᒻᒥ ᐃᑲᔪᖅᑏᑦ ᑲᑎᓚᐅᖅᑐᐃᑦ. ᑎᓴᒪᓂ 

ᓄᓇᓕᓐᓂ, ᐃᖃᓗᑦᑑᑦᑎᐊᕐᒥ, ᑲᖏᖅᖠᓂᕐᒥᑦ, 

ᐸᓐᓂᖅᑑᒥ, ᐊᒻᒪ ᐃᖃᓗᓐᓂ ᓯᕗᓪᓕᐹᑦᑎᐊᖓᓂᒃ 

ᓄᓇᕘᓕᒫᒥ ᐱᓕᒻᒪᓴᖅᑎᑕᐅᓪᓗᑎᑦ 

ᕖᕝᕗᐊᕆᒥᐅᓚᐅᖅᑐᖅ. ᑖᓐᓇ ᐱᓕᒻᒪᒃᓴᐃᓂᖅ 

ᒪᕐᕉᓐᓄᒃ ᑐᕌᖓᓚᐅᖅᑐᖅ: ᐃᑲᔪᖅᓰᓂᖅ 

ᐃᓕᓐᓂᐊᖅᑎᓂᑦ ᐱᔭᕆᐊᑐᔪᓂᑦ 

ᐃᑲᔪᖅᑕᐅᒋᐊᖃᖅᑎᓪᓗᒋᑦ, ᐊᒻᒪᑦᑕᐅᖅ ᐃᒻᒥᓂᒃ 

ᐱᓯᒪᒃᑎᒐᓱᐊᕐᓂᕐᒧᑦ. ᐃᓕᓐᓂᐊᖅᑎᓕᒫᑦ 

ᐃᓕᓐᓂᐊᖅᑏᑦ ᐃᑲᔪᖅᑎᓕᒫᖏᑦ 

ᐊᐅᓪᓚᕈᒪᔪᐃᓐᓇᐅᓲᖑᓐᖏᒻᒪᑕ ᐃᓚᖏᑦ 

ᓄᓇᖏᓐᓃᖏᓐᓇᕈᒪᓲᖑᒻᒪᑕ, ᒪᓕᓪᓗᑎᒃ ᓇᒻᒥᓂᖅ 

ᐃᓕᑉᐸᓪᓕᐊᒍᓯᕐᒥᒃ. 

ᐊᑐᐃᓐᓇᐅᑎᑕᐅᖃᑦᑕᕐᒥᔪᒥᑦᑕᐅᖅ  

ᐱᒋᐊᓕᕋᑖᖅᑎᓪᓗᒋᑦ.  

 

(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎᑦᑎᔩ, ᒫᓐᓇ 107-

ᕈᔪᖏᓐᓃᑦᑐᑦ ᐃᓕᓐᓂᐊᖅᑎᓄᑦ ᐃᑲᔪᖅᑎᑲᓐᓂᐅᔪᑦ 

ᐃᖅᑲᓇᐃᔮᓂᒃ ᓄᓇᕗᒻᒥ. ᑭᓯᐊᓂᓕ 

ᐱᓕᒻᒪᒃᓴᐃᔨᒻᒪᕆᐅᓂᕐᒧᑦ 

ᐱᕙᓪᓕᐊᔪᑎᖃᖃᐅᓗᐊᓐᖏᑦᑐᑦ. ᑕᐃᒪᐃᓐᓂᖓᓄᑦ 

ᐱᓕᕆᕝᕕᑉᐳᑦ ᑕᒪᓐᓇ ᐊᓯᔾᔨᕋᓱᒃᑖ, ᑕᒪᑐᒪᓂ 

ᐊᕐᕌᒍᒥ ᑲᑎᓪᓚᑦᑖᕐᓂᒃᑯᑦ ᓄᓇᕗᒻᒥ ᐃᓕᓐᓂᐊᕐᓂᖅ 

ᐱᕙᓪᓕᐊᓂᐊᕐᓂᐅᓚᐅᖅᑐᒃᑯᑦ ᐃᒻᒥᒧᑦ 

ᐃᓕᓐᓂᐊᕈᑎᓂᑦ ᐊᑐᐃᓐᓇᐅᔪᑦ 

ᐱᓕᒻᒪᒃᓴᐃᔨᒻᒪᕆᐅᓂᕐᒧᑦ ᐱᕙᓪᓕᐊᓇᐅᓂᖓᓂ. 

2015-16 ᐊᒻᒪᑦᑕᐅᖅ 2016-17 ᑖᒃᑯᐊ 

ᐃᓕᓐᓂᐊᖅᑐᓄᑦ ᐃᑲᔪᖅᑎᒃᑲᓐᓂᕆᔭᐅᔪᑦ 

ᒪᓕᓚᐅᖅᑕᖏᑦ ᐃᒻᒥᓂᒃ ᓄᓇᒥᓐᓃᑦᑐᑎᑦ.  

 

ᑕᐃᒪᐃᓐᓂᖓ ᐅᖃᖅᑎᑦᓯᔩ, ᓄᓇᕗᒻᒥ 

ᐃᓕᓐᓂᐊᕐᓂᖅ ᐃᓕᓐᓂᐊᖅᑎᓄᑦ 

ᐃᑲᔪᖅᑎᒃᑲᓐᓂᐅᔪᓄᑦ ᐱᒋᐊᓪᓚᒍᑕᐅᕗᖅ 

ᐃᓚᓕᐅᔾᔨᓂᕐᒥᒃ ᐃᓕᓐᓂᐊᖅᑎᑦᓯᓂᕐᒥᑦ 

ᐃᓕᓐᓂᐊᕐᕕᓐᓂ ᐃᓚᒋᐊᖅᓯᓂᒃᑯᑦ ᐃᓕᓴᐃᔩᑦ 

ᐃᑲᔪᖅᑐᐃᑲᓐᓂᓲᑦ ᐃᓕᓐᓂᐊᕐᕕᒃ 

ᐃᓕᓐᓂᐊᖅᑎᓕᒫᑦ ᐃᓕᓐᓂᐊᕈᑎᑦᓴᓂᒃ 

ᐊᑐᕈᓐᓇᖁᓪᓗᒋᑦ ᓇᓕᒧᒋᔭᒥᓐᓂᒃ. ᖁᔭᓐᓇᒦᒃ, 

ᐅᖃᖅᑎᑦᓯᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᐃᓄᓕᕆᔨᒃᑯᓐᓄᑦ ᒥᓂᔅᑕ ᓯᐊᑎᐊᐱᒃ.  

 

ᐊᖓᔪᖅᑳᑉ ᐅᖃᐅᓯᖓ 062 - 5(2): 

ᑐᖁᖓᔪᓕᕆᔨᐅᑉ ᖃᐅᔨᓴᕐᓂᕆᓚᐅᖅᑕᖓ 

ᐊᑐᓕᖁᔭᓕᐊᖏᓪᓗ (ᓯᐅᑎᐊᐱᒃ) 

 

ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᐅᓪᓛᒃᑯᑦ. 

ᖁᔭᓐᓇᒦᒃ, ᐅᖃᖅᑎᑦᓯᔩ. (ᑐᓵᔨᑎᒍᑦ) ᒫᓐᓇ 

ᐱᕕᖃᕐᓂᓐᓂ ᓇᓪᓕᒍᓱᓐᓂᕋᕈᒪᔪᖓ ᐃᒻᒥᓛ 

ᕿᔪᒃᑖᖅ ᐃᓚᖏᓐᓄᑦ. ᖃᐅᔨᒪᔪᖓ ᑖᓐᓇ 

ᐱᔭᕆᐊᑐᔪᐊᓘᓯᒪᒻᒪᑦ ᐃᓚᒌᖑᔪᓄᑦ 

ᐃᖅᑲᓇᐃᔭᖅᑎᓄᓪᓗ ᓄᓇᖅᑲᑎᖏᓐᓄᓪᓗ.  

 

ᑕᕝᕙᓂ ᓈᓴᐅᑎᓕᒃ 21-ᒥ ᓄᓇᕗᒻᒥ 

ᑐᖁᖓᔪᓕᕆᓂᕐᒧᑦ ᒪᓕᒐᖓᓂ  

ᐊᓯᐊᒎᕐᕕᖃᓐᖏᒻᒪᑦ. ᑖᓐᓇ ᑐᖁᖓᔪᓕᕆᔨ 

ᖃᐅᔨᓴᕐᓂᖃᕆᐊᖃᓲᖑᒻᒪᑦ 

ᐃᓅᒍᓐᓃᖅᑐᖃᖅᑎᓪᓗᒍ ᐱᓯᒪᔭᐅᔪᒥᒃ ᑎᒥᐅᔪᒧᑦ.  

 

ᑕᐃᒪ ᖃᐅᔨᒪᔪᐃᓐᓇᐸᓘᒐᔅᓯ ᑖᓐᓇ ᖃᐅᔨᓴᕐᓂᖅ 

ᓱᒻᒪᑦ ᑐᖁᔪᖃᕐᓂᕐᒪᖔᖅ ᐊᐃᐳᕉᓪ 23-27ᒧᑦ 

ᐊᑐᖅᑕᐅᓚᐅᕐᖓᑦ. ᑕᐃᔅᓱᒪᓂ 

ᐊᑐᓕᖁᔭᓕᐅᓚᐅᖅᑐᖅ 22-ᓂᒃ ᓄᓇᕗᑦ 

ᒐᕙᒪᖓᓐᓄᑦ. 18 ᑖᒃᑯᐊ ᐊᑦᑐᐃᔪᐃᑦ 

ᐃᓄᓕᕆᔨᒃᑯᓐᓂᒃ. ᐃᓄᓕᕆᔨᒃᑯᑦ ᑖᒃᑯᓂᖓ 

ᐊᖏᖅᓯᔪᑦ ᐊᑐᓕᖁᔭᓕᐊᒥᓂᐅᔪᓂᑦ 

ᓈᓚᒃᑎᐅᓚᐅᖅᑐᓂᒃ ᐊᒻᒪ ᓱᒋᐊᕋᓱᓕᖅᑐᓂᒋᑦ.  

 

ᐃᓄᓕᕆᔨᒃᑯᑦ ᐱᓕᕆᐊᖃᕋᓱᔅᓯᒪᓕᕇᖅᑐᑦ 

ᐊᑐᓕᖁᔭᓕᐊᖑᓯᒪᔪᓂᒃ ᐃᓄᓐᓄᑦ ᑕᑯᔭᐅᖅᑳᓲᓂᒃ 

ᐃᖅᑲᓇᐃᔭᖅᑎᐅᔪᓂᑦ ᐊᒻᒪᓗᑦᑕᐅᖅ 

ᐱᔭᔅᓴᖃᓗᐊᕐᓂᐊᓗᒋᕙᑦᑕᖏᑦ ᐃᖅᑲᓇᐃᔭᖅᑏᑦ. 

ᐃᓄᓕᕆᔨᒃᑯᑦ ᐃᓕᓴᖅᓯᔪᑦ ᐱᒻᒪᕆᐅᓂᖓᓂᒃ 

ᐃᑲᔪᖅᓯᖃᑦᑕᕆᐊᔅᓴᖅ ᒪᒥᓴᖅᑎᑦᑎᓂᒃᑯᑦ. ᑕᐃᒫᒃ 

ᑕᕝᕙ ᐃᖅᑲᓇᐃᔭᖅᑎᑦᑎᓐᓂᒃ 

ᐃᓕᓴᑎᑦᑏᓐᓇᖅᐸᑉᐳᒍᑦ ᐃᓄᒃᑎᑐᑦ 

ᐊᖓᔪᖅᑳᕆᔭᐅᓂᕐᒥᑦ, ᐃᓄᐃᑦ ᐃᓕᖅᑯᓯᖏᓐᓂᑦ 

ᐆᒻᒪᐃᒋᐊᒃᑲᓐᓂᐅᔪᖅ ᐊᒻᒪ ᒪᒥᓴᕐᕕᐅᔪᓐᓇᖅᑐᓂᓗ.  

 

ᐊᒻᒪᓗᑦᑕᐅᖅ ᐅᓂᒃᑳᕈᓐᓇᕐᒥᒐᒪ ᐃᓄᓕᕆᔨᒃᑯᑦ 

ᑮᓇᐅᔭᖅᑖᕐᓂᐊᕐᖓᑕ ᐊᕐᕌᒍᑦ ᐱᖓᓱᓂᒃ 

ᐊᒡᒋᖅᑐᓂᒃ ᑎᒍᐊᓐᖑᐊᕈᑎᔅᓴᑲᓐᓂᐅᔪᓂᒃ, 

ᐃᑲᔪᕈᑎᔅᓴᑲᓐᓂᐅᔪᓂᒃ ᑎᒍᐊᓐᖑᐊᖃᓲᓄᑦ.  

 

ᐅᖃᖅᑏ, ᐃᓚᖓ ᓯᕗᓪᓕᐅᑎᑕᐅᓯᒪᔪᖅ ᑐᑭᓯᒋᐊᕈᑦ 

ᑕᒪᓐᓇ ᖃᓄᐃᓐᖏᑦᑎᐊᕋᓱᐊᕐᓂᖅ, 

ᖃᓄᐃᓐᖏᑦᑎᐊᕋᓱᐊᖁᓪᓗᒋᑦ ᐃᒻᒥᓂᒃ 

ᐃᓅᒍᓐᓇᖁᓪᓗᒋᑦ ᐃᓄᖁᑎᕗᑦ, ᓄᓇᖅᑲᑎᕗᓪᓗ, 

ᓄᓇᓕᖁᑎᕗᓪᓗ ᑕᕝᕘᓇ ᐃᓅᓯᕗᒃᑯᑦ. 

ᐃᓄᓕᕆᔨᒃᑯᑦ ᐊᒃᓱᕈᓪᓚᕆᑦᑐᑦ ᑖᔅᓱᒥᖓ 

ᓯᕗᓪᓕᐅᖁᔭᐅᓯᒪᔪᒥᒃ ᐱᓕᕆᐊᖃᕋᓱᐊᖅᑐᑎᒃ, 

ᐱᓕᕆᑦᑕᐅᑎᒋᖃᑦᑕᖅᑐᑎᒃ 

ᖃᓄᐃᑦᑐᖃᓗᐊᓚᐅᓐᖏᓐᓂᖓᓂ 

ᐃᑲᔪᖅᓰᖃᑦᑕᖅᑐᑎᓪᓗ ᐃᓚᒌᓂᒃ.  

 

ᐅᖃᖅᑏ, ᐃᓄᓕᕆᔨᒃᑯᑦ ᐊᑕᐅᓯᕐᒥᒃ ᐊᕐᕌᒍᒥᒃ 

ᐱᕕᖃᕐᖓᑕ ᑭᐅᕕᖃᖅᑐᑎᒃ ᓱᒻᒪᑦ  

ᑐᖁᔪᖃᕐᓂᕐᒪᖔᖅ ᖃᐅᔨᓴᖅᑐᓄᑦ, ᑕᐃᑲᓂᓗ 

ᑭᐅᔾᔪᑎᕗᑦ ᒪᓕᒐᓕᐅᕐᕕᒻᒥ ᓴᖅᑭᕈᒫᖅᑲᒃᑲ. ᒫᓐᓇᒧᑦ 

ᒪᓕᒐᓕᐅᖅᑏᑦ ᑐᓴᖅᑎᖃᑦᑕᓂᐊᖅᑕᒃᑲ 

ᖃᓄᐃᓕᕙᓪᓕᐊᓕᕐᒪᖔᑕ ᐃᓄᓕᕆᔨᒃᑯᑦ 

ᐊᑐᓕᖁᔭᓕᐊᑦ ᐱᓪᓗᒋᑦ. ᑕᐃᒫᓪᓗ ᑭᐅᒍᓐᓇᓛᕋᒪ 

ᐅᑭᐊᔅᓵᖓᓂ 2018 ᐅᑭᐊᔅᓵᖓᓂᑦ ᑖᒃᑯᓂᖓ. 

ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᒥᓂᔅᑕ ᐊᕐᓇᒃᑲᖅ.  

 

ᐊᖓᔪᖅᑳᑉ ᐅᖃᐅᓯᖓ 063 - 5(2): 

ᐃᖅᑲᓇᐃᔭᕈᓐᓃᕐᓂᖓ ᓘᒃᑖᖅ ᓵᓐᑎ 

ᒪᒃᑖᓄᑦ (ᐊᕐᓇᒃᑲᖅ) 

 

ᐊᖓᔪᖅᑳᖅ ᐸᑎᑯᓗᒃ ᐊᕐᓇᒃᑲᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ ᐊᒻᒪᓗ ᐅᓪᓛᒃᑰᖅᐸᔅᓯ 

ᑐᓐᖓᓱᓐᓂᐊᖅᑯᓯ.  

 

(ᑐᓵᔨᑎᒍᑦ) ᐅᖃᖅᑏ, ᒪᓕᒐᓕᐅᖅᑎᐅᖃᑎᒃᑲ 

ᖃᐅᔨᒪᒻᒪᑕ ᐃᓚᖓᑦ ᐱᒡᒐᓇᕐᓂᖅᐹᖑᖃᑦᑕᕐᖓ 

ᓄᓇᕗᒻᒥ ᐋᓐᓂᐊᖃᕐᓇᓐᖏᑦᑐᓕᕆᔨᐅᓪᓗᓂ 

ᐋᓐᓂᐊᓯᐅᖅᑏᑦ, ᓘᑦᑖᑭᒃᓴᕐᓂᕗᓪᓗ.  

 

ᑕᐃᒪ ᒫᓐᓇ ᐊᑲᐅᓈᓂᖓᓂᒃ ᖁᔭᓕᔪᒪᕙᕋ ᓘᑦᑖᖅ 

ᓵᓐᑎ ᒪᒃᑖᓄᑦ 17-ᓂᒃ ᐊᕐᕌᒍᓂᓪᓗ, 17-ᓂᒃ 

ᐊᕝᕙᓂᓪᓗ ᐊᕐᕌᒍᓂᑦ ᐃᖅᑲᓇᐃᔭᖅᓯᒪᓕᕐᖓᑦ 

ᓄᓇᕘᒧᑦ.  

 

>>ᐸᑦᑕᑐᖅᑐᑦ 

 

...ᓘᑦᑖᖑᓪᓗᓂ ᐊᒻᒪᓗᑦᑕᐅᖅ 

ᓯᕗᓕᖅᑎᐅᖃᑕᐅᓪᓗᓂ 

ᐋᓐᓂᐊᖃᕐᓇᓐᖏᑦᑐᓕᕆᓂᖅ 

ᐱᕙᓪᓕᐊᑎᑕᐅᑎᓪᓗᒍ ᓄᓇᕘᒥ.  

 

ᓵᓐᑎ ᓄᓇᕗᒻᒨᓚᐅᖅᓯᒪᔪᖅ 2001-ᖑᑎᓪᓗᒍ 

ᓯᕗᓪᓕᐹᑦᑎᐊᖑᓪᓗᓂ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐊᖓᔪᖅᑳᖑᓪᓗᓂ. 

ᑕᐃᒪ ᑭᖑᓪᓕᖅᐹᖓᓂᓗ ᐅᐊᑦᑎᐊᕈᒃᑲᓂᕐᓗ 

ᐊᖓᔪᖅᑳᕆᔭᐅᓕᖅᑐᓂ ᐋᓐᓂᐊᓯᐅᖅᑎᓄᑦ. 

ᑕᒪᒃᑯᐊ 



ᕿᑎᖅᑰ, ᔫᓂ 14, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  1142 

 

 

ᑎᒥᕈᓘᔭᐃᑦ ᐱᓕᕆᔾᔪᑏᑦ ᓴᖅᑭᖃᑦᑕᓚᐅᖅᑕᖏᑦ 

ᓴᓐᖏᓕᖅᑎᑦᑎᕙᓪᓕᐊᔪᑦ 

ᐋᓐᓂᐊᖃᕐᓇᓐᖏᑦᑐᓕᕆᓂᑦᑎᓐᓂ, ᐊᒻᒪᓗᑦᑕᐅᖅ 

ᓘᒃᑖᖑᕙᓚᐅᖅᑐᖅ ᖃᐅᓱᐃᑦᑐᒥ, ᐊᐅᓱᐃᑦᑐᒥᓗ 

ᐊᕐᕌᒍᓄᑦ ᖁᓕᓄᑦ.  

 

ᒐᕙᒪᑦᑕ ᑕᐃᒪ ᐃᓚᖓ ᓯᕗᓪᓕᐅᑎᒻᒪᒍ 

ᐋᓐᓂᐊᖃᕐᓇᓐᖏᑦᑐᓕᕆᓃᑦ ᐊᑐᐃᓐᓇᐅᕙᑦᑐᐃᑦ 

ᐱᐅᓯᕚᓪᓕᖁᓪᓗᑎᒍᑦ, ᓇᓗᖅᑯᑎᓐᖏᓪᓚᕆᑦᑐᖓ 

ᑕᒪᓐᓇ ᑎᑭᐅᑎᒍᓐᓇᕐᓂᐊᕋᑦᑎᒍ ᐊᒻᒪᓗᑦᑕᐅᖅ 

ᑲᔪᓯᑦᑎᐊᕐᓂᕗᑦ ᑕᕝᕙᓐᖔᓪᓚᕆᓐᓂᐊᖅᑐᖅ 

ᓘᒃᑖᖑᔪᓂᒃ ᐊᑯᓂᐊᓗᒃ ᐃᖅᑲᓇᐃᔭᖅᑐᓄᑦ 

ᑕᐃᒪᐃᒍᓐᓇᖅᑎᑕᐅᓯᒪᔪᒍᑦ ᓘᑦᑖ ᒪᒃᑖᓄᑦᑎᑐᑦ.  

 

ᐃᖃᓗᓐᓂ ᐊᐅᓪᓚᕐᓂᐅᓴᓕᕐᖓᑦ ᐅᓇ ᑕᖅᑭᖅ 

ᓄᖑᑉᐸᑦ, ᑭᓯᐊᓂ ᐅᖅᓱᖅᑑᒧᑦ 

ᐃᑲᔪᕆᐊᓛᕐᒥᔫᒐᓗᐊᖅ ᑎᓯᐱᕆᕈᕋᓱᐊᕐᓂᖓᓂ. 

ᑖᓐᓇ ᖁᔭᓐᓇᒦᕐᓚᕗᑦ ᐱᔭᕇᖅᑎᐊᕐᓂᐅᓴᔪᐊᓘᒻᒪᑦ. 

ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓐᓄᓪᓗ 

ᒥᓂᔅᑕ ᓴᕕᑲᑖᖅ.  

 

ᐊᖓᔪᖅᑳᑉ ᐅᖃᐅᓯᖓ 064 - 5(2): ᐃᑲᔫᑎᑦ 

ᓄᓇᓕᓐᓂ ᓂᕿᒃᑯᕕᓐᓄᑦ (ᓴᕕᑲᑖᖅ) 

 

ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. 

ᐊᕐᕕᐊᕐᒥᐅᑦ ᐅᑉᓗᑰᑦᓯᐊᖅᐸᔅᓯ ᐃᓛᒃ 

ᐅᑉᓛᒃᑰᑦᑎᐊᖅᐸᔅᓯ.  

 

(ᑐᓵᔨᑎᒍᑦ) ᐅᖃᖅᑏ, ᐱᕙᓪᓕᐊᔪᓕᕆᔨᒃᑯᑦ 

ᐃᖏᕐᕋᔾᔪᑎᓕᕆᔨᒃᑯᓪᓗ ᒐᕙᒪᒃᑯᓪᓗ 

ᑎᓕᔭᐅᓯᒪᒻᒪᑕ ᐱᐅᓯᒋᐊᖁᓪᓗᒋᑦ 

ᑮᓇᐅᔭᓕᐅᕋᓱᐊᕐᓂᕐᒧᑦ ᐊᒻᒪ ᑎᓕᐅᕋᓱᐊᖁᓪᓗᒋᑦ 

ᓄᓇᓕᓐᓂ ᐃᒻᒥᓂᒃ ᒪᑭᒪᒍᓐᓇᖁᓪᓗᒋᑦ  

ᓄᓇᓕᓐᓂᓪᓗ ᐃᖅᑲᓇᐃᔮᖅᑖᖁᓪᓗᒋᑦ ᐃᓄᐃᑦ 

ᐃᓕᖅᑯᓯᖏᑦ ᐊᑐᕐᓗᒋᑦ, ᐊᖑᓇᓱᒃᑏᓪᓗ 

ᐊᑐᖅᑕᐅᓗᑎᒃ ᑮᓇᐅᔭᓕᐅᕈᑕᐅᓗᑎᒃ.  

 

ᖁᕕᐊᓱᒃᑐᖓ ᐃᓄᐃᑦ ᓂᕿᖏᓐᓂᒃ 

ᑐᓂᓯᐅᖅᑲᐃᖃᑦᑕᕐᓂᕐᒧᑦ ᐱᓕᕆᐊᖅ ᒐᕙᒪᑐᖃᒃᑯᑦ 

ᑖᒃᑯᐊ ᐱᕈᖅᐸᓪᓕᐊᓂᖅ ᒪᕐᕉᒃ ᐱᓕᕆᔾᔪᑎᐅᔫᒃ. 

ᑖᒃᑯᐊ ᐱᓕᕆᖃᑎᒋᔭᐅᓂᐊᕐᒪᑕ ᐃᑲᔪᖅᑕᐅᓗᑎᒃ 

ᑳᓐᓄᐊᑯᓐᓂᑦ ᐱᓕᕆᕕᒃ. ᑖᓐᓇ ᑮᓇᐅᔭᓂᒃ 

ᑐᓂᓯᓯᒪᔪᖅ $2.66 ᒥᓕᐊᓐᓂᒃ ᓄᓇᓕᓐᓂ 

ᖁᐊᖅᓰᕕᓕᐅᕈᒪᓪᓗᑎᒃ ᒥᑦᑎᒪᑕᓕᒻᒥ, ᐃᒃᐱᐊᕐᔪᒃ, 

ᕿᑭᖅᑕᕐᔪᐊᖅ, ᑎᑭᕋᕐᔪᐊᖅ ᐊᒻᒪ ᑕᓗᕐᔪᐊᖅ 2016-

17-ᖑᑎᓪᓗᒍ.  

 

ᑖᒃᑯᐊ ᑮᓇᐅᔭᐃᑦ ᐊᑐᖅᑕᐅᓚᐅᖅᑐᑦ ᓄᑖᓂᒃ 

ᐱᖁᑎᕐᔪᐊᕈᑎᑖᕈᑕᐅᔪᑦ ᓄᓇᓖᑦ ᑕᐃᒪᓐᓇ 

ᐊᑦᑕᕐᓇᓐᖏᑦᑐᒥᒃ ᓂᕿᒃᑯᕕᖃᕈᓐᓇᕐᓂᐊᕐᒪᑕ 

ᐃᓄᐃᑦ ᓂᕿᖏᓐᓂᒃ, ᐊᖑᓇᓱᒃᑏᓪᓗ 

ᐃᓂᒃᓴᖃᕐᓗᑎᒃ ᐃᓄᐃᑦ ᓂᕿᖏᓐᓂᒃ 

ᓂᕆᔭᐅᓂᐊᖅᑐᓂᒃ 

ᖁᐊᖅᓰᕕᒻᒧᐊᖅᑎᑦᑎᔪᓐᓇᕐᓗᑎᒃ, 

ᓂᐅᕐᕈᑎᖃᕈᓐᓇᕐᓗᑎᓪᓗ ᐃᓄᐃᑦ ᓂᕿᖏᓐᓂᒃ.  

 

ᐅᖃᖅᑏ, ᖁᕕᐊᓱᒃᑐᖓ ᑖᔅᓱᒥᖓ 

ᑐᓴᖅᑎᑦᑎᔭᕆᐊᔅᓴᖅ ᐱᖁᑎᕐᔪᐊᑦ ᑕᒪᒃᑯᐊ 

ᓄᑲᕆᔭᕗᑦ ᐊᖑᓇᓱᒍᓐᓇᐃᓇᕐᓂᐊᕐᒪᑕ 

ᑮᓇᐅᔭᓕᐅᕈᑎᓪᓗ ᓄᓇᒦᓐᖔᖅᑐᓂᑦ ᐊᕐᕌᒍᓄᑦ 

ᐅᓄᖅᑐᓄᑦ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᐊᑎᖁᑎᖃᕈᓐᓃᕋᒪ, ᑲᔪᓯᓗᑕ. ᒪᓕᒐᓕᐅᖅᑏᑦ 

ᐅᖃᐅᓯᖏᑦ, ᒪᓕᒐᓕᐅᖅᑎ ᐊᒥᑦᑐᕐᒧᑦ ᒥᔅᑕ 

ᖃᐃᕐᓂᖅ.  

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

ᐱᓕᕆᓂᖅ ᑭᒡᒐᑐᐃᔨᐅᓪᓗᓂ (ᖃᐃᕐᓂᖅ)  

 

ᖃᐃᕐᓂᖅ: ᐅᓪᓛᒃᑯᑦ ᐅᖃᖅᑏ, ᐅᓪᓛᒃᑯᑦ 

ᒪᓕᒐᓕᐅᖅᑎᐅᖃᑎᒃᑲ ᓄᓇᖅᑲᑎᒃᑲᓗ.  

ᐅᓪᓛᖑᔪᕐᓗ ᓂᑯᕕᔾᔪᑎᖃᖅᐳᖓ ᐅᖃᖅᑎᑦᑎᔩ, 

ᐃᒪᓐᓇᐃᓕᔪᒪᑐᐃᓐᓇᖅᐳᖓ, ᓄᑖᖑᓪᓗᓂ 

ᒪᓕᒐᓕᐅᖅᑎᐅᓪᓗᓂ ᓂᕈᐊᖅᑕᐅᓯᒪᓪᓗᓂ 

ᑭᒡᒐᖅᑐᐃᑦᑎᐊᕈᒪᓐᓇᕐᒪᑦ ᓇᓗᓇᖅᓯᓚᐅᖅᐸᒃᖢᓂ, 

ᐊᔪᕐᓇᖅᓯᓚᐅᖅᐸᒃᖢᓂ, ᑕᒻᒪᓚᐅᖅᐸᒃᖢᓂ. ᑕᒪᒃᑯᐊ 

ᐃᓕᔾᔪᑎᒋᕙᓪᓕᐊᖕᒥᒐᒃᑭᑦ. ᑭᓯᐊᓂᒎᖅ 

ᑕᒻᒪᖅᐸᒡᓗᑕ ᐃᓕᖃᑦᑕᕐᓂᐊᕋᑦᑕ. 

ᐅᖅᑰᓯᕈᓗᒃᐸᒃᑲᓗᐊᖅᖢᖓ 

ᓂᑯᕖᓐᓇᕋᓱᕈᓘᔭᖅᐸᒃᑲᒪ, ᐊᓱᐃᓪᓛᒡᓕ ᑕᕝᕙ 

ᖃᓱᔾᔫᒥᖅᑰᔨᓪᓗᖓ.  

 

ᐅᖃᖅᑎᑦᑎᔩ, ᒪᓐᓇ ᐱᓕᕆᐊᕗᑦ 

ᐊᔪᕐᓇᖅᓯᕈᔪᖃᑦᑕᕋᓗᐊᖅᑎᓪᓗᓂ ᑲᔪᓯᓂᐊᖅᐳᖓ. 

ᑲᔪᓰᓐᓇᕐᓂᐊᖅᐳᖓᓗ. ᐃᓕᑉᐹᓪᓕᕆᕗᖓᓗ ᖃᓄᖅ 

ᑕᒪᓐᓇ ᐊᐅᓚᔾᔪᑎᒋᖃᑦᑕᖅᑕᖓ ᒪᓕᒐᓕᐅᖅᑎᐅᑉ 

ᑭᒡᒐᖅᑐᐃᓂᐊᖅᑎᓪᓗᑕ ᐃᓄᖁᑎᑦᑎᓐᓂᒃ.  

 

ᑕᐃᒪ ᐅᓇᑦᑕᐅᖅ ᐅᖃᕈᒪᒋᓪᓗᒍ ᐅᖃᖅᑎᑦᑎᔩ, 

ᑕᕝᕙ ᑭᖑᓪᓕᖅᐹᖑᓕᕐᒪᑦ ᐃᒃᓯᕚᖅᑕᕗᑦ 

ᐊᐅᔭᐅᓂᐊᖅᑐᒥᒃ, ᐅᐱᕐᖔᖃᑦᑎᐊᓂᐊᖅᐳᓯ, 

ᐊᐅᔭᖃᑦᑎᐊᕐᓂᐊᖅᐳᓯ ᐱᖏᖕᓇᖅᑕᐃᓕᒪᓗᓯᓗ 

ᐅᑎᑦᑎᐊᓛᕋᔅᓯ ᑕᕝᕗᖓ. ᐅᑎᖃᑎᒋᑦᑎᐊᓛᕐᒥᒐᔅᓯ 

ᑕᕝᕗᖓ.  

 

ᑖᓐᓇ ᖁᔭᓐᓇᒦᕈᒪᓪᓗᒋᑦ ᑐᓵᔩᑦ, ᐃᖅᑲᓇᐃᔭᖅᑏᑦ, 

ᑕᕝᕙᓂᓗ ᒪᓕᒐᓕᐅᕐᕕᖕᒥᑦᑕᐅᖅ ᑕᒪᐃᓐᓂ 

ᑐᓵᔨᓕᒫᓪᓗ. ᖃᓪᓗᓈᑑᕈᓐᓇᕋᓗᐊᖅᑎᓪᓗᖓ 

ᐊᑐᖃᑦᑕᕋᒃᑭᑦ ᑖᒃᑯᐊ. ᐃᒪᓐᓇ 

ᖁᔭᒋᕕᒡᔪᐊᖅᓯᒪᕙᔅᓯ. ᑕᐃᒪᐃᓐᓇᐅᒐᓗᐊᖅᑎᓪᓗᒍ, 

ᐊᑏ ᖃᓄᐃᑦᑕᐃᓕᒪᖃᑦᑕᕐᓂᐊᕆᕗᒍᑦ 

ᐊᔪᕐᓇᖅᑐᒃᑰᖅᑰᔨᒐᓗᐊᖅᑎᓪᓗᑕ. 

ᓴᐱᓕᖃᑦᑕᓐᖏᒋᑦᑎ ᒪᒃᑯᒃᑐᓯᒍᑦ, ᓱᓕ 

ᓯᕗᓂᒃᓴᖃᑦᑎᐊᖅᑐᓯ ᐅᖃᖅᐳᖓ ᐃᓕᔅᓯᓐᓄᑦ. 

ᑖᓐᓇ ᐅᖃᖅᑎᓪᓗᒍ, ᐊᑏ ᐅᖃᖅᓯᒪᕗᖓ 

ᐃᖅᑲᐅᒪᒋᐊᖃᑦᑕᕐᓂᐊᕆᕗᓯ ᓱᓕ ᐃᓐᓇᖅᐳᑦ 

ᑐᓐᖓᕕᒋᒋᐊᒃᑲᓐᓂᕐᓚᕗᑦ.  

 

ᐃᓚᖓᑦ ᒪᓕᒐᓕᐅᖅᑎ: ᐄᓛᒃ, ᐄᓛᒃ! 

 

ᖃᐃᕐᓂᖅ: ᒪᒃᑯᒃᑐᓯᒍᑦ ᓴᐱᓕᖅᐸᓐᖏᓪᓗᓯ ᐃᓅᓯᖅ 

ᓱᓕ ᑕᕝᕙ ᐃᓕᓐᓂᐊᕈᑎᑐᐃᓐᓇᐅᕙᖕᒪᑦ.  

 

ᐃᓚᖓᑦ ᒪᓕᒐᓕᐅᖅᑎ: ᐄᑦᑎᐊᖅ! 

 

ᖃᐃᕐᓂᖅ: ᑕᒪᓐᓇ ᑕᒻᒪᕐᓂᕈᑎᒋᔭᕗᑦ 

ᐊᒃᓱᕉᑎᒋᖃᑦᑕᖅᑕᕗᓪᓗ. ᐊᑏ ᓴᐱᓕᓐᖏᑦᑎᐊᕐᓗᓯ 

ᑲᔪᓯᓇᓱᖃᑦᑕᕆᑦᑎ. ᑕᕝᕗᖓ ᐃᓱᓕᑲᓚᐅᕐᓗᖓ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᓇᑦᓯᓕᖕᒧᑦ, ᒥᔅᑕ 

ᕿᓐᖑᖅ. 

ᐱᓕᕆᖃᑎᒌᓐᓂᖅ ᑭᒡᒐᖅᑐᐃᓗᓂ 

ᓂᕈᐊᖅᑎᓂᒃ (ᕿᓐᖑᖅ)  

 

ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐃᕼᐋᓐᖏᒃᑲᓗᐊᖅᑎᓪᓗᓂ ᐃᓕᑕᕆᒐᖕᒪ 

ᖁᔭᓐᓇᒦᖅᐸᒋᑦ.  

 

>>ᐃᒡᓚᖅᑐᑦ 

 

ᒪᓕᒐᓕᐅᖅᑎᐅᖃᑎᒋᔭᑉᓯ ᑕᒪᑉᓯ 

ᖁᕕᐊᓱᖃᑎᒋᕙᑉᓯ ᖁᕕᐊᓱᓐᖏᖃᑎᒋᕙᑉᓯ 

ᐊᑕᐅᑦᑎᒃᑯᑦ ᖃᓄᑐᐃᓐᓇᖅ ᐃᓅᓂᐊᖅᐳᒍᑦ 

ᒪᓕᒐᓕᐅᕐᕕᒻᒥ. ᒪᓕᒐᓕᐅᕐᕕᒻᒥᐅᓐᖏᑦᑐᖅ 

ᐊᖏᓪᕋᐅᓂᐊᕋᑦᑕ 

ᖃᓂᑦᑐᒃᑰᓕᖅᑐᖅ.  

 

ᐅᐱᕐᖔᓯᐅᖅᑎᐊᖅᑕ, ᐅᖃᖅᑐᖃᖅᑯᖅ ᐊᒥᑦᑐᖅ 

ᒪᓕᒐᓕᐅᖅᑎᐊᑕᓃᓐᖔᖅᑐᒥᒃ. 

ᐅᑎᖃᑎᒌᑦᑎᐊᕈᒫᕆᕗᒍᑦ ᐅᑭᐊᒃᕼᐋᖅ, 

ᐅᑭᐊᒃᕼᐊᓕᖅᑎᓪᓗᒍ.  

 

ᑕᕝᕙ ᖁᔭᓐᓇᒦᖅᑯᖓ ᐃᓕᑉᕼᐃᖕᓂ ᑕᒪᑉᓯ, 

ᕼᐊᓇᓂᐅᔪᓂᒃ, ᑐᕼᐋᔨᐅᔪᓂᒃ, ᐅᖃᖅᑎᑦᑎᔨ, 

ᕼᐃᕗᓕᐅᖅᑎᕗᑦ, ᑖᒃᑯᐊᓗ ᐃᑲᔪᖅᑎᒋᔭᖏᑦ 

ᒪᓕᒐᓕᐅᖅᑏᑦ ᒐᕙᒪᒋᔭᖏᑦ. ᐊᑏ 

ᕼᐊᓇᖃᑎᒌᑦᑎᐊᕐᓂᐊᖅᑯᒍᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᓱᓕᒐᓗᐊᕐᒪᖔᕐᒪᐃᑦ, ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, 

ᒥᔅᑕ ᕿᔪᒃᑖᖅ.  

 

>>ᐃᒡᓚᖅᑐᑦ 

ᐅᒥᐊᒃᑯᕕᒃᓴᖅ ᕿᑭᖅᑕᕐᔪᐊᒥ (ᕿᔪᒃᑖᖅ)  

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓚᒃᑯᑦ 

ᕿᑭᖅᑕᕐᔪᐊᕐᒥᐅᑦ, ᑲᖏᖅᑐᒑᐱᒻᒥᐅᓪᓗ, ᑕᐃᒃᑯᐊ 

ᑐᓵᔪᑦ ᓈᓚᒃᑐᓪᓗ, ᐊᒻᒪᓗ ᒪᓕᒐᓕᐅᖅᑎᐅᖃᑎᒃᑲ.  

ᐅᖃᖅᑎᑦᑎᔩ, ᐅᓪᓗᒥ ᓂᑯᕕᒍᑎᖃᖅᑐᖓ 

ᐅᖃᐅᓯᖃᕈᒪᓪᓗᖓ ᐱᒻᒪᕆᐅᓂᖓᓂᒃ ᑮᓇᐅᔭᓂᒃ 

ᐃᓕᐅᖅᑲᐃᓂᐅᑉ ᓴᓇᔪᑎᔅᓴᐅᔪᓂᒃ ᐅᓪᓗᒥᒧᑦ 

ᐊᓂᒍᐃᓯᒪᔪᓄᑦ ᐊᒥᐊᕐᔪᓄᑦ ᐄᒑᕐᕕᔅᓴᒥᒃ 

ᐱᖁᑎᕐᔪᐊᓂᒃ ᓄᓇᓕᓐᓂ.  

 

ᐅᖃᖅᑎᑦᑎᔩ, 2017 ᓄᓇᕗᑦ ᒐᕙᒪᖓ 

ᑐᒃᓯᕋᐅᑎᓕᐅᓚᐅᕐᒪᑦ ᒐᕙᒪᑐᖃᒃᑯᓐᓄᑦ 

ᐊᒥᓱᑲᓪᓚᓐᓄᑦ ᐱᓕᕆᐊᕆᔭᐅᔪᒪᔪᓄᑦ ᐃᓗᐊᒍᑦ 

ᑲᓇᑕᐅᑉ ᑕᐅᖅᓰᖃᑦᑕᓂᕐᒧᑦ ᐊᖅᑯᑎᒋᔭᖏᓐᓂ 

ᑮᓇᐅᔭᓂᒃ. ᑐᒃᓯᕌᖑᓚᐅᖅᑐᖅ ᐃᓚᒋᓚᐅᕐᒪᒍ 

ᓄᑖᒥᒃ ᐅᒥᐊᕐᔪᐊᒧᑦ ᐄᒐᕐᕕᒃᓴᒥᑦ ᐱᖁᑎᕐᔪᐊᒥᒃ 

ᕿᑭᖅᑕᕐᔪᐊᒧᑦ. ᑕᐃᒪᓕ ᒪᓕᒐᓕᐅᖅᑏᑦ 

ᖃᐅᔨᒪᒻᒪᑕ ᑕᒪᑐᒥᖓ ᓴᖅᑮᓇᓱᐊᖅᑎᓪᓗᖓ 

ᐊᔭᐅᕆᓯᒪᓕᕋᒪ ᐊᕐᕌᒍᓄᑦ ᐊᒥᓱᑲᓪᓚᓐᓄᑦ. ᓱᓕ 

ᒫᓐᓇ ᕿᑭᖅᑕᕐᔪᐊᒥᐅᓄᑦ ᐱᒻᒪᕆᒋᔭᐅᒻᒪᑦ 

ᓯᕗᓪᓕᐅᑎᑕᐅᓪᓗᓂ ᑕᕝᕙᓂ ᑕᒪᓐᓇ.  

 

ᑕᕝᕙᓂ ᑕᖅᑭᑎᓐᓂ ᓰᐲᓰᒃᑯᑦ ᐱᕙᓪᓕᐊᔪᓕᕆᔨᖏᑦ 

ᐅᖃᓚᐅᕐᒪᑕ ᒐᕙᒪᑐᖃᒃᑯᒡᒎᖅ ᑖᔅᓱᒥᖓ 

ᐊᖏᓐᖏᒻᒪᑕ, ᐊᓯᖏᓐᓂᓪᓗ ᑐᒃᓯᕋᐅᑎᐅᔪᓂᒃ 

ᐊᒥᓱᑲᓪᓛᓗᓐᓂᒃ. ᑕᐃᒪᓕ ᒪᓕᒐᓕᐅᖅᑎᐅᖃᑎᒃᑲ 

ᑐᑭᓯᓯᒪᑦᑎᐊᖅᑐᑦ, ᑐᑭᓯᓯᒪᕗᑦ ᑕᒪᑐᒥᖓ 

ᑐᒃᓯᕌᕆᔭᐅᓇᓱᐊᖅᑎᓪᓗᒍ ᖁᓅᕐᒥᓇᓪᓚᕆᓚᐅᕐᒪᑦ 

ᕿᑭᖅᑕᕐᔪᐊᒥᐅᓄᑦ.  

 

ᐅᖃᖅᑎᑦᑎᔩ, ᐱᓇᓱᐊᕈᓰᑦ ᖃᑦᑏᓐᓇᑯᓗᐃᑦ 

ᐊᒥᒍᖅᓯᒪᓕᖅᑐᑦ ᑕᐃᒃᑯᐊ ᑲᓇᑕᐅᑉ 

ᐅᑭᐅᖅᑕᖅᑐᖓᓂ ᐱᕙᓪᓕᐊᑎᑦᑎᓂᕐᒧᑦ 

ᑎᒥᖁᑎᖓ ᓴᖅᑮᓚᐅᖅᓯᒪᔪᑦ, $2.5 ᒥᓕᐊᓂᒃ 

ᑐᕌᖓᓂᐊᖅᑐᓂᑦ ᐃᖃᓗᓕᕆᓂᕐᒧᑦ 

ᐱᕙᓪᓕᐊᑎᑦᑎᓂᕐᒧᑦ ᓄᓇᕘᒥ, ᐱᖃᓯᐅᑎᓪᓗᒋᑦ 

ᐱᕙᓪᓕᐊᑎᑕᐅᓂᖓ ᓄᓇᒧᑦ ᖃᓂᔅᓴᕐᓂᖓᓂᑦ 

ᖃᓕᕋᓕᓐᓂᐊᓂᕐᒥᑦ ᕿᑭᖅᑕᕐᔪᐊᒥ. ᑕᒪᓐᓇ 

ᑐᓴᕈᒥᓇᖅᐳᖅ ᑕᖅᑲᒃᑯᓄᖓ ᑐᓵᑎᓪᓗᒋᑦ ᑕᒪᓐᓇ 

ᑮᓇᐅᔭᓂᑦ ᐃᓕᐅᖅᑲᐃᓂᖅ ᖁᔭᒋᓯᒪᓪᓚᕆᒃᑲᒃᑯ.  

 

ᐅᖃᖅᑎᑦᑎᔩ, ᐅᖃᐅᓯᒃᑲ ᐱᔭᕇᕈᒪᓪᓗᒋᑦ 

ᐊᖏᖅᑕᐅᔪᒪᒐᓗᐊᖅᐳᖓ 

ᒪᓕᒐᓕᐅᖅᑎᐅᖃᑎᓐᓄᑦ.  

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ 

ᐊᖏᖅᑕᐅᔪᒪᒐᓗᐊᕐᒪᑦ ᑖᒃᑯᐊ ᐅᖃᐅᓯᕆᔭᓂ 

ᐅᓪᓗᒥ ᐱᔭᕇᕈᓐᓇᕈᒪᓪᓗᓂᒋᑦ. ᐋᒃᑳᖅᑐᖃᖅᐹ? 

ᑐᓴᓐᖏᓐᓇᒪ, ᖁᔭᓐᓇᒥᒃ. ᒥᔅᑕ ᕿᔪᒃᑖᖅ, 

ᑲᔪᓯᓚᐅᕆᑦ.  

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑏ ᖁᔭᓐᓇᒦᓪᓗ 

ᒪᓕᒐᓕᐅᖅᑎᐅᖃᑎᒃᑲ.  

 

ᐄᓛᖑᒐᓗᐊᖅ ᑕᒪᓐᓇ ᖁᕕᐊᒋᔭᕋᓗᐊᕋ 

ᒐᕙᒪᑐᖃᒃᑯᑦ ᐃᓚᒋᔭᖓᓂᑦ ᐃᓕᓴᖅᓯᓯᒪᒻᒪᑦ, 

ᑮᓇᐅᔭᓕᐅᕈᑕᐅᕐᔪᐊᕈᓐᓇᕋᓗᐊᕐᒪᑦ ᑕᒪᓐᓇ 

ᐃᖃᓗᓕᕆᓂᖅ. ᑭᓯᐊᓂ ᖁᓅᕐᒥᓪᓚᕆᓚᐅᖅᑐᖓ 

ᐃᓚᒋᒻᒥᔭᖓ ᒐᕙᒪᑐᖃᒃᑯᑦ ᐱᖁᑎᕐᔪᐊᓄᑦ 

ᓴᖅᑭᑕᐅᔭᕆᐊᓕᓐᓄᑦ ᑮᓇᐅᔭᓂᒃ 

ᐃᓕᐅᖅᑲᐃᓂᕆᓯᒪᔭᖓ, ᐃᑲᔪᖅᓱᐃᒐᔭᖅᑐᓂᒃ 

ᑲᔪᓯᑎᑕᐅᓚᐅᓐᖏᒻᒪᑦ ᐃᖃᓗᓕᕆᓂᕐᒥᒃ, ᐊᒻᒪ 

ᑕᒪᓐᓇ ᐃᖃᓗᓕᕆᓂᖅ 

ᐃᑲᔪᕐᓂᖃᒻᒪᕆᑦᑎᐊᓘᒐᔭᕋᓗᐊᕐᖓᑦ 

ᐊᔪᖅᓴᓗᐊᖃᑦᑕᖅᑐᓂᒃ ᐅᕙᖓ 

ᓂᕈᐊᖅᑕᐅᕕᒋᓯᒪᔭᖓᓂᒃ.  

ᐅᖃᖅᑎᑦᑎᔩ, ᑕᒪᑐᒪ ᒥᔅᓵᓄᑦ ᐊᐱᖅᑯᑎᖃᕐᓂᐊᕋᒪ  

ᐊᑲᐅᓈᓕᖅᑲᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᑲᖏᖅᖠᓂᐅᑉ-ᐅᐊᖕᓇᖓᓄᑦ, 

ᐃᒡᓗᓕᒑᕐᔪᖕᒧᓪᓗ, ᒥᔅ ᑕᐅᑐᓐᖏ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 104 - 5(2): 

ᐃᓕᓐᓂᐊᖅᑕᒥᓂᒃ ᐃᓗᓕᒃᓯᕋᑖᓚᐅᖅᑐᑦ 

ᓄᓇᕗᑦ ᓯᓚᑦᑐᖅᓴᕐᕕᒻᒥ (ᑕᐅᑐᓐᖏ)  

 

ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑎ. 

ᐃᒡᓗᓕᒑᕐᔪᖕᒥᐅᑕᐃᑦ ᐊᒻᒪ ᑲᖏᖅᖠᓂᕐᒥᑦ, 

ᑭᐱᓐᖑᓇᖅᐳᓯ ᐅᑉᓛᖃᑦᑎᐊᕆᑦᑎ.  

 

ᑕᐃᒪ ᐃᑉᐸᒃᓴᖅ ᓴᕆᒪᓱᑦᑎᐊᓚᐅᕋᒪ 

ᑕᐅᑐᒋᐊᖅᑐᓚᐅᕋᒪ ᑕᑯᔭᕆᐅᖅᓱᖓᓗ ᑖᓐᓇ 

ᐅᑯᐊᑯᓗᒃᓴᖅᐳᑦ, ᐅᑯᐊᑯᓗᒐ ᑭᓕᐅᕋ ᐋᑯᓗᔾᔪᒃ 

ᐃᓕᓐᓂᐊᖅᑎᑦᑎᓐᖑᖅᑎᒡᓗᒍ. ᐃᕐᓂᕐᒪ 

ᐃᒪᓐᓇᕐᔪᐊᖅ ᓇᒡᓕᒋᔭᕐᔪᐊᕐᒪ ᔮᕙᔅ ᑕᓯᐅᑉ 

ᐱᖃᑎᑯᓗᐊ ᐊᒻᒪ ᐃᕐᓂᑯᓗᖓ ᑲᐃᔪᓪ. 

ᖁᔭᓕᑦᑎᐊᓚᐅᕋᒪ ᑕᐃᒃᑯᐊ ᐊᓈᓇᑦᑎᐊᖏᑦ 

ᑕᒪᐅᖓ ᐸᖕᓂᖅᑑᒥ ᑎᑭᔅᓱᑎᒃ ᐃᕐᖑᑕᒥᖕᓂᒃ 

ᑕᑯᔭᖅᑐᖅᓱᑎᒃ ᐃᓕᓴᐃᔨᓐᖑᖅᑎᓪᓗᒍ. 

ᖁᔭᓕᕚᒃᑲᒃ, ᒪᓚᐃᔭ ᐊᒻᒪ ᔮᓗ ᐋᑯᓗᔾᔪᒃ, 

ᐊᓈᓇᖓᓗ.  

 

ᐃᓚᐅᖃᑦᑕᖅᑕ ᐊᖏᔪᖅᑳᖑᔪᒍᑦ ᓄᑕᕋᕗᑦ 

ᐱᐊᓂᒃᑳᖓᑕ. ᓄᓇᕗᑦ ᐃᓕᓲᓯᒥᒃ ᐱᒃᑲᓐᓂᕐᒪᑕ.  

 

ᐊᒻᒪ ᐱᖃᑎᐊ ᐃᒡᓗᓕᒐᕐᔪᖕᒥ ᐊᓈᓇᑦᑎᐊᖃᕐᒪᑦ 

ᑖᓐᓇ ᓇᔭᓐᖑᐊᓐᖑᖅᑐᖅ ᐄᕙ ᑕᓄᔭᐅᑉ 

ᐃᕐᖑᑕᖓ, ᒪᐃᕙᔅ ᐊᕐᓇᑦᓯᐊᖅ ᐃᐅᓪ. 

ᐊᒃᑐᖅᑕᐅᒻᒪᕆᓚᐅᕋᒪ ᓇᔭᓐᖑᐊᓄᑦ ᓄᓇᕗᒻᒥ 

ᐃᓚᐅᓂᐊᕐᓂᕐᒥᖕᒪᑦ, ᐊᑖᑕᑦᑎᐊᖓᐊᓂ ᔪᐊᔾ 

ᑕᓄᔭᖕᒥᑦ 

ᐊᑦᑎᖅᑕᐅᓯᒪᖕᒪᑦ ᐊᕐᓇᑦᓯᐊᖅ. ᑕᒪᓐᓇ ᑕᐅᑐᒃᓱᒍ 

ᓇᔭᓐᖑᐊᓐᖑᖅᑐᖅ ᓄᓇᓕᕋᓛᓃᓐᖔᖅᓱᓂ ᓴᓪᓕᕐᒥ 

ᐊᒻᒪ ᐊᓈᓇᑦᓯᐊᖃᖅᓱᓂ ᐃᒡᓗᓕᒑᕐᔪᖕᒥ. 

ᐅᐱᓐᓇᑦᓯᐊᓚᐅᕐᒪᑦ ᒪᒃᑯᒃᑐᑯᓗᒃ 

ᓇᔭᓐᖑᐊᓐᖑᖅᑐᖅ ᑖᒃᑯᐊ ᐃᓕᓴᕆᑦᑎᐊᓚᐅᕋᒃᑭᑦ.  

 

ᐊᒻᒪᑦᑕᐅᖅ ᐃᓕᑕᖅᓯᔪᒪᒐᒪ 

ᐊᔪᓐᖏᓐᓂᖅᓴᐅᓇᓱᒋᓪᓚᑦᑖᖅᑕᕋᓂᒃ ᐅᕙᓐᓂᒃ 

ᒥᖅᓱᕐᓂᕐᒧᓪᓗ ᐊᓈᓇᑦᑎᐊᕋᓂᒃ ᐱᕈᒃᓴᔭᐅᒐᒪ. 

ᐊᓈᓇᑦᑎᓐᓂᒃ ᐱᕈᒃᓴᓯᒪᓪᓗᓂ ᓄᑲᕋ ᒨᓇ ᓇᑦᓯᖅ 

ᓇᒥᓗᒃᑖᑦᑎᐊᖅ ᒥᖅᓱᖅᑕᓂᖏᑦ ᑕᐅᓇᓂᓗ 

ᓯᓚᕐᔪᐊᑉ ᐊᑭᐊᓂ ᓂᐅᕕᖅᑕᐅᖃᑦᑕᕐᒪᑕ 

ᖁᔭᓐᓇᒦᖅᐸᕋ ᐅᕙᓐᓂᒃ ᐊᔪᓐᖏᓐᓂᖅᓴᐅᖕᒪᑦ. 

ᐃᓐᖏᖏᓐᓇᒪ ᑭᓯᐊᓂ ᓄᑲᕋ 

ᐊᔪᓐᖏᓂᖅᓴᐅᓕᕐᒪᑦ. ᖁᔭᓐᓇᒦᒃ, ᐅᑉᓛᒃᑯᑦ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐸᖕᓂᖅᑑᒧᑦ, ᒥᓯᔅ ᓇᑲᓱᒃ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 105 - 5(2): 

ᒪᑐᐃᖅᑕᐅᓂᖓ ᐸᓐᓂᖅᑑᒥ ᑯᐊᐸᒃᑯᑦ 

ᓂᐅᕕᕐᕕᖓ (ᓇᑲᓱᒃ)  

 

ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᐅᓪᓛᒃᑯᑦ 

ᒪᓕᒐᓕᐅᖅᑎᐅᖃᑎᒃᑲ ᐊᒻᒪ ᐸᓐᓂᖅᑑᒥᐅᑦ 

ᑕᑯᓐᓇᖅᑐᑦ ᓈᓚᑦᑐᑦ.  

 

ᐅᐱᒍᓱᒍᒪᓪᓗᖓᑦᑕᐅ ᐃᑉᐸᔅᓴᖅ 

ᓇᔫᑎᒍᓐᓇᓚᐅᓐᖏᓇᒃᑭᑦ ᓄᓇᖅᑲᑎᒃᑲ 

ᒪᑐᐃᖅᑕᐅᓂᖃᖅᑎᓪᓗᒍ ᑕᑉᐱᑲᓂ ᓄᓇᓕᕗᑦᑕᐅ 

ᐊᖏᔪᐊᓘᓐᖏᒻᒪᑦ ᐸᕐᓈᕆᔭᐅᓯᒪᔪᖅ ᐊᑯᓂ ᐊᒻᒪᓗ 

ᐊᕐᕌᒍ ᑭᓯᐊᓂ ᒫᓐᓇᒫᐸᓘᓕᖅᑐᖅ 

ᐃᓚᒋᔭᐅᔾᔪᑎᓖᑦ 

ᐅᑎᕐᕕᐅᔫᒥᖃᑦᑕᖅᐸᓕᓚᐅᕐᖓᑕ ᑯᐊᐸᒃᑯᓐᓄᑦ.  

 

ᓄᑖᕌᓗᒻᒥ ᓂᐅᕕᕐᕕᖃᓕᕐᖓᑦ ᐸᓐᓂᖅᑑᒥ 

ᐊᖏᔫᓪᓗᓂ ᐊᒻᒪᓗ ᓂᕆᕕᖃᖅᑐᓂ ᐊᒻᒪ 

ᑮᓇᐅᔭᒃᑯᕕᖃᓕᖅᑐᓂ. ᐅᐱᒋᔪᒪᓪᓗᒍ ᐊᒻᒪ 

ᑕᐃᒃᑯᐊ ᖁᔭᓐᓇᒦᖅᑐᒋᑦ ᑲᑎᒪᔨᖏᑦ, 

ᑲᑎᒪᔨᐅᕙᓚᐅᖅᑐᐃᓪᓗ ᐊᔅᓱᕉᑎᖃᖅᐸᓚᐅᖅᑐᑦ 

ᑕᒪᔅᓱᒥᖓ. ᐸᖕᓂᖅᑑᒥᐅᑉ ᐅᐱᒋᑦᑎᐊᖅᑲᒃᑲ. 

ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐃᖃᓗᐃᑦ ᒪᓂᕋᔭᖕᒧᑦ ᒥᔅᑕ 

ᓚᐃᑦᓯᑑᓐ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 106 - 5(2): 

ᐃᓚᒌᓂᒃ ᐋᓐᓂᖅᑎᕆᖃᑦᑕᕐᓂᖅ 

ᐱᓕᕆᐊᕆᔭᐅᓂᖓ (ᓚᐃᑦᓯᑑᓐ)  

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖃᐅᔨᒪᑦᑎᐊᖅᑐᒍᑦ ᑕᐃᒃᑯᐊ ᐊᒃᓱᐊᓗᒃ 

ᐋᓐᓂᖅᓯᕆᖃᑦᑕᕐᓂᖅ ᑕᒪᓐᓇ ᐊᒃᑐᐃᓂᖃᕐᒪᑦ 

ᑲᓇᑕᒥ. ᓄᓇᕗᒻᒥ ᐊᒃᓱᐊᓗᒃ ᑕᐃᒪᐃᓐᓇᐃᑦᑐᑦ 13-

ᖏᖅᓱᖅᖢᒍ ᐅᓄᕐᓂᖅᓴᐅᖕᒪᑦ ᑲᓇᑕᓕᒫᒥ 

ᐋᓐᓂᖅᓯᕆᖃᑦᑕᐅᑎᓂᖅ.  

 

ᖁᔭᓐᓇᒦᕈᒪᔭᕋ ᐃᓄᓕᕆᔨᒃᑯᑦ ᒥᓂᔅᑕᖓ 

ᑮᓇᐅᔭᖃᖅᑎᑦᑎᖕᒪᑦ ᑐᐊᕕᕐᓇᖅᑐᒃᑯᑦ 

ᕿᒫᕕᖃᖁᓪᓗᒋᑦ. ᐊᒻᒪᓗᑦᑕᐅᖅ ᐅᖃᕈᒪᓪᓗᖑ 

ᑖᒃᑯᐊ ᑐᐊᕕᕐᓇᖅᑐᒃᑯᑦ ᕿᒫᕖᑦ ᐊᒃᓱᐊᓗᒃ 

ᑕᑕᖃᑦᑕᕐᒪᑕ. ᒫᓐᓇ ᑮᓇᐅᔭᖅᑕᖃᓐᖏᑦᑎᐊᖅᑐᖅ 

ᐃᑲᔪᖅᑐᐃᔾᔪᑎᒃᓴᓂᒃ ᐊᕐᓇᓂᒃ ᕿᑐᕐᖓᖏᓐᓂᒡᓗ 

ᐋᓐᓂᖅᓱᖅᑕᐅᖃᑦᑕᖅᑐᓂᒃ 

ᕿᒫᕕᒃᓴᕆᓂᐊᖅᑕᖏᓐᓄᑦ ᐃᓅᓯᖏᓐᓂᒃ ᐃᒻᒥᓂᒃ 

ᐃᓅᔪᓐᓇᖅᓯᖁᓪᓗᒋᑦ.  

 

ᓄᓇᕗᒻᒥ ᐊᖏᕐᕋᖃᓐᖏᑦᑐᓄᑦ 

ᐸᕐᓇᐅᑎᓕᐊᕆᔭᐅᔪᓄᑦ ᑖᓐᓇ ᕿᒥᕐᕈᓇᒃᑕᐅᖕᒪᑦ 

ᕿᒥᕐᕈᓂᐊᕐᒪᑕ ᐃᒡᓗᖃᖅᑎᑦᑎᑲᐃᓐᓇᕈᓐᓇᕐᒪᖔᑦ 

ᖃᐅᔨᓴᐃᓗᑎᒃ. ᑕᐃᒪᓐᓇ ᒐᕙᒪᒃᑯᑦ ᑎᓕᐅᖅᐸᒃᑲ 

ᑮᓇᐅᔭᓂᒃ ᐊᑐᐃᓐᓇᐅᖁᓪᓗᒋᑦ 

ᑮᓇᐅᔭᓕᐅᕋᓱᐊᓐᖏᑦᑐᓄᑦ ᑎᒥᐅᔪᓄᑦ 

ᐊᐅᓚᑦᑎᖃᑦᑕᕐᓂᐊᕐᒪᑕ  

ᐊᑐᖅᑕᐅᑲᐃᓐᓇᖃᑦᑕᕐᓂᐊᖅᑐᓂᒃ, ᐃᓛᒃ 

ᕿᒫᕕᐅᑲᐃᓐᓇᖃᑦᑕᕐᓂᐊᖅᑐᓂᒃ ᖃᐅᔨᓴᐃᓗᑎᒡᓗ 

ᑕᐃᒪᐃᑦᑐᓂᒃ ᓴᓇᔪᓐᓇᕐᒪᖔᑕ ᖃᐅᔨᓴᐃᓗᑎᒃ. 

ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐊᕐᕕᐊᑦ ᐅᐊᖕᓇᖓᓄᑦ 

ᑎᑭᕋᕐᔪᐊᕐᒧᓪᓗ, ᒥᔅᑕ ᒪᐃᓐ. 

ᐃᓱᒪᒋᔭᖏᑦ ᒪᓕᒐᒃᓴᖅ 4 

ᐱᓐᖑᖅᑎᑕᐅᓂᖓᓄᑦ (ᒪᐃᓐ)  

 

ᒪᐃᓐ: ᒪ’ᓇ ᐃᒃᕼᐃᕙᐅᑖᓚᖅᑲᔭᖅᑲᔭᖅᐸᒋᑦ, 

ᐅᖃᖅᑎᑦᓯᔩ.  

 

>>ᐃᒡᓚᖅᑐᑦ 

 

ᒪᓕᒐᓕᐅᖅᑎᐅᖃᑎᒃᑲ, ᓯᕗᓕᐅᖅᑎ, 

ᒥᓂᔅᑕᒋᔭᐅᔪᑦ. ᒫᓐᓇ ᐅᖃᖅᑎᑦᓯᔩ, 

ᓂᕈᐊᖅᑎᒋᕼᐃᒪᔭᒻᓄᑦ ᐅᖃᕈᐊᖅᑐᖓ 

ᐊᐃᕼᐅᐊᓕᕋᒪ, ᐃᖃᓪᓕᐊᓇᓪᓗᐊᕆᐊᖅᑕᖅᑐᓂᒃ, 

ᐊᖑᓇᕼᐅᕋᓗᒃᑕᖅᖢᓂᓪᓗ ᑐᕼᐅᒐᓗᐊᖅᐳᖓ, 

ᑭᕼᐃᐊᓂ ᐱᓕᕆᐊᒃᕼᐊᖃᕋᑉᑕ ᐊᖏᔪᒥᒃ 

ᒪᓕᒐᓕᐅᖅᑎᐅᖃᑎᒃᑲ ᐅᐱᒋᕼᐅᐊᖅᖢᒋᑉᓗ ᐅᑉᓗᒥ 

ᓂᑯᕕᑦᑐᖓ. 

 

ᐃᑉᐸᒃᕼᐊᖅ ᐃᓛᒃ ᐅᓐᓄᐊᖅ, ᑕᐃᒻᓇ ᑮᓇᐅᔭᑦ 

ᐊᑐᖅᑐᒃᕼᐊᐃᑦ 2018-19-ᒧᑦ ᐊᖏᓚᐅᕋᑉᑎᒍᑦ ᒫᓂ 

$1.6 ᐱᓕᐊᐸᓗᐃᑦ ᐊᖏᓚᐅᕋᑉᑕ ᐊᖏᖃᑎᒌᒃᖢᑕ. 

ᐅᖃᓕᒫᒐᒃᕼᐊᑦ ᐊᒥᕼᐆᓚᐅᖅᑑᒐᓗᐃᑦ, ᓈᕼᐅᑎᑦ 

ᐊᒥᕼᐆᑦᓗᑎᒃ, ᐃᓛᓐᓂᒃᑯᓪᓗ 

ᓇᑯᓐᓇᒻᒥᐊᓕᖅᖢᑎᒡᓗ ᐱᓚᐅᕐᒪᑕ.  

 

ᑭᕼᐃᐊᓂ ᐅᕙᒍᑦ ᑕᕝᕙ ᓄᓇᕗᒻᒥᐅᓂᒃ 

ᐱᓕᕆᒍᑉᔨᒐᑉᑕ. ᑕᕝᕗᖓ ᐃᓕᔭᐅᕼᐃᒪᒐᑉᑕ 

ᐃᕼᐅᒪᓕᐅᖅᑎᐅᖁᔭᐅᑉᓗᑕ ᐊᖏᕐᓗᑕ, 

ᐊᖏᖏᓪᓗᑕ. ᑕᕝᕙ 

ᐱᓕᕆᐊᖅᐳᑦ. ᐃᓛᓐᓂᒃᑯᑦ ᓇᓗᓇᖅᑕᖅᑑᒐᓗᐊᖅ 

ᖃᐅᔨᒫᓂᒃ ᑐᑭᕼᐃᐅᒫᓂᑦᓯᐊᖅᑕᖏ’ᓗᑕ ᑭᕼᐃᐊᓂ. 

ᑕᕝᕙ ᐱᓕᕆᐊᕆᒐᑉᑎᒍ. 

 

ᑕᕝᕙ ᑭᒡᒐᖅᑐᖅᑕᒃᑲ ᒫᓐᓇ ᐅᖃᐅᑎᕼᐅᐊᒐᒃᑲ 

ᐳᐃᒍᖅᕼᐃᒪᓐᖏᑦᑐᖓ ᐃᓕᑉᕼᐃᓐᓂᒃ 

ᐊᕐᕕᐊᕐᒥᐅᓂᒃ ᑎᑭᕌᕐᔪᐊᕐᒥᐅᓂᒃ. 

ᖁᕕᐊᕼᐅᓪᓚᕆᒃᑐᖓ ᕼᐅᓕ 

ᓂᕈᐊᓚᐅᖅᕼᐃᒪᒐᑉᕼᐃ ᐅᕙᒻᓂᒃ, ᐊᒻᒪ 

ᒪᓕᒐᓕᐅᖅᑎᑐᐃᓐᓇᐅᔪᖓ ᑕᕝᕙᓂ 

ᐱᓕᕆᑐᐃᓐᓇᕐᓂᐊᖅᑐᖓ. ᐱᔫᒥᕼᐅᐊᑉᓚᓈᖏᑦᑐᑦ 

ᕼᐃᕗᓕᖅᑎᕈᕐᓂᕐᒧᑦ, ᒥᓂᔅᑕᕈᕐᓂᕐᒧᑦ 

ᐅᖃᖅᕼᐃᒪᔪᑐᖃᐅᓚᐅᕋᒪ ᓂᕈᐊᒐᒃᕼᐊᐅᑎᑉᓗᖓ. 

ᒪᓕᒐᓕᐅᖅᑎᑐᐃᓐᓇᐅᓂᐊᖅᑐᖓ 

ᐊᐱᕆᔭᐅᑦᑕᓚᐅᕋᒪ. ᑕᕝᕙ ᕼᐅᓕ, 

ᕼᐅᓐᓂᖅᕼᐃᒪᖏᑦᑐᖓ. ᓂᕈᐊᖅᑎᒋᕼᐃᒪᔭᒃᑲ 

ᐳᐃᒍᖅᕼᐃᒪᓐᖏᑕᒃᑲ ᐊᒻᒪ ᐊᕐᕕᐊᕐᒥᐅᓪᓗ 

ᑎᑭᕋᕐᔪᐊᕐᒥᐅᓪᓗ ᑕᕝᕙᓂ ᐃᒡᓘᑉ ᐃᓗᐊᓂ 

ᑭᒡᒐᖅᑐᖅᑐᐃᓐᓇᕐᓂᐊᕋᒃᑲ ᐊᒃᕼᐅᕈᕐᓗᖓ. 

 

ᐊᐅᔭᐅᖅᕼᐃᐅᑦᓯᐅᕐᓂᐊᖅᐳᕼᐃ ᐊᒻᒪᓗ 

ᐅᓗᕆᐊᓇᖅᑐᒧᑦ ᑎᑭᑕᐅᑦᑕᐃᓕᓗᕼᐃ 

ᓄᓇᒨᓕᐊᕋᓗᑉᓂᐊᕌᖓᑉᕼᐃ ᐅᐃᒪᔭᐃᖅᑕᑉᓗᕼᐃ. 

ᒪ’ᓇ ᐅᖃᖅᑎᑦᓯᔩ. 

 

>>ᐸᑦᑕᑐᑦᑐᖅ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ, 

ᒪᓕᒐᓕᐅᖅᑎ ᐃᖃᓗᐃᑦ-ᑕᓯᓗᖕᒧᑦ, ᒥᔅᑕ ᕼᐃᒃᔅ. 

ᐃᓕᓐᓂᐊᕐᕕᐊᓗᒻᒥ ᐃᓱᓕᒃᓯᕋᑖᓚᐅᖅᑐᑦ 

ᓄᓇᕗᒥ (ᕼᐃᒃᔅ)  

  

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᔫᓂᒦᓕᕐᒪᒐᑦᑕ ᑎᖕᒥᐊᓂᓪᓗ ᑕᑯᕙᓪᓕᐊᓪᓗᖓ 

ᑕᒪᓐᓇᓗ ᐊᐅᒃᐸᓪᓕᐊᔪᒻᒪᕆᐅᓪᓗᓂ ᐃᑉᐸᒃᓴᖅ 

ᒪᖁᓚᐅᖅᑎᓪᓗᒍ. 

 

ᐅᖃᖅᑏ, ᑕᐃᒪᓕ ᐱᕕᖃᕐᓂᓐᓂ ᐅᐱᒋᔪᒪᔭᒃᑲ 

ᑕᐃᒃᑯᐊ ᐃᓱᓕᑦᑎᓚᐅᖅᑐᑦ ᐃᖃᓗᖕᓂᑑᓐᖏᑦᑐᖅ 

ᓄᓇᕗᓕᒫᒥ. ᑕᐃᒪ ᐅᖃᐅᓯᖃᐃᓐᓇᐅᔭᕋᑦᑕ 

ᒪᒃᑯᒃᑐᐃᑦ ᐱᒻᒪᕆᐅᓂᖏᓐᓂᑦ ᓯᕗᓂᒃᓴᑦᑎᓐᓄᑦ 

ᓄᓇᕗᒻᒥ ᑕᐃᒪ ᐅᓪᓗᒥ ᐱᒻᒪᕆᐅᓂᖅᐹᖑᓯᒪᓕᕐᒪᑦ 

ᑕᒪᒃᑯᐊ ᒪᒃᑯᒃᑐᑦ ᐅᓄᕐᓂᖏᑦ ᑕᑯᓪᓗᒋᑦ 

ᐱᕕᖃᖅᑎᑕᐅᓂᖏᓪᓗ ᐃᓕᓐᓂᐊᕐᓂᕐᒧᑦ 

ᓄᓇᕗᒻᒥᐅᓄᑦ. ᑕᐃᒪᓕ ᓯᕗᓂᒃᓴᑦᑎᐊᕙᖕᒥᒃ 

ᓂᕆᐅᒋᐊᖃᖅᐳᑦ.  

 

ᑕᐃᒪ ᐱᒻᒪᕆᐅᖅᑰᖅᑐᖅ ᐃᒪᓐᓇ 

ᐅᔾᔨᕆᔭᕆᐊᖃᕋᑦᑎᒍᑦ ᑕᐃᒃᑯᐊ ᒪᒃᑯᒃᑐᐃᑦ 

ᑕᐃᒪᓐᓇ ᐋᖅᑭᒃᓱᐃᓂᕆᖃᑦᑕᖅᑕᑦᑎᓐᓂᒃ 

ᒪᓕᒐᓕᐅᕐᕕᖕᒥ. ᐅᖃᖅᑏ, ᑕᐃᒃᑯᐊ 

ᐃᓕᓐᓂᐊᖅᑎᐅᔪᑦ ᐃᓱᓕᑦᑎᕙᓪᓕᐊᔪᑦ 

ᐃᓕᓐᓂᐊᕐᕕᖕᒦᑦᑐᓪᓗ ᓯᕗᓂᒃᓴᕆᒐᑦᑎᒍᑦ ᐊᒻᒪᓗ 

ᓂᕈᐅᑦᑎᐊᖅᐳᖓ ᓯᕗᓂᒃᓴᑦᑎᐊᕙᒻᒪᕆᖕᒥᒃ.  

 

ᑖᒃᑯᐊᓗ ᒪᓕᒐᓕᐅᖅᑎᐅᖃᑎᒃᑲ ᓄᓇᕗᓕᒫᒧᓪᓗ 

ᐊᑦᑕᕐᓇᓐᖏᑦᑐᒥᒃ ᐊᐅᔭᖃᕐᓂᐊᖅᐳᓯ ᐃᓚᔮᓯᓗ 

ᐊᐅᓪᓚᖃᑎᒋᓕᕈᔅᓯᐅᒃ ᑖᒃᑯᓂᖓ ᓴᓂᓕᑦᑎᓐᓂᒃ 

ᑕᑯᓇᖃᑦᑕᖅᑕ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐊᐃᕕᓕᖕᒧᑦ, ᒥᔅᑕ ᓇᑦᓯᖅ. 

ᐋᓐᓂᐊᓯᐅᖅᑎᐅᓂᕐᒥᒃ ᐃᓱᓕᒃᓯᔪᖅ ᓴᓪᓕᓂ 

(ᓇᑦᓯᖅ)  

ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ, ᐅᑉᓛᒃᑯᑦ ᑕᐃᒃᑯᐊᓗ 

ᓇᐅᔮᕐᒥᐅᑕᐃᓪᓗ ᓴᓪᓗᕐᒥᐅᑕᐃᓪᓗ ᐅᑉᓛᒃᑰᖅᐸᒃᑲ. 

ᐅᐱᕐᖔᖅ ᑕᒡᕗᓐᖓᕋᑉᑕ ᑖᓐᓇ ᐅᑉᓗ 

ᐅᖓᓯᒃᑐᐊᓘᔮᓚᐅᖅᑐᖅ ᑲᑎᒪᒋᐊᕐᓂᐊᓕᕋᑦᑕ. 

ᑎᑭᕈᓘᔭᕐᒥᖕᒪᑦ ᓇᖏᖅᓱᑕ ᖁᕕᐊᑉᐳᒍ. ᕼᐃᓖ?  

 

>>ᐃᒡᓚᖅᑐᑦ 

>>ᐸᑦᑕᑐᖅᑐᑦ 

 

ᓱᓇᓗᒃᑖᖅ ᐊᓂᒍᓲᖑᖕᒪᑦ 

ᐅᐱᓐᖔᕌᐱᐅᒐᓗᐊᖅᑎᓪᓗᒍ 

ᑕᒫᓃᒍᓐᓇᕈᓘᔭᖅᑲᐅᒐᑦᑕ 

ᐊᖏᖃᑎᒌᓐᖏᓕᖅᐸᒃᑲᓗᐊᖅᖢᑕ ᑭᓯᐊᓂ 

ᓄᓇᕗᒻᒥᐅᓂᒃ ᐱᔾᔪᑎᖃᕋᑦᑕ.  

 

ᐃᑉᐸᒃᓴᖅ ᐅᖃᖅᑏ, ᑖᓐᓇ 

ᐃᓕᓐᓂᐊᕌᓂᒃᑐᑯᓘᓚᐅᖅᑐᖅ 

ᓇᔭᓐᖑᐊᓐᖑᖅᑐᑯᓗᒃ ᐊᒃᓱᐊᓗᒃ ᓴᕆᒪᒋᒐᑦᑎᒍᑦ 

ᓴᕆᒪᓇᕐᒪᑦ ᓴᓪᓕᕐᒥᐅᑕᑯᓗᒃ ᑕᐃᓐᓇ 

ᐃᑦᑐᑲᓪᓚᒃᑯᑦ, ᐃᑦᑐᑲᓪᓚᐅᓂᕋᖃᑦᑕᕋᑦᑎᒍᐃᓐᓇ 

ᐊᑖᑕᑯᓗᐊ, ᐸᓐ ᐃᐅᓪ, ᐊᒻᒪ ᐊᓈᓇᑯᓗᐊ ᕉᓯ.  

 

ᐊᒃᓱᐊᓗᒃ ᑖᓐᓇ, ᐅᖃᖅᑏ, 

ᓴᕆᔭᕆᔭᒻᒪᕆᐊᓗᒋᒐᑉᑎᒍᑦ ᓇᔭᓐᖑᐊᖃᕐᓂᐊᓕᕋᑦᑕ 

ᓴᓪᓕᕐᒥᐅᑕᐅᔪᒪᓪᓗᓂᓗᒎᖅ ᓅᑦᑐᒪᓐᖏᒻᒪᒎᖅ 

ᓄᓇᑦᑎᓐᓂ, ᐊᒃᓱᐊᓗᒃ ᓴᕆᒪᓇᖅᑐᖅ.  

 

>>ᐸᑦᑕᑐᖅᑐᑦ 

 

ᐃᓱᐊᓐᖏᓕᕌᖓᒪ 

ᐋᓐᓂᐊᕐᕕᖕᒨᖓᐅᒐᔪᓐᖏᑦᑐᐊᓘᒐᓗᐊᕋᒪ 

ᐊᔪᓕᓪᓚᕆᒃᑳᖓᒪ ᑭᓯᐊᓂ 

ᐋᓐᓂᐊᕐᕕᖕᒨᓐᖓᐅᓲᖑᒐᒪ. ᐃᓱᐊᖅᑎᐊᕈᓐᓃᑐᐊᕈᒪ 

ᐅᖃᖅᑏ, ᐋᓐᓂᐊᕐᕕᓕᐊᖃᑦᑕᓚᖓᓕᖅᑐᖓ.  

 

>>ᐃᓪᓚᖅᑐᑦ 

 

ᐅᐱᕐᖔᖅ ᐊᐅᔭᖅᓯᐅᑦᑎᐊᕐᓂᐊᖅᐳᓯ, ᑕᑯᔪᒫᕐᒥᔪᒍᑦ. 

ᖃᐅᔨᒪᔪᑎᕈᓘᔭᓕᖅᓱᑕᓗ ᖃᓄᐃᑦᑑᖕᒪᖔᑦᑕ, 

ᐃᓚᒌᓪᓚᕆᓕᖅᑐᒍᑦ ᑕᕝᕙᓂ ᐃᒡᓗᒥ. ᖁᔭᓐᓇᒦᒃ,  

ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄᑦ, ᒥᔅᑕ ᔪᐊᓇᓯ.  

2018-ᒥ ᐃᓕᓐᓂᐊᕐᕕᐊᓗᒻᒥ ᐃᓱᓕᒃᓯᔪᑦ 

ᑭᒻᒥᕈᒻᒥ (ᔪᐊᓇᓯ)  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᓇᑯᕐᒦᒃ, ᐅᖃᖅᑏ 

ᐊᒻᒪᓗ ᐅᓪᓛᒃᑰᖅᐸᒃᑲ ᕿᑭᖅᑖᓘᑉ ᓂᒋᐊᓂᒥᐅᑦ, 

ᑭᒻᒥᕈᕐᒥ, ᑭᓐᖓᕐᓂᓗ.  

 

ᐅᖃᖅᑏ, ᐅᓪᓗᒥ ᓂᑯᕕᒍᑎᖃᖅᑐᖓ 

ᐅᐱᒍᔪᒪᓪᓗᒋᑦ ᖁᕝᕙᓯᓐᓂᓖᑦ 12-ᒥᑦ 

ᐃᓱᓕᑦᓯᖃᑕᐅᓚᐅᖅᑐᑦ ᑕᐃᑲᓂ ᑭᒻᒥᕈᕐᒥ 

ᖃᖅᑲᓕᐅᑉ ᐃᓕᓐᓂᐊᕐᕕᖓᓂ. ᑖᒃᑯᐊᖑᕗᑦ:  

 

 ᒦᑲ ᑎᒥᓛ,  

 ᐊᓕᓴ ᑯᓗᓛ,  

 ᓚᐃᓚ ᐅᓈᓕᒃ,  

 ᓄᓱᑦᑕ ᓯᒥᐅᓂ ᐸᓪᓗᖅ,  

 ᑖᒥ ᓚᐃᑕ,  

 ᐸᑦᓴᐅᖅ ᐊᖅᐱᒃ, ᐊᒻᒪᓗ  

 ᐃᖃᓕᒃ ᐸᓪᓗᖅ.  

 

ᐅᖃᖅᑏ, ᑖᒃᑯᐊ 

ᐃᓕᓴᕆᔭᐅᔾᔪᑎᑖᕐᓂᐊᓕᖅᑎᓪᓗᒋᑦ ᖁᕝᕙᓯᓐᓂᓕᒃ 

12-ᒥ ᐃᓱᓕᒃᑎᓯᒪᓂᖏᓐᓄᑦ ᐅᐱᒋᑦᓯᐊᖅᐸᕗᑦ 

ᐊᒻᒪᓗ ᐅᓪᓗᒥ ᖁᕕᐊᓲᑎᖃᕐᓂᐊᖅᑎᓪᓗᖏᑦ 

ᐃᓱᓕᑦᓯᓂᖏᓐᓄᑦ, 

ᑕᐃᑲᓃᖃᑕᐅᒍᓐᓇᖏᒃᑲᓗᐊᕐᓗᖓ 

ᖁᕕᐊᓱᖃᑎᒋᕙᒃᑲ ᐊᒻᒪᓗ ᖃᐅᔨᒪᖁᕙᒃᑲᓗ 

ᐃᑲᔪᖅᑐᑦᓯᐊᕋᒃᑭᑦ ᓲᕐᓗ ᖁᕕᐊᓇᖅᑐᒥᑦ ᐊᑐᕐᒪᑕ 

ᐃᓅᓯᕐᒥᒃ ᑲᔪᓯᕙᓪᓕᐊᓂᖃᖁᓪᓗᒋᑦ.  

 

ᐅᖃᖅᑏ, ᑕᐃᒪᑐᖅ ᑖᒃᑯᐊ ᐃᓕᓐᓂᐊᕐᓂᕐᒥᓂᒃ 

ᓇᐅᒃᑯᑐᐃᓐᓇᖅ ᑲᔪᓰᓐᓇᖁᓂᐊᖅᐸᒃᑲ 

ᐊᔾᔨᒌᓐᖏᑦᑐᓂᑦ ᐊᑐᕐᓗᑎᑦ 

ᐱᕕᒃᓴᖅᑖᒃᑲᓐᓂᕐᓂᐊᕐᒪᑕ, 

ᒪᑐᐃᖅᐸᓪᓕᐊᒍᑎᒋᔭᐅᓗᑎᑦ. ᖃᐅᔨᒪᒐᑦᑕᐃᓛᒃ 

ᐃᓕᓐᓂᐊᖅᓯᒪᓂᒃᑯᑦ ᑭᓯᐊᓂ ᓴᓇᖅᑯᑎᑖᕐᓇᕐᒪᑦ 

ᐊᒻᒪᓗ ᑐᓴᐃᓐᓇᖃᑦᓴᕋᓗᐊᖅᓱᑕ ᐃᓕᓐᓂᐊᕐᓂᖅ 

ᐱᒻᒪᕆᐅᓂᖓᓂᒃ ᑭᓯᐊᓂᑦᑕᐅᖅ ᓱᒻᒪᑦ 

ᐱᒻᒪᕆᐅᓂᖓᓂᒃ 

ᐃᓱᒪᔅᓴᖅᓯᐅᕈᑎᖃᒋᐊᒃᑲᓐᓂᖃᑦᑕᖅᑕ.  

ᐅᖃᖅᑎᑦᑎᔩ, ᑖᒃᑯᐊ ᖁᔭᓕᕙᒃᑲ 

ᐃᓱᓕᒃᑎᖃᑕᐅᔪᑦ, ᐅᐱᒋᓪᓗᒋᑦ.  

 

ᑭᓯᐊᓂᑦᑕᐅᖅ ᓇᑯᕐᒦᕈᒪᑦᓯᐊᖃᒃᑲ 

ᐊᖏᔪᖅᑳᕆᔭᖏᑦ, ᐃᓚᓐᓇᕆᔭᖏᑦ, ᐱᖃᑎᒋᔭᖏᑦ, 

ᐃᓕᓐᓂᐊᖅᑐᓕᕆᔩᑦ ᑲᑎᒪᔨᖏᑦ, ᐃᓐᓇᐃᑦ 

ᐊᒻᒪᑦᑕᐅᖅ ᐱᓗᐊᖅᑐᒥᒃ ᐃᓕᓴᐃᔨᖏᑦ ᐊᒻᒪᓗ 

ᐃᓕᓐᓂᐊᕐᕕᒻᒥ ᐃᖅᑲᓇᐃᔭᖅᑎᐅᖃᑕᐅᔪᑦ. ᑖᒃᑯᐊ 

ᐃᑲᔪᖅᑕᐅᓪᓗᑎᑦ ᐅᓪᓗᒥᒧᑦ ᑎᑭᒍᓐᓇᕐᓂᐊᕐᒪᑕ 

ᐃᓱᓕᒃᑎᓂᖏᓐᓄᑦ. ᐅᐱᒋᕙᑦᓯ 

ᖁᕕᐊᓱᖃᑎᒋᕙᑦᓯᓗ (ᑐᓵᔨᑎᒍᑦ) ᐅᐱᒋᕙᑦᓯ 

ᖃᖅᑲᓕᕐᒥ ᐃᓕᓐᓂᐊᖅᑏᑦ 2018-ᒥᑦ 

ᐃᓕᓐᓂᐊᖅᑏᑦ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐊᕐᕕᐊᑦ-ᓂᒋᐊᓄᑦ, ᒥᔅᑕ ᓴᕕᑲᑖᖅ.  

2018-ᒥ ᐃᓕᓐᓂᐊᕐᕕᐊᓗᒻᒥ ᐃᓱᓕᒃᓯᔪᑦ 

ᐊᕐᕕᐊᓂ (ᓴᕕᑲᑖᖅ)  

 

ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. 

ᐊᕐᕕᐊᕐᒥᐅᑦ ᐅᑉᓗᒃᑰᑦᓯᐊᖅᐸᒃᑲ. ᐅᖃᖅᑏ, ᑖᒃᑯᐊ 

ᖁᕝᕙᓯᖕᓂᓖᑦ 12-ᓂᒃ ᐃᕼᐅᓕᒃᓯᓂᐊ, 

ᐱᐊᓂᒃᕼᐃᓂᐊᑦ ᖁᕕᐊᕼᐅᖃᑎᒋᕼᐅᐊᖅᐸᒃᑲ. 

ᑖᒃᑯᐊ 40-ᐅᖕᒪᑕ ᑖᒃᑯᐊ ᐃᓕᓐᓂᐊᕌᓂᖕᓂᐊᑦ 

ᐊᕐᕕᐊᒥ 40. 

 

>>ᐸᑦᑕᑐᖅᑐᑦ 

 

ᑖᒃᑯᐊ ᐊᑎᖏᑦ ᑕᐃᒍᐊᖅᖢᒋᑦ ᑖᒃᑯᐊ 

ᐱᐊᓂᒃᕼᐃᓂᐊᑦ, ᐊᒻᒪ ᐅᖃᐅᑎᒍᐊᕐᒫᖅᖢᒋᑦ ᑖᓐᓇ 

ᖁᕝᕙᓯᖕᓂᓕᒃ 12-ᒥᒃ ᐱᐊᓂᒃᑳᖓᑕ, ᑖᓐᓇ 

ᐃᕼᐅᓕᓐᖏᒻᒪᑦ. ᑕᐅᕗᖓ ᐅᖓᑖᓄᑦ 

ᐃᓕᓐᓂᐊᕆᐊᒃᑲᓐᓂᒥᐊᑦᑕᕆᑦᓯ 

ᐃᓕᓐᓂᐊᒃᑲᓐᓂᕐᓗᓂ ᐱᕚᓪᓕᕐᓇᓐᖑᐊᒥᐊᕐᒪᑦ.  

 

ᐅᖃᖅᑏ, ᑕᕝᕙ ᑖᒃᑯᐊ 40-ᔪᑦ ᐃᕼᐅᓕᑦᓯᓂᐊᑦ 

ᖁᕝᕙᓯᓐᓂᓕᒃ 12-ᒥᑦ ᐊᕐᕕᐊᓂ:  

 

 ᕗᕋᐃᔭᓐ ᓄᑲᖅᖠᖅ ᐊᒡᓘᒃᑲᖅ,  

 ᐋᑕᒥ ᐋᖕᒪᖅ,  

 ᔮᓂ ᐊᒪᕈᕐᔪᐊᖅ,  

 ᑳᑎᔅ ᐊᖓᓕᒃ,  

 ᔪᐃ ᐊᕐᓇᑦᓯᐊᖅ,  

 ᕋᓇᐃ ᐊᓇᐅᑕᓕᒃ,  

 ᐊᐃᐳᕉᓪ ᐊᕐᓗᒃ,  

 ᑳᓘᔅ ᐊᕐᓈᓛᖅ,  

 ᑳᑕᓖᓐ ᐋᕈᐊᓛᖅ,  

 ᓘᓯ ᐊᐅᓚᔾᔪᑦ,  

 ᕗᕌᓐᑕᓐ ᑰᓕ,  

 ᐹᓪ ᐃᖓᐅᔪᖅ,  

 ᓚᑮᓴ ᕕᓕᓐ,  

 ᔮᔅᒥᓐ ᒋᕕᓐᔅ,  

 ᕕᓕᒃ ᕼᐊᓚᐅᒃ,  

 ᒫᑎᐅ ᐃᑉᓚᐅᑦ,  

 ᒪᐃᑯᓪ ᐃᕐᓂᖅ,  

 ᔫ ᐃᓚᖏᐊᔪᖅ,  

 ᐸᐅᓗᓯ ᐃᓱᒪᑕᕐᔪᐊᖅ,  

 ᑎᒧᑎ ᐃᕗᓂᕐᔪᒃ,  

 ᒪᑲᐃᓚ ᖃᑉᓗᑦᓯᐊᖅ,  

 ᕕᑭ ᖃᑉᓗᑦᓯᐊᖅ,  

 ᑯᕆᔅᑐᓪ ᑲᓗᐊᖅ,  

 ᓰᐸ ᑲᑦᓱᐊᖅ,  

 ᑖᓇ ᑭᒍᓯᐅ’ᓈᖅ,  

 ᐳᕆᓯᓚ ᑭᒍᓯᐅ’ᓈᖅ,  

 ᔨᐅᕆᒥ ᕿᑎᖅᖠᓗᒃ,  

 ᓯᐅᕈᓪ ᑲᓪᓗᒃ,  

 ᑭᐊᕙᓐ ᒧᕐᔪᕐᓂᖅ,  

 ᐄᕙ ᒪᒃᐸ,  

 ᐅᐃᓐ ᒪᒃᐸᒃ,  

 ᑕᒦᑐᕋᔅ ᓄᑕᕋᓱᓐᓂᖅ,  

 ᐊᐃᑐᕆᐊᓐ ᐅᖃᑦᓯᐊᖅ,  

 ᒨᓯᔅ ᐅᖃᑦᓯᐊᖅ,  

 ᐱᓕᑉ ᐅᖃᑦᓯᐊᖅ,  

 ᓇᖕᒪᓕᒃ ᖃᓈᑦᓯᐊᖅ,  

 ᒪᐃᑯ ᓯᕗᐃ,  

 ᔮᓐ ᓄᑲᖅᑎᖅ ᑑᒑᖅ,  

 ᕼᐊᓕ ᐋᓐ ᐅᓗᐊᓪᓗᐊᖅ,  

 ᔮᓐ ᐅᓗᐊᓪᓗᐊᖅ.  

 

ᑖᑉᑯᐊ ᖁᕕᐊᕼᐅᖃᑎᒋᓂᐊᕋᑉᑭᑦ ᐱᐊᓂᒃᑲᑉᕼᐃ 

ᑖᑉᑯᐊ ᐊᒥᓱᒥᐊᑦᓯᐊᖑᖕᒪᑕ 40 

ᖁᕕᐊᕼᐅᖃᑎᒋᕙᒃᕼᐃ. ᐊᒻᒪ ᑕᐃᑉᑯᐊ 

ᐊᖏᔪᖄᖑᔪᑦ ᐅᑉᓛᑕᒫ 

ᑐᐸᖅᕼᐃᕙᓚᐅᖅᑎᓕᐅᖅᑎᑕᖅᕼᐅᓂ 

ᐃᓕᓐᓂᐊᖁᔨᑦᑕᖅᖢᑎᒃ ᐱᐊᓂᖕᒪᑕ 

ᖁᕕᐊᕼᐅᖃᑎᒋᕙᑉᕼᐃ. ᒪᑦᓇ ᐃᒃᕼᐃᕙᐅᑕᖅ, 

ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐅᖃᐅᓯᖏᑦ. ᒪᓕᒐᓕᐅᖅᑎ ᑲᖏᖅᖠᓂᐅᑉ 

ᓂᒋᐊᓄᑦ, ᒥᔅᑕ ᑯᓱᒐᖅ.  

ᐱᓕᕆᓂᖓ ᓂᕈᐊᖅᑎᒥᓂᒃ ᑭᒡᒐᖅᑐᐃᓗᓂ 

(ᑯᓱᒐᖅ)  

ᐊᖓᔪᖅᑳ ᖁᐊᓴ ᑯᓱᒐᖅ: ᐅᑉᓚᒃᑯᑦ ᐅᖃᖅᑎᑦᓯᔩᑦ. 

ᑲᖏᖅᖠᓂᕐᒥᐅᑦ ᐅᑉᓛᒃᑯᑦ ᖁᕕᐊᓇᖅ ᐅᐱᕐᖓᒥᒻᒪᑦ 

ᐃᓛᒃ ᐊᐅᔭᕐᒥᖕᒪᑦ.  
 

ᑖᒃᑯᐊ ᐅᖃᐅᑎᔪᒪᑐᐃᓐᓇᖅᖢᒋᑦ 

ᑲᖏᖅᖠᓂᕐᒥᐅᑕᐃᑦ ᖁᕕᐊᓱᑉᐳᖓ ᑕᒫᓂ 

ᑭᒡᒐᖅᑐᖅᖢᒋᑦ ᓴᕆᒪᒋᕙᒃᑲ ᐅᑉᓗᑕᒫᑦ 

ᐊᒃᓱᕉᑎᒋᑉᓗᒋᑦ ᑲᖏᖅᖠᓂᕐᒥᐅᑕᐃᑦ 

ᐱᓕᕆᖃᑦᑕᕋᒪ ᑖᓐᓇ ᐱᓕᕆᐊᕆᔪᒪᓚᐅᕋᑉᑯ 

ᖁᕕᐊᒋᕙᕋ ᐅᓐᓄᐊᖅᓰᖃᑦᑕᕋᓗᐊᕈᑦᑕ 

ᓴᐱᓐᖏᓚᖓ ᐱᓕᕆᐊᕆᔪᒪᓚᐅᕋᑉᑎᒍ ᑕᒪᑉᑕ. ᒥᔅᑕ 

ᒪᐃᓐ ᐅᖃᖅᑲᐅᔭᖏᑦ ᑕᒪᑉᑕᓗᑦᑖᖅ 

ᐅᖃᕈᓐᓇᖅᑰᕋᑉᑎᒍ ᑭᒡᒐᖅᑐᐃᑦᓯᐊᕈᒪᓂᑦᑎᓐᓂᑦ 

ᓄᓇᖅᑲᑎᑉᑎᓐᓂᑦ. ᐃᓛᓐᓂᑦ 

ᐊᒃᓱᕈᕐᓇᖅᓯᓚᐅᖅᐸᖕᒥᔫᒐᓗᐊᖅ ᓄᓇᑉᑎᓐᓃᒻᓇᖅ 

ᐱᓕᕆᐊᖃᖃᑦᑕᖏᑦᑐᐊᓘᒐᑉᑕ ᓄᓇᕗᓗᑦᑖᖅ ᓲᕐᓗ 

ᐊᑕᐅᓯᐅᓕᖅᖢᒍ ᐱᓕᕆᐊᕆᓇᓱᒋᐊᖃᕋᑉᑎᒍᑦ 

ᑭᓯᐊᓂ ᖁᕕᐊᓇᖅᑐᖅ.  
 

ᓴᕆᒪᕆᔪᒪᑉᓗᒋᑦ ᑕᐃᒃᑯᐊ 

ᐃᓕᓐᓂᐊᕌᓂᓚᐅᖅᑐᑯᓗᐃᑦ ᒥᑭᔫᑕᐅᓂᖅᐹᓂ ᐊᒻᒪ 

ᖁᑦᑎᖕᓂᓖᑦ 4-ᒥ ᑲᖏᖅᖠᓂᕐᒥ ᓴᕆᒪᓇᖅᐳᑦ. 

ᐃᓕᓐᓂᐊᕌᓂᒃᑐᖁᑎᖃᕐᓂᐊᕐᒥᒐᑦᑕ 12-ᓂᒃ 

ᐱᐊᓂᒃᓯᓂᐊᖅᑐᓂᒃ ᑭᓯᐊᓂ ᑲᖏᖅᖠᓂᕐᒥᓪᓕ 

ᐋᒡᒌᔅᓯᒥ ᐃᓱᓕᑦᑎᔪᑦ ᓇᓪᓕᐅᓂᖅᓯᐅᕐᓂᖃᓲᖑᒐᑉᑕ 

ᑕᐃᒃᑯᓂᖓ ᐃᓕᓐᓂᐊᕌᓂᒍᑎᓂᑦ 

ᑎᑎᕌᓂᓚᐅᖅᑎᓪᓗᒋᑦ ᖁᑦᑎᖕᓂᖅᐹᒥ ᖃᐅᔨᓴᐅᑏᑦ 

ᑎᑎᕋᖅᑐᓂᒃ ᓇᓗᓇᐃᑦᓯᐊᕌᖓᑕ ᖁᑦᑎᖕᓂᓕᒃ 12-

ᒧᐊᕐᒪᕆᓐᓂᐊᕌᖓᑕ ᑭᓯᐊᓂ ᐅᔭᒥᒃᑕᐅᓕᓵᓲᖑᖕᒪᑕ 

ᑕᐃᑲᓃᑦᑐᒫᖅᐳᒍᑦ ᐋᒋᔅᒥ ᐊᒻᒪ ᐅᑭᐊᒃᓵᖅ 

ᑲᑎᒪᒋᐊᕈᑦᑕ ᓇᓗᓇᐃᕈᒫᖅᐸᒃᑲ ᑭᑑᖕᒪᖔᑕ 

ᓴᕆᒪᓇᖅᑐᖅ.  
 

ᑭᖑᓪᓕᖅᐹᒥ ᐊᐅᔭᖃᑦᓯᐊᖅᑕᑐᖅ ᐊᒻᒪ ᐃᓐᓇ 

ᐊᕐᓇᖃᕋ ᔮᓂ ᑐᓗᒐᖅ ᓇᒡᓕᐅᑎᒻᒥᖕᒪᑦ ᐅᑉᓗᒥ 

ᐊᖑᒻᒥᖕᒪᖓ ᐃᑉᐸᒃᓵᒍᑦ ᕿᒪᒋᐊᕐᓂᐊᕐᒪᔭᕋᓗᐊᕋ 

ᐅᑭᐅᖏᑎᒍᑦ. ᓇᐃᓪᓕᐅᓐᓂᖅᓯᐅᖅᓯᐊᕐᓂᐊᖅᐳᑎᑦ.  
 

ᑲᖏᖅᖠᓂᕐᒥᐅᑕᐃᑦ ᐅᑉᓗᖃᑦᓯᐊᖅᑕ 

ᕼᐊᓇᓐᓇᐅᓐᖏᒋᐊᕐᓂᐊᕐᒥᖕᒪᑦ ᐊᖃᒍᑦ 

ᐊᖏᕐᕋᕐᓂᐊᕋᒪ ᐊᐅᔭᖃᑦᓯᐊᕐᓗᑕᓗ ᖁᔭᓐᓇᒦᒃ, 

ᐅᖃᖅᑎᑦᓯᔩ.  
 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐊᒡᒍᒧᑦ ᒥᔅᑕ ᖁᐊᓴ. 
 

ᒪᓕᒐᓕᐅᖅᑎᐅᑉ ᐅᖃᐅᓯᖓ 113 - 5(2): 

ᐃᖃᓗᒐᓱᒃᑎᓪᓗᒋᑦ ᓵᓚᒃᓴᓚᐅᖅᑐᑦ 

ᐃᒡᓗᓕᖕᒥ (ᖁᐊᓴ)  
 

ᓯᕗᓕᖅᑎ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᑖᒃᑯᐊ ᓂᕈᐊᖅᑎᒃᑲ ᐅᓪᓛᒃᑯᑦ ᐊᒻᒪᓗ ᓄᓇᕗᒻᒥᐅᑦ.  
 

ᐃᓛᒃ ᐅᐱᕐᖓᒃᓵᖑᖅᑐᐊᐃᓐᓅᖕᒪᑦ ᑕᒪᓐᓇ 

ᑕᒪᑦᑕᑦᑎᐊᖅ ᑕᐃᒪᓐᓇ ᐃᒃᐱᒍᓱᑦᑎᐊᖅᑰᖅᐳᒍᑦ 

ᑕᒪᒃᑯᐊ ᐊᐅᓪᓚᑲᑕᖕᓂᐊᕐᒥᖕᒪᑕ ᑕᐃᒪ. ᐊᓪᓛᒃ 

ᒫᓐᓇ ᐊᐅᓪᓚᑲᑕᓕᕐᒥᖕᒪᑕ 

ᐅᔾᔨᖅᓱᑦᑎᐊᖁᑐᐃᓐᓇᕆᕙᒃᑲᑦᑕᐅᖅ 

ᑕᐃᒪᓐᓇᑦᓯᐊᖅ ᖁᕕᐊᓱᑦᓯᐊᕐᓂᐊᕐᒪᑕ.  
 

ᑭᓯᐊᓂ ᑕᐃᒪ ᐱᓇᓱᐊᕈᓯᕆᓚᐅᖅᑕᑦᑎᓐᓂ 

ᐅᖃᐅᓯᕆᐊᕐᔪᓚᐅᖅᑕᕋ ᐃᖃᓗᒐᓱᒃᑐᐃᑦ ᑕᐃᒃᑯᐊ 

ᐃᒡᓗᓕᖕᒥ ᓴᓂᕋᔭᖕᒥᐅᓪᓗ ᑖᒃᑯᐊ ᐊᑕᐅᑦᑎᒃᑯᑦ 

ᐃᖃᓗᒐᓱᓲᖑᖕᒪᑕ. ᑖᒃᑯᐊ ᑖᒃᑯᓂᖓ ᑕᓯᕐᓂᑦ 

ᐊᔾᔨᒌᓐᖏᑦᑐᓂᒃ ᐅᐸᒃᓯᖃᑦᑕᕐᒪᑕ. ᑕᐃᒪ ᑭᒃᑯᑦ 

ᓵᓚᒃᓴᖅᓯᒪᖕᒪᖔᑕ ᐅᖃᓚᐅᕋᒪᐃᓛᒃ 

ᐱᓇᓱᐊᕈᓯᕆᓚᐅᖅᑕᑦᑎᓐᓂ 24-ᒪᕇᑦ ᑖᒃᑯᐊ 

ᓵᓚᒃᓴᕐᓂᐊᓚᐅᕐᒪᑕ. ᐱᖓᓱᑐᓐᓇᐅᓐᖏᑦᑐᑦ 

ᑎᓴᒪᑐᐃᓐᓇᐅᓐᖏᑦᑐᑦ 24-ᒪᕇᑦ ᑭᓯᐊᓂ. ᑕᐃᒪ 

ᐊᑎᖏᑦ ᑕᒪᕐᒥᑦᑎᐊᖅ ᐱᓯᒪᓕᖅᑕᕋᓗᐊᒃᑲ ᑭᓯᐊᓂ 

ᐅᑯᐊᑐᐊᖅ ᑕᐃᓂᐊᖅᑕᒃᑲ ᐊᒥᓱᒻᒪᕆᐅᖕᒪᑕ. ᑖᓐᓇ 

ᓯᕗᓪᓕᖅᐹᖑᓪᓗᓂ, ᐅᐱᒋᕙᒃᑲ ᓵᓚᒃᓴᓚᐅᖅᑐᖅ 

ᐋᓂ ᐊᕐᓇᑦᓯᐊ, ᑕᐃᒪ ᐅᖃᓚᐅᕋᒪ $15,000-ᒥᑦ 

ᓵᓚᒃᓴᕐᓂᐊᓚᐅᕐᖓ ᑖᓐᓇ ᓵᓚᒃᓴᖅᖤᕐᒪᑦ. ᑖᓐᓇ 

ᖃᐅᔨᒪᔭᐅᑦᑎᐊᕐᒥᔪᖅ ᒪᓕᒐᓕᐅᖅᑎᐅᖃᑎᓐᓂ 

ᕿᑭᖅᑖᓗᒻᒥᓪᓗ ᑖᓐᓇ ᔫ ᐊᑕᒍᑦᑖᓗᒃ 

ᑐᒡᓕᕆᔭᐅᓐᓂᖅᖢᓂ. ᑖᓐᓇ ᑐᐱᖅᑖᖅᖢᓂ, 

ᓱᐴᔫᖅᑖᖅᖢᓂ, ᓱᐳᔫᕐᓕ ᐅᖃᐅᓯᕋ 

ᒪᓕᑐᐃᓐᓇᖅᖢᒍ, ᓯᓂᕝᕕᒃᑖᖅᖢᓕ ᒪᑯᐊ 

ᐊᐅᓪᓚᖅᑐᖅᓯᐅᑎᓂᒃ ᓵᓚᒃᓴᖦᖤᕐᓂᖅᐳᖅ, 

ᐊᐅᓪᓚᑐᖅᓯᐅᑎᓂᑦ. ᐊᒻᒪ ᑖᓐᓇ 

ᐱᖓᔪᒋᔭᐅᓐᓂᖅᑐᓂᑦ ᒫᑕ ᐊᖑᑕᐅᑦᑐᖅ. ᑖᓐᓇ 

ᐅᖅᑰᓴᐅᑎᓂᒃ ᒪᑯᓂᖓ ᐅᖅᑰᓴᐅᑎᑖᖅᑐᖅ, 

ᑕᐃᒪᐃᓐᓇᐃᑦᑐᓂᒃ ᐊᐅᓪᓚᖃᑦᑕᖅᑎᓪᓗᒋᑦ 

ᐊᑐᖅᐸᓕᕐᒥᖕᒪᑕ ᑕᐃᒪᐃᓐᓇᐃᑦᑐᒥᑦ 

ᓵᓚᒃᓴᖦᖤᕐᓂᖅᐳᑦ.  
 

ᑖᒃᑯᐊ ᐅᖃᖅᑲᐅᒐᒪ 24-ᖑᓚᐅᕐᒪᑕ, 24-

ᕆᔭᐅᓪᓗᓂ ᓴᐃᒪᓐ ᖃᒪᓂᖅ ᒪᒃᑖᖅ. ᒪᕐᕉᖕᓂᒎᖅ 

ᐲᔅᓴᑖᖅᖢᓂ, ᐃᑉᐸᒃᓴᖅ ᐲᔅᓴᑐᓚᐅᕋᒪ ᑕᐃᒪ. 

ᒪᕐᕈᖕᓂᒃ ᐲᔅᓴᑖᕐᓂᖅᖢᓂ. 24-ᒪᕆᐅᖕᒪᑕ ᑖᒃᑯᐊᓗ 

ᖁᔭᓐᓇᒦᒃ, ᐃᓐᓇᐃᑦ 21-ᖑᔪᐃᑦ ᐃᓐᓇᐃᑦ 

ᐃᑲᔪᖅᑕᐅᓪᓗᑎᑦ ᐃᓚᐅᑎᑕᐅᓚᐅᕐᒪᑕᒎᖅ 

ᑖᒃᑯᓇᓐᖓᑦ ᓄᓇᓕᖕᓂ. ᖁᔭᒋᑦᓯᐊᖅᑕᒃᑲ 

ᓄᓇᑦᑎᓐᓂ.  

 



ᕿᑎᖅᑰ, ᔫᓂ 14, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  1151 

 

 

>>ᐸᑦᑕᑐᖅᑐᑦ 

 

ᖁᔭᓐᓇᒦᕌᓗᒃ, ᐊᒻᒪᓗ ᑖᒃᑯᐊ ᐅᐱᕐᖓᒃᓵᒥ 

ᒪᓕᒐᓕᐅᖅᑎᐅᖃᑎᒃᑲᑦᑕᐅᖅ 

ᖁᕕᐊᓱᑦᑎᐊᕐᓂᐊᕆᕗᒍᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᓯᓈ, ᒥᓯᔅ ᓯᐅᑎᐊᐱᒃ.  

ᖁᔭᓕᓂᖅ ᐃᑲᔪᓚᐅᖅᑐᓂᒃ (ᓯᐅᑎᐊᐱᒃ)  

 

ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᒪᒥᐊᓇ ᑕᑯᑦᓴᐅᑎᒋᕋᑖᓐᖏᓐᓇᒃᑭᑦ.  

 

ᐅᓪᓗᒥ ᒫᓐᓇ ᖁᔭᓐᓇᒦᕈᒪᔪᖓ ᓄᓇᕗᒻᒥᐅᓄᑦ 

ᐱᓗᐊᓐᖑᐊᖅᑐᒥᒃ ᐃᖃᓗᓐᓂ ᔫ ᐃᑲᔪᓚᐅᕋᕕᓐᖓ, 

ᐊᒻᒪ ᑕᕝᕙᓃᑦᑐᓕᒫᑦ. ᐱᓗᐊᓐᖑᐊᖅᑐᒥ 

ᐊᒃᓱᕈᕐᓂᕗᑦ ᓄᓇᕗᒻᒥ 

ᐃᖃᓗᓐᓂᑐᐃᓐᓇᐅᓐᖏᑦᑐᖅ 

ᐃᓚᐃᖅᑕᐅᕋᑖᓚᐅᖅᑎᓪᓗᖓ ᐊᓯᐊᓂᑦᑕᐅᖅ 

ᓄᓇᕗᒻᒥ ᐃᓅᔪᖃᕈᓐᓃᓚᐅᕐᒥᔪᖅ.  

 

(ᑐᓵᔨᑎᒍᑦ) ᑕᐃᒪᓐᓇ ᓱᓕᕆᖃᑦᑕᖏᓪᓗᓂ 

ᐃᓅᓯᕐᓂᑦ ᐊᓐᓇᐃᕙᓪᓕᐊᔪᒍᑦ, ᐊᒻᒪᓗ ᑕᐃᒪ 

ᐊᒃᓱᕉᑎᖃᒃᑲᓐᓂᕐᓂᐊᓕᖅᑐᖓ 

ᐊᒃᓱᕈᐱᒃᓯᓐᓇᓚᐅᕋᓗᐊᖅᑎᓪᓗᖓ. 

ᖃᓄᑐᐃᓐᓇᑦᑎᐊᖅ ᐱᓕᕆᐊᕆᔭᐅᔪᓐᓇᕋᓗᐊᖅᑐᖓ 

ᑭᓯᐊᓂ ᐅᕙᓂ ᓯᕗᒃᑲᖅᑕᖅᑎᐅᖃᑕᐅᑎᓪᓗᖓ 

ᓄᓇᕗᒻᒥᐅᑦ, ᐃᖃᓗᖕᒥᐅᑦ ᐅᓪᓗᒥ ᑕᕝᕙᓂ 

ᓇᖏᖅᓯᕗᖓ ᓯᓕᔪᕐᓇᖅᓯᖁᔨᒐᒪ ᐃᓅᓯᖅ 

ᑲᔪᓰᓐᓇᕐᓂᐊᕐᒪᑦ.  

 

ᑕᐃᒪ ᐅᓪᓗᒥ ᑕᕝᕙᓂᑐᐃᓐᓇᖅ ᐊᐅᔭᖅ 

ᕿᑲᑦᑎᐊᕐᓂᐊᖅᑐᖓ ᐊᒻᒪᓗ 

ᐱᔭᒃᓴᖃᕈᓘᔭᕐᓂᐊᖅᑰᖅᑐᒍᑦ.  

 

(ᑐᓵᔨᑎᒎᕈᓐᓃᖅᑐᖅ) ᐃᓚᒋᐊᕈᓐᓇᕈᒃᑯ 

ᖃᓄᐃᑦᓴᖅᑐᖃᓐᖏᑉᐸᑦ.  

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐊᖏᖅᑕᐅᓇᓱᐊᕐᒪᑦ ᑖᒃᑯᐊ ᐅᖃᐅᓯᕆᔭᓂ ᐅᓪᓗᒥ 

ᐅᖃᐅᓯᕆᔭᕇᕈᓐᓇᕈᒪᓪᓗᓂᒋᑦ, ᐋᒃᑳᖅᑐᖃᖅᐸ?  

ᑐᓴᓐᖏᓐᓇᒪ, ᒥᔅ ᓯᐅᑎᐊᐱᒃ ᑲᔪᓯᓚᐅᕆᑦ.  

 

ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᖁᔭᓐᓇᒦᒃ, 

ᐅᖃᖅᑎᑦᓯᔩ.  

 

ᐅᖃᐃᓐᓇᓲᖑᔪᖓ ᖃᐅᔨᒪᔪᐊᓘᓐᖏᑦᑐᖓ ᐊᒻᒪ 

ᑕᕝᕗᖓᑐᐃᓐᓇᖅ ᐃᖃᓗᓐᓄᑐᐃᓐᓇᐅᓐᖏᑦᑐᖅ 

ᖃᓄᖅᑑᕈᑎᔅᓴᓂᑦ ᐊᐱᖅᓱᖃᑦᑕᓚᖓᔪᖓ, ᓲᖃᐃ 

(ᑐᓵᔨᑎᒍᑦ) ᓄᓇᕗᒻᒥᐅᑕᐅᒐᒪ ᐅᖃᐃᓐᓇᐅᔭᖅᑐᖓ 

ᐊᑕᐅᓯᐅᔭᕆᐊᖃᕋᑦᑕ ᑕᕝᕙᓃᓐᓂᑎᓐᓂ ᐃᓅᓯᕐᒧᑦ 

ᒪᑯᐊ ᐊᐳᖅᑕᐅᑎᒋᖃᑦᑕᖅᑕᕗᑦ ᓄᓇᕗᒻᒥᐅᓕᒫᓂᑦ 

ᐊᑦᑐᐃᖕᒪᑕ. ᐊᒻᒪᓗ ᓂᕆᐅᓐᓂᖃᖅᑐᖓ ᐅᑎᕈᑦᑕ 

ᐊᒻᒪᓗ ᐃᓚᐃᖅᓯᒪᓕᕋᓗᐊᕆᓪᓗᖓ ᐋᓯᑦ, ᒪᒃᑯᐊ 

ᐊᓐᓇᐃᓐᖏᓐᓂᖅᓴᐅᔪᒪᓪᓗᖓ ᐃᓅᓯᕐᒥᒃ.  

 

ᐋᑕᒻ ᐅᖃᓪᓚᖃᑎᒋᓯᒪᒐᒃᑭᑦ ᐊᒻᒪᓗ ᐊᒻᒪᓗ 

ᐃᓱᓕᔮᓐᖏᑦᑑᒐᓗᐊᖅ ᑭᓯᐊᓂ ᐅᓄᓐᖏᓐᓂᖅᓴᓂᒃ 

ᐊᓐᓇᐃᔪᒪᓐᖏᑦᑐᒍᑦ. ᑕᐃᒪᓐᓇ ᓱᓕᕆᓐᖏᓪᓗᓂ 

ᒪᒥᐊᓈᓗᒃ ᑲᓐᖑᓇᖅ. ᐅᕙᒍᑦ ᐃᓅᓪᓗᑕ ᒪᒥᐊᓇᖅ 

ᐃᑲᔪᕋᓱᓐᖏᓐᓇᑦᑕ ᐃᑲᔪᖅᑕᐅᔭᕆᐊᓕᓐᓂᑦ. ᐊᒻᒪ 

ᒪᓕᒐᓕᐅᕐᕕᒃ ᐃᒪᐃᓕᒐᓕᐊᖅᑎᓪᓗᒍ ᐃᓛᒃ 

ᐱᐅᓐᖏᑦᑐᖅ ᐃᓱᒪᓕᕆᓂᖅ ᑕᒪᓐᓇ ᐱᔾᔪᑎᒋᓪᓗᒍ. 

ᐃᑲᔪᖅᑕᐅᔭᕆᐊᓖᑦ ᐃᑲᔪᖅᑕᐅᓐᖏᑎᓪᓗᒋᑦ ᑕᐃᒪ 

ᐊᓐᓇᐃᖃᑦᑕᖅᐳᒍᑦ ᐃᓅᓯᕐᓂᒃ.  

 

ᖃᓄᐃᑦᑐᓂᑭᐊᖅ ᐊᓯᔾᔨᕐᓂᓂᑦ ᑕᑯᓂᐊᖅᑐᒍᑦ 

ᑭᓯᐊᓂ ᐃᓘᓐᓇᓯᓐᓄᑦ ᐃᑲᔪᖅᑕᐅᔪᒪᓂᐊᖅᑐᖓ. 

ᖃᔅᓯᓂᒃ ᑕᐃᒪ ᐃᓄᖕᓂᒃ ᐊᓐᓇᐃᓂᐊᓕᕆᕕᑕ? 

ᐅᕙᓂ ᐅᖃᐅᓯᖃᖃᑦᑕᖅᐳᒍᑦ ᑮᓇᐅᔭᕐᓂᑦ 

ᑕᐃᒪᑐᖅ ᐊᒃᓱᕉᑎᒋᓚᐅᕋᒃᑯ ᐃᓅᓯᕐᒧᑦ ᑐᕌᖓᔪᑦ 

ᑕᐃᒪᓐᓇᑎᒋᑐᖅ ᑕᐃᒪ ᐊᒃᓱᕉᑎᒋᓗᑎᒃᑯᑦ 

ᐱᓕᕆᐊᕆᓚᕗᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ.  

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᖁᑦᑎᒃᑐᒧᑦ, ᒥᔅᑕ ᐊᕿᐊᕈᖅ.  

2018-ᒥ ᐃᓕᓐᓂᐊᕐᕕᐊᓗᒻᒥ ᐃᓱᓕᒃᓯᔪᖅ 

ᐊᐅᓱᐃᑦᑐᒥ (ᐊᕿᐊᕈᖅ)  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ ᐊᒻᒪᓗ ᒪᓕᒐᓕᐅᖅᑎᐅᖃᑏᒃ 

ᐃᑉᐱᒋᑦᑎᐊᖅᐸᒋᑦ ᑖᔅᓱᒥᖓ ᐅᖁᒪᐃᑦᑐᐊᓗᒻᒥ 

ᐅᖃᓪᓚᒃᑎᓪᓗᑎ.  

 

ᐅᓪᓗᒥ ᐅᖃᐅᓯᖃᕈᒪᓪᓗᖓ ᑕᕝᕙᓂ 

ᓇᒡᒐᔾᔭᐅᖑᓂᐊᖅᑐᒥᒃ ᖃᐅᓱᐃᑦᑐᒥ ᐃᓄᑑᓗᓂ 

ᐃᓕᓐᓂᐊᖅᑕᖓᓂᑦ ᖁᕝᕙᓯᓐᓂᓕᒃ 12-ᒥᑦ 

ᐱᔭᕇᓯᔪᖃᕐᓂᐊᕐᒪᑦ, ᑖᓐᓇ ᔪᐃᓕ ᑕᐃᕙ ᓄᑲᖅᑎᖅ 

ᖁᒪᖔᐱᒃ, ᐱᔭᕇᖅᓯᒐᓱᓚᐅᖅᓯᒪᒐᓗᐊᖅᓱᓂ 

ᐱᔭᕆᓐᖏᓐᓇᒥ ᐱᓇᓱᐃᓐᓇᕋᒥ ᑖᒃᑯᐊ 

ᖄᖏᕆᐊᖃᖅᑕᖏᑦ ᖄᖏᖅᑕᕕᓂᐊᓐᓄᒋᒻᒥᒪᒋᑦ.  

 

ᑕᐃᒪ ᒫᓐᓇ ᔫᓂ 18, ᓇᒡᒐᔾᔭᐅᒥ 

ᖃᐅᓱᐃᑦᑐᒦᑳᓪᓚᑯᔅᓯ ᐅᐱᒋᔭᖅᑐᖃᑎᒋᓛᖅᐸᓯᐅᒃ 

ᑕᐃᑲᓂ ᖃᕐᒪᖅᑕᓕᒻᒥ ᐃᓕᓐᓂᐊᕐᕕᖓᓂᑦ, ᑕᐃᑲᓂ 

ᐅᐱᒋᖃᑦᑕᐅᑎᓂᐊᕐᒪᑕ ᑕᐃᑲᓂ ᑖᔅᓱᒧᖓ 

ᐱᔭᕇᖅᓯᔪᐊᓐᓄᒻᒧᑦ ᐅᐱᒋᓗᑎᒍᑦ. ᑖᓐᓇᓗ 

ᑎᓕᐅᖅᐸᕋ ᐊᑏ ᐃᓕᓐᓂᐊᕆᐊᒃᑲᓐᓂᕆᑦ 

ᐊᓯᖏᓐᓂᑦ, ᑖᓐᓇ ᒪᑉᐱᕈᑎᐊᓐᓅᒻᒪᑦ 

ᐱᓕᕆᔪᑎᒋᒃᑲᓐᓂᕋᓱᓐᓂᐊᖅᐸᐃᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐃᖃᓗᒃᑑᑦᑎᐊᒧᑦ, ᒥᔅ ᐃᖃᓪᓗᐊᖅ.  

ᐅᐱᒋᔭᐅᓂᖏᑦ ᐃᓕᓐᓂᐊᕐᓂᕐᒥᒃ 

ᐃᓱᓕᒃᓯᕋᑖᓚᐅᖅᑐᑦ (ᐃᖃᓪᓗᐊᖅ)  

 

ᐊᖓᔪᖅᑳᖅ ᔨᓂ ᐃᖃᓪᓗᐊᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ ᐊᒻᒪᓗ ᐅᓪᓛᒃᑯᑦ 

ᐃᖃᓗᒃᑑᑦᑎᐊᕐᒥᐅᑦ, ᓄᓇᕗᒻᒥᐅᓪᓗ.  

 

ᐅᓪᓗᒥ ᓇᖏᖅᓯᕗᖓ ᖁᕕᐊᓲᑎᒋᔪᒪᓪᓗᒍ 

ᐃᓕᓐᓂᐊᕐᕕᖕᒥ ᐱᔭᕇᖅᓯᓯᒪᔪᑦ 

ᐃᓕᓐᓂᐊᕆᐊᓕᓵᖅᑐᕕᓂᑯᓗᐃᓪᓗ ᐊᒻᒪᓗ 

ᖁᕝᕙᓯᖕᓂᓕᒃ 6-ᒥᑦ ᐱᔭᕇᖅᑐᑦ, ᖁᕝᕙᓯᖕᓂᖅᓴᒧᑦ 

ᐃᓕᓐᓂᐊᖅᐸᓪᓕᐊᓂᐊᖅᑐᑦ.  

 

ᑕᐃᒃᑯᐊ ᐃᓕᓴᖅᑐᓕᒫᑦ ᐃᓘᓐᓇᖏᑦ ᓄᓇᕗᒻᒥᐅᓂ 

ᖁᕝᕙᓯᖕᓂᓕᒃ 12-ᒥᑦ ᐱᔭᕇᖅᑐᑦ, 

ᖁᕝᕙᓯᖕᓂᖅᓴᓂᒡᓘᓐᓃᑦ ᐱᔭᕇᖅᑐᑦ 

ᖁᕕᐊᓲᑎᒋᕙᒃᑲ. ᑕᐃᒪᑦᑐᖅ ᓯᕗᓂᒃᓴᒥ 

ᑲᔪᓯᑦᑎᐊᕐᓂᐊᖅᐳᑦ ᐱᓇᔪᒃᑕᒥᓂᒡᓗ.  

 

ᐊᒻᒪᓗ ᖁᕕᐊᓲᑎᒋᔪᒪᒋᓪᓗᒍ ᒪᓕᒐᓕᐅᖅᑎᐅᖃᑎᒐ 

ᐃᓕᓴᐱ ᐊᒻᒪᓗ ᐋᑕᒻ ᑖᒃᑯᐊ 

ᖃᐅᔨᒃᑲᐃᒃᑲᓐᓂᕋᓱᖕᒪᑎᒃ ᓂᖓᕐᓂᐅᑉ ᐃᓄᐊᕐᓂᐅᑉ 

ᒥᒃᓵᓄᑦ, ᐊᑕᐅᓯᑐᐊᑯᓗᒃ ᐊᒃᑐᖅᑕᐅᖃᑦᑕᖏᒻᒪᑦ. 

ᐃᓄᓕᒫᑦ ᓄᓇᖅᑲᑎᓕᒫᑦ ᐊᒃᑐᖅᑕᐅᖃᑦᑕᖅᑐᑦ.  

 

ᐊᖏᕐᕋᐅᑦᑎᐊᕐᓂᐊᕋᔅᓯ, ᐊᖏᕐᕋᐅᑦᑎᐊᕐᓂᐊᖅᐳᓯ 

ᐊᐅᔭᖃᑦᑎᐊᕆᔅᓯᓗ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᖃᒪᓂᑦᑐᐊᕐᒧ ᒥᔅᑕ ᒥᑭᓐᖑᐊᖅ. 

ᐃᓅᒍᓐᓃᕋᑖᓚᐅᕐᓂᖓ ᐃᓄᑐᖃᖅ 

ᖃᒪᓂᑦᑐᐊᕐᒥ (ᒥᑭᓐᖑᐊᖅ)  

 

ᒥᑭᓐᖑᐊᖅ: ᒪᑦᓇᓪᓗᐊᕕᒃ ᐅᖃᖅᑎᑦᓯᔩ. 

ᖃᒪᓂᑦᑐᐊᕐᒥᐅᑕᐃᑦ ᐅᑉᓛᑦᓯᐊᖅ 

ᓄᓇᕗᒻᒥᐅᑕᐃᓪᓗ.  

 

ᐅᖃᖅᑎᑦᓯᔩᑦ ᐅᑉᓗᒥ ᓇᖏᑦᓯᔪᖓ 

ᐃᒃᐱᖕᓇᖅᑐᓂᒃᑕᐅᖅ ᑕᐃᒪ 

ᐅᖃᓗᒃᑐᖃᓚᐅᖅᑎᓪᓗᒍ 

ᖃᒪᓂᑦᑐᐊᕐᒥᐅᑕᖅᑎᒍᑦᑕᐅᖅ, 

ᐅᑉᓗᒥ ᓇᖏᖅᓯᔾᔪᑎᖃᖅᑐᖓ ᐃᒃᐱᖕᓇᖅᑐᓂᒃ 

ᒪᕐᕉᖕᓂᒃ ᐅᖃᐅᕼᐃᖃᕐᓂᐊᕋᒪ.  

 

ᖃᒪᓂᑦᑐᐊᕐᒥᐅᑕᖅᑎᒍᑦ 

ᓄᓇᐃᓐᓇᕐᒥᐅᑕᐅᑐᐊᑦᓈᖑᑎᑉᓗᑕ ᑕᒡᕙᓂ 

ᒪᓕᒐᓕᐅᕐᕕᖕᒥ. ᐃᓚᓐᖓᖅᐸᒃᑲᑉᑕ ᑖᒻᓇ 

ᐅᖃᐅᓯᕆᓂᐊᖅᑕᕋ ᐃᓄᐃᑦ ᐱᑦᕈᕼᐃᐊᓂᒃ, 

ᐅᖃᐅᕼᐃᐊᓂᒡᓗ ᐊᒃᓱᕉᑎᖃᓪᓚᕆᓚᐅᖅᕼᐅᓂ 

ᐃᓅᔪᓐᓃᓚᐅᖅᕼᐃᒪᒻᒪᑦ.  

 

ᖃᒪᓂᑦᑐᐊᕐᒥᐅᑕᖅᑎᒍᑦ ᖃᐅᔨᒪᔪᕼᐃ ᖃᖓ 

ᐊᓂᕐᓂᕆᔪᓐᓃᓚᐅᕐᒪᖔᑦ. ᑭᕼᐃᐊᓂᑉᑕᐅᖅ 

ᐱᓕᕆᖃᑎᒋᓚᐅᖅᖢᒍ ᐃᒃᐱᖕᓇᓪᓚᕆᓚᐅᕐᒪᑦ 

ᖃᒪᓂᑦᑐᐊᕐᒥᐅᑕᖅᑎᒍᑦ. ᐱᖅᑯᕼᐃᑉᑎᓐᓂ 

ᐅᖃᐅᕼᐃᑉᑎᓐᓂ ᐊᒃᓱᕉᑎᖃᐃᓐᓇᖅᖢᓂ 

ᐊᓂᕐᓂᕆᓐᖏᕈᑎᓚᐅᕐᒪᑦ.  

 

ᓇᓗᓇᐃᔭᕆᐊᖅᐳᖓ ᓄᓇᕗᒻᒥᐅᑕᐅᔪᓂᒃ 

ᐊᒥᕼᐅᓂᒡᓗ ᑲᑎᒪᖃᑎᖃᖅᐸᓚᐅᕐᒪᑦ ᑭᕙᓪᓕᕐᒥ 

ᕿᑭᖅᑖᓗᖕᒥᓪᓗ. ᓇᓗᓇᐃᔭᖅᐸᒃᑲ 

ᐃᒃᐱᒋᖃᑎᒋᑦᓯᐊᖅᐸᒃᑲ ᖃᒪᓂᖅᑐᐊᕐᒥᐅᑕᖅᑎᒍᑉᓗ 

ᐃᒃᐱᒋᓚᐅᕋᑉᑕ ᓇᓗᓇᓐᖏᑦᑐᖅ.  

 

ᑖᒻᓇ ᐊᒃᓱᕈᓪᓚᕆᓚᐅᖅᕼᐃᒪᖕᒪᑦ ᑕᒪᑦᓱᒪ 

ᒥᒃᕼᐋᓄᑦ, ᐅᐃᓂ ᓂᕕᐅᕚᕋᔪᖅ ᐅᕕᖓᔮᖅ 

ᓇᓗᓇᐃᔭᖅᐸᕋ. ᐃᓚᓐᖓᕐᓗᐊᖅᑐᑦᑑᓚᐅᕋᑉᑕ 

ᐅᖃᐅᕼᐃᑉᑎᓐᓂᒃ ᐊᔮᔮᕐᓂᕐᒥᒃ ᐱᖅᑯᕼᐃᑉᑎᓐᓂᒡᓗ 

ᐊᒃᓱᕉᑎᖃᐃᓐᓇᖅᖢᓂ ᐃᓅᔪᓐᓃᓚᐅᖅᓯᒪᖕᒪᑦ. 

ᑖᒻᓇ ᓇᓗᓇᐃᔭᑦᓯᐊᕆᐊᖅᐸᕋ 

ᑲᑎᒪᖃᑎᒋᕙᓚᐅᖅᑕᖏᓐᓄᑦ.  

 

ᐅᖃᖅᑎᑦᓯᔩ ᐊᐱᕆᒐᓗᐊᖅᐳᖓ ᐱᔭᕇᕈᒪᑉᓗᖓ 

ᐅᖃᐅᕼᐃᒃᓴᒻᓂᒃ.  

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐊᖏᖅᑕᐅᓇᓱᒃᑲᓗᐊᕐᒪᑦ ᑖᒃᑯᐊ ᐅᖃᐅᓯᕆᔭᓂᒃ 

ᐅᓪᓗᒥ ᐅᖃᐅᓯᕆᔪᓐᓇᕈᒪᓪᓗᓂᒋᑦ. ᐋᒃᑳᖅᑐᖃᖅᐸ? 

ᑐᓴᓐᖏᓐᓇᒪ. ᒥᔅᑕ ᒥᑭᓐᖑᐊᖅ ᑲᔪᓯᓚᐅᕆᑦ. 

 

ᒥᑭᓐᖑᐊᖅ: ᒪᑦᓇᓪᓗᐊᕕᒃ ᐅᖃᖅᑎᑦᓯᔩᑦ 

ᒪᓕᒐᓕᐅᖅᑎᐅᖃᑎᒋᔭᒃᑲᓗ ᒪᑦᓈᖅᐸᑉᓯ.  

 

ᑭᕼᐃᐊᓂᓕ ᑕᐃᑉᓱᒪᓂ ᓄᓇᒧᑦ 

ᐅᑎᖅᑎᓐᓂᐊᓕᕋᑉᑎᒍ ᐊᐅᓚᔨᑦᓯᐊᖅᐳᒍᑦ. 

ᖃᒪᓂᑦᑐᐊᕐᒥᐅᑕᖅᑎᒍᑦ ᐃᖅᑲᐃᑎᑕᐅᒻᒫᓚᐅᖅᐳᒍᑦ 

ᖁᕕᐊᓇᖅᑐᒥᒃ ᐃᖅᑲᐅᒪᔭᐅᔪᒪᓪᓗᓂ.  

 

ᐊᑕᐅᓯᕐᒥᒡᓕ ᖁᕕᐊᓇᖅᑐᒥᒃ ᐃᖅᑲᐅᒪᓇᖅᑐᒥᒃ 

ᐊᐅᓚᔨᕗᖓ. ᐱᓕᕆᖃᑎᒋᕙᓚᐅᕋᒃᑯ ᐅᖃᓚᐅᕋᒪ. 

ᐃᓐᓇᐅᑉᓗᓂ ᖃᕋᐅᓴᔭᓕᕆᓂᕐᒥᒃ 

ᐊᔪᓐᖏᓕᓚᐅᖅᕼᐃᒪᖕᒪᑦ. ᑕᖅᑭᐅᑉ ᓄᓐᖑᐊᓂ 

ᑎᑎᖅᑲᓂᒃ ᐋᖅᑭᑉᓯᔭᕆᐊᖃᓚᐅᖅᕼᐃᒪᒐᑉᑕ 

ᕼᐋᒻᓚᑦ ᑲᑎᒪᔨᖏᓐᓄᑦ. 

 

ᐃᕼᐅᒪᑕᕆᔭᐅᑉᓗᖓ ᑕᐃᑲᓂ ᑎᑎᕋᕐᓂᒃ 

ᑎᑎᕋᕐᕕᖕᒥ ᐃᖅᑲᓇᐃᔭᖅᑎᒋᑉᓗᒍ. ᐱᓕᕆᐊᒃᓴᒥᓂᒃ 

ᐱᓕᕆᓕᓗᕿᒻᒪᑦ ᐊᓂᓚᐅᖅᕼᐅᓂ ᑕᐃᓐᓇ 

ᖃᕋᑕᐅᔭᖓ ᖃᐅᔨᕼᐊᕆᐊᕋᓗᐊᕋᑉᑯ, ᑖᒻᓇ 

ᐱᓇᐃᖅᓯᒪᔪᖅ ᐅᒃᑯᐃᓂᕐᓗ ᐊᔪᓕᖅᖢᒍ ᑖᑉᑯᐊᓗ 

ᑎᑎᖅᑲᑦ ᑐᓂᔭᕆᐊᖃᖅᕼᐅᒋᑦ ᐃᕼᐅᒪᑐᐅᑦᑐᐊᕋᒪ. 

ᑕᒡᕘᓇ ᖁᕕᐊᓇᓚᐅᖅᕼᐃᒪᕗᖅ ᕼᐊᕆᒪᓇᖅᖢᓂᓗ 

ᐃᓐᓇᐃᑦ ᐊᔪᖏᑦᓯᐊᕐᒪᑕ. ᑖᒻᓇ ᓇᓗᓇᐃᔭᕈᐊᖅᖢᒍ 

ᐅᖃᐅᕼᐃᕆᔪᒪᑉᓗᒍ.  

 

ᐊᒻᒪᑉᑕᐅᖅ, ᐅᖃᖅᑎᑦᓯᔩ, ᐃᒃᐸᕼᐋᓂᐅᓚᐅᖅᑐᖅ 

ᐊᕙᑎᓕᕆᔨᒃᑯᑦ ᒥᓂᔅᑕᕆᔭᖓ ᐅᖃᓗᓚᐅᖅᑎᓪᓗᒍ, 

ᓇᓐᓄᒍᑎᒃᓴᐃᑦ 

ᐊᒥᕼᐅᓐᖑᖅᐹᓪᓕᕐᓂᐊᓕᖅᑎᓪᓗᒋᑦ, 

ᕼᐊᓪᓕᕐᒥᐅᑕᐅᖃᑎᒋᔭᕋ ᒪᓕᒐᓕᐅᖅᑎᐅᖃᑎᒋᔭᕋ 

ᐅᖃᓗᒡᕕᒋᓚᐅᖅᕼᐃᒪᑉᓗᒍ ᐊᒻᒪᓗ 

ᕼᐊᓪᓕᕐᒥᐅᑕᐃᑦ ᓈᓚᐅᑎᒃᑯᑦ 

ᐅᖃᓗᒡᕕᒋᓚᐅᖅᕼᐃᒪᒐᑉᑭᑦ. ᑐᑭᕼᐃᐊᑦᓯᐊᖅᐳᓯ.  

 

ᐊᑕᐅᕼᐃᒐᔮᒥᒃ ᓇᓐᓄᒍᑎᒃᓴᖃᕐᒪᑕ 

ᖃᒪᓂᑦᑐᐊᕐᒥᐅᑕᐃᑦ, ᓄᓇᐃᓐᓇᕐᒥᐅᑕᐅᒐᑉᑕ 

ᑐᑭᕼᐊᓐᓇᖅᑐᖅ. ᑕᕝᕘᓇᑉᑕᐅᖅ 

ᐊᒃᑐᖅᑕᐅᓪᓚᕆᓚᐅᕋᑉᑕ ᓇᓐᓄᒍᑎᑉᓴᐃᑦ ᒥᒃᓵᓄᑦ. 

ᑭᕼᐊᓂ ᐅᑭᐅᖅ ᑭᐅᕋᓐ ᓇᐅᒍᓪ, ᐊᕐᓇᐅᓪᓗ 

ᓇᓐᓄᓚᐅᕐᒪᑦ ᐊᑕᐅᕼᐃᒐᔮᕐᒥᒃ 

ᓇᓐᓄᒍᑎᒃᕼᐊᖃᖅᖢᑕ. 

 

ᐃᑲᔪᖅᑎᖃᖅᖢᓂ ᕼᐊᓪᓕᕐᒥᐅᑕᐅᔪᓂᒃ, ᑕᐃᒃᑯᐊ 

ᐃᑲᔪᓚᐅᖅᑐᑦ, ᒪ’ᓇᓪᓗᐊᕕᒃ. ᑖᓐᓇ 

ᐃᒃᐱᖕᓇᓪᓚᕆᓚᐅᕐᒪᑦ ᖃᒪᓂᑦᑐᐊᕐᒥᐅᑕᐅᔪᓄᑦ.  

ᑭᕼᐊᓂᑦᑕᐅᖅ ᖁᕕᐊᕼᐅᖃᑎᒋᒻᒫᖅᐸᑉᑯᑦ, ᑭᐅᕋᓐ 

ᓇᐃᒍ ᐊᒻᒪᓗ ᐃᓚᒋᔭᐃᑦ ᐊᒻᒪᓗ ᑕᐃᒃᑯᐊ 

ᐃᑲᔪᓪᓚᕆᓚᐅᖅᑐᑦ. ᐃᖅᓯᓇᖅᑐᒥᒃ, 

ᐱᔭᕐᓂᖏᑦᑐᒥᒃ, ᓂᕐᔪᑎᒥᒃ ᐱᑕᖅᑑᓪᓗᐊᓚᐅᕐᒪᑦ.  

 

ᐅᖃᓗᐊᓂᒃᐸᓪᓕᐊᓂᐊᓕᖅᑎᓪᓗᖓ, ᐅᖃᖅᑎᑦᓯᔩ, 

ᐊᒻᒪᓗ ᒪᓕᒐᓕᐅᖅᑎᐅᖃᑎᒋᔭᒃᑲ 

ᐊᐃᓚᕼᐃᓪᓗᐊᕕᒃᑐᖓ ᐊᒻᒪᓗ ᐃᕐᖑᑕᒃᑲ 

ᐊᖃᕈᒫᕐᔪᓕᕋᓗᐊᕐᒥᔪᖓ, ᐊᐃᒍᒪ.  

 

ᐅᖃᖅᑎᑦᓯᔩ, ᖁᕕᐊᕼᐅᓪᓚᕆᒃᐳᖓ 

ᐅᐱᕐᖔᖅᕼᐅᐊᑦᑎᐊᕐᓂᐊᖅᐳᕼᐃ 

ᑕᑯᒥᓇᓪᓚᕆᒃᑐᒧᑦ ᖃᒪᓂᑦᑐᐊᒧᑦ 

ᐊᐃᒋᐊᕐᓂᐊᓕᕋᒪ. ᒪ’ᓇᓪᓗᐊᕕᒃ, ᐅᖃᖅᑎᑦᓯᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᑕᒪᑦᑕᐃᓛᒃ 

ᑕᑯᒥᓇᓪᓚᕆᒃᑐᒧᐊᖅᑐᐃᓐᓇᐅᓂᐊᕋᑦᑕ. 

ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᑎᖁᑎᖃᕈᓐᓃᕋᒪ. 

ᑲᔪᓯᓚᐅᖅᑕ. ᐅᖃᐅᓯᒃᑯᑦ ᐊᐱᖅᑯᑎᕕᓂᕐᓄᑦ 

ᑭᐅᔾᔪᑎᑦ. ᒪᓕᒐᓕᕆᔨᒃᑯᓐᓄᑦ ᒥᓂᔅᑕ ᐃᖃᓪᓗᐊᖅ.  

 

ᑲᑎᒪᔾᔪᑎᒃᓴᖅ 4: ᑭᐅᔾᔪᑎᑦ ᐅᖃᐅᓯᒃᑯᑦ 

ᐊᐱᖅᑯᑕᐅᓚᐅᖅᑐᓄᑦ 

 

ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᒧᑦ 114 - 

5(2): ᖁᓄᔪᓐᓂᐊᕈᑕᐅᓯᒪᔪᑦ ᓈᓴᐅᑎᖏᑦ 

ᓄᓇᕘᒥ (ᐃᖃᓪᓗᐊᖅ) 

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᒫᓐᓇ 

ᑐᓴᖅᑎᑦᑎᒃᑲᓐᓂᕋᓱᒃᑐᖓ ᐊᐱᖅᑯᑕᐅᓚᐅᖅᑐᓄᑦ 

ᒪᓕᒐᓕᐅᖅᑎᐅᖃᑎᒪ ᔮᓐ ᒪᐃᓐ, ᔫᓂ 6-ᖑᑎᓪᓗᒍ, 

ᑖᒃᑯᓂᖓ ᖁᓄᔪᕐᓂᐊᕐᓂᐅᖃᑦᑕᖅᑐᖅ 

ᖃᑦᑎᐅᖕᒪᖔᑕ ᓄᓇᕘᒥ, ᑖᒃᑯᐊ ᑲᑎᒪᔾᔪᑎᒥᓂᕐᓄᑦ 

ᐋᖅᑭᒋᐊᕈᑎᖏᑦ ᑐᓂᓯᒪᓕᖅᑕᒃᑲ.  

 

ᐅᖃᖅᑏ, ᑕᒪᓐᓇ ᐊᐱᖅᑯᑕᐅᓚᐅᖅᓯᒪᖕᒪᑦ:  

 

ᒪᓕᒐᓕᕆᔨᒃᑯᑦ ᐱᓕᕆᐊᒃᓴᖏᓐᓄᑦ 

ᐸᕐᓇᐅᑎᖏᓐᓂᑦ ᖃᓪᓗᓈᑎᑐᑦ ᐅᖃᕐᓂᐊᕋᒃᑯ 

ᖃᓪᓗᓈᑎᑐᑦ ᑎᑎᕋᖅᓯᒪᖕᒪᑦ, ᐃᓚᖓ ᑕᕝᕙ 

ᑐᕌᒐᕆᔭᖓ ᓄᓇᓕᖕᓂ ᐃᖅᑲᖅᑐᐃᔪᓕᕆᔨᒃᑯᓐᓂᑦ 

ᒪᓕᒐᓕᕆᔨᒃᑯᓐᓂᑦ, ᑕᒪᓐᓇ “ᖃᓄᐃᓐᖏᑎᐊᖅᑐᓂ 

ᑲᑐᔾᔨᖃᑎᒌᓕᖅᑎᑦᑎᒍᒪᓪᓗᑕ 

ᐱᕋᔭᒃᑐᒥᓂᐅᒐᓗᐊᒥᒃ ᓄᓇᖅᑲᑎᖏᓐᓂᒃ.”  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᐊᐱᖅᑯᑕᐅᔪᒻᒪᑦ 

ᖁᓄᔪᓐᓂᐊᓚᐅᖅᓯᒪᔪᒥᓃᑦ ᓄᓇᓕᕋᓛᒧᑦ 

ᐅᑎᖅᑎᓪᓗᒍ ᑕᑯᐃᓐᓇᖃᑦᑕᓂᐊᖅᑐᔅᓴᐅᑎᓪᓗᒍ 

ᐋᓐᓂᓚᐅᖅᓯᒪᔭᒥᓂᖏᓐᓂᑦ ᐅᕝᕙᓘᓐᓃᑦ 

ᐊᒃᑐᖅᑕᐅᓯᒪᔪᓂᒃ ᐱᕋᔭᓐᓂᒥᓂᖓᓄᑦ. ᖃᓄᖅ 

ᑕᐃᒪᓐᓇ ᑐᑭᖃᕐᒪᖔᖅ ᐱᓕᕆᖃᑎᒌᑦᑎᐊᓕᕐᓂᕐᒥᑦ 

ᐱᕋᔭᒃᑐᒥᓂᕐᒥᓪᓗ ᓄᓇᖅᑲᑎᖏᓐᓂᓪᓗ ᖃᓄᖅ 

ᑕᐅᑦᑐᖃᕋᔭᖅᑲ ᖁᓄᔪᕐᓂᐊᖅᑐᒥᓂᐅᑎᓪᓗᒋ?  

 

ᒥᓂᔅᑕᐅᓪᓗᖓᓕ ᒪᓕᒐᓕᕆᓂᕐᒧᑦ ᑭᐅᔾᔪᑎᒐ:  

 

ᐱᓕᕆᐊᔅᓴᓄᑦ ᐸᕐᓇᐅᑎᑦᑎᓐᓂᑦ ᑐᕌᒐᖓ 

ᐅᖃᐅᓯᐅᓚᐅᖅᑐᖅ ᐊᕐᕕᐊᖅ-ᑎᑭᕋᕐᔪᐊᕐᒧᑦ 

ᒪᓕᒐᓕᐅᖅᑎᖓᓄᑦ, ᐃᒫᒃ ᖃᓄᐃᓐᖏᑎᐊᖅᑐᒥᑦ 

ᐃᓅᖃᑎᒌᓕᖁᓪᓗᒋᑦ ᑖᒃᑯᐊ ᐱᕋᔭᒃᑐᒥᓃᑦ 

ᓄᓇᓖᓪᓗ. ᑕᕝᕗᖓ 

ᐱᕋᔭᐅᒍᓐᓃᑎᑦᑎᒐᓱᐊᕐᓂᑎᓐᓄᑦ ᐃᓚᒋᔭᐅᔪᖅ. 

ᑖᓐᓇ ᐊᐅᓚᑕᐅᖃᑦᑕᖅᑐᖅ ᓄᓇᓕᓐᓂ 

ᐃᖅᑲᖅᑐᐃᔨᕋᓛᖑᔪᓄᑦ ᐊᒻᒪᑦᑕᐅᖅ 

ᐃᖅᑲᖅᑐᐃᔨᕋᓛᒃᑯᑦ ᐃᖅᑲᓇᐃᔭᖅᑎᖏᓐᓄᑦ, 

ᐊᒻᒪᑦᑕᐅᖅ 

ᓄᓇᕗᑦ ᒐᕙᒪᒃᑯᖏᑕ ᒪᓕᒐᓕᕆᓂᕐᒧᑦ 

ᖃᐅᔨᒪᔨᑕᖏᓐᓄᑦ, ᐱᕋᔭᐅᒍᓐᓃᑎᑦᑎᒐᓱᐊᕐᓂᖅ. 

ᑲᒪᔾᔪᑕᐅᖃᑦᑕᖅᑐᖅ ᑖᓐᓇ ᐋᓐᓂᖅᓯᔪᒥᓂᖅ 

ᓵᓐᖓᔭᔅᓴᐅᒻᒪᑦ ᓇᓗᓇᐃᖅᑕᐅᓗᓂ ᓱᒻᒪᓪᓗ 

ᑕᐃᒪᐃᓐᓂᕐᒪᖔᖅ ᖃᐅᔨᔭᐅᒐᓱᐊᖅᑐᓂ. ᑕᐃᒫᓪᓗ 

ᑕᐃᒃᑯᐊ ᐋᓐᓂᖅᑕᐅᓯᒪᔪᑦ ᐱᕋᔭᓐᓂᕐᒧᑦ, 

ᐱᕋᔭᑦᑐᒥᓃᓪᓗ, ᓄᓇᖅᑲᑎᖏᓪᓗ 

ᐋᖅᑮᖃᑎᒌᒍᑎᔅᓴᓂᑦ ᓇᓂᓯᔾᔪᔾᔭᐅᖃᑦᑕᖅᑐᑎᒃ 

ᐃᓅᖃᑎᒌᒍᓐᓇᖅᓯᓂᐊᕐᖓᑕ ᐊᔾᔪᕐᓇᖏᓐᓂᖓᒍᑦ.  

 

ᒫᓐᓇᓕ ᑕᐃᒪ ᑕᐃᒃᑯᐊ ᖁᓄᔪᕐᓂᐊᖃᑦᑕᖅᑐᒥᓃᑦ 

ᐱᖃᑕᐅᒍᓐᓇᖏᑦᑑᒐᓗᐊᑦ 

ᐱᕋᔭᐅᒍᓐᓃᖅᑎᑦᑎᒐᓱᐊᕐᓂᐅᔪᓄᑦ.  

ᑕᒪᒃᑯᐊᓕ ᐱᔭᕋᒃᑐᒥᓃᑦ ᓄᓇᓕᓐᓄᑦ 

ᐅᑎᖅᑎᑕᐅᑦᑎᐊᕋᓱᒃᑐᑎᑦ ᑖᒃᑯᐊ 

ᐃᖅᑲᖅᑐᐃᔨᓕᕆᔨᒃᑯᑦ ᑎᒍᔭᐅᒪᔪᓕᕆᔨᒃᑯᓪᓗ 

ᖃᐅᔨᒪᒐᓱᖃᑦᑕᖅᑐᑦ ᐅᑎᑦᑎᐊᖃᑦᑕᕋᓗᐊᕐᒪᖔᑕ 

ᐅᓗᕆᐊᓇᓐᖏᓪᓗᑎᒃ, ᓈᒻᒪᓈᖅᑐᑯᓪᓗ. 

ᑎᒍᔭᐅᒪᔪᓕᕆᔨᒃᑯᑦᑕᐅᖅ ᐊᑦᑕᓇᕐᒪᖔᑕ 

ᖃᐅᔨᓴᐃᓐᓇᓲᑦ ᑎᒍᔭᐅᒪᔪᓕᒫᑦᑎᐊᓂᑦ 

ᑕᐃᒃᑯᓂᖓᓗᑦᑕᐅᖅ ᐃᖅᑲᖅᑐᐃᕕᒃᑯᑦ 

ᓇᓗᓇᐃᖅᑕᐅᓯᒪᔪᓂᑦ ᖁᓄᔪᕐᓂᐊᖅᑐᒥᓂᕐᓂ. 

ᑖᒃᑯᐊ ᖃᐅᔨᓴᕐᓃᑦ ᐃᑲᔪᖃᑦᑕᓲᑦ 

ᐅᑎᖅᑎᑎᑦᑎᐊᕋᓱᑦᑐᖃᖅᑎᓪᓗᒍ ᓄᓇᖓᓄᑦ, 

ᑕᐃᒫᓪᓗ ᐱᕋᔭᓕᖅᑭᓐᓂᐅᓴᓐᖏᓂᖅᓴᐅᖁᓪᓗᒍ.  

 

ᑕᒪᒃᑯᐊ ᑎᑎᕋᖅᓯᒪᔪᐃᑦ 

ᖁᓄᔪᕐᓂᐊᖅᑎᐅᓂᕋᖅᑕᐃᑦ ᓇᓗᓇᐃᖅᑕᐅᓯᒪᔪᑦ 

ᐸᓖᓯᒃᑯᓐᓄᑦ 

ᐊᑎᓕᐅᕆᐊᖅᑐᖃᑦᑕᕆᐊᖃᐃᓐᓇᓲᖑᒻᒥᔪᑦ 

ᒪᓕᒃᑲᓗᐊᕐᒪᖔᑕ ᒪᓕᒋᐊᓕᖏᓐᓂᑦ 

ᐅᖃᕆᐊᖅᑐᕐᓗᑎ.  

 

ᐋᓐᓂᖅᑕᐅᓯᒪᔪᑦ ᐃᓱᒫᓘᑎᓖᑦ ᐋᓐᓂᖅᓯᔨᒥᓂᖓ 

ᐅᑎᕐᓂᐅᓴᑎᓪᓗᒍ ᖃᐅᔨᒃᑲᐃᔪᓐᓇᖅᑐᑦ ᐃᑲᔪᕐᕕᒻᒥ, 

1-866-456-5216 ᐋᓐᓂᖅᑕᐅᒥᓃᑦ ᑕᕝᕗᖓ 

ᐅᖄᓚᒍᓐᓇᖅᑐᑦ, ᐅᕝᕙᓘᓐᓃᑦ ᖃᕋᓴᐅᔭᒃᑯᑦ 

ᑎᑎᕋᕐᓗᑎ victimservices@gov.nu.ca. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ 

ᐊᐃᖅᑯᑎᕕᓂᕐᓄᑦ ᑭᐅᔾᔪᑎᑦ. 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᒥᓂᔅᑕ 

ᐊᕐᓇᒃᑲᖅ.  

 

ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᒧᑦ 115 - 

5(2): ᐋᓐᓂᐊᓯᐅᖅᑎᑦ ᐃᖅᑲᓇᐃᔮᖏᑦ 

ᐸᓐᓂᖅᑑᒥ (ᐊᕐᓇᒃᑲᖅ) 

ᐊᖓᔪᖅᑳᖅ ᐸᑎᑯᓗᒃ ᐊᕐᓇᒃᑲᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᒫᓐᓇ ᐅᖃᐅᓯᒃᑯᑦ 

ᐊᐱᖅᑯᑎᐅᔪᔪᒥᑦ ᒫᒍᓚ ᓇᑲᓱᒃᒥᑦ 

ᐸᓐᓂᖅᑑᒥᐅᑕᕐᒧᑦ. ᔫᓂ 6, 2018-ᒥᑦ 

ᐊᐱᕆᓚᐅᖅᓯᒪᒻᒪᑦ ᐋᓐᓂᐊᓲᖅᑎᓂᑦ ᐸᓐᓂᖅᑑᒥ 

ᐊᐱᖅᑯᑎᖃᖅᑐᓂ. ᑖᓐᓇ 

ᑲᑎᒪᑐᐃᓐᓇᕐᓂᖃᖅᑎᓪᓗᑕ ᐊᐱᖅᑯᑕᐅᓚᐅᖅᓯᒪᒻᒪᑦ 

ᒥᔅ ᓇᑲᓱᒃᒧᑦ, ᑖᒃᑯᐊ ᖃᑦᑎᐅᒻᒪᖔᑕ ᐋᓐᓂᐊᓲᖅᑏᑦ 

ᐸᓐᓂᖅᑑ.  

 

ᑭᐅᔾᔪᑎᒃ: 

 

ᒫᓐᓇ ᑭᐅᔾᔪᑎᒋᔪᔭᕋ ᐃᓚᒋᐊᕈᒪᔭᕋ ᐸᓐᓂᖅᑑᖅ  

ᒪᓕᒐᓕᐅᖅᑎᖓᓄᑦ ᔫᓂ 6 ᑭᐅᔾᔪᑎᒋᔪᔭᕋ, 

ᐋᓐᓂᐊᓲᖅᑏᑦ ᐃᖅᑲᓇᐃᔮᖏᑦ ᐅᖃᐅᓯᕆᓗᒋᑦ 

ᐸᓐᓂᖅᑑᒥ.  

 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᓇᓗᓇᐃᖅᓯᓯᒪᔪᑦ 

ᐅᕙᓐᓄᑦ ᔫᓂ 6, 2018-ᖑᑎᓪᓗᒍ 14-ᖑᒻᒪᑕ 

ᐋᓐᓂᐊᓲᖅᑏᑦ ᐃᖅᑲᓇᐃᔮᖏᑦ ᐸᓐᓂᖅᑑᒥ. ᑖᒃᑯᐊ 

ᓄᓇᓕᓐᓂ ᑕᓪᓕᒪᑦ ᐊᓐᓂᐊᓲᖅᑎᑐᐃᓐᓇᐃᑦ, 

ᐊᖓᔪᖅᑳᖅ, ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᓪᓗ 

ᑖᓐᓇ ᐋᓐᓂᐊᓲᖅᑎᓄᑦ ᐊᖓᔪᖅᑳᖑᓂᕋᖅᑕᐅᓲᖅ, 

ᒪᕐᕉᒃ ᐃᓱᒪᓕᕆᔩᒃ ᐋᓐᓂᐊᓲᖅᑏᒃ, ᒪᕐᕉᒃ 

ᐅᖁᒪᐃᓐᓂᓂᐊᖅᑏᒃ, ᐊᒻᒪᓗ ᓄᓇᓕᓐᓂ 

ᖃᓄᐃᓐᖏᑦᑎᐊᕋᓱᐊᕐᓂᕐᒧᑦ ᐱᓕᕆᔩᒃ ᒪᕐᕉᒃ 

ᐋᓐᓂᐊᓲᖅᑏᒃ ᐊᖏᕐᕋᒥ ᐃᑲᔪᖅᑎᓄᑦ, ᐊᒻᒪᑦᑕᐅᖅ 

ᐋᓐᓂᐊᓲᖅᑎᒻᒪᕆᖃᖅᑐᑎᑦ ᐊᑕᐅᓯᕐᒥᑦ. ᑎᓴᒪᐅᒻᒪᑕ 

ᐃᖅᑲᓇᐃᔮᑦ, ᐃᓴᒪᑦ ᐃᓐᓄᒃᑕᐅᓯᒪᓐᖏᑦᑐᑦ, 

ᐱᖓᓱᑦ ᑎᑭᑲᐃᓐᓇᖃᑦᑕᖅᑐᓄᑦ 

ᑎᒍᐊᒥᐊᖅᑕᐅᖃᑦᑕᖅᑐᑦ.  

 

ᐊᒻᒪᓗ ᑖᓐᓇ ᑭᐅᔾᔪᑎᒐ 65(2), ᐃᖅᑲᓇᐃᔭᖅᑎᖏᑦ 

ᖃᓄᐃᓕᖓᓕᕐᒪᖔᑕ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓂᑦ 

ᐊᐱᖅᑯᑕᐅᓚᐅᖅᓯᒪᒻᒪᑦ, ᒪᓕᒐᓕᐅᕐᕕᒻᒧᑦ 

ᓴᖅᑭᑕᐅᓪᓗᓂ ᑎᑎᕋᖅᑎᒧᑦ ᒪᐃ 24, 2018-ᒥ, 

ᑖᓐᓇ ᑎᑎᖅᑲᖅ ᓱᓕᔪᖅ, ᒫᑦᓯ 1, 2018-ᒥᑦ ᑕᐃᒫ 

ᓄᓇᓕᓐᓄ ᓇᓗᓇᐃᖅᑐᐃᒍᑕᐅᖃᑦᑕᖅᑐᖅ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐃᖅᑲᓇᐃᔮᓕᒫᖏᓐᓂᑦ. ᐃᖅᑲᓇᐃᔭᖅᑎᓪᓚᕆᓐᓄᑦ 

ᐃᓐᓄᒃᑕᐅᓯᒪᒻᒪᖔᑕ, 

ᐃᖅᑲᓇᐃᔭᑲᐃᓐᓇᖃᑦᑕᖅᑐᓄᓪᓘᓐᓃᑦ ᐅᕝᕙᓘᓐᓃᑦ 

ᑳᓐᑐᕌᒃᑯᑦ ᑕᕝᕗᓐᖓᖅᑕᐅᓯᒪᔪᑦ, ᐊᒻᒪᑦᑕᐅᖅ 

ᐃᓐᓄᒃᑕᐅᓯᒪᓐᖏᑦᑐᑦ ᑎᑎᕋᖅᓯᒪᒋᓪᓗᒋᑦ. 

ᖁᔭᓐᓇᒦᒃ, ᐅᖃᖅᑏ.  

 

mailto:victimservices@gov.nu.ca

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ 

ᐊᐱᖅᑯᑎᕕᓂᕐᓄᑦ ᑭᐅᔾᔪᑎᑦ. ᒪᓕᒐᓕᕆᔨᒃᑯᓐᓄᑦ 

ᒥᓂᔅᑕ ᐃᖃᓪᓗᐊᖅ.  

 

ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᒧᑦ 151 - 

5(2): ᐱᕋᔭᔾᔪᑕᐅᔪᓐᓃᖅᑎᑕᐅᓂᖓ 

ᓱᐴᖅᑐᕐᓗᒐᖅ (ᐃᖃᓪᓗᐊᖅ) 

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᒫᓐᓇ 

ᑐᑭᓯᒃᑲᓐᓂᕈᑎᔅᓴᑲᓐᓂᕐᓂᑦ ᓴᖅᑮᔪᖓ 

ᐊᐱᕆᔭᐅᓚᐅᕋᒪ ᒪᓕᒐᓕᐅᖅᑎᓐᓄᑦ ᔮᓐ ᒪᐃᓐ ᔫᓂ 

11-ᖑᑎᓪᓗᒍ ᐊᐱᕆᓚᐅᖅᑐᖅ, ᒪᓕᒐᕐᒥ 

ᓴᕋᐃᓂᐊᕐᓂᕋᕈᓐᓃᑎᓪᓗᒋᑦ ᓱᐴᖅᑐᕐᓗᒐᐃᑦ, 

ᑲᑎᒪᔾᔪᑎᒥᓃᑦ ᕿᒥᕐᕈᐊᖅᑐᒋᑦ ᑐᑭᓯᒃᑲᓐᓂᕈᑎᑦ 

ᑕᕝᕙ ᓇᓗᓇᐃᖅᓯᒪᓕᖅᑲᒃᑲ ᑕᐃᑲᓂ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ 

ᐊᐱᖅᑯᑎᕕᓂᕐᒧᑦ ᑭᐅᔾᔪᑎᑦ. ᐱᑕᖃᕈᓐᓃᕐᒪᑦ 

ᑲᔪᓯᓚᐅᖅᑕ. ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. 

ᒪᓕᒐᓕᐅᖅᑎ ᐃᖃᓗᐃ-ᓂᐊᖁᓐᖒ ᒥᓯᔅ ᐊᕐᓇᒃᑲᖅ.  

 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 

ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᐊᖓᔪᖅᑳᖅ ᐸᑎᑯᓗᒃ ᐊᕐᓇᒃᑲᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᒫᓐᓇ ᑕᐃᒪ 

ᑐᓐᖓᓱᒃᑎᑦᑎᒍᓐᓇᖅᑐᐊᐱᐅᒐᒪ 

ᓂᕈᐊᖅᑎᒋᓯᒪᔭᓐᓂᑦ ᐊᒻᒪ ᖁᔭᓕᒍᓐᓇᖅᑐᖓ ᒥᔅᑕ 

ᓵᓂ ᒪᒃᑖᓄᑦ ᓄᓕᐊᖓᓂᓪᓗ ᒥᓯᐅᓪᒥᑦ. ᒫᑕ 

ᐅᕙᓃᑉᐸᓪᓚᐃᖏᒪᑦ ᒫᓐᓇ. ᑐᓐᖓᓱᒋᔅᓯ ᐅᕗᖓ 

ᒪᓕᒐᓕᐅᕐᕕᒻᒧᑦ ᐊᒻᒪ ᖁᔭᓕᔭᐃᓐᓇᕆᓪᓗᓯ 

ᐃᓚᒌᖑᔪᓯ ᑕᒪᐅᖓ ᐃᖃᓗᓐᓂᑦ 

ᐊᖏᖅᓯᒪᓂᖃᑦᑎᐊᖅᑐᓯ.  

 

ᓄᓇᕗᒻᒥᑦ ᐃᓱᒪᒐᔅᓯ ᓇᒧᕈᓘᔮᓗᓪᓗ 

ᐳᓚᕋᖃᑦᑕᖅᑐᓯ. ᖃᐅᔨᒪᒐᒪ ᓵᓐᑏ 

ᐃᓄᑑᔾᔨᒍᓐᓇᓚᐅᖏᓐᓇᕕᑦ ᐃᓚᒌᓪᓗᓯ ᑭᓯᐊᓂ 

ᐃᑲᔪᖃᑦᑕᐅᑎᓪᓗᓯ ᐃᖅᑲᓇᐃᔭᕈᓐᓇᓲᖑᒐᔅᓯ. 

ᒥᓯᐅᓪ ᖁᔭᓐᓇᒦᒃ ᐊᒻᒪ ᓵᓐᑏᑦᑕᐅᖅ ᖁᔭᓐᓇᒦᒃ. 

ᐅᕙᓂ ᑐᓐᖓᓱᒋᔅᓯ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᑐᓐᖓᓱᒋᑦᑎ 

ᒪᓕᒐᓕᐅᕐᕕᖕᒧᑦ ᐊᒻᒪᓗ ᐅᖃᕈᓐᓇᕈᒪ 

ᒪᓕᒐᓕᐅᖅᑎᓂᒃ ᑭᒡᒐᖅᑐᐃᓗᖓ ᖁᔭᓐᓇᒦᖅᑐᒍᑦ 

ᐱᔨᑦᑎᕐᓂᕆᓚᐅᖅᑕᕐᓂᒃ ᓄᓇᕗᒻᒥᐅᓂᒃ. 

 

>>ᐸᑦᑕᑐᖅᑐᑦ 

 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᒪᓕᒐᓕᐅᖅᑎ 

ᑲᒋᖅᖠᓂᐅᑉ ᐊᐅᖕᓇᖓᓄᑦ ᐃᒡᓗᓕᒑᕐᔪᖕᒧᓪᓗ ᒥᔅ 

ᑕᐅᑐᓐᖏ. 

 

ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑏ. 

ᐃᓕᑕᖅᓯᔪᒪᓪᓗᖓ ᑖᓐᓇ ᐃᕐᓂᑯᓗᒐ ᔮᕕᓯ ᑕᓯᐅᖅ 

ᐃᒪᓐᓇᕐᔪᐊᒻᒪᕆᐊᓗᒃ ᓄᑲᖅᓯᐹᕆᓪᓗᑎᒍᑦ 

ᓇᒡᓕᒋᒐᑦᑎᒍᑦ.  

 

ᐃᑉᐸᒃᓴᖅ ᐱᖃᑎᐊ ᐅᖃᖅᑲᐅᒐᒪ ᐊᑖᑕᑦᑎᐊᖓᓗ, 

ᐊᓈᓇᖓᓗ ᑕᑯᔭᖅᑐᓚᐅᕐᒪᑕ ᐃᓕᑕᕆᓗᒋᑦ ᑖᒃᑯᐊ 

ᓇᖏᖅᓯᖁᓪᓗᒋᑦ ᐃᓐᓇᕆᔭᖅᐳᑦ 

ᐸᖕᓂᖅᑑᒥᐅᑕᒐᓗᐊᑦ ᒪᓚᐃᔭ ᐊᒻᒪ ᔮᓗ ᐋᑯᓗᔾᔪᒃ 

ᑐᓐᖓᓱᒋᑦᑎ. 

 

>>ᐸᑦᑕᑐᖅᑐᑦ 

 

ᖁᔭᓐᓇᒦᒻᒪᕆᐊᓗᒃ. ᒪ’ᓇ ᓇᒡᓕᒋᕙᕗᑦ ᑭᓂᐅᕋ 

ᐊᒻᒪ ᑮᐅᓪ ᒪ’ᓇ. ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᐳᓛᕆᐊᖅᓯᒪᔪᓂᒃ 

ᐃᓕᓴᖅᓯᓂᖅ. ᒪᓕᒐᓕᐅᖅᑎ ᐅᖅᓱᖅᑑᒧᑦ ᒥᔅᑕ 

ᐋᖁᐊᖅ. 

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᓪᓛᒃᑯᑦ ᒪᓕᒐᓕᐅᖅᑎᐅᖃᑎᒃᑲ ᐅᓪᓛᒃᑯᑦ 

ᐅᖅᓱᖅᑑᕐᒥᐅᑕᐃᑦ. 

 

ᒫᓐᓇ ᐃᓕᓴᖅᓯᒍᒪᔪᖓ ᐅᓛᖅ 

ᐅᖅᓱᖅᑑᕐᒥᐅᑕᐅᒍᓐᓃᖅᑐᒐᓗᐊᖅ 

ᐃᖃᓗᒻᒥᐅᑕᐅᓕᕐᖓᑦ ᐃᓪᓗᑯᓗᒐ ᕉᕐᒥᐊᕆ ᑐᕉᑕᓐ.  

 

>>ᐸᑦᑕᑐᖅᑐᑦ 

ᐅᖃᖅᑎ: ᑐᓐᖓᓱᒋᑦᑎ. ᐳᓛᕆᐊᖅᓯᒪᔪᓂᒃ 

ᐃᓕᓴᖅᓯᓂᖅ. ᒪᓕᒐᓕᐅᖅᑎ ᐸᖕᓂᖅᑑᒧᑦ.  

 

ᓇᑲᓱᒃ: ᖁᔭᓐᓇᒦᒃ, ᐃᓕᓴᖅᓯᒍᒪᒻᒥᒐᒪᑦᑕᐅᖅ 

ᑕᕝᕙᓃᑦᑐᓂᒃ ᖁᕕᐊᑉᐳᖓᓗ ᑕᒫᓃᑲᔅᓯ 

ᓄᓇᖅᑲᑎᑯᓗᒃᑲ ᐸᖕᓂᖅᑑᒥᐅᑕᐃᑦ ᑖᒃᑯᐊ ᔮᓗᒃᑯᑦ, 

ᒪᓚᐃᔭ ᐋᑯᓗᔾᔪᒃᑯᑦ ᐊᒻᒪᓗ ᐅᑯᐊᑯᓗᐊ ᕉᕐᒥᐊᕆ 

ᐋᑯᓗᔾᔪᒃ. ᑖᓐᓇᑦᑕᐅᖅ ᐃᓕᓴᐃᔨᐅᓂᕐᒧᑦ  

ᐃᓕᓐᓂᐊᖃᑦᑕᖅᑐᖅ ᑕᒫᓂ.  

 

ᓚᐅᕇᓐ ᑐᓐᖓᓱᒋᑦ ᐊᒻᒪᓗ ᑐᓐᖓᓱᑦᑎᒍᒪᒋᓪᓗᒍ 

ᓄᑲᕐᒪ ᐊᓂᐅᑉ ᐃᕐᓂᑯᓗᐊᑕ ᔭᐃᑲᑉ ᐱᐅᒋᔭᕐᒪ 

ᐊᑕᑖᖓ ᓘᒃ ᐲᑕ ᑕᕝᕙᓐᓃᒻᒪᑦ ᑐᓐᖓᓱᒋᑦ. 

ᐊᓕᐊᓇᐃᑦ ᑕᕝᕙᓃᑦᑐᓯ. ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᖕᒧᑦ 

ᑐᓐᖓᓱᒋᑦᑎ ᑐᓐᖓᓱᖃᑦᑕᕆᑦᑎᓗ. 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᒪᓕᒐᓕᐅᖅᑎ 

ᐊᐃᕕᓕᖕᒧᑦ ᒥᔅᑕ ᓇᑦᓯᖅ. 

 

ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ 

ᑐᓐᖓᓱᖁᓪᓗᒍ ᑖᓐᓇ ᓄᓕᐊᑯᓗᒐ 38-ᓂᒃ 

ᐊᕐᐹᒍᓂᒃ ᓄᓕᐊᕆᓕᖅᑐᒍ. 

ᐃᑎᔪᒃᑰᖃᑦᑕᓚᐅᖅᑐᒍᒃ ᐊᒃᓱᕈᖃᑦᑕᓚᐅᖅᑐᒍᒃ 

ᐊᕕᑲᓴᒃᐸᓚᐅᖅᑐᒍᒃ ᑭᓯᐊᓂ ᐃᓐᓇᑦᑎᓐᓄᑦ 

ᓴᓇᔭᐅᓯᒪᓂᑰᒐᓄᒃ. ᐊᓈᓇᑯᓗᒐᐃᓐᓇ 

ᖃᐃᕙᓚᐅᖅᓯᒪᖕᒪᑦ ᐊᒃᓱᕈᓗᐊᓕ’ᕌᖓᓐᓄᑦ. 

“ᐊᓂᒍᓛᕐᒥᔪᕈᓗᒃ ᑕᒪᓐᓇ ᐊᓂᒍᕈᒫᕐᒥᔪᖅ” 

ᑕᐃᒪᓐᓇᐃᓕᖃᑦᑕᓚᐅᖅᓯᒪᖕᒪᑦ ᐅᕙᑦᑎᓐᓄᒃ. 

ᓇᖏᕈᓐᓇᖅᐳᒍᒃ ᓇᒡᓕᒃᑎᒌᓕᖅᐸᓪᓕᐊᔪᒍᒃ 

ᐅᓪᓗᒥᒧᑦ. ᑖᒃᑯᓄᖓ ᐃᓐᓇᑦᑎᓐᓄᑦ 

ᐋᖅᑭᒃᓱᖅᑕᐅᓂᒐᓐᓄᒃ, ᓴᓇᔭᐅᓂᑰᒐᓐᓄᒃ. 

ᐅᖃᖅᑏ ᑐᓐᖓᓱᖁᓪᓚᕆᒃᐸᕋ ᓄᓕᐊᑯᓗᒐ.  

 

ᐅᖃᖅᑏ ᖃᓪᓗᓈᑎᑑᒐᓛᖕᓂᐊᕋᒪ. 

(ᑐᓵᔨᑎᒍᑦ) ᐅᖃᖅᑏ, ᑐᓐᖓᓱᑦᑎᒍᒪᔭᕋ 

ᒪᓕᒐᓕᐅᕐᕕᒻᒧᑦ ᑖᓐᓇ ᐅᐱᒍᓱᑦᑎ ᐅᕙᓐᓂᒃ 

ᐅᐱᒍᓱᑦᑎᑦᑎᕙᑦᑐᖅ ᐱᓱᑦᑎᐊᑎᑦᑎᕙᑦᑐᖅ ᐅᕙᓐᓂ 

ᐊᐃᑉᐸᖃᐃᓐᓇᖅᑐᖅ ᐊᔅᓱᕈᓐᓇᐸᒃᑲᓗᐊᖅᑎᓪᓗᒍ 

38-ᓂᑦ ᐊᕐᕌᒍᓂᑦ. 

 

>>ᐃᒡᓚᖅᑐᑦ 

 

ᐅᖃᖅᑏ, ᑐᓐᖓᓱᕈᔭᕋ ᒥᔅ ᓇᑦᓯᖅ ᒪᓕᒐᓕᐅᕐᕕᒻᒧᑦ. 

ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᑐᓐᖓᓱᒋᑦ ᒥᔅ ᓇᑦᓯᖅ. 

ᑐᓐᖓᓱᖃᑦᑕᕆᑦᑎ. ᐳᓛᕆᐊᖅᓯᒪᔪᓂᒃ 

ᐃᓕᓴᖅᓯᓂᖅ. ᒪᓕᒐᓕᐅᖅᑎ ᐊᒡᒍᒧᑦ ᒥᔅᑕ ᖁᐊᓴ. 

 

ᓯᕗᓕᖅᑎ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐃᓕᑕᖅᓯᔪᒪᕗᖓᐃᓛᒃ ᑕᐃᒪ ᐃᓐᓇᑦᑎᓐᓂᒃ 

ᐅᐱᒍᓱᖃᑦᑕᕆᐊᖃᕋᑦᑕ ᐅᐱᒋᑦᑎᐊᕐᒥᒐᒃᑯᑦᑕᐅᖅ 

ᑖᒃᑯᐊ ᑕᒫᓂ ᖃᓂᒋᔭᑦᑎᓐᓂ ᐃᒃᓯᕚᕐᒥᔫᒃ. ᑖᒃᑯᐊ 

ᓯᕗᓪᓕᖅᐹᒥ ᓴᐃᒪᓐ ᓇᑖᖅ, ᐋᓂᒃᑯᑦ. ᑖᒃᑯᐊᒃ 

ᐃᓕᓴᕆᑦᑎᐊᖅᐹᒃᑲᒃ ᐃᓐᓇᒻᒪᕆᐅᓕᕐᒪᑕ ᑕᒫᓂ 

ᐃᖃᓗᖕᓂ. ᓴᓂᕋᔭᖕᒥᐅᑕᒃᓴᔭᐅᒐᓗᐊᖅ ᓇᑖᖅ. . . 

 

>>ᐸᑦᑕᑐᖅᑐᑦ 

 

. . . ᐊᒻᒪ ᑕᒫᓂᕐᒥᐅᑕᓪᓚᕆᐅᓪᓗᓂ. ᐊᒻᒪ 

ᐃᖅᑲᐅᒪᒍᑦᑕ ᑕᕝᕙᓂᑦᑕᐅᖅ 

ᐃᖅᓱᖅᑎᒋᖃᑦᑕᓚᐅᕐᒥᒐᑦᑎᒍ ᑕᒫᓂ ᐊᒻᒪ 

ᑲᑎᒪᔨᐅᒻᒫᖅᖢᓂᓗ ᒫᓐᓇ ᑕᒫᓂ ᐃᖃᓗᖕᓂ. 

ᐃᑲᔪᖃᑦᑕᕐᔪᐊᖅᓯᒪᔪᖅ ᐃᓄᐃᑦ ᐃᓄᖏᓐᓂ 

ᐊᔾᔨᒌᓐᖏᑦᑐᓂᒃ.  

 

ᐊᒻᒪ ᑖᒃᑯᐊ ᐃᓐᓇᐃᑦ ᑕᒫᓃᑦᑐᑦ ᑕᒪᕐᒥᑦᑎᐊᖅ 

ᐃᓕᑕᕆᑦᑎᐊᕆᕙᒃᑲ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 



ᕿᑎᖅᑰ, ᔫᓂ 14, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  1158 

 

 

ᐅᖃᖅᑎ: ᖁᔭᓐᓇᒦᒃ. ᓇᑖᖅ ᑐᓐᖓᓱᒋᑦ 

ᐊᐃᑉᐸᐃᓪᓗ ᐅᕙᓃᑦᑐᓕᒫᓪᓗ. ᐳᓛᕆᐊᖅᓯᒪᔪᓂᒃ 

ᐃᓕᓴᖅᓯᓂᖅ, ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. 

ᕿᑭᖅᑖᓘᑉ ᓂᒋᐊᓄᑦ ᒪᓕᒐᓕᐅᖅᑎ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑦ ᔪᐊᓇᓯ: ᖁᔭᓐᓇᒦᒃ, 

ᐅᖃᖅᑎᑦᓯᔩ ᐊᒻᒪᓗ ᑕᒪᐃᓐᓂ ᑕᕝᕙᓃᑦᑐᑦ 

ᑐᓐᖓᓱᓪᓕᑦ. ᐅᓇ ᐃᓕᓴᕆᒍᒪᔭᕋ ᓄᓇᖅᑲᑎᑦᓴᔭᕋ 

ᐊᓂ ᐲᑦᑕᐅᓛᓯ. ᑐᓐᖓᓱᑦᓯᐊᕐᓕ ᐊᓈᓇᒪ 

ᐱᖃᓐᓇᕆᔮᓗᒋᒻᒪᒍᓗ ᐃᓕᓴᕆᕙᕋ. ᑐᓐᖓᓱᒋᑦ. 

ᖁᔭᓐᓇᒦᒃ, ᐅᖃᖅᑎ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᐋᓂ ᑐᓐᖓᓱᒋᑦ 

ᒪᓕᒐᓕᐅᕐᕕᖕᒧᑦ ᑕᒪᔅᓯᓗ ᐅᕙᓃᑦᑐᓕᒫᑦ 

ᑕᐃᔭᐅᓐᖏᑦᑑᒐᓗᐊᑦ ᑐᓐᖓᓱᖃᑦᑕᕆᑦᑎ 

ᐃᒡᓗᖁᑎᒋᒐᑦᑎᒍ ᓄᓇᕗᒻᒥᐅᑎᒍᑦ. 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᐳᓛᕆᐊᖅᓯᒪᔪᓂᒃ 

ᐃᓕᓴᖅᓯᓂᖅ. ᒪᓕᒐᓕᐅᖅᑎ ᐊᒥᑦᑐᕐᒧᑦ ᒥᔅᑕ 

ᖃᐃᕐᓂᖅ. 

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐃᓕᓴᕆᔭᐅᓵᖅᑑᒐᓗᐊᖅ ᐅᓇ ᐳᐃᒍᕈᓐᓇᖏᓐᓇᒃᑯ 

ᑕᒫᓂᕐᒥᐅᑕᐅᑎᓪᓗᖓᑦᑕᐅᖅ ᐃᓱᒪᓇᖓ 

ᖃᐃᓚᐅᖅᓯᒪᖕᒥᖕᒪᑦ. ᑕᐃᒪ 

ᐃᓚᓐᖓᖅᐸᒃᑐᐃᓐᓇᐅᒐᑦᑕ ᐊᓈᓇᒐ 

ᐃᓅᔪᓐᓃᖅᑎᒍ ᖃᐃᓚᐅᖅᓯᒪᖕᒪᑦ ᐃᓪᓗᕐᒪ 

ᓄᓕᐊᖓ. ᐃᓕᓴᕆᔭᐅᓵᖅᑑᒐᓗᐊᖅ ᑖᓐᓇ 

ᑕᐃᒪᓐᖓᓂ ᑎᒍᒥᐊᖏᓐᓇᕋᒃᑯ. ᖁᔭᓕᓂᖅ 

ᐊᕗᖔᓗᒃ ᐃᖏᕐᕋᓲᖑᖕᒪᑦ. ᑕᐃᒪᓐᓇ ᑕᕝᕙ 

ᖁᔭᓐᓇᒦᖃᑦᑕᖁᔭᐅᒐᑦᑕ ᖁᔭᓕᓯᒪᒐᒃᑯ 

ᓴᖅᑭᓗᐊᕈᓐᓇᕐᓇᒍ, ᒪᒥᐊᓇ. ᐃᓛᒃ ᐅᖃᓵᖅᐳᖓ 

ᖁᔭᓕᓂᖅ ᐊᕗᖔᓗᒃ ᑎᑭᒍᓐᓇᕐᒪᑕ. 

 

ᒪᒃᑯᒃᑐᓯᒍ ᐊᑏ ᐃᓐᓇᖁᑎᕗᑦ ᑕᑯᔭᓯ 

ᐃᓕᓴᕆᔭᐅᓵᕐᒪᑕ ᐃᓐᓇᐅᓕᕐᒪᑕ 

ᑐᓐᖓᕕᒋᖃᑦᑕᖅᓯᐅᒃ. ᖁᔭᓐᓇᒦᕈᒪᕙᕗᑦ 

ᐆᒻᒪᑎᓐᓂ. ᐃᓪᓗᕐᒪ ᓄᓕᐊᖓ ᐊᒻᒪ ᑖᓐᓇ ᓴᐃᒪᓐ 

ᓇᑖᖅ ᐃᓪᓗᕋ. ᖁᔭᒋᓯᒪᖕᒥᔭᕋ 

ᒫᓂᕐᒥᐅᑕᐅᑎᓪᓗᖓᑦᑕᐅ 

ᐊᖑᓇᓱᒍᒪᓕᖅᑎᐊᖅᑎᒡᓗᖓ 

ᐊᖑᓇᓱᒋᐊᖅᑎᖃᑦᑕᓚᐅᖅᓯᒪᖕᒫᖓ 

ᐳᐃᒍᓚᐅᖅᓯᒪᓇᒍᓪᓗ ᕿᓚᓗᒐᖅᑎᒻᒫᖓ ᑕᒫᓂ 

ᓯᕗᓪᓕᖅᐹᒥᑦ. ᖁᔭᓐᓇᒦᕆᕙᒋᑦ ᐊᒃᓱᐊᓗᒃ 

ᐆᒻᒪᑎᓐᓃᖔᕋᑦᑕᓕ. 

 

>>ᐸᑦᑕᑐᖅᑐᑦ 

 

ᑖᒃᑯᐊᓗ ᑕᕝᕙᓃᑦᑐᓕᒫᖅᑎᐊᖅᓯᒍᑦ 

ᑐᓐᖓᓱᖃᑦᑕᕆᑦᑎ ᑕᕝᕗᖓ. ᖁᔭᓐᓇᒦᖔᓯᑦ 

ᐱᕕᖃᖅᑎᓐᓇᕕᓐᖓ ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᐳᓛᕆᐊᖅᓯᒪᔪᓂᒃ 

ᐃᓕᓴᖅᓯᓂᖅ, ᒪᓕᒐᓕᐅᖅᑎ ᐃᖃᓗᐃᑦ−ᑕᓯᓗᖕᒧᑦ, 

ᒥᔅᑕ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ 

ᐃᓕᓴᕐᓇᖅᑑᑏᑦ ᑕᒫᓃᑦᑐᐊᓘᖕᒪᑕ 

ᐃᓕᓴᕆᔭᐅᖅᑲᐅᔫᒐᓗᐊᖅ ᑕᕝᕙᓂ 

ᑕᕝᕙᓃᒐᔪᒃᑐᐊᓘᖕᒪᑦ ᖁᓐᖏᐊᖅᑎᐅᒐᔪᒃᑐᖅ 

ᑕᐃᑲᓂ ᐊᔾᔨᒌᓐᖏᑦᑐᓂᒃ ᐊᒃᓯᕚᕈᓘᔭᖃᑦᑕᕐᒪᑦ 

ᐃᒡᓗᖔᖓᓃᑦᑐᓂ ᐃᒡᓗᒥ ᐅᓪᓗᒥ.  

 

ᐃᓕᓴᕆᔪᒪᔭᕋ ᑕᐃᒃᑯᐊ ᓂᕈᐊᖅᑎᒋᓯᒪᔭᓐᓂ 

ᓄᓇᖃᖅᑐᖅ ᓄᓇᖓᓐᓂ ᐃᖅᑲᓇᐃᔭᖃᑦᑕᖅᑐᖅ. 

ᑖᓐᓇ ᑏᑐᖃᑎᒋᓛᕐᓂᐊᕐᓂᕐᓂᑦ 

ᐅᑕᖅᑭᔪᓐᓇᐃᓕᔪᖓ ᐃᓛᒃ ᕿᓚᓈᓕᖅᑐᖓ. 

ᖃᐅᔨᒪᑎᑦᑎᖃᑦᑕᖅᑐᑦ ᖁᕕᐊᓱᒍᓐᓃᕌᖓᑦ 

ᐊᐃᑉᐸᖓ. ᐃᓕᓴᕆᔪᒪᔭᕋ ᒥᔅᑕ ᔩᑕᓗ ᑲᒃᑭᒃ 

ᑕᒪᐅᖓ ᒪᓕᒐᓕᐅᕐᕕᖕᒧᑦ ᑐᓐᖓᓱᖁᔭᕋ. 

ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᑐᓐᖓᓱᒋᑦᑎ, 

ᐳᓛᕆᐊᖅᓯᒪᔪᓕᒫᑦ, ᑕᕝᕙᓃᑦᑐᓕᒫᑦ. 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. 

ᐳᓈᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᑲᔪᓯᓚᐅᖅᑕ. 

ᑲᔪᓯᓂᐊᑐᐃᓐᓇᕋᓗᐊᖅᑐᒍᑦ. ᑲᔪᓯᓚᐅᖅᑕ 

ᑲᑎᒪᔾᔪᑎᑦᑎᓐᓄᑦ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒥᔅᑕ ᕿᔪᒃᑖᖅ. 

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 154 - 5(2): ᐅᒥᐊᒃᑯᕕᒃᓴᖅ 

ᕿᑭᖅᑕᕐᔪᐊᒥ (ᕿᔪᒃᑖᖅ) 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 

ᐊᐱᖅᑯᑎᒃᑲ ᑐᕌᑎᒍᒪᔭᒃᑲ ᐱᕙᓪᓕᐊᔪᓕᕆᔨᒃᑯᑦ-

ᐃᖏᕐᕋᔪᓕᕆᔨᒃᑯᓪᓗ ᒥᓂᔅᑕᖓᓐᓄᑦ.  

 

2017-ᒥᑦ ᓄᓇᕗᑦ ᒐᕙᒪᖓ ᑐᔅᓯᕋᐅᑎᓕᐅᓚᐅᕐᒪᑦ 

ᒐᕙᒪᑐᖃᒃᑯᓐᓄᑦ ᐊᒥᓱᑲᓪᓚᓐᓄᑦ 

ᐱᓕᕆᐊᕆᔪᒪᔭᒥᓄᑦ, ᐃᓚᖓᒍᑦ ᑖᓐᓇᑦᑕᐅᖅ 

ᑐᔅᓯᕋᐅᑎᖏᓐᓄᑦ ᐊᖅᑯᑎᖏᑕ ᑮᓇᐅᔭᖏᑎᒍᑦ. 

ᑐᔅᓯᕌᖑᓚᐅᖅᑐᖅ ᐃᓚᒋᓚᐅᕐᒪᒍ ᓄᑖᒥᑦ 

ᐅᒥᐊᕐᔪᐊᓄᑦ ᐄᒐᕐᕕᔅᓴᒥᑦ ᐱᖁᑎᕐᔪᐊᓄᑦ  

ᕿᑭᖅᑕᕐᔪᐊᒥ.  

 

ᐅᖃᖅᑎᑦᑎᔩ, ᑕᕝᕙᓂ ᑕᖅᑭᑎᓐᓂᑦ ᓰᕖᓰᒃᑯᑦ 

ᐱᕙᓪᓕᐊᔪᓕᕆᔨᖏᑦ ᐅᖃᔪᒻᒪᑕ ᒐᕙᒪᑐᖃᒃᑯᒡᒎᖅ 

ᑖᔅᓱᒥᖓ ᐊᖏᕐᓂᖏᒻᒪᑕ, ᐊᓯᖏᓐᓂᓪᓗ 

ᑐᔅᓯᕋᐅᑎᓕᐊᒥᓂᐅᔪᓂᑦ ᐊᒥᓱᑲᓪᓚᓐᓂᑦ.  

 

ᒥᓂᔅᑕᐅᔪᖅ ᐱᕙᓪᓕᐊᔪᓕᕆᔨᒃᑯᓐᓄᑦ 

ᐃᖏᕐᕋᔪᓕᕆᔨᒃᑯᓄᓪᓗ ᓇᓗᓇᐃᖅᓯᔪᓐᓇᖅᐹ 

ᖃᐅᔨᒃᑲᐃᔾᔪᑎᓂᒃ ᒐᕙᒪᑐᖃᒃᑯᓐᓂᑦ ᑭᓱᓪᓚᑦᑖᓂᑦ 

ᐱᔾᔪᑎᖃᖅᑐᑎᒃ ᕿᑭᖅᑕᕐᔪᐊᒥᑦ ᐄᒐᕐᕕᔅᓴᖅ 

ᐱᖁᑎᑐᐊᔅᓴᓄᑦ ᐊᖏᖅᑕᐅᓚᐅᓐᖏᒻᒪᖔᖅ? 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐱᕙᓪᓕᐊᔪᓕᕆᔨᒃᑯᓐᓄᑦ 

ᐃᖏᕐᕋᔪᓕᕆᔨᒃᑯᓐᓄᓪᓗ ᒥᓂᔅᑕ, ᒥᔅᑕ ᓴᕕᑲᑖᖅ.  

 

ᐊᖓᔪᖅᑳᖅ ᔫ ᓴᕕᑲᑖᖅ: ᖁᔭᓐᓇᒦᒃ, ᐅᖃᖅᑏ. 

ᑕᐃᒃᑯᐊ ᒐᕙᒪᑐᖃᒃᑯᑦ 

ᐅᖃᑦᑎᐊᓚᐅᖅᕼᐃᒪᓐᖏᑦᑑᒐᓗᐊᑦ ᕼᐆᖅ ᑖᓐᓇ 

ᐊᖏᖅᑕᐅᓚᐅᓐᖏᒻᒪᖔᖅ ᑖᓐᓇ ᐃᑦᑕᕐᕕᒃᕼᐊᖅ 

ᕿᑭᖅᑕᕐᔪᐊᕐᒥ. ᐄ, ᖃᐅᔨᑦᑐᑦᑐᒍ ᓱᓕ ᕼᐅᓇ 

ᐱᔾᔪᑕᐅᓪᓚᕆᐅᓚᐅᕐᒪᖔᖅ, ᐃᓛᒃ ᑕᐃᒃᑯᐊ 

ᐊᖏᓐᖏᑦᑐᑦ.  

 

ᑭᕼᐃᐊᓂ ᑖᓐᓇ ᐊᑕᐅᕼᐃᖅ 

ᐱᔾᔪᑕᐅᒐᔮᓚᐅᖅᑐᖅᑕᐅᖅ ᑖᒃᑯᐊ 

ᐊᖏᖅᑕᐅᖏᑦᑐᑦ ᐱᑐᐃᓐᓇᐅᓐᖏᓗᐊᕐᒪᑕᒎᖅ 

ᖃᐅᔨᕼᐊᒃᑲᓐᓂᕆᐊᖃᕐᒪᑕ. ᕼᐊᓇᔭᐅᓪᓚᑦᑏᓐᓇᕐᒥᑦ 

ᐊᔪᕐᒪᑕ, ᑭᕼᐃᐊᓂ ᒫᓐᓇᒧᑦ ᕼᐅᓕ 

ᖃᐅᔨᒪᓪᓚᕆᓐᖏᑦᑐᒍᑦ ᕼᐆᖅ ᑖᒃᑯᐊ 

ᐊᖏᖅᑕᐅᓐᖏᑕᐃᓐᓇᕐᒪᖔᑕ. ᒪ’ᓇ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᑦ ᐃᓚᒋᐊᕈᑦ, 

ᒥᔅᑕ ᕿᔪᒃᑖᖅ. 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᕝᕙᓂ 

ᑕᖅᑭᑎᓐᓂ ᑲᓇᑕᒥ, ᐅᑭᐅᖅᑕᖅᑐᒥ 

ᐱᕙᓪᓕᐊᔪᓕᕆᓂᕐᒧᑦ ᑎᒥᖁᑎᖓ 

ᐅᖃᐅᓯᖃᓚᐅᕐᒪᑦ ᓴᖅᑮᓂᕋᖅᑐᑎᒃ $2.5-ᒥᓕᐊᓂᒃ 

ᑐᕌᖓᓂᐊᖃᖅᑐᓂᒃ ᐃᖃᓗᓕᕆᓂᕐᒧᑦ ᑐᔅᓯᕌᖑᔪᒥᑦ 

ᐊᐅᓚᔾᔭᒋᐊᑕᐅᔪᒥᑦ ᓄᓇᕗᒻᒥ. ᐱᖃᓯᐅᔾᔨᓪᓗᑎᒃ 

ᐱᕙᓪᓕᐊᑎᑦᑎᓂᕐᒧᑦ ᓄᓇᕗᒻᒥ ᖃᓂᔅᓴᖅᑐᓂᒃ 

ᖃᓕᕋᓕᓐᓂᐊᕋᓱᓐᓂᕐᒥᑦ ᕿᑭᖅᑕᕐᔪᐊᒥᑦ.  

ᐄᖑᒐᓗᐊᖅ ᑕᒪᓐᓇ ᖁᕕᐊᒋᔭᕋᓗᐊᕋ,  

ᒐᕙᒪᑐᖃᒃᑯᑦ ᐃᓚᒋᔭᖓᓂᑦ ᐃᓕᓴᖅᓯᓯᒪᒻᒪᑦ, 

ᑮᓇᐅᔭᓕᐅᕈᑎᐅᕐᔪᐊᕈᓐᓇᖅᑐᓂ ᑕᒪᓐᓇ 

ᐃᖃᓗᓕᕆᓂᖅ. ᑭᓯᐊᓂᓕ ᖁᓅᒻᒥᓪᓚᕆᓚᐅᖅᑐᖓ 

ᐃᓚᒃᑲᓐᓂᕆᒻᒥᔭᖓ ᒐᕙᒪᑐᖃᒃᑯᑦ ᐱᖁᑎᕐᔪᐊᓄᑦ 

ᓴᖅᑭᑕᐅᔭᕆᐊᓕᓐᓄᑦ ᑮᓇᐅᔭᓂᒃ 

ᐃᓕᐅᖅᑲᐃᖏᒻᒪᑦ, ᐃᑲᔪᕈᑕᐅᕐᔪᐊᕈᓐᓇᖅᑐᓂ 

ᑲᔪᓰᓐᓇᖅᑎᒐᔅᓴᐅᔪᒥᑦ ᐃᖃᓗᓕᕆᓂᕐᒥᑦ ᐊᒻᒪᓗ 

ᑖᓐᓇ ᐃᖃᓗᓕᕆᓂᖅ 

ᐃᑲᔪᕐᓂᖃᒻᒪᕆᒃᑲᔭᕋᓗᐊᕐᖓᑦ ᐊᔪᖅᓴᓗᐊᖅᐸᑦᑐᓂᒃ 

ᐅᕙᖓ ᓂᕈᐊᖅᑕᐅᕕᒋᓯᒪᔭᖓᓂᑦ.  

 

ᒥᓂᔅᑕᐅᔪᖅ ᐱᕙᓪᓕᐊᔪᓕᕆᔨᒃᑯᓐᓄᑦ 

ᐃᖏᕐᕋᔪᓕᕆᔨᒃᑯᓐᓄᓪᓗ ᓇᓗᓇᐃᖅᓯᔪᓐᓇᖅᐹ 

ᖃᓄᓪᓚᑦᑖᖅ ᓄᓇᕗᑦ ᒐᕙᒪᖓ ᐃᑲᔪᖅᓰᓯᒪᒻᒪᖔᖅ 

ᓯᕗᒧᑦ ᐃᖏᕐᕋᓯᒋᐊᖁᓪᓗᒍ ᕿᑭᖅᑕᕐᔪᐊᒥᑦ 

ᐅᒥᐊᕐᔪᐊᒧᑦ ᐄᒐᕐᕕᔅᓴᖅ? ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᓴᕕᑲᑖᖅ.  

 

ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. 

ᐅᖃᖅᑏ, ᑕᐃᒪ ᑐᕼᐊᑦᓯᐊᕈᑕᐅᕼᐅᐊᖅᑐᖅ ᑖᓐᓇ 

ᐆᒃᑐᕋᓚᐅᖅᑕᕗᑦ ᐃᒃᕼᐊᕐᕕᒃ ᐃᒃᕼᐊᕐᕕᒃᕼᐊᖅ 

ᕿᑭᖅᑕᕐᔪᐊᕐᒥ ᕼᐆᖅ ᐊᖏᖅᑕᐅᓚᐅᖏᒻᒪᖔᖅ. 

ᑖᓐᓇ ᐆᒃᑐᕋᐅᓚᐅᖅ ᐋᖅᑭᒋᐊᒃᑲᓐᓂᕐᓗᒍ 

ᐆᒃᑐᕋᒃᑲᓐᓂᖅᑑᓗᐊᕋᔭᖅᑐᒍᑦ ᐅᑭᐅᕼᐋᖅ ᑕᐃᒪ 

ᐆᒃᑐᕋᒃᑲᓐᓂᕐᒥᑦ ᑮᓇᐅᔭᕐᒥᑦ ᐱᓂᓗᒃᑲᕐᓗᓂ 

ᑕᐃᒪᐅᓂᐊᕐᒥᖕᒪᑦ ᐅᑭᐅᕼᐋᖅ. ᑖᓐᓇ 

ᐃᕼᐅᒪᕼᐃᒪᔭᕗᑦ ᑖᓐᓇ 

ᐆᒃᑐᒃᑲᓐᓂᕈᐊᕋᓗᐊᖅᖢᒍ ᕿᑭᖅᑕᕐᔪᐊᕐᒥ 

ᐃᒃᕼᐊᕐᕕᒃᑲᕋᔭᖅᑐᖅ. ᒪ’ᓇ ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥᑦ ᐃᓚᒋᐊᕈᑦ, 

ᒥᔅᑐ ᕿᔪᒃᑖᖅ. 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᑲᑎᒪᔾᔪᑎᒃᓴᓄᑦ ᑎᑎᕋᖅᓯᒪᓂᐊᕐᖓᑦ ᒥᓂᔅᑕ 

ᐊᖏᕈᓐᓇᖅᐹ ᐱᑎᑦᑎᓂᐊᕐᓂᕋᓗᓂ ᐅᕝᕙᓘᓐᓃᑦ 

ᐅᕝᕙᓗ ᐊᒻᒪᓗ ᕿᑭᖅᑕᕐᔪᐊᒥᑦ ᓄᓇᓕᖓᑦ 

ᒐᕙᒪᖓᑕ ᐊᔾᔨᖏᓐᓂᒃ ᓄᓇᕘᑉ ᒐᕙᒪᖓᑕ 

ᑐᔅᓯᕋᐅᑎᓕᐊᒥᓂᖓᓂᑦ ᒐᕙᒪᑐᖃᒃᑯᓐᓄᑦ ᐃᓗᐊᒍᑦ 

ᑲᓇᑕᒥᑦ ᑐᓐᖑᕋᐅᒻᒥᒃ ᐊᖅᑯᑎᖏᑕ ᑮᓇᐅᔭᖏᓐᓂᒃ.  

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᓴᕕᑲᑖᖅ. 

 

ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. 

ᐅᖃᖅᑏ, ᑕᐃᒪ ᐊᐅᑦᓯᐊᖅ ᐅᖃᓚᐅᕋᒪ 

ᑭᐅᓚᐅᕋᒃᑯ ᑖᓐᓇ ᐆᒃᑐᕋᐅᑎᒋᓚᐅᖅᑕᕗᑦ ᕼᐅᓇ 

ᓈᒻᒪᒋᔭᐅᓐᖏᓚᐅᕐᒪᖔᑦ ᑲᐅᔨᑦᓯᐊᕈᑦᑕ, ᑖᓐᓇ 

ᐋᖅᑭᒋᐊᕐᓗᒍ ᑖᓐᓇ ᐃᒃᕼᐊᕐᕕᒃᕼᐊᖅ 

ᕿᑭᖅᑕᕐᔪᐊᕐᒥ ᑕᐃᓐᓇ ᒐᕙᒪᑐᖃᒃᑯᓐᓄᑦ 

ᐆᑦᑐᑲᓐᓂᖅᑑᓗᐊᖅᑕᕋ ᑖᓐᓇ ᐅᖃᐅᑎᔫᓗᐊᖅᑕᕋ 

ᐄ’, ᖃᐅᓯᑦᑎᐊᕈᑦᑕ ᐋᖅᑭᒋᐊᕐᓗᒍᑦ 

ᐆᑦᑐᑲᓐᓂᖅᑑᓗᐊᖅᑐᒍᑦ ᐅᑭᐊᕼᐋᖅ ᐅᒃᑯᐃᕐᒥᒐᑦ. 

ᒪ’ᓇ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. 

ᒪᓕᒐᓕᐅᖅᑎ ᑲᖏᖅᖠᓂᐅᑉ ᐊᐅᖕᓇᖓᓄᑦ-

ᐃᒡᓗᓕᒑᕐᔪᖕᒧᓪᓗ, ᒥᔅ ᑕᐅᑐᓐᖏ. 

 

ᐊᐱᖅᑯᑦ 155 - 5(2): ᐅᒥᐊᒃᑯᕕᒃ 

ᐃᒡᓗᓕᒑᕐᔪᒻᒥ (ᑕᐅᑐᓐᖏ) 

 

ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐊᐱᖅᑯᑎᒋᔪᒪᔭᕋ ᑖᓐᓇ ᐃᖏᕐᕋᔪᓕᕆᓂᕐᒧᓪᓗ ᐊᒻᒪ 

ᐱᕙᓪᓕᐊᔪᓕᕆᓂᕐᒧᑦ.  

 

ᑕᐃᓐᓇ ᐃᒃᓴᕐᕕᒃ 

ᐃᒡᓗᓕᒑᕐᔪᖕᒥᑦ ᐊᑦᑕᕐᓇᓪᓚᑖᕐᒪᑦ 

ᐃᓱᒪᓚᐅᕋᓗᐊᕋᒪ ᐃᖅᑲᖅᓴᐅᑎᒋᓪᓗᒍ ᐊᑕᐅᓯᕉᖅ 

ᓄᑕᕋᖅ ᐃᓅᓯᖓ ᔭᒐᒐᔭᓚᐅᕐᒪᑦ ᑭᓯᐊᓂ 

ᖃᐅᔨᒋᐊᕋᒪ ᐊᒥᓱᑲᓪᓚᐃᑦ ᑕᐃᑲᓂ ᑐᓚᒋᐊᖅᓱᑎᒃ 

ᑕᕆᐅᕐᒧᑦ ᐃᒫᖃᑦᑕᕐᓂᕐᒪᑕ. ᒫᓐᓇᐅᔪᒥᑦ 

ᐅᓗᕆᐊᓇᕐᒪᑦ. ᑖᓐᓇᓕ ᒥᓂᔅᑕ ᖃᓄᖅ 

ᐃᖅᑲᖅᓴᐅᑎᒋᓯᒪᕙᐅᒃ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ, ᒥᓂᔅᑐ ᓴᕕᑲᑖᖅ. 

 

ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. ᑕᐃᒫᒃ 

ᐅᖃᖅᑏ ᑖᓐᓇ ᒪᓕᒐᓕᐅᖅᑎᐅᔪᖅ 

ᑲᑎᒪᖃᑎᒋᓚᐅᕋᒃᑯ ᐊᒻᒪ ᑕᐃᑲᓂ ᐅᓂᒃᑳᖅᖢᖓ  

ᑖᓐᓇ Ocean protection plan ᒐᕙᒪᑐᖃᒃᑯᓐᓂᑦ 

ᖃᐃᑕᐅᕼᐃᒪᔪᖅ. ᑖᒃᑯᐊ ᓄᓇᕗᑦ ᓄᓇᑦᓯᐊᕐᒧᑦ 

ᐊᒻᒪ ᔫᑳᓐᒧᑦ ᐅᑭᐅᑦ ᑕᓪᓕᒪᓄᑦ $93.3 ᒥᓕᐊᓐ 

ᑐᓂᕼᐃᒪᖕᒪᑕ ᑖᓐᓇ ᐊᑐᖅᑐᕼᐊᖅ. ᑖᒃᑯᐊ 

ᐅᒥᐊᕐᔪᐊᑦ ᐅᕼᐃᖏᔭᕐᕕᖏᓐᓄᑦ ᐅᕝᕙᓘᕙ 

ᐃᒃᕼᐊᕐᕕᖕᓄᑦ ᐋᖅᑭᒋᐊᕈᑎᑦ ᑖᒃᑯᐊ 

ᑲᑉᐱᐊᓇᖏᑦᑐᒥᒃ ᐅᕝᕙᓘᕙ ᐱᐊᓚᓂᖅᕼᐊᒥᒃ 

ᐅᕼᐃᖏᔭᖅᑑᓪᓗᐊᕐᒪᑕ. 

  

ᑕᐃᒪ ᐊᕐᕌᒎᔪᒫ ᑕᒃᑯᐊ ᓄᓇᓕᓗᒃᑖᑦ 

ᐅᐸᒃᑕᐅᑦᑕᖅᖢᑎᒃ ᖃᐅᕼᐊᖅᑕᐅᓂᐊᕐᒪᑕ 

ᕼᐅᓇᓪᓕᕆ ᐱᒋᐊᖃᕐᒪᖔᑦ ᓄᓇᓕᖕᓂ. ᑖᒻᓇ 

ᐃᒡᓗᓕᒑᕐᔪᒃᑕᐅᖅ ᑕᐃᒪ ᑕᐃᓐᓇ ᑕᐃᑯᖓ 

ᐅᖃᕐᓗᓂ ᖃᐅᔨᕼᐊᖅᑕᐅᔫᒻᒫᑦ ᑖᓐᓇ ᕼᐅᓇ 

ᐋᖅᒋᐊᖃᕋᔭᕐᒪᖔᑦ ᑖᓐᓇ ᕼᐅᓇᔨᐅᔪᖅ 

ᓄᓇᓕᖕᒨᖅᐸᑦ ᕼᒻᓚᒃᑯᓐᓂ ᑲᑎᖃᑎᖃᕐᓗᓂ 

ᐆᒪᔪᓕᕆᒃᑯᓐᓂᑦ ᐊᒻᒪ ᑖᒃᑯᐊ 

ᐅᒥᐊᕐᔪᐊᓕᕆᔨᒃᑯᓐᓄᑦᑕᐅᖅ ᖃᐅᔨᒋᐊᕐᓗᓂ ᕼᐅᓇ 

ᐋᖅᑭᒋᐊᖅᐸᑦ ᐱᐅᓂᖅᕼᐊᐅᒐᔭᕐᒪᖔᑦ. ᒪ’ᓇ, 

ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᑦ ᐃᓚᒋᐊᕈᑦ, ᒥᔅ 

ᑕᐅᑐᓐᖏ. 

 

ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑎᑦᑎᔩ ᐊᒻᒪ ᒪ’ᓇ 

ᒥᓂᔅᑕ ᑭᐅᑦᑎᐊᕐᒫᖓ. ᖃᐅᔨᖁᑐᐃᓐᓇᖅᑕᕋ ᒫᓐᓇ 



ᕿᑎᖅᑰ, ᔫᓂ 14, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  1161 

 

 

ᑎᑎᖅᑲᖅᑖᖅᓯᒪᒐᒪ ᐊᐅᕙᖅ 

ᐊᑦᑕᕐᓇᖅᑐᒦᓪᓚᑦᑖᕐᓂᐊᕐᒪᑕ ᑕᐃᓐᓇ ᐃᒃᓴᕐᕕᒃ 

ᐱᔾᔪᑎᒋᔭᐅᓪᓗᓂ ᐊᒻᒪ ᑭᐅᑦᑎᐊᖅᑲᐅᒫᖓ. 

 

ᓲᖃᐃᒻᒪᑦ ᑕᐃᑲᖓᑦ ᓂᐅᕕᕐᕕᒃ ᐅᑭᐅᖅᑕᑐᒧᑦ 

ᓂᐅᕕᕐᕕᐅᑉ ᓴᓂᑦᑎᐊᖓᓂᑦ ᑐᓚᒃᑕᕐᕕᒃ 

ᐊᑐᖅᑕᐅᓕᕌᖓᑦ ᓯᒥᒃᓯᖃᑦᑕᕐᒪᑦ ᐱᖁᑏᑦ 

ᐅᒥᐊᕐᔪᐊᕐᒥᑦ ᐲᔭᖅᑕᐅᔪᑦ ᑕᐃᑯᖓᖅᑕᐅᒑᖓᑕ. 

ᑕᐃᓐᓇᖃᐃ ᐅᖃᐅᓯᕆᔭᖓ $93-ᒥᓕᐊᓐ 

ᑕᕆᐅᕐᒥᐅᑕᓄᑦ ᑐᕌᖅᑐᖅ ᑐᓚᒃᑕᕐᕕᖕᓄᑦ 

ᓄᓇᕗᓕᒫᓄᑦ ᓇᓗᓇᐃᖅᓯᓂᐊᖅᐸ ᓄᓇ ᓱᓇᒥᒃ 

ᑐᐊᕕᕐᓇᖅᑐᖃᖅᐸᑦ ᓯᕗᒡᒍᔾᔭᐅᔪᓐᓇᕐᒪᖔᑦ. 

ᖁᔭᓐᓇᒦᒃ, ᐅᖃᖅᑎᑦᑎᔩ, ᐊᒻᒪ ᑖᓐᓇ 

ᑭᖑᓪᓕᖅᐹᕆᓂᐊᖅᑕᕋ ᐊᐱᖅᑯᑎᒐ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᓴᕕᑲᑖᖅ. 

 

ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. ᑖᓐᓇ, 

ᑖᓐᓇ ᓄᓇᓕᖕᒨᖅᐸᑦ ᖃᐅᔨᕼᐊᓗᕐᓂ ᕼᐅᓇ 

ᐱᒋᐊᖃᓪᓚᕆᖕᒪᖔᑦ ᑕᐃᒪ ᑕᐃᑲᓐᖓ ᐱᒋᐊᕐᓗᓂ 

ᖃᐅᔨᓇᕐᓂᐊᕐᒪᑦ ᓇᓪᓕᐊᒃ ᓄᓇᓕᒃ 

ᐱᖅᑳᕆᐊᖃᕋᔭᕐᒪᖔᑦ ᐊᒻᒪ ᕼᐆᖅ 

ᐱᖅᑳᕆᐊᖃᕋᔭᕐᒪᖔᑦ. ᑖᓐᓇ ᐅᓂᒃᑳᕆᔮ ᑖᓐᓇ 

ᐅᐱᕐᖏᔭᕐᕕᒃ ᓂᐅᕕᕐᕕᒃ ᕼᐊᓂᐊᓃᖦᖢᓂ 

ᑕᑕᑦᑕᕐᒪᑦ. ᑖᓐᓇ ᐃᕼᐅᒪᒃᑯᓪᓕ 

ᑕᐅᑐᓐᖑᐊᕋᔭᖅᑐᖓ ᑖᓐᓇ ᐊᖏᒡᓕᔭᕆᐊᕐᓗᒍ 

ᐅᕝᕙᓘᕝᕙ ᓇᒧᓪᓕᑭᐊᕐᓘᓐᓃᑦ ᐅᖏᔭᖅᑕᕐᓗᑎᑦ. 

ᑕᒪᔾᔭ ᑖᒃᑯᐊᓗᒃᑖᑦ ᖃᐅᔨᕼᐊᖅᑕᐅᓗᓂ 

ᐱᔭᐅᔪᒫᕐᒪᑕ ᐊᐅᔭᐅᓐᖏᑦᑑᒐᓗᐊᖅ 

ᐊᐅᔭᒃᑲᓐᓂᖅᐸᑦ ᐊᕐᕌᒍ ᑭᕼᐃᐊᓂ ᑖᓐᓇ 

ᐱᒋᐊᕈᒫᖅᑖ ᑖᓐᓇ ᐃᓅᓂᐊᖅ 

ᓄᓇᓕᖕᓂᐊᖅᑕᕈᒫᖅᑐᖅ. ᒪ’ᓇ, ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. 

ᒪᓕᒐᓕᐅᖅᑎᖅ ᓇᑦᓯᓕᖕᒧᑦ, ᒥᔅᑐ ᕿᓐᖑᖅ. 

 

ᐊᐱᖅᑯᑦ 156 - 5(2): ᐋᓐᓂᐊᕕᓐᓂ ᑐᓵᔩᑦ 

ᐱᓕᒻᒪᒃᓴᖅᑕᐅᓂᖏᑦ (ᕿᓐᖑᖅ) 

 

ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᓯᔩ 

ᐅᑉᓗᒃᑰᖅᐸᒃᕼᐃ ᒪᓕᒐᓕᐅᖅᑎᐅᖃᑎᒋᕙᑉᑎ. 

ᑰᕌᔪᕐᒥᓗ ᑕᓗᕐᔪᐊᒥᑉᓗ ᓄᓇᕗᒻᒥᐅᓪᓗ ᐳᓛᖅᑐᓪᓗ 

ᑕᒪᕐᒥ.  

 

ᐅᖃᖅᑎᑦᑎᔩ, ᐅᑉᓛᖅ ᐊᐱᖅᑯᑎᖃᕐᓂᐊᖅᑐᖓ 

ᒥᓂᔅᑕ ᐋᓐᓂᐊᖅᑐᓕᕆᔨᖓᓄᑦ.  

 

ᐅᖃᖅᑎᑦᓯᔩ, ᐃᓄᓐᓂ ᐊᒥᕼᐅᓂᒃ 

ᑐᕼᐊᔨᖃᖅᓯᒪᕗᒍ ᐋᓐᓂᐊᖅᑐᓕᕆᔨ 

ᐊᑐᖅᑕᐅᑎᓪᓗᒍ ᒐᕙᒪᑐᖃᒃᑯᓐᓂ ᐅᑭᐅᑦ ᐊᒥᕼᐅᑦ 

ᖄᖏᐅᒪᓕᖅᑐᑦ ᑕᐅᑉᑯᐊ 

ᕼᐊᓇᑦᓯᐊᑐᕕᓂᐅᖃᑦᑕᕼᐃᒪᓕᖅᑯᑦ. ᑕᐅᒃᑯᐊᓪᓗ 

ᐃᓄᐃᑦ ᐊᒥᕼᐃᑦ ᑕᖃᐃᖅᕼᐃᓕᖅᑐᑦ 

ᓄᖅᑲᕼᐊᓕᖅᑐᑦ ᑭᕼᐃᐊᓂ ᕼᐊᓇᐅᒃᑲᒻᒥᓐᓂᒃ 

ᐊᓂᑦᓯᐊᖅᑐᒥᓂᐅᕗᑦ. 

 

ᐅᖃᖅᑎᑦᓯᔩ, ᐆᒥᖓ ᐊᐱᕆᒍᒪᕗᖓ 

ᐋᓐᓂᐊᖅᑐᓕᕆᔨᒃᑯᑦ ᒥᓂᔅᑐᖓᓄᑦ, ᖃᓄᖅ 

ᐃᕼᐅᒪᒋᔭᐅᓗᐊᕆᐊᖅᕼᐊ ᑐᑭᕼᐃᔪᒪᑉᓗᖓ 

ᐊᐱᖅᑯᑎᒋᔭᕋ ᑖᑉᑯᐊ ᑐᕼᐊᔨᐅᖃᑦᑕᖅᑐᕕᓃᑦ  

ᑕᐃᑦᓱᒧᖓ ᐃᓕᓐᓂᐊᑎᑦᓯᖃᓕᕈᓐᓇᕆᐊᖅᕼᐊᖓᓂ 

ᐊᐱᕆᔪᓚᒡᓗᒍ ᐋᓐᓂᐊᖅᑐᓕᕆᔨᒃᑯᑦ ᒥᓂᔅᑐᖓ. 

ᐊᐱᖅᑯᑎᖃᖅᑯᖓ. ᖁᔭᓐᓇᒦᒃ, ᐅᖃᖅᑎᑦᓯᔩᑦ. 

 

ᐅᖃᖅᑎ: ᖁᔭᓐᓇᒦᒃ. 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ, ᒥᓂᔅᑐ 

ᐊᕐᓇᒃᑲᖅ.  

 

ᐊᖓᔪᖅᑳᖅ ᐸᑎᑯᓗᒃ ᐊᕐᓇᒃᑲᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ ᐊᒻᒪᓗ ᖁᔭᓐᓇᒦᒃ ᑕᐃᒫᒃ 

ᐊᐱᕆᒐᕕᓐᖓ. ᐋᒡᒐ ᑕᐃᒫᒃ 

ᐃᓱᒪᖃᓐᖏᒃᑲᓗᐊᖅᑐᖓ ᑭᓯᐊᓂ ᓄᓇᕗᑦ 

ᓯᓚᑦᑐᖅᓴᕐᕕᒃᑯᑦ ᐱᓕᕆᖃᑎᒋᓲᕆᒐᑦᑎᒍ ᑖᒃᑯᐊ 

ᑐᓵᔨᒋᔭᕗᑦ ᐃᓕᓐᓂᐊᕆᐊᖃᕐᓂᖅᑲᑕ ᐃᓛᒃ, 

ᐃᓕᓐᓂᐊᖏᓐᓇᐸᓪᓕᐊᖏᓐᓇᐸᒻᒪᑕ 

ᐃᖅᑲᓇᐃᔮᖃᕋᓗᐊᖅᑎᓪᓗᒋᑦ 

ᐃᓕᓐᓂᐊᖅᑎᑕᐅᓯᓐᓈᓲᖑᒻᒪᑕ ᑖᒃᑯᐊ ᓄᓇᕗᑦ 

ᓯᓚᑦᑐᖅᓴᕐᕕᒃᑯᑦ ᐊᑐᓲᕆᒐᑦᑎᒍ. ᑭᓯᐊᓂ ᑖᓐᓇ 

ᐃᓱᒪᖅᓲᑎᒋᔪᓐᓇᓪᓚᕆᑦᑕᕋ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 

ᒥᔅᑐ ᕿᓐᖑᖅ. 

 

ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᑎᔩ ᖁᔭᓐᓇᒦᒡᓗ 

ᐋᓐᓂᐊᖅᑐᓕᕆᔨᒃᑯᑦ ᒥᓂᔅᑐᖓ ᑭᐅᑦᓯᐊᕈᓐᓇᕐᒪᑦ. 

(ᑐᓵᔨᑎᒍᑦ) ᐅᖃᖅᑏ, ᑕᐃᒪ ᒫᓐᓇ 

ᐃᖅᑲᓇᐃᔭᐅᑎᖃᓕᖅᐸᓪᓕᐊᑐᐃᓐᓇᖅᑰᔨᒻᒪᑕ 

ᐋᓐᓂᐊᕕᒃ ᐊᒻᒪᓗ ᐱᓕᒻᒪᒃᓴᐃᔾᔪᑕᐅᔭᕆᐊᖃᖅᑐᖅ. 

ᑕᐃᒪᓕ ᐱᓕᒪᒃᓴᖅᑕᐅᖏᖅᑰᔨᒻᒪᑦ ᐋᓐᓂᐊᕕᒻᒥ 

ᐅᖃᐅᓯᖏᑦ ᑕᐃᒎᓯᓕᕆᓂᖅ. ᑖᓐᓇ ᒥᓂᔅᑕ 

ᐃᓱᒪᖅᓴᖅᓯᐅᕈᓐᓇᖅᐸ ᑖᓐᓇ 

ᐆᒻᒪᖅᑎᑦᑎᒃᑲᓐᓂᕆᐊᖓ ᑕᐃᒎᓯᓕᐅᕐᓂᕐᒥᑦ 

ᑐᓵᔨᓂᑦ ᐱᓕᒻᒪᒃᓴᐅᔾᔪᑕᐅᕙᓚᐅᖅᑐᓂᑦ 

ᓯᕗᓂᑦᑎᓐᓂ. ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᐊᕐᓇᒃᑲᖅ. 

 

ᐊᖓᔪᖅᑳᖅ ᐸᑎᑯᓗᒃ ᐊᕐᓇᒃᑲᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᒪᑐᐃᖓᑦᑎᐊᖅᑰᖅᑐᒍᑦ ᖃᓄᐃᑐᐃᓐᓇᑦᑎᐊᖅ 

ᐊᑲᐅᓯᒋᐊᕆᐊᖃᖅᑐᖃᖅᐸᑦ ᒫᓐᓇ ᐊᑐᖅᑕᖅᑎᓐᓄᑦ. 

ᑖᓐᓇ ᕿᒥᕐᕈᔪᓐᓇᑦᑎᐊᖅᑕᕋ 

ᒪᑐᐃᖓᕝᕕᒋᑦᑎᐊᖅᑕᕋ ᑕᐃᒪᓐᖓ 

ᐱᐅᓂᖅᐹᖑᔪᓐᓇᖅᑐᒥᑦ 

ᐃᖅᑲᓇᐃᔭᕐᕕᖃᕈᒪᖅᑰᕋᑦᑕ ᑕᐃᒪᓕ ᒫᓐᓇᐅᔪᖅ 

ᐱᓕᒻᒪᒃᓴᐃᔾᔪᑕᐅᔪᓐᓇᖃᑦᑕᖅᑐᑦ ᑖᒃᑯᓇᓐᖓᑦ 

ᑎᑎᕋᖅᑎᓄᑦ ᑐᓵᔪᓄᑦ ᓈᒻᒪᓐᖏᓗᐊᖅᐸᑦ ᒥᓂᔅᑕ 

ᓄᓇᕗᑦ ᓯᓚᑦᑐᖅᓴᕐᕕᒻᒥ ᑲᑎᖃᑎᒋᔪᓐᓇᖅᐸᕋ 

ᐅᖃᖃᑎᒋᓗᒍᓗ.  

 

ᑕᐃᒪᓕ ᐅᖃᐅᓯᔅᓴᖃᕋᕕᑦ ᐃᒪᓐᓇ ᓄᓇᓕᔅᓯᓐᓂᑦ 

ᑖᒃᑯᐊ ᑐᓵᔩᑦ ᓈᒻᒪᓐᖏᓕᐅᖅᑐᕆᓐᓂᖅᐸᑕ ᑕᐃᒪ 

ᑐᓐᖓᓱᑎᑦᑎᐊᖅᐸᒋᑦ ᑎᑎᖅᑲᑎᑦ, 

ᑎᑎᕋᕐᕕᒋᒍᕕᓐᖓ ᖁᕕᐊᓱᒃᑲᔭᖅᐳᖓ 

ᕿᒥᕐᕈᐊᕈᓐᓇᕐᓗᖓ. ᐱᓕᕆᖃᑎᒋᒍᒪᑦᑎᐊᖅᑕᕋ 

ᓄᓇᕗᒻᒥ ᓯᓚᑦᑐᖅᓴᕐᕕᒃᑯᓐᓄᑦ ᒥᓂᔅᑕᖑᔪᖅ 

ᖃᓄᐃᓕᐅᒃᑲᓐᓂᕈᓐᓇᕐᒪᖔᑦᑕ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥᑦ ᐃᓚᒋᐊᕈᑦ, 

ᒥᔅᑐ ᕿᓐᖑᖅ.  

 

ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ 

ᒥᓂᔅᑕ ᑭᐅᑦᑎᐊᕈᓐᓇᕐᒪᑦ. ᐅᖃᖅᑎᑦᑎᔩ, ᑖᓐᓇ 

ᐊᖏᕐᕋᖅᐳᑦ ᐃᕼᐅᒪᒋᓪᓗᒍ, ᓄᓇᕗᓕᒫᕐᓗ 

ᐃᕼᐅᒪᒋᓪᓗᒍ ᐊᐱᖅᑯᑎᒋᔭᕋ. 

(ᑐᓵᔨᑎᒍᑦ) ᐅᖃᖅᑏ, ᐄ ᑐᓵᔨ/ᑎᑎᕋᖅᑎ 

ᐱᒻᒪᕆᐊᓘᒻᒪᑦ ᑕᒪᒃᑯᐊ ᐃᓅᓴᖅᑕᐅᖃᑦᑕᖅᑐᑦ 

ᐋᓐᓂᐊᕕᒻᒥ, ᐋᓐᓂᐊᕕᔾᔪᐊᖅᑎᓐᓂᓗ 

ᐅᖃᖃᑎᖃᕈᓐᓇᑦᑎᐊᖁᓪᓗᒋᑦ ᐃᓅᓕᓴᐃᔨᓂᑦ.  

ᒥᓂᔅᑕ ᐅᖃᕆᐊᒃᑲᓐᓂᕈᓐᓇᖅᐹ ᐱᓕᕆᕝᕕᖓ 

ᖃᓄᐃᓕᐅᒃᑲᓐᓂᖅᓯᒪᓕᕐᒪᖔᖅ 

ᐃᖅᑲᓇᐃᔭᓕᖅᑎᑦᑎᓯᒪᓇᓱᓪᓗᑎᒃ ᐱᓕᒻᒪᔅᓴᐃᔨᓂᑦ, 

ᑐᓵᔨᓂᑦ, ᑎᑎᕋᖅᑎᓂᑦ ᑕᒫᓂ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒥᑦ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᔅ ᐊᕐᓇᒃᑲᖅ.  

 

ᐊᖓᔪᖅᑳᖅ ᐸᑎᑯᓗᒃ ᐊᕐᓇᒃᑲᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᑖᒃᑯᐊ ᐃᖅᑲᓇᐃᔮᔅᓴᑦ 

ᐋᓐᓂᐊᓯᐅᖅᑎᓄᑦ ᐃᓛᒃ ᐋᓐᓂᐊᕕᓐᓂᑦ 

ᑐᓵᔨᐅᖃᑦᑕᖅᑐᑦ ᓄᓇᓕᓐᓂ 129-ᖑᒻᒪᑕ. 11  

ᑕᐃᒪ ᐃᓐᓄᑦᑕᐅᓯᒪᓐᖏᑦᑐᑦ ᒫᓐᓇ. 

ᕿᓂᖅᐸᓪᓕᐊᖏᓐᓇᓲᖑᔪᒍᑦ (ᑐᓵᔨᑎᒍᑦ) 

ᐃᓐᓄᔅᓯᒪᓐᖏᑦᑐᓂᑦ, 1162(ᑐᓵᔨᑎᒎᕈᓐᓃᖅᑐᖅ) 

ᐱᑕᖃᕋᐃᑉᐸᑦ ᖃᐅᔨᒃᑲᐃᖃᑦᑕᖅᑐᒍᑦ ᓄᓇᓕᖓᓂ 

ᐅᓇ ᐃᖅᑲᓇᐃᔮᔅᓴᖅ ᐱᔭᔅᓴᐅᒻᒪᑦ ᐊᒻᒪᓗ 

ᕿᓂᖃᑦᑕᖅᑐᒍᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᒪᓂᕋᔭᖕᒧᑦ, ᒥᔅᑕ 

ᓚᐃᑦᓯᑑᓐ. 

 

ᐊᐱᖅᑯᑦ 157 - 5(2): ᐃᓚᒌᓂᒃ 

ᐋᓐᓂᖅᑎᕆᖃᑦᑕᕐᓂᕐᒧᑦ/ᐃᖅᑲᓇᐃᔭᖅᑎᓕ

ᕆᓂᕐᒧᑦ ᐅᐸᓗᖓᐃᔭᐅᑎ 

ᐃᖅᑲᓇᐃᔭᖅᑎᓄᑦ (ᓚᐃᑦᓯᑑᓐ) 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᐱᖅᑯᑎᒃᑲ ᑐᕌᖅᑎᓐᓂᐊᖅᑕᒃᑲ ᑮᓇᐅᔭᓕᕆᓂᕐᒧᑦ 

ᒥᓂᔅᑕᒧᑦ.  

 

ᑕᐃᒪ ᐅᖃᓚᐅᕋᒪ ᑕᒪᒃᑯᐊ ᐊᖏᕐᕋᒥ 

ᐋᓐᓂᖅᓱᖅᑕᐅᔪᑦ 15-ᖏᖅᓱᖅᑐᒋᑦ ᐃᓄᒋᐊᓐᓂᖓ 

ᒪᓕᓪᓗᒍ ᐳᖅᑐᓂᖅᓴᐅᒻᒪᑦ. ᑕᒪᓐᓇ ᐃᓚᔮᕇᓐᓂᑦ 

ᐋᓐᓂᖅᓯᖃᑦᑕᕐᓂᖅ ᑭᒃᑯᓕᒫᓄᑦ ᒪᑯᓄᖓ ᓄᓇᕗᑦ 

ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑐᓄᑦ. 

ᐃᒪᓐᓇ ᐊᖏᕐᕋᒥ ᐋᓐᓂᖅᓯᕆᖃᑦᑕᖅᑐᓂ 

ᐊᔾᔨᒌᓐᖏᑦᑑᒻᒪᑦ. ᐃᖅᑲᓇᐃᔭᕐᕕᒻᒥᓗ 

ᓄᖅᑲᖅᐸᑦᑐᑎᑦ ᑕᒪᓐᓇ ᖁᐊᖅᓵᕐᓇᖅᑐᖅ ᐊᒻᒪᓗ 

ᐊᒃᓱᕈᕐᓇᕐᓂᖓ ᑖᒃᑯᐊ ᐋᓐᓂᖅᑎᖅᑕᐅᔪᑦ 

ᐃᖅᑲᓇᐃᔭᕈᓐᓇᐃᓕᑎᑕᐅᖃᑦᑕᕐᒪᑕ. ᑐᑭᓯᐅᒪᓪᓗᒋᑦ 

ᑖᒃᑯᐊ ᐃᖅᑲᓇᐃᔭᖅᑎᑦᑎᔩᑦ, ᐊᐅᓚᑦᑎᔩᓪᓗ 

ᐃᖅᑲᓇᐃᔭᕐᕕᓕᒫᓂᑦ ᑕᒪᑐᒥᖓ 

ᐱᓕᕆᕙᒌᖅᓯᒪᔪᑐᐃᓐᓇᕐᓂᑦ ᑖᒃᑯᐊ 

ᑮᓇᐅᔭᓕᕆᔨᒃᑯᑦ ᖃᓄᖅᑑᕈᑎᓕᐅᖅᓯᒪᕚᑦ 

ᐃᖅᑲᓇᐃᔭᖅᑎᖏᑦ ᑕᒪᒃᑯᓄᖓ 

ᐋᓐᓂᖅᓱᖅᑕᐅᓂᒃᑯᑦ ᐊᑦᑐᖅᑕᐅᓯᒪᔪᓂᑦ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑮᓇᐅᔭᓕᕆᓂᕐᒧᑦ ᒥᓂᔅᑕ, 

ᒥᔅᑐ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. (ᑐᓵᔨᑎᒍᑦ) ᓇᓕᐊᓐᓄᑐᐃᓐᓇᖅ 

ᐋᓐᓂᖅᓯᖃᑦᑕᕐᓂᕐᒧᑦ ᐃᓗᐊᓐᖏᓕᐅᕈᑎᖃᕐᓂᕐᒥᑦ 

ᒐᕙᒪᒃᑯᑦ ᐊᑐᐊᖅᐸᓪᓕᐊᔭᖃᕐᒪᑕ 

ᐊᔪᕆᖅᓱᐃᔾᔨᓯᒪᔪᓂᓪᓗ ᑕᒪᑐᒥᖓ. ᐄ, 

ᐱᑕᖃᖅᑐᒍᑦ ᐃᖅᑲᓇᐃᔭᖅᑎᓄᑦ ᐃᑲᔫᑎᒃᓴᖃᖅᑐᒍᑦ 

ᖃᓄᑐᐃᓐᓇᑦᑎᐊᖅ ᐃᑲᔪᖅᑕᐅᔭᕆᐊᓕᓐᓄᑦ. 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃᖅ. ᓯᕗᓪᓕᖅᐹᒥᑦ ᐃᓚᒋᐊᕈᑦ, 

ᒥᔅᑐ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑭᐅᔾᔪᑎᒐ ᑖᓐᓇ ᐃᖅᑲᓇᐃᔭᖅᑐᓕᕆᓂᕐᒥᑦ 

ᐃᓚᔮᕇᖕᓂᒃ ᐋᓐᓂᖅᓯᕆᖃᑦᑕᕐᓂᕐᒧᑦ 

ᕿᒪᓚᐅᑲᒡᓗᒍ.  

 

ᔫᓂ 1, 2016-ᖑᑎᓪᓗᒍ ᓄᓇᖓ ᒫᓂᑑᕙ 

ᐊᕕᒃᑐᖅᓯᒪᔪᓂᑦ ᓯᕗᓪᓕᖅᐹᖑᓚᐅᕐᒪᑦ 

ᐱᖁᔭᖅᑎᒍᑦ ᑕᒪᒃᑯᐊ ᐋᓐᓂᖅᑎᖅᑕᐅᖃᑦᑕᖅᑐᑦ 

ᐅᓪᓗᒥ ᒫᓂᑑᕙ ᑮᓇᐅᔾᔭᒃᓴᕕᐅᓪᓗᓂ ᑕᐃᔅᓱᒪᓐᖓ 

ᓄᖅᑲᖓᔪᓐᓇᖅᑎᑦᑎᖕᒪᑦ.  

 

ᑕᐃᒪᓐᖓᑦ 2016-ᒥᑦ ᐋᓐᑎᐅᕆᐅ, ᐋᓪᕘᑕ, 

ᓴᔅᑳᑦᓱᐋᓐ ᐊᒻᒪᓗ ᑲᓇᑕᐅᑉ ᒐᕙᒪᒃᑯᖏᑦ 

ᐊᔾᔨᑲᓴᖏᓐᓂᑦ ᑕᒪᑐᒧᖓ ᐊᐃᔭᐃᔭᐃᔪᖅ 

ᐋᓐᓂᖅᕆᖃᑦᑕᖅᑐᓄᑦ. ᕿᑲᕈᓐᓇᖅᐱᓯ? 

ᑮᓇᐅᔭᓕᕆᔨᒃᑯᑦ ᐃᓱᒪᒃᓴᖅᓯᐅᕈᑎᖃᖅᓯᒪᕚᑦ 

ᑕᐃᒫᒃ ᕿᑲᕈᓐᓇᖅᑎᑦᑎᔭᕌᖓᑦ ᒐᕙᒪᒃᑯᑦ  

ᐃᖅᑲᓇᐃᔭᖅᑎᖏᓐᓄᑦ ᐱᓂᕐᓗᒃᑕᐅᓯᒪᔪᓄᑦ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. (ᑐᓵᔨᑎᒍᑦ) 

ᖃᐅᔨᒪᓪᓚᑦᑖᓐᖏᑕᕋᓗᐊᕋ ᖃᓄᖅ 

ᐅᖃᖃᑎᒌᒍᑕᐅᓯᒪᒻᒪᖔᖅ ᖃᓄᖅ 

ᓄᖅᑲᖓᑎᑦᑎᑲᐃᓐᓇᖅ ᑕᒪᒃᑯᐊ ᓄᖅᑲᖓᑎᑦᑎᓂ 

ᒪᑯᐊ ᒪᑯᓄᖓ ᐃᖅᑲᓇᐃᔭᕐᕕᓄᑦ 

ᐊᖏᖃᑎᒌᒍᑎᑎᒍ ᐳᖅᑐᓂᖓ ᐊᔾᔨᒌᓐᖏᑦᑐᑦ. 

ᑕᐃᒪ ᐊᔾᔨᐅᓐᖏᑦᑐᑐᐊᖅ ᕿᑲᕐᓂᖅ 

ᑐᐊᕕᕐᓇᖅᑐᖃᖅᑎᓪᓗᒍ ᐃᓚᔮᕆᓐᓄᑦ ᑕᐃᒪ 

ᕿᑲᕐᓗᑎᑦ ᑕᐃᒪ ᐃᖅᑲᓇᐃᔭᖅᑎᕗᑦ 

ᕿᑲᖅᑎᑕᐅᔪᓐᓇᕐᒪᑕ ᐃᖅᑲᓇᐃᔭᖅᑎᑎᒍᑦ 

ᑕᒪᒃᑯᓂᖓ ᐃᓱᒪᒋᖃᓯᐅᑎᐅᔪᖅ. ᒫᓐᓇᐅᔪᕐᓕ  

ᐅᕙᓐᓄᓪᓕ ᑎᑭᓯᓚᐅᓐᖏᑦᑐᖅ ᓱᓕ 

ᐅᖃᖃᑎᒌᓐᓂᖅ ᖃᓄᖅ ᑖᒃᑯᐊ ᐊᕕᒃᑐᖅᓯᒪᔪᑦ 

ᐊᓯᖏᓐᓂ ᐊᔾᔨᖏᓐᓂ ᓄᖅᑲᖓᑎᑦᑎᔭᕆᐊᖓ 

ᒫᓐᓇ ᑭᓯᐊᓂ ᒪᑐᐃᖓᕕᒋᔭᕋ. 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. 

ᒪᓕᒐᓕᐅᖅᑎ ᐊᐃᕕᓕᖕᒧᑦ, ᒥᔅᑐ ᓇᑦᓯᖅ.  

 

ᐊᐱᖅᑯᑦ 158 - 5(2): ᖃᓄᐃᓕᖓᓂᖓ 

ᓄᓇᓕᓐᓂ ᐱᓕᒻᒪᒃᓴᐃᓂᖅ (ᓇᑦᓯᖅ) 

 

ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. ᑖᓐᓇᑦᑕᐅᖅ 

ᑮᓇᐅᔭᓕᕆᔨᒃᑯᑦ ᒥᓂᔅᑕᖓ ᐊᐱᖅᓱᕈᒪᒐᒃᑯ.  

 

ᑖᓐᓇ ᑕᐃᑲᓂ ᑕᖅᑭᕆᖅᑲᐅᔭᑦᑎᓐᓂ ᑮᓇᐅᔭᑦ 

ᐊᑐᓛᕐᓂᐊᖅᑕᖏᑦ ᐃᓛᒃ ᒐᕙᒪᒃᑯᑦ 

ᓴᖅᑭᑦᑎᓚᐅᕐᒪᔾᔪᒃ ᐅᓇ ᐃᓗᐊᓃᒻᒪᑦ ᐃᓚᖓᓂᒃ 

ᒪᒃᐱᖅᑐᒐᖅ 6-ᒦᑦᑐᖅ ᑕᐅᓇᓂ ᐊᑦᑎᖅᐹᖓᓂ.  

ᐃᒪᓐᓇᐃᓕᓯᒪᖕᒪᑦ, ᐅᖃᖅᑏ, (ᑐᓵᔨᑎᒍᑦ) ᐅᖃᖅᑏ, 

ᑖᒃᑯᐊ ᐃᖅᑲᓇᐃᔭᖅᑎᑦᑎᔨᐅᔪᓄᑦ 



ᕿᑎᖅᑰ, ᔫᓂ 14, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  1164 

 

 

ᓄᓇᕗᒻᒥ ᑐᓐᖓᕕᖃᓚᐅᕐᒪᑕ ᓯᓚᑖᓃᓐᖔᖅᑐᓂᒃ 

ᑖᒃᑯᐊ ᐅᓄᖅᑐᑦ ᐃᓄᐃᑦ 

ᐃᖅᑲᓇᐃᔭᓐᖏᓗᐊᖅᑎᓪᓗᒋᑦ 

ᐃᑲᔫᓯᐊᖅᐸᑦᑎᓪᓗᒋᓪᓗ? ᑖᒃᑯᐊ ᓄᓇᓕᖅᐳᑦ 

ᓯᕗᓪᓕᐅᑎᓐᓂᐊᖅᑕᕗᑦ ᐱᓕᒻᒪᒃᓴᐃᓂᕐᒥᒃ. 

(ᑐᓵᔨᑎᒎᕈᓐᓃᖅᑐᖅ) ᖃᓄᑭᐊᖅ ᑕᒪᓐᓇ ᐅᑉᓗᒥᒧᑦ 

ᐸᕐᓇᒃᑕᐅᓯᒪᓕᖅᐸ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑮᓇᐅᔭᓕᕆᔨᒃᑯᓐᓄᑦ, ᒥᓂᔅᑐ 

ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ ᐊᒻᒪᓗ ᖁᔭᓐᓇᒦᒃ. ᑖᓐᓇ ᐃᑉᐸᔅᓴᖅ 

ᖄᖏᕋᑖᓚᐅᖅᑕᕗᑦ. ᖁᔭᓐᓇᒦᕐᔪᐊᕌᓗᔪᓯ 

ᒪᓕᒐᓕᐅᖅᑎᓕᒫᑦ ᑖᔅᓱᒥᖓ ᑮᓇᐅᔭᓂᒃ 

ᖄᖏᖅᑎᑦᑎᓚᐅᕋᑦᑕᐃᓛᒃ ᑖᒃᑯᐊ 

ᐱᓕᕆᔭᐅᓂᐊᕐᒪᑕ. ᐊᓕᐊᓇᐃᑦ ᐊᓕᐊᓇᐃᑦᓱᓂᓗ.  

 

ᑖᒃᑯᐊ ᐃᓗᖓᓃᓪᓚᕆᑦᑐᐃᑦ ᑕᐃᒪ ᐱᓕᕆᕕᐅᔪᓄᑦ  

ᑲᒪᒋᔭᐅᓪᓚᕆᓐᓂᐊᕐᒪᑕ. ᑖᓐᓇ ᑖᒃᑯᐊ 

ᐊᕕᑦᑐᖅᓯᒫᑐᔅᓱᑎᑦ ᐱᕙᓪᓕᐊᔪᓕᕆᔨᒃᑯᓐᓂ 

ᐱᓕᕆᐊᕆᔭᐅᓂᐊᕆᓪᓗᑎᑦ ᐃᓄᓕᕆᔨᒃᑯᓄᓪᓗ 

ᑕᐃᒪᓐᓇᐃᓕᖓᔪᓂᒃ ᑖᓐᓇ ᐃᒪᓐᓇᓪᓚᕆᑯᓗᒃ 

ᐃᓗᓕᖏᓐᓂ ᐅᖃᐅᓯᕆᖏᓗᐊᕈᓐᓇᕐᓇᒍ ᑖᓐᓇ 

ᐅᖃᓪᓚᐅᓯᒋᖃᑦᑕᓚᐅᖅᑕᑦᑕ ᐃᓚᒋᓪᓗᓂᐅᒃ 

ᑕᐃᒪᐃᓕᖓᓪᓗᓂ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 

ᒥᔅᑐ ᓇᑦᓯᖅ.  

 

ᓇᑦᓯᖅ: ᖁᔭᓐᓇᒦᒃ, ᐅᖃᖅᑎ ᐊᒻᒪ ᒥᓂᔅᑕ 

ᖁᔭᓐᓇᒦᒃ. ᐱᔫᒥᓴᖅᐸᒋᑦ. ᑕᐃᒪ ᐃᒡᓗᓕᕆᓂᖅ 

ᒪᓐᓇ ᓄᓇᓕᓕᒫᓄᑦ ᑎᑭᓲᖑᖕᒪᑦ ᖃᑯᑎᒃᑰᒐᓗᐊᖅ 

ᑎᑭᓚᐅᖅᐸᖕᒪᑦ ᑖᒃᑯᓄᖓ ᓄᓇᓕᑦᑎᓐᓄᑦ.  

 

ᑕᐃᒪᓕ ᓄᓇᓖᑦ, ᑖᒃᑯᐊ ᓴᓪᓕᕐᓗ ᓇᐅᔮᕐᒥᐅᑕᐅᓪᓗ 

ᓴᓪᓕᕐᒥᐅᑕᐅᓪᓗ, ᓴᓇᑐᔫᑎᒻᒪᕆᐊᓗᖕᓂᒃ 

ᒪᒃᑯᒃᑐᖃᐅᓕᕋᓗᐊᕋᑦᑕ. ᖃᐅᔨᒪᔭᑐᐊᕆᒐᒃᑭᑦ 

ᓇᓗᓇᓐᖏᑦᑐᖅ ᓄᓇᓖᑦ ᐊᓯᖏᑦ ᑕᐃᒪᐃᑦᑑᖕᒥᔪᑦ.  

ᐃᒡᓗᒥᒃ ᓴᓇᔭᖅᑐᖅᑐᖃᕌᖓ ᑕᐅᓇᓐᖓᑦ 

ᓂᒡᒋᑦᑎᓐᓂᒃ ᑎᑭᑦᑐᖃᖃᑦᑕᕐᒪᑦ ᑖᒃᑯᐊ 

ᓴᓇᔪᓐᓇᑦᑎᐊᖅᑑᒐᓗᐊᑦ ᐃᒃᓯᓇᖅᑕᐅᓪᓗᑎᑦ 

ᐃᑭᐊᖅᑎᒃᓴᓂᒃ ᐃᓕᐅᖅᑲᐃᔭᕆᐊᖃᓕᕌᖓᑕ 

ᑎᓕᔭᐅᕙᒃᓱᑎᒃ ᓴᓇᑐᔪᒻᒪᕆᐊᓘᒐᓗᐊᖅᑎᓪᓗᒋᑦ.  

 

ᐅᓇ ᐱᕚᓪᓕᕈᑕᐅᔪᓐᓇᖅᑰᖅᑐᖅ, ᐅᖃᖅᑏ, 

ᑕᐃᒃᑯᐊ ᑳᓐᑐᕌᒃᑦ ᓴᖅᑭᓐᓂᐊᕌᖓᑕ 

ᓴᓇᔨᑐᐊᓅᖓᓗᒋᑦ, ᐊᒃᑐᐊᓂᖏᓐᓅᖓᔪᖁᑎᖏᓪᓗ 

ᑳᓐᑐᕌᒃᒧᑦ. ᑖᒃᑯᐊᓕ ᒐᕙᒪᒃᑯᑦ ᑖᓐᓇ ᐃᒡᓗᒃᓴᖅ 

ᓂᐅᕕᖅᐸᒌᕐᓗᓂᐅᒃ ᑖᒃᑯᐊ ᕼᐋᒻᓚᒃᑯᓪᓘᓐᓃᑦ 

ᐱᓕᕆᖃᑎᒋᓗᓂᒋᑦ ᓄᓇᓖᓐᓇᐃᑦ  

ᓴᓇᔪᓐᓇᖃᑦᑕᕋᓗᐊᕐᒪᑕ ᑕᐃᒪᓐᓇ. ᑕᐃᒪᓐᓇᖃᐃ, 

ᐅᖃᖅᑏ, ᐃᓱᒪᒃᓴᖅᓯᐅᖃᑕᐅᔪᓐᓇᕋᔭᕐᖏᓚᖅ ᑖᓐᓇ 

ᑮᓇᐅᔭᓕᕆᔨᐅᑉ ᒥᓂᔅᑕᖓᑕ ᑖᒃᑯᓄᖓ 

ᐱᓕᕆᕕᐅᔪᓄᑦ ᐊᓯᖏᓐᓄᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᐃᓱᒪᓕᐅᖃᑕᐅᑦᑎᐊᕈᓐᓇᓂᐊᖅᑐᖓ 

ᐊᒻᒪᓗ ᑖᒃᑯᐊ ᐱᓕᕆᖃᑎᒋᑦᑎᐊᖃᑦᑕᖅᓱᒋᑦ. ᑖᓐᓇ 

ᐃᒡᓗᓕᕆᔨᕐᔪᐊᒃᑯᓐᓄᑦ ᒥᓂᔅᑐᔪᖅ ᐊᒻᒪᓗ 

ᓄᓇᓕᓐᓄᑦ ᒐᕙᒪᓕᕆᔨᒃᑯᓐᓄᓪᓗ ᒥᓂᔅᑐᕆᔭᐅᔪᖅ. 

ᑖᓐᓇ ᑐᓴᐅᒪᑦᑎᐊᖃᑕᐅᓪᓗᓂ ᑖᒃᑯᓂᖓᓪᓗᐊᑕᖅ 

ᑲᒪᔨᒋᒐᑦᑎᒍ ᑖᒃᑯᓄᖓ ᑳᓐᑐᓛᓕᕆᔨᒻᒧᑦ 

ᑕᐃᒪᐃᓐᓇᐃᑎᓪᓗᒍ ᑖᒃᑯᐊ 

ᐱᓕᕆᖃᑎᒌᓐᓇᐅᔭᖅᑕᕗᑦ. ᑖᒃᑯᐊᓗ ᑮᓇᐅᔭᐃᑦ 

ᐊᑭᑐᔫᑏᑦ ᐸᕐᓇᖅᑕᐅᕙᓪᓕᐊᓕᖅᑎᓪᓗᒋᑦ 

ᑮᓇᐅᔭᓕᕆᔨᒃᑯᓐᓅᖅᑕᐅᖃᑦᑕᕐᒪᑕ ᐃᓕᔅᓯᓐᓄᑦ 

ᐊᖏᖅᑕᐅᓇᓱᓐᓂᐊᓕᖅᑎᓪᓗᒋᑦ.  

ᑕᒪᒃᑯᐊ ᐱᔭᐅᕙᓪᓕᐊᓕᖅᑎᓪᓗᒋᑦ ᑕᒪᒃᑯᐊ 

ᐅᖃᐅᓯᕆᖃᑦᑕᕆᓪᓗᑎᒍ ᐊᒻᒪᓗ 

ᐱᒋᐊᒃᑲᓐᓂᖁᔨᓪᓗᑎᒍ. ᑖᓐᓇᓗ ᓇᒻᒥᓂᖅ ᓄᓇᕘᒥ 

ᓇᒻᒥᓂᖃᕐᓂᕐᒧᑦ ᐃᑲᔫᑎᓂᒃ ᓴᖅᑭᔮᖅᑎᑦᑎᒐᑦᑕ 

ᑕᒪᒃᑯᐊ ᓄᓇᕗᒻᒥᐅᑕᐃᑦ 

ᓯᕗᓪᓕᐅᑎᓇᓱᖃᑦᑕᖅᓱᑎᒍ ᑕᐃᒪᐃᓐᓇᐃᓕᖓᔪᓂᑦ 

ᐊᔾᔨᒌᓐᖏᑦᑐᓂᑦ ᐱᓇᓱᖃᑦᑕᖅᑐᒍᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥ ᐃᓚᒋᐊᕈᑦ, 

ᒥᔅᑐ ᓇᑦᓯᖅ. 

 

ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ ᐊᒻᒪ ᖁᔭᓐᓇᒦᒃ 

ᒥᓂᔅᑕ. ᑕᐃᒪᐃᓛᒃ ᐅᖃᖅᑲᐅᒐᒪ ᑕᒪᒃᑯᐊ 

ᓄᓇᓕᕋᓛᑦ ᖃᓄᖅ ᑳᓐᑐᓛᒃᑐᔅᖃᓗᐊᖏᒻᒪᑕ  

ᓂᐅᕕᖅᐸᒌᕈᓐᓇᖅᖢᑎᑦ ᓂᐅᕕᕈᓐᓇᖅᑐᓂᒃ  

ᑖᑦᓱᒥᖓ ᐃᒡᓗᒃᓴᕐᒥᑦ ᐊᖏᔪᐊᓗᖕᒥᒃ ᑮᓇᐅᔭᓂᒃ 

ᐊᑐᕆᐊᖃᓲᖑᖕᒪᑕ. 

 

ᑕᐃᒪᐃᑦᑐᖃᐅᓗᐊᓐᖏᓐᓇᑦᑕ 

ᓄᓇᓕᕋᓛᕐᒥᐅᑕᖅᑎᒍᑦ. ᐅᑯᐊ ᕼᐋᒻᓚᒃᑯᑦ 

ᐊᑐᖅᑕᐅᔪᓐᓇᑦᑎᐊᕋᓗᐊᕐᒪᑕ ᓄᓇᓕᐅᓪᓗᑎᒃ 

ᒐᖄᐊᒻᓚᒃᑯᓐᓂ ᐱᓕᕆᖃᑎᖃᕈᓐᓇᕋᔭᖅᑲᑦ ᑕᒪᑉᓱᒪ 

ᒥᒃᓵᓄᑦ? ᑕᒪᒃᑯᐊ ᐃᖅᑲᓇᐃᔭᒃᓴᐃᑦ ᓄᓇᓕᖕᓂᑦ 

ᓄᓇᓕᖕᓃᔾᔫᒥᖁᓪᓗᒋᑦ? ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ (ᑐᓵᔨᑎᒍᑦ): ᑕᐃᒪᓐᖓᓕᒫᖅ 

ᐊᑭᑐᔪᖅᑐᕈᑎᒃᓴᐃᑦ ᐱᓕᕆᐊᕆᓪᓗᑎᒃᑯᑦ ᐊᒻᒪᓗ 

ᓂᐅᕕᖃᑦᑕᕐᓂᖅ ᐱᔾᔪᑎᒋᓪᓗᑎᒍ ᑕᒪᒃᑯᐊ 

ᑕᐃᒪᐃᓐᖓᓕᒫᖅ ᐃᓱᒪᖅᓴᖅᓯᐅᕈᑎᒌᓐᓇᐅᔭᖅᑕᕗᑦ. 

ᐊᒻᒪᓗ ᓄᓇᓕᓐᓂᑦ ᐃᖅᑲᓇᐃᔭᖅᑏᑦ ᑕᒪᒃᑯᐊᖑᕗᑦ. 

ᑕᐃᓐᓇᓗ ᑐᕌᖅᑕᕗᑦ ᐱᔭᒃᓴᖅᑖᕆᓚᐅᖅᓯᒪᔭᕗᑦ 

ᐅᖃᖅᓯᒪᔪᖅ ᓄᓇᓕᓐᓄᑦ ᑐᕌᖓᔾᔫᒥᔪᓂᑦ 

ᑕᒪᒃᑯᓂᖓ ᐱᓕᕆᐊᒃᓴᓂᑦ ᐱᖃᑦᑕᕐᓗᑕ. 

 

ᑕᐃᒃᑰᓐᓇ ᐱᕙᓪᓕᐊᔾᔪᓯᕗᑦ ᐊᓯᔾᔨᕈᓐᓇᖅᑕᕗᑦ 

ᖃᐅᔨᒪᒐᑦᑕ ᐅᓄᖅᑐᓂᒃ 

ᐃᖅᑲᓇᐃᔭᕈᓐᓇᑦᑎᐊᖅᑐᓂᑦ ᓄᓇᓕᓐᓂᑦ 

ᐱᑕᖃᐅᕐᒪᑦ. ᑕᐃᒪᓐᓇ 

ᐃᓪᓗᕙᓗᐊᕐᔭᐃᖅᓯᒪᔭᕆᐊᖃᖅᑕᕗᑦ ᑭᓱᑦ 

ᑭᓐᖑᒪᔭᕗᑦ ᐱᖁᑎᕐᔪᐊᑦ ᑭᓱᓪᓗ 

ᓴᓇᔭᐅᒃᑲᓐᓂᕆᐊᖃᕐᓂᖏᑦ. ᑖᓐᓇ ᒥᓂᔅᑕᕆᔭᐅᔪᖅ 

ᑕᒪᒃᑯᓂᖓ ᐱᓕᕆᔪᖅ ᐊᒻᒪᓗ ᒐᕙᒪᐅᓪᓗᑕ 

ᐊᑭᑐᔪᖅᑐᕈᑎᒃᓴᐃᑦ ᑕᒪᒃᑯᐊ ᐱᕙᓪᓕᐊᔾᔪᓯᖏᑦ 

ᐊᑐᖃᑦᑕᕐᒥᔭᕗᑦ. ᑭᓱᑦ ᐊᐅᓚᔾᔪᑏᑦ ᑕᒪᒃᑯᐊ 

ᐱᐅᓯᒃᑲᓐᓂᕈᓐᓇᕐᓂᐊᕐᒪᑕ. ᐊᑏ 

ᐊᒃᓱᕉᑎᒌᓐᓇᖃᑦᑕᖅᓯᐅ ᑕᒪᒃᑯᓂᖓ 

ᓴᖅᑭᑦᑎᓇᓱᐃᓐᓇᕋᑦᑕ ᐊᓯᔾᔨᖅᐸᓪᓕᐊᓐᓇᓱᒃᑲᑦᑕᓗ. 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. 

ᒪᓕᒐᓕᐅᖅᑎ ᐊᒥᑦᑐᕐᒧᑦ, ᒥᔅᑐ ᖃᐃᕐᓂᖅ. 

 

ᐊᐱᖅᑯᑦ 159 - 5(2): ᐅᒥᐊᒃᑯᕕᒃᓴᖅ 

ᐊᒥᑦᑐᕐᒥᐅᓄᑦ (ᖃᐃᕐᓂᖅ) 

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓛᒃᑯᑦ 

ᐊᒥᑦᑐᕐᒥᐅᑕᐅᖃᑎᒃᑲ.  

 

ᑕᐃᒪ ᐅᓇ ᐊᐱᖅᑯᑎᒐ ᑐᕌᖅᑎᓐᓂᐊᖅᑕᕋ 

ᐱᕙᓪᓕᐊᔪᓕᕆᔨᒃᑯᓐᓄᑦ ᐊᒻᒪ 

ᐃᖏᕐᕋᔪᓕᕆᔨᒃᑯᓐᓄᑦ.  

 

ᑖᓐᓇ ᑕᐃᒪ ᒪᓕᒐᓕᐅᖅᑎ ᑲᖏᖅᖠᓂᕐᒧᓪᓗ 

ᐊᐱᕆᓵᖅᑑᒐᓗᐊᖅ ᑐᓚᒃᑕᕐᕕᓕᕆᓂᕐᒥᑦ. ᑕᐃᒪ 

ᑖᒃᑯᐊ ᐊᒥᑦᑐᕐᒥᐅᑕᐅᖃᑎᒃᑲ. ᐅᖃᕌᖓᒪ 

ᐊᒥᑦᑐᕐᒥᐅᑕᐅᖃᑎᒃᑲ ᑕᒪᕐᒥ ᑖᒃᑯᐊ ᓴᓂᕋᔭᕐᓗ 

ᐃᒡᓗᓕᐅᑉ ᐃᓚᖓ ᐅᖃᐅᓯᕆᕙᒃᑲ. ᑕᒪᓐᓇ 

ᑐᓚᒃᑕᕐᕕᓕᕆᓂᖅ ᐊᑯᓂᑦᑕᐅᖅ ᐱᓇᓱᐊᕆᔭᐅᖕᒪᑦ. 

ᐱᕚᓪᓕᐅᑎᒋᔪᓐᓇᑦᑎᐊᕋᓗᐊᕋᑦᑎᒍ ᐊᒥᑦᑐᕐᒥᐅᑎᒍᑦ 

ᑕᐃᒪ ᐅᖃᖃᑦᑕᖅᓯᒪᓚᐅᕆᕗᖓ. ᐄ, ᓴᓂᕋᔭᒃᑕᐅᖅ 

ᓯᒡᔭᕐᓗᓕᖅᐸᓪᓕᐊᖕᒪᑦ ᐃᒃᑲᓪᓕᕙᓪᓕᐊᖕᒪᑦ.  

 

ᑕᒪᓐᓇ ᑐᓚᒃᑕᕐᕕᓕᕆᓂᖅᑕᐅ 

ᑕᑯᔭᐅᔭᕆᐊᖃᖅᑰᕋᓗᐊᕐᒪᑦ ᐊᒥᑦᑐᕐᒥᐅᓂᑦ 

ᐱᑖᕐᒥᓗᑎᑦᑕᐅ. ᐊᑭᑐᔫᖃᑦᑕᓕᖅᑎᓪᓗᒋᑦ ᐅᒥᐊᑦ, 

ᐊᐅᓚᐅᑏᑦ ᑕᐃᒪᓐᓇ ᓇᒧᑦᑕᐅ ᓵᑦᑕᕆᐊᔅᓴᖅ 

ᓇᓗᓕᖃᑦᑕᕐᒥᖕᒪᑕ. ᑕᒪᓐᓇ ᖃᓄᕐᓕᑭᐊᖅ 

ᐊᒥᑦᑐᕐᒥᐅᑦ ᖃᖓᓕᑭᐊᖅ  

ᐱᑖᖅᑎᑕᐅᔪᓐᓇᕐᓂᐊᖅᐸᑦ ᑐᓚᒃᑕᕐᕕᐅᔪᓐᓇᖅᑐᒥᑦ? 

ᖁᔭᓐᓇᒦᒃ, ᐅᖃᖅᑎᑦᑎᔩᑦ. 

 

ᐅᖃᖅᑎ: ᖁᔭᓐᓇᒦᒃ. ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᔨᒃᑯᓐᓄᓪᓗ, ᒥᓂᔅᑐ ᓴᕕᑲᑖᖅ. 

 

ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. 

ᐅᖃᖅᑏ, ᑕᐃᒪ ᐅᐊᑦᓯᐊᖅ ᐅᖃᓚᐅᕋᒪ ᑖᓐᓇ 

ᑕᕆᐅᕐᓄᑦ ᐸᖅᑭᔭᐅᓂᖏᓐᓄᑦ ᐸᕐᓇᐅᑎ. ᑖᓐᓇ 

ᐊᑐᕐᓗᒍ ᑖᒃᑯᐊ ᓄᓇᓕᓗᒃᑖᑦ ᓄᓇᕗᒻᒥ 

ᐅᐸᒃᑕᐅᑕᕐᓂᐊᕐᒪᑕ ᑲᑎᒪᖃᑎᖃᕐᒫᕐᓗᑎᑦ 

ᒪᖃᐃᑎᒃᑯᓐᓂᑦ, ᕼᐋᒻᓚᒃᑯᓐᓂᑦ ᐊᒻᒪ ᑖᒃᑯᐊ 

ᐅᒥᐊᕐᔪᐊᑦ ᐊᔾᔭᖅᕼᐅᐃᕼᐅᖅᑐᑦ ᐊᒻᒪ 

ᓄᓇᓕᖕᓄᓗᒃᑖᑦ ᑲᑎᒪᖃᑎᖃᕐᓗᑎᒃ ᕼᐅᓇ ᑖᓐᓇ 

ᓄᓇᓕᐅᑉ ᑎᒍᐊᕋᔭᕐᒪᖔᒍ. ᐃᒻᒪᖄ 

ᐃᑦᑎᑦᑎᒋᐊᖅᑕᐅᓗᓂ ᐃᒻᒪᖄ ᐅᖅᑯᐊᓕᐅᕐᓗᓂ 

ᐅᕝᕙᓘᕝᕙ ᑖᓐᓇ ᐅᕼᐃᖏᔭᕐᕕᒃ ᐊᖏᓪᓕᒋᐊᕐᓗᒍ 

ᐅᕝᕙᓘᕝᕙ ᐃᒃᓴᕐᕕᒃᑖᕐᓗᒍ ᑭᕼᐊᓂ ᑖᓐᓇ ᐊᕐᕌᒍ 

ᖃᐅᔨᕼᐊᖅᑕᐅᕌᓂᒃᐸᑕ ᓄᓇᕗᑦ ᓄᓇᓕᓗᒃᑖᖏᑦ 

ᑕᑯᔭᐅᓂᐊᕐᒪᑕ. ᑖᒃᑯᐊ ᑕᒪᕐᒥᒃ ᑕᑯᔭᐅᕌᓂᒃᐸᑕ 

ᑖᒃᑯᐊ ᕿᒥᕐᕈᐊᓕᕐᓗᒋᑦ ᓇᓕᐊ 

ᐱᖅᑳᕆᐊᖃᕋᔭᕐᒪᖔᖅ ᑖᓐᓇ ᑕᕆᐅᕐᓄᑦ 

ᐸᖅᑭᔭᐅᓂᖏᓐᓄᑦ ᐸᕐᓇᐅᑎ ᐅᑭᐅᖅ ᑕᓪᓕᒪᓄᑦ 

ᐊᐅᓪᓛᓂᐊᕐᒪᑦ, ᑖᓐᓇ ᐅᑭᐅᖅ ᑕᓪᓕᒪᑦ ᐃᓗᐊᓂ 

ᑖᓐᓇ ᑮᓇᐅᔭᖅ ᐊᑐᕆᐊᖃᒻᒫᖅᑐᓂ. ᒪ’ᓇ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 

ᒥᔅᑐ ᖃᐃᓂᖅ.  

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒪ 

ᐅᖃᖅᑎᑦᑎᔩ, ᑕᒪᓐᓇᐃᓛᒃ ᐅᖃᖅᑲᐅᕗᖓ 

ᓇᖕᒥᓂᖅ ᑮᓇᐅᔭᖏᓐᓂᑦ ᐊᑐᕆᐊᖃᓕᖅᑎᓪᓗᒋᑦ 

ᓱᕋᐅᔾᔨᒑᖓᒥ ᐃᒃᑲᕐᕆᒃᑕᕌᖓᒥ 

ᐊᐃᑦᑖᖑᖃᑦᑕᕐᒥᖕᒪᑦ, ᐱᔪᓐᓇᐅᑎᑐᐊᖏᑦᑕᐅᖅ 

ᐊᖑᓇᓱᖕᓂᕐᒧᑦ ᐱᖃᕈᓐᓃᕌᖓᒥ 

ᐃᒪᓐᓇᐃᓕᖓᖃᑦᑕᕐᒥᖕᒪᑕ, ᓱᓕᓪᓗᓂᓗ ᑕᒪᓐᓇ, 

ᑐᓲᓖᒃᑯᐊ ᐅᒥᐊᖅᑐᖅᑐᐃᑦ ᖃᓄᖅᑐᕐᓕᐅᑯᐊ 

ᐋᖅᑭᓚᐅᕐᓚᒃᑲ, ᒐᕙᒪᒃᑯᓐᓂᓪᓗᖃᐃ 

ᐃᑲᔪᖅᑕᐅᔮᓐᖏᓚᖓ ᑕᒪᒃᑯᑎᒎᓇ 

ᐋᖅᑭᒍᑎᒃᓴᖏᓐᓄᑦ?  
 

ᑕᒪᓐᓇ ᑐᓴᕈᒥᓇᓵᖅᑑᒐᓗᐊᖅ. ᐄ, 

ᐃᓱᒪᒃᓴᖅᓯᐅᕈᑕᐅᒪᑦ ᑭᒃᑯᑦ ᑕᐃᒪ ᓄᓇᓖᑦ 

ᓯᕗᓪᓕᖅᐹᖑᓕᑎᑦ ᐱᓂᐊᕐᒪᖔᑕ. ᑕᒪᓐᓇ 

ᐊᒃᓱᕈᐊᕆᖁᔭᐅᓚᐅᕐᒪᑦ ᕼᐋᒻᓚᒃᑯᓪᓗ  

ᑕᐃᒪ ᑲᑎᒪᔨᖏᓐᓄᑦ ᐅᐸᒃᓯᒪᓕᖅᐳᖓ, 

ᓇᓗᓇᐃᖅᓯᕕᐅᓪᓗᖓᓗ ᑖᓐᓇ 

ᓯᕗᓪᓕᖅᐹᖑᖃᑕᐅᒐᓗᐊᕐᒪᑦ ᐊᑭᑐᔫᑎᓂᑦ 

ᐱᔭᐅᔪᒪᓪᓗᓂ ᐊᒥᑦᑐᕐᒥᐅᓂᒃ. ᑕᒪᓐᓇ 

ᐃᓱᒪᒃᓴᖅᓯᐅᕈᑕᐅᑦᑎᐊᖁᔭᕋ ᐱᕙᓪᓕᐊᔪᓕᕆᔨᒃᑯᑦ 

ᐃᖏᕐᕋᔪᓕᕆᔨᒃᑯᑦ ᑖᒃᑯᐊ ᐊᒥᑦᑐᕐᒥᐅᑦᑕᐅᖅ 

ᑕᐃᒪᓐᓇ ᐊᑭᑐᔫᑎᓂᒃᑕᐅᖅ 

ᑕᑯᔪᒪᖃᑦᑕᕋᓗᐊᕐᒥᖕᒪᑕ, ᖃᓄᖅ ᒐᕙᒪᒃᑯᑦ 

ᐃᑲᔪᖅᐸ? ᑕᐃᒪᓐᓇ ᐅᖃᓚᐅᖅᓯᒪᖕᒪᑕ ᕼᐋᒻᓚᒃᑯᑦ 

ᑲᑎᒪᔨᖏᑦ ‘ᐅᓇ ᐱᔭᕆᐊᖃᓪᓚᑦᑖᓕᕋᓗᐊᕋᑦᑎᒍ’.  
 

ᕼᐋᒻᓚᒃᑯᑐᐊᖑᓐᖏᑦᑐᐃᑦ 

ᐊᖑᓇᓱᒃᑐᓕᕆᔨᐅᓂᕋᕋᑦᑎᒍ HTO ᓄᓇᑦᑎᓐᓂ 

ᑕᐃᒪᓐᓇ ᑕᐃᒎᓯᖃᖅᑎᓐᓇᒃᑯᑦ 

ᐊᖑᓇᓱᒃᑐᓕᕆᔨᒃᑯᑦ. ᐃᑲᔫᑎᒃᓴᒥᒃᑕᐅᖅ 

ᓄᓇᑦᑎᓐᓄᑦ ᓴᖅᑭᑦᑎᓯᒪᖕᒪᑕ ᐅᒥᐊᑲᓪᓛᓗᖕᓂᒃ 

ᐊᖏᔪᒥᑦ, ᐊᖑᓇᓱᒃᑕᐅᓕᕌᖓᓪᓗ ᑭᓯᐊᓂᖃᐃ 

ᒪᕐᕉᒃ ᓄᓇᒃᑰᕈᑎᓄᑦ ᐊᒧᔭᐅᖃᑦᑕᕐᒪᑦ, 

ᓯᒡᔭᕐᓗᓕᕋᑦᑕ. ᑕᐃᒪᓕᐅᓇ ᐅᓇ 

ᐊᐱᖅᑯᑎᒋᓕᕐᒥᕙᕋ, ᑖᒃᑯᐊ 

ᐊᒥᑦᑐᕐᒥᐅᑕᐅᖃᑎᒃᑲᖃᐃ ᑕᐃᒪ 

ᓯᕗᓪᓕᐅᔾᔭᐅᔪᓐᓇᖅᐳᑦ ᑕᕝᕙᓂ ᐸᕐᓇᓕᕈᔅᓯᐅᒃ 

ᑕᐃᒪᓐᓇ ᑐᓚᒃᑕᕐᕕᒃᓴᕐᓂᑦ ᐸᕐᓇᐅᑎᖃᓕᕈᔅᓯ? 

ᖁᔭᓐᓇᒦᒃ, ᐅᖃᖅᑎᑦᑎᔩ.  
 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᓴᕕᑲᑖᖅ.  
 

ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. 

ᐅᖃᖅᑏ, ᑖᒃᑯᐊ ᐅᐊᑦᓯᐊᖅ ᐅᖃᓚᐅᕋᒪ ᑖᒃᑯᐊ 

ᓄᓇᓕᓗᒃᑖᑦ ᑕᑯᔭᐅᖅᑳᕐᓗᑎᑦ ᐊᒻᒪ ᓇᓕᐊᒃ 

ᑲᑉᐱᐊᓇᖅᑐᒥᑦ ᐅᕝᕙᓘᕝᕙ ᐊᑦᑕᕐᓇᖅᑐᒦᒻᒪᖔᑦ. 

ᑖᓐᓇ ᓄᓇᓕᒃ ᐱᒋᐊᖃᓪᓚᕆᒃᑐᖅ ᐱᖅᑳᕈᒫᕐᒪᑦ, 

ᐃᓛᒃ ᓄᓇᓕᒃ ᐊᑕᐅᕼᐃᐅᓚᖓᓐᖏᑦᑐᖅ 

ᖃᑦᑎᒃᑭᐊᖅ ᐱᔪᒫᕐᓚᑕ ᐊᐅᔭᑕᒫᑦ ᑭᐅᔭᕐᓗᓂ ᑖᓐᓇ 

ᐅᑭᐅ ᑕᓪᓕᒪᐅᑉ ᒥᒃᕼᐋᓄᑦ.  

 

ᒫᓐᓇᐅᔪᖅ ᐅᖃᕐᓂᖅ ᐊᔪᕋᔭᖅᑐᖓ. ᐄ, ᑖᒃᑯᐊ 

ᐊᒥᑦᑐᕐᒥᐅᑦ ᐱᖅᑳᕐᓂᐊ. ᑕᒃᑯᐊᑦᑕᐅᖅ 

ᒪᓕᒐᓕᐅᖅᑎᐅᔪᑦᑕᐅᖅ ᑎᐊ`ᓇᑦᑕᐅᖅ 

ᐱᒍᐊᕐᓇᓪᓕᐊᕋᓗᐊᕐᒪᑕᑦᑕᐅᖅ 

ᕼᐃᕕᓪᓕᐅᕈᐊᕋᓗᐊᖅᐸᑕ. ᑖᒃᑯᐊ 

ᐊᔾᔨᒌᑎᓐᓂᐊᕋᑦᑎᒍ ᓄᓇᓕᓗᒃᑖᑦ 

ᑕᑯᓗᒃᑖᓚᐅᕐᓗᒋᑦ ᓇᓪᓕᐊᒃ 

ᐱᖅᑳᕆᐊᖃᓪᓚᕆᒻᒪᖔᖅ, ᓇᓪᓕᐊᒃ 

ᑲᑉᐱᐊᓇᖅᑐᒦᑉᐸ, ᓇᓪᓕᐊᒃ ᐊᑦᑕᕐᓇᖅᑐᒦᑉᐸ. 

ᑖᒃᑯᐊ ᑖᓐᓇ ᐊᑐᕐᓗᒍ, ᑕᐃᒪ ᕼᐃᕗᓂᒃᕼᐊᕐᒥᑦ 

ᐅᖃᖅᑑᓪᓗᐊᕋᔭᕈᒫᖅᑐᖓ ᐊᕐᕌᒍ 

ᖃᐅᔨᕼᐊᖅᑕᐅᕌᓂᒃᐸᑕ ᓇᓪᓕᐊᒃ ᐱᖅᑳᕋᔭᕐᒪᖔᑕ. 

ᒪ’ᓇ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥᒃ ᐃᓚᒋᐊᕈᑦ, 

ᒥᔅᑐ ᖃᐃᓂᖅ.  

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒪ 

ᓇᓗᓇᐃᖅᑲᐅᒐᒪ ᐊᒥᑦᑐᕐᒥᐅᓂᒃ 

ᐅᖃᐅᓯᖃᕆᐊᕌᖓᒪ ᑕᒪᐃᓐᓂ ᓴᓂᕋᔭᒡᓗ 

ᐃᒡᓗᓕᐅᓪᓗ ᐃᓚᖓ ᐅᖃᐅᓯᕆᖃᑦᑕᕋᒃᑭᒃ.  

ᑖᓐᓇᑦᑕᐅᖅ ᑕᐃᒪ ᐃᒡᓗᓕᒥᐅᑦ 

ᑐᓚᒃᑕᕐᕕᖃᖅᑑᒐᓗᐊᑦ ᑭᓯᐊᓂᑦᑕᐅᖅ ᑕᐃᒪ 

ᐊᒥᒐᕐᒥᖕᒪ. ᑮᓇᐅᔭᖅ ᐊᒥᒐᐃᓐᓇᕐᓂᐊᕐᒪᑦ.  

 

ᑕᒪᓐᓇ ᑕᕝᕙ ᓇᓗᓇᐃᖅᓯᔪᑎᒋᒃᑲᓐᓂᖅᐸᕋ, 

ᐃᖅᑲᐃᓯᒋᐊᒃᑲᓐᓂᕐᓗᒋᑦ ᑕᐃᒪ ᓯᕗᓪᓕᖅᐹᒥ 

ᐊᒥᑦᑐᕐᒧᑦ ᒪᓕᒐᓕᐅᖅᑎᐅᓚᐅᖅᓯᒪᖕᒥᔪᖅ. 

ᑖᓐᓇᑦᑕᐅᖅ ᕿᓄᐊᕆᓚᐅᖅᓯᒪᖕᒪᒍ, ᑕᐃᑲᓐᖓ 

1999-ᒥᑦ ᐱᒋᐊᖅᑎᑦᑐᓂ ᑖᓐᓇ. 

ᐅᓪᓗᒥ 2018-ᖑᓕᖅᐳᖅ. ᑕᐃᒪᓕ ᒥᓂᔅᑕ 

ᐅᖃᐅᑎᓕᖅᐸᕋ, ᑕᐃᒪᖃᐃ ᑕᒪᑐᒪᓂ 

ᐊᐅᔭᐅᓂᐊᖅᑐᒥ ᐊᒥᑦᑐᕐᒥᐅᑦ 

ᑕᑯᔭᖅᑐᓚᐅᕐᓂᐊᖅᐸᑎᑦᑐᖅ ᑐᑭᓯᓂᐊᕋᕕᑦ ᐃᒪᓐᓇ 

ᑕᕝᕙ ᐊᒡᒍᕌᕆᔭᐅᓇᓱᒃᑲᓗᐊᖅᑎᓪᓗᓂ 

ᖃᐅᔨᓂᐊᕋᕕᑦ ᐄ, ᑖᓐᓇᑦᑕᐅᖅ ᐊᒥᑦᑐᕐᒥᐅᑦ 

ᓯᕗᓪᓕᐅᔾᔭᐅᔭᕆᐊᖃᖅᑰᔨᒋᓂᐊᕋᕕᒋᑦ.  

 

ᒥᓂᔅᑕᖃᐃ ᐊᖏᕈᓐᓇᖅᐳᕐᓘᓐᓃᑦ ᑕᕝᕗᖓ 

ᐃᒡᓗᕐᔪᐊᕐᒧᑦ ᐊᒥᑦᑐᕐᒥᐅᑕᐅᖃᑎᒃᑲ ᖃᐅᔨᓂᐊᕐᒪᑕ 

ᑕᒪᓐᓇᑦᑕᐅᖅ ᐊᒃᓱᕈᐊᕆᓇᓱᓚᐅᕐᒥᒐᒃᑯ, 

ᑐᓴᖅᑕᐅᔪᒪᒋᓪᓗᖓ ᒐᕙᒪᒃᑯᓐᓄᑦ. ᒥᓂᔅᑕ 

ᐳᓛᕆᐊᕈᓐᓇᓛᖅᐹ ᐊᒥᑦᑐᕐᒥᐅᓂᒃ ᑐᑭᓯᔭᖅᑐᕐᓗᓂ 

ᑕᐃᓐᓇ ᑐᓚᒃᑕᕐᕕᒃ ᐱᔾᔪᑎᒋᓗᒍ? ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᒥᔅᑐ ᓴᕕᑲᑖᖅ. 

 

ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. ᐄ, 

ᐊᒥᑦᑐᕐᒥᐅᓄᑦ ᖃᐃᔫᓪᓗᐊᖅᑐᖓ, 

ᐅᖃᖅᑑᓪᓗᐊᖅᑐᖓ, ᑕᐃᑯᓐᖓᖅᑑᓪᓗᐊᖅᑐᖓ. 

ᖃᑲᒎᖕᒪᖔᑦ ᐅᖃᕐᓂᖅ ᐊᔪᑐᐃᓐᓇᖅᑐᖓ 

ᒫᓐᓇᐅᔪᖅ. ᑖᓐᓇ ᓈᒻᒪᖕᓂᖅᐸᑦ 

ᑕᐃᑯᓐᖓᕈᐊᕋᔭᖅᑐᖓ ᐊᐅᔭᐅᑎᓪᓗᒍᒻᒫᖅ, 

ᑕᐃᑯᓐᖓᕈᐊᕋᔭᖅᑐᖓ ᑖᓐᓇ ᓯᔾᔭᖅ 

ᑕᑯᑦᑎᐊᕐᓂᐊᕋᒃᑯ, ᐃᒃᕼᐋᕐᕕᒃ ᑕᑯᑦᑎᐊᕐᓗᒍ. 

 

ᑭᕼᐃᐊᓂ ᕼᐊᓂᕋᔭᖕᒨᓚᐅᖅᓯᒪᖕᒪᑦ 

ᐊᐅᔭᓐᖑᑎᓪᓗᒍ, ᐄ, ᑕᑯᕼᐃᒪᔭᕋ ᕼᐃᔾᔭ 

ᓄᖑᑉᐸᓪᓕᐊᔪᖅ ᐃᒡᓗᕐᔪᐊᓄᑦ ᑎᑭᓕᖅᑐᖅ. ᑖᓐᓇ 

ᑕᑯᕼᐃᒪᔭᕋ. ᑭᕼᐃᐊᓂ ᐅᑭᐅᑦ ᐅᒥᕼᐅᕐᔫᓕᖅᑐᑦ. 

ᐃᒻᒪᖃ ᕼᐅᐃᓐᓇᐅᓂᖅᕼᐊᐅᓇᕋᓛᖑᓕᖅᑐᖅ 

ᑕᐃᒃᕼᐅᒪᓂ. ᐄ, ᐅᖃᖅᑑᓪᓗᐊᖅᑐᖓ ᑖᒃᑯᐊ 

ᑕᑯᔭᖅᑐᖅᑑᓪᓗᐊᕈᒫᖅᑕᒃᑲ. ᒪ’ᓇ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ.  

ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ, ᒥᔅᑐ ᒥᑭᓐᖑᐊᖅ.  

 

ᐊᐱᖅᑯᑦ 160 - 5(2): ᐃᓗᐊᓐᖏᓕᐅᕈᑏᑦ 

ᐋᓐᓂᐊᕕᓕᐊᕈᔾᔭᓄᑦ (ᒥᑭᓐᖑᐊᖅ) 

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ. 

ᐊᐱᖅᑯᑎᒃᑲ ᑐᕌᕐᓂᐊᖅᑐᑦ ᒥᓂᔅᑕ 

ᐋᓐᓂᐊᖅᑐᓕᕆᓂᕐᒧᑦ.  

 

ᖃᒪᓂᑦᑐᐊᕐᒥᐅᑕᐃᑦ ᑐᑭᕼᐃᐅᒪᑦᑎᐊᒥᐊᓕᖅᑐᑦ, 

ᑐᕼᐊᐅᒪᑦᑎᐊᒥᐊᓕᖅᑐᑦ, ᖃᐅᔨᒪᑦᑎᐊᖅᑐᑦ 

ᐅᓐᓂᕐᓗᒍᑎᑕᕐᒥᑦ ᑎᑎᕋᕐᕕᑦᑕᖃᕐᒪᑦ. ᑭᕼᐃᐊᓂᓕ 

ᐅᓇ ᐊᐱᖅᑯᑎᒋᓂᐊᖅᑕᕋ 

ᐋᓐᓂᐊᕐᕕᖕᒧᐊᕐᓂᕌᖓᒥᒃ ᖃᒪᓂᑦᑐᐊᖅ 

ᐊᑕᐅᕼᐃᒐᔮᒻᒫᖑᒻᒪᑦ ᑎᒻᒥᕼᐆᓕᒃ. ᑎᒻᒥᕼᐆᑦ 

ᐅᐊᔭᖅᑐᑦ ᑭᕙᓪᓕᕐᒥᑦ ᑳᒻ ᐃᐊ. ᖃᒪᓂᑦᑐᐊᕐᒥ 

ᐅᓪᓛᕋᔮᒃᑯᑦ ᐊᐅᓪᓚᖅᑐᑎᒃ ᐅᐃᓂᐸᐃᒧᑦ 

ᐋᓐᓂᐊᕐᕕᓪᓕᐊᕐᓂᐊᕌᖓᒥᒃ ᐃᓛᓐᓂᒃ ᒪᕐᕈᐃᖅᑐᑎᒃ 

ᓄᖅᑲᖅᑕᖅᑐᑎᒃ, ᐃᓛᓐᓂᑦ ᐱᖓᕼᐅᐃᖅᑐᑎᑦ. ᐅᓇ 

ᐊᐱᖅᑯᑎᒋᔭᕋᓕ. 

ᑕᐃᒪ ᐱᓚᒃᑐᒐᐅᓚᐅᒐᓂᕼᐋᖅᑐᑎᒃ ᐋᓐᓂᐊᕐᕕᖕᒥᑦ 

ᐅᐃᓂᐸᐃᒥ ᐊᐃᕙᓪᓕᐊᓕᖅᖢᑎᒃ 

ᓇᓗᓇᓐᖏᒻᒫᖅᑐᖅ ᖃᐅᔨᑦᑕᖅᕼᐃᒪᔪᑎᒍᑦ, 

ᑭᕙᓪᓕᐅᑕᖅᑎᒍᑦ. ᒪᓕᒐᓕᐅᖅᑎᑎᒍᑦ 

ᑲᖏᖅᖠᓂᕐᒥᑦ ᑎᖕᒥᕼᐆᑦ ᐊᒥᕼᐆᓕᖅᑕᕐᒪᑕ. 

ᑭᕼᐃᐊᓂ ᑕᐃᒃᑯᐊ ᒪᒃᑯᓗᐊᓐᖏᓕᖅᑐᑦ 

ᐃᓐᓇᕈᖅᐸᓪᓕᐊᔪᑦ ᐱᓚᒃᑕᐅᓚᐅᒐᓂᕼᐋᖅᖢᑎᒃ 

ᐅᑕᖅᑭᖃᑦᑎᐅᑦᑑᓕᖅᑕᕐᒪᑕ. ᑕᐃᑲᓂ 

ᑎᒻᒥᕼᐆᖃᕈᓂ. ᐃᓚᖏᑦ ᐃᓚᖃᖅᑐᐃᓐᓇᐅᖏᒻᒪᑕ, 

ᕼᐃᓐᖑᖅᑐᖅᕼᐅᑎᒃ, ᐋᓐᓂᐊᒻᒫᖅᑐᑎᒃ.  

 

ᖃᐅᔨᒪᓇᖅᑑᒐᓗᐊᖅ ᕼᐃᑕᒪᒋᔮᓐᓂᑦ 

ᒪᓕᒐᓕᐅᕐᕕᖕᒥ ᑖᓐᓇ ᓇᓗᓇᐃᖅᑕᐅᓚᐅᕐᒪᑦ 

ᑐᔪᕐᒥᕕᒃᕼᐊᖅ ᕼᐊᖅᑭᖅᐸᓪᓕᐊᔪᒫᖅᑐᕉᖅ 

ᑲᖏᖅᖠᓂᕐᒥ, ᑭᕼᐃᐊᓂ ᖃᐅᔨᒪᒐᑦᑕ ᐊᕐᕌᒍᓄᑦ 

ᐊᒥᕼᐅᓄᑦ ᓈᒑᓂᒃᐸᑦ ᕼᐊᖅᑭᓪᓚᕆᓐᓂᐊᕐᒪᑦ.  

ᑭᕼᐃᐊᓂᓕ ᒫᓐᓇ. ᒫᓐᓇ ᖃᓄᖅ 

ᐋᖅᑭᕼᐆᑎᔭᐅᕼᐃᒪᔫᓪᓗᐊᖅᐸᑦ ᑕᐃᒃᑯᐊ 

ᐅᑕᖅᑭᖃᑦᑕᓕᖅᑕᖅᑐᑦ ᐃᓐᓇᕈᖅᐸᓪᓕᐊᔪᐃᑦ 

ᐊᒥᕼᐆᒻᒫᖅᑕᖅᖢᑎᒃ? ᑖᓐᓇ ᕼᐃᕗᓪᓕᖅᐹᖅ 

ᐊᐱᖅᑯᑎᒋᔭᕋ. ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᒥᓂᔅᑕ, ᒥᔅ 

ᐊᕐᓇᒃᑲᖅ.  

 

ᐊᖓᔪᖅᑳᖅ ᐸᑎᑯᓗᒃ ᐊᕐᓇᒃᑲᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᐄ, ᑖᓐᓇ ᑐᓴᐅᒪᓯᒪᔭᕋ ᑕᐃᒫᒃ 

ᐊᒃᓱᕉᑎᒋᔪᕙᕋ ᑖᓐᓇ ᑐᔪᕐᒥᕕᔅᓴᖅ, 

ᑐᔪᕐᒥᕕᔅᓴᐅᒐᔭᖅᑐᖅ ᑕᐃᒃᑯᐊ ᐊᐅᓪᓚᖃᑦᑕᖅᑐᑦ 

ᐋᓐᓂᐊᓪᓗᑎᒃ, ᐃᓛᒃ ᑎᑭᑉᐸᓪᓕᐊᔪᓪᓗ.  

 

ᑭᓯᐊᓂᑦᑕᐅᖅ ᖃᐅᔨᒪᒻᒥᔪᖓ ᑕᐃᒃᑯᐊ 

ᐃᑲᔪᖅᑕᐅᒃᑲᓐᓂᕆᐊᓖᑦ ᐅᕝᕙᓘᓐᓃᑦ 

ᐊᖏᕐᕋᑦᑕᐅᑎᒋᔪᓐᓇᖏᑦᑐᑦ ᐊᑯᓂᐅᓗᐊᕐᖓᑦ, 

ᑐᔪᕐᒥᕕᒻᒨᖅᑎᑕᐅᒍᓐᓇᖃᑦᑕᕐᒥᔫᒐᓗᐊᖅ. ᑕᐃᒪ 

ᖃᐅᔨᒪᔭᖃᕐᓂᕈᕕᑦ ᑕᐃᒪᐃᑕᐅᓐᓂᖏᑦᑐᖅ 

ᐅᕙᓐᓄᑦ ᐅᖃᕈᕕᑦ 

ᖃᐅᔨᒋᐊᕐᕕᒋᔪᓐᓇᕋᔭᕋᓗᐊᕐᒥᔭᕋ 

ᖃᓄᐃᓕᐅᖅᑕᐅᓐᓂᕐᒪᖔᖅ, 

ᐃᑲᔪᖅᑕᐅᓂᓐᖏᒻᒪᖔᑕᓘᓐᓃᑦ ᖃᐅᔨᓴᕈᓐᓇᕋᒪ.  

ᑭᓯᐊᓂ ᑐᔪᕐᒥᕕᒻᒨᖅᑎᑕᐅᒍᓐᓇᓲᖑᒻᒥᒻᒪᑕᑦᑕᐅ 

ᑲᖏᖅᖠᒥ ᑕᐃᑲᓂ ᐊᑕᐅᓯᐅᓐᖏᑦᑐᒥᑦ 

ᑐᔪᕐᒥᕕᖃᕐᖓᑕ. ᑕᐃᒫᒃ ᐋᖅᑭᓱᖅᑕᐅᔪᓐᓇᖅᑐᑦ.  

 

ᐊᒻᒪᓗ ᑕᐃᓐᓇ ᑐᔪᕐᒥᕕᔅᓴᖅ ᐃᓛᒃ ᐋᓐᓂᐊᕕᒻᒧᑦ 

ᐊᐅᓚᖃᑦᑕᖅᑐᓄᑦ ᐅᖃᐅᓯᕇᓐᓇᓲᕋ ᑕᐃᓐᓇ ᒫᓐᓇ 

ᐸᕐᓇᐅᑎᒋᓕᕋᑦᑎᒍ. RFP ᒫᓐᓇ 

ᐱᓕᕆᐊᕆᔭᐅᓕᕐᖓᑦ ᑖᓐᓇ ᓴᖅᑭᑕᐅᒍᒫᖅᑐᖅ 

ᒫᓐᓇᕈᓗᒃ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥ ᐃᓚᒋᐊᕈᑦ, 

ᒥᔅᑐ ᒥᑭᓐᖑᐊᖅ. 

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐅᖃᖅᑎᑦᓯᔩ. ᑖᑉᓇ 

ᒥᓂᔅᑐ ᑭᐅᔾᔪᑎᒋᔮ ᑐᕼᐊᕐᓂᖅᐳᖅ 

ᐅᑕᖅᑭᕝᕕᒃᑕᖃᖅᑕᕐᓘᖅᑐᐊᓂᐊᓕᕐᒪᑕ ᑕᐃᒃᑯᐊ  

ᐃᓐᓇᕈᖅᐸᓪᓕᐊᔪᐃᑦ ᐅᕝᕙᓘᓐᓃᑦ 

ᐱᓚᒃᑕᐅᒐᓂᕼᐋᖅᑐᖅ ᐃᑲᕐᕋᓂ ᕼᐃᑕᒪᓂᒡᓘᓐᓃᑦ 

ᑕᓪᓕᒪᓂᒡᓘᓐᓃᑦ ᐊᕐᕕᓂᓕᒡᓂᓪᓘᓐᓃᑦ 

ᐅᑕᖅᑭᓕᑦᑕᕐᒪᑕ.  

 

ᑕᐃᒪᓕ ᐅᓇ ᐊᐱᖅᑯᑎᒋᓕᖅᐸᕋ ᑖᒃᑯᐊ 

ᑭᒡᒐᖅᑐᖅᑕᒃᑲ ᐱᒡᔪᑎᒋᑉᓗᒋᑦ ᑕᐃᒪ ᑎᒻᒥᕼᐅᕐᒥ 

ᐅᑕᖅᑭᒃᐳᑎᒃ ᐃᓛᓐᓂᒃ 

ᐃᒡᓗᓕᒑᕐᔪᑰᓕᖃᑦᑕᕆᐊᖃᖅᐸᖕᒪᑕ 

ᖃᒪᓂᐊᑦᑐᐊᕐᒥᐅᑕᐃᓐᓇᐅᒐᓗᐊᖅᑎᒡᓗᒋᑦ. 

ᑲᖏᖅᖠᓂᕐᒥᓪᓕ ᑐᕐᕋᐃᓐᓇᕐᓗᑎᒃ ᖃᓄᓂᑦᑐᐊᕐᒧ 

ᑖᒃᑯᐊ ᒥᓐᖑᖅᑐᕐᓗᐊᖅᑐᑦ ᐅᑎᕐᒪᑕ ᑎᒻᒥᕼᐅᓕᕆᔨ 

ᐊᑕᐅᕼᐃᒐᔮᖑᖕᒪᑦ ᑭᕙᓪᓕᕐᒥ. ᑕᒪᓐᓇ 

ᐃᕼᐅᒪᒋᔭᐅᒐᔭᕐᒪᖔᑕ ᐋᓐᓂᐊᖅᑐᓕᕆᓂᕐᒥᑦ 

ᒥᓂᔅᑐᖓᓄᑦ ᒥᓐᖑᖅᑐᐊᖅᑐᖅᑕᕐᒪᑕ 

ᐋᓐᓂᐊᒫᖅᖢᑎᒃ. ᒪᕐᓇ, ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᐊᕐᓇᒃᑲᖅ. 

 

ᐊᖓᔪᖅᑳᖅ ᐸᑎᑯᓗᒃ ᐊᕐᓇᒃᑲᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᑖᓐᓇ 

ᐃᓱᒫᓘᑎᒋᔭᐅᒻᒪ ᐅᕙᑦᑎᓐᓂᓕᒫ ᐊᐅᓪᓚᖃᑦᑕᖅᑐᑦ 

ᐋᓐᓂᐊᓗᑎᑦ ᑎᑭᑉᐸᓪᓕᐊᔪᑦ ᑖᒃᑯᐊᖑᖃᑦᑕᕐᖓᑕ 

ᐃᓚᖏᑦ ᓱᒃᑲᓐᓂᕆᐊᖃᓲᖑᒐᓗᐊᖅᑐᒍᑦ ᐅᕙᒍ 

ᐋᓐᓂᐊᖃᖅᑕᐃᓕᒪᔨᐅᓪᓗᑕ 

ᕿᒥᕐᕈᑲᓐᓂᕆᐊᖃᖅᑐᒍᑦᑕᐅ.  

 

ᑭᓯᐊᓂᑦᑕᐅ ᑖᓐᓇ Mediacl Travel Policy-

ᖑᓂᕋᐃᓐᓇᖅᑕᕗᑦ ᐊᑐᖅᑕᐅᔾᔪᑎᔅᓴᖅ. ᑖᓐᓇ 

ᕿᒥᕐᕈᑕᐅᕙᓪᓕᐊᒻᒪᑦ ᑕᐃᒃᑯᓂᖓ ᓗᕝᑖᓐᓴ 

ᐅᖃᕈᓐᓇᑦᑎᐊᖏᒻᒥᒐᒃᑯ ᐊᑎᖓ ᑕᐃᒃᑯᓂᖓ. 

ᑖᒃᑯᓕᒫᑦᑎᐊᑦ ᕿᒥᕐᕈᑕᐅᓂᐅᓴᒻᒪᑕ. ᐄ ᑖᓐᓇ 

ᖃᖓᑕᓲᒃᑯᑦ ᑖᓐᓇ ᐋᓐᓂᐊᔪᖅ ᐋᓐᓂᐊᕕᓕᐊᖅᑐᖅ 

ᐅᕝᕙᓘᓐᓃᑦ ᓄᓇᓕᖓᓄᑦ ᑎᑭᑉᐸᓪᓕᐊᔪᖅ 

ᖃᓄᒃᑲᓐᓂ ᐋᖅᑭᔅᓱᕆᐊᖃᕐᒪᖔᖅ ᑖᒃᑯᐊ 

ᓇᓗᓇᐃᖅᑕᐅᓂᐅᓴᒻᒪᑕ. ᑖᓐᓇᑦᑕᐅ 

ᕿᒥᕐᕈᖃᓯᐅᑎᔪᔅᓴᐅᓛᕐᒥᔪᑦ ᑖᓐᓇ ᐅᖃᐅᓯᕆᔭᐃᑦ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥ ᐃᓚᒋᐊᕈᑦ, 

ᒥᔅᑐ ᒥᑭᓐᖑᐊᖅ. 

 

ᒥᑭᓐᖑᐊᖅ: ᖁᔭᓐᓇᒦᒃ, ᒥᓂᔅᑐ ᑭᐅᔾᔪᑎᒋᔮᓄᑦ. 

ᐅᓇᓕ ᐊᐱᖅᑯᑎᒋᓕᖅᐸ,. ᑕᐃᒪ 

ᐱᓕᕆᓐᓇᐅᖏᑦᑕᕌᖓᑦ ᐅᖃᐅᕼᐃᒻᓂᑦ ᐊᑐᕐᓗᖓ 

ᓂᖃᐃᑐᕐᓇᒥ ᐊᒻᒪᓗ ᕼᐊᓇᑦᑕᐃᓕᒥ ᑖᓐᓇ  

ᐅᓐᓂᕐᓗᒃᓴᖅ ᑎᑎᕋᕐᕕᐊ ᐅᒃᑯᐊᖅᕼᐃᒪᕙᒃᕼᐅᓂ 

ᐊᒻᒪᓗ ᒪᓕᒐᓕᐅᖅᑎᐅᒡᓗᑕ ᐃᓛᓐᓂ ᓄᓇᒥ 

ᐊᐅᓪᓛᓚᐅᖅᓯᒪᔪᒻᒪᑦ ᐅᕝᕙᓘᓐᓃᑦ 

ᐊᓂᕙᖅᕼᐃᒪᓐᓇᔪᒻᒪᑦ.  

 

ᑖᒃᑯᐊᓕ ᐃᓄᐃᑦ ᑭᒡᒐᖅᑐᖅᑕᕗᑦ ᐃᓛᓐᓂᒃ 

ᐋᓐᓂᐊᕕᒻᒦᓚᐅᖅᑐᑦ ᐊᐃᕙᓪᓕᐊᔪᒻᒪᑕ ᐃᓛᓐᓂ 

ᓂᖃᐃᑐᕐᓇᒥ ᐅᕝᕙᓘᓐᓃᑦ ᕼᐊᓇᐃᑦᑕᐃᓕᐅᔪᒥᑦ 

ᐅᑕᖅᑭᖃᑦᑕᕋᔭᕐᒥᒍᒥᒃ ᑲᖏᖅᖠᓂᕐᒥᑦ ᑎᒻᒥᕼᐅᑦ 

ᐃᓚᓐᓂᒃ ᑭᖑᓕᕇᕐᓈᖅᖢᑎᒃ ᐊᒥᕼᐆᓕᖅᑕᕐᒪᑕ 

ᑖᒻᓇᐅᑎᓪᓗᒍ ᑕᐃᒪ ᕼᐃᓂᒃᑕᕐᕕᖕᒧᑦ 

ᑕᖃᐃᖅᕼᐃᕆᐊᖅᑐᕈᐊᕋᔭᕐᓂᖅᐸᑕ ᓇᓪᓕᐊᓄᑦ 

ᕼᐃᕙᓂᖅᑑᕐᓗᐊᖅᐸᑦ ᐅᕝᕙᓘᕝᕙ ᐋᓐᓂᐊᖅᑐᓕᕆᔨ 

ᐃᖅᑲᓇᐃᔭᖅᑎᖏᓐᓄᑦ ᓈᕼᐊᐅᒻᒧᑦ ᑭᓇᒧᓪᓗ 

ᐅᖃᓗᒋᐊᖃᕋᔭᖅᐸᑦ? ᒪᑦᓇᓪᓗᐊᕕᒃ ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᒥᔅ ᐊᕐᓇᒃᑲᖅ. 

 

ᐊᖓᔪᖅᑳᖅ ᐸᑎᑯᓗᒃ ᐊᕐᓇᒃᑲᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ ᑐᓴᐅᒪᔪᒍᑦ 

ᑕᐃᒪᐃᑦᑐᖃᖃᑦᑕᖅᓯᒪᖕᒪᑦ ᐃᓛᓐᓂᒃᑯᑦ 

ᐅᓪᓗᐃᓐᓇᖅ ᑐᔪᕐᒥᕕᖕᒦᑎᑦᑎᑲᐃᓐᓇᓲᖑᖕᒥᒐᑦᑕ 

ᑐᔪᕐᒥᕕᖕᒥ. ᐅᓪᓗᐃᓐᓇᖅ ᓇᔪᕋᖅᓴᐅᔪᓂᒃ 

ᐱᑲᐃᓐᓇᕈᓐᓇᓲᖑᔪᒍᑦ ᖃᖓᑦᑕᕐᕕᒋᓂᐊᖅᑕᖓ 

ᐅᖓᕙᕆᐊᖅᑕᐅᒐᐃᒻᒪᑦ. ᑭᓱᑐᐃᓐᓇᕐᒥᑦ 

ᐱᔾᔪᑎᖃᖅᑐᑎᑦ ᖃᖓᑕᓲᒃᑯᕕᒻᒦᑦᑐᖃᖅᑲᑦ 

ᐅᐸᒃᑎᔅᓴᖃᓐᖏᓪᓗᑎᒃ ᐋᓐᓂᐊᕕᖓᓄᑦ 

ᐅᖄᓚᒍᓐᓇᖅᑐᑦ ᐅᑕᖅᑭᒋᐊᖃᕐᓂᐊᕈᑎ.  

 

ᐋᓐᓂᐊᕕᓕᐊᖅᑐᓄᑦ ᑲᒪᔨᓂᑦ ᐊᓪᓚᕝᕕᖃᖅᑐᒍᑦ 

ᓈᓴᐅᑎᖓ ᒫᓐᓇ ᐱᓯᒪᓐᖏᑲᐃᓐᓇᖅᑕᕋ, 

ᑕᐃᑯᖓᑦᑕᐅᖅ ᐅᖄᓚᒍᓐᓇᕐᒥᔪᓯ 

ᐅᖓᕙᕆᐊᖅᑕᐅᖃᐅᒻᒪᑦ ᐊᐅᓪᓚᕐᕕᒋᓂᐊᖅᑕᐅᔭᕋ, 

ᐃᑲᔪᖅᑕᐅᒍᒪᓗᓯ. ᖃᐅᔨᒪᔭᖃᕈᔅᓯ ᖃᖓᑕᓲᒃᑯᕕᒻᒥ 

ᕿᒪᒃᑕᐅᓯᒪᔪᓂᑦ ᐅᖃᐅᔾᔭᐅᖃᑦᑕᕐᓚᖓ 

ᖃᐅᔨᓴᕆᐊᕈᓐᓇᕋᔭᕋᑦᑎᒍ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ.  

ᒪᓕᒐᓕᐅᖅᑎ ᖁᕐᓗᖅᑑᒧᑦ, ᒥᔅ ᖃᒥᓐᖑᐊᖅ.  

 

ᐊᐱᖅᑯᑦ 161 - 5(2): ᖁᕐᓗᖅᑑᒥ 

ᖃᖓᑕᓲᒃᑯᕕᒃ (ᖃᒥᓐᖑᐊᖅ) 

 

ᖃᒥᓐᖑᐊᖅ (ᑐᓵᔨᑎᒍᑦ): ᐅᓪᓛᒃᑯᑦ 

ᒪᓕᒐᓕᐅᖅᑎᐅᖃᑎᒃᑲ, ᖁᕐᓗᖅᑑᒥᐅᓪᓗ.  

 

ᐅᖃᖅᑏ, ᐊᐱᖅᑯᑎᒃᑲ ᑐᕌᖓᖑᓱᑦᑐᑦ 

ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ 

ᒥᓂᔅᑕᖓᓐᓄᑦ.  

 

ᑕᖅᑭᕆᓚᐅᖅᑕᑎᓐᓂ ᑕᐃᒪ ᒐᕙᒪᑐᖃᒃᑯᑦ 

ᐅᖃᓚᐅᖅᓯᒪᒻᒪᑦ ᐃᑲᔪᖅᓰᓂᐊᕐᖓᑕᒎᖅ ᑲᓇᑕᒥ 

ᑕᐅᖅᓯᕋᐅᑎᖃᕐᓂᕐᒥᑦ ᐊᖅᑯᑎᖓᓂᑦ 

ᐊᖅᑯᑎᖏᓐᓂᑦ ᖁᕐᓗᖅᑑᒥ ᒥᕝᕕᖓᓂ 

ᐊᐅᓪᓚᕆᐊᖅᑐᕐᕕᖓᓄᑦ. ᖁᕕᐊᓇᓪᓚᕆᑦᑐᖅ 

ᓄᓇᕗᑦ ᒐᕙᒪᒃᑯᖏᑦ ᑕᐃᒪᐃᑦᑐᒥ 

ᑐᒃᓯᕋᐅᑎᓕᐅᓕᕐᖓᑕ. ᒥᓂᔅᑕ ᓇᓗᓇᐃᖅᓯᒍᓐᓇᖅᑳ 

ᖃᖓ ᑕᒪᓐᓇ ᐱᓕᕆᐊᖑᒐᔭᕐᒪᖔᖅ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ, ᒥᓂᔅᑐ ᓴᕕᑲᑖᖅ.  

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᖁᕕᐊᓱᕕᐅᑎᓚᐅᕐᒥᔪᒍᑦᑕᐅᖅ 

ᒐᕙᒪᑐᖃᒃᑯ ᐅᖃᕐᖓᑕ, ᐊᖏᕐᓂᕐᖓᑕᒎᖅ 

ᑕᓪᓕᒪᓂᑦ ᓄᓇᓕᓐᓂ ᐊᐅᓪᓚᕆᐊᖅᑐᕐᕕᖏᑦ 

ᖃᖓᑕᓲᒃᑯᑦ ᐊᓯᓂᑦᑕᐅᓛᕐᓗᑎᑦ. ᑕᐃᒪᓕ 

ᐊᑭᑐᔪᖅᑐᕈᑎᔅᓴᓕᕆᒋᐊᖃᓛᕐᒥᒐᑦᑕ ᐅᑭᐊᔅᓵᖅ, 

ᑕᐃᑲᓐᖓᓪᓕ ᑕᐃᒪ ᐃᖏᕐᕋᓯᒋᐊᓛᖅᑯᖅ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, ᒥᔅ 

ᖃᒥᓐᖑᐊᖅ.  

 

ᖃᒥᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ 

ᖁᔭᓐᓇᒦᑦᑕᐅᖅ ᒥᓂᔅᑕ ᑭᐅᕋᑖᕐᖓᑦ. ᒥᓂᔅᑕ ᑕᐃᒪ  

ᖃᐅᔨᒪᔪᔅᓴᐅᒻᒪᑦ ᖁᕐᓗᖅᑑᖅ ᓱᓕ ᓯᐅᕋᕐᒥ 

ᐅᔭᕋᓛᒥ ᒥᕝᕕᖃᕐᖓᑦ, ᑕᐃᒫᓪᓗ ᓱᐱᔪᕐᓄᑦ 

ᐅᐸᒃᑕᐅᖃᑦᑕᕈᓐᓃᑐᐃᓐᓇᕆᐊᖃᖅᑐᓂ. ᒥᓂᔅᑕ 

ᓇᓗᓇᐃᖅᓯᒍᓐᓇᖅᑳ ᑖᓐᓇ ᐊᐅᓪᓚᕆᐊᖅᑐᕐᕕᐅᑉ 

ᐊᓯᔾᔨᖅᑕᐅᓂᖓ ᐃᓚᖃᕐᓂᐊᕐᒪᖔᖅ ᒥᕝᕕᐅᑉ 

ᖄᓕᖅᑕᐅᓂᖓᓂ ᖁᐊᖅᑕᖅᑐᒥᑦ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᓴᕕᑲᑖᖅ.  

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᐋᒡᒐᐃ ᐅᓇᓕ 

ᐊᓯᓃᒍᑎᑐᐃᓐᓇᐅᓂᐊᖅᑐᖅ 

ᐊᐅᓪᓚᕆᐊᖅᑐᕐᕕᐅᔪᒥᑦ ᐃᒡᓗᒥ, 

ᐸᕐᓇᐅᑎᖃᓐᖏᑦᑐᒍᑦ ᐃᓚᓯᓂᐊᕆᐊᔅᓴᖅ ᑖᒃᑯᓄᖓ 

ᒥᕝᕕᐅᑉ ᖁᐊᖅᑕᖅᑐᓕᖅᑕᐅᓂᖓᓂᑦ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥᒃ ᐃᓚᒋᐊᕈᑦ, 

ᒥᔅ ᖃᒥᓐᖑᐊᖅ.  

 

ᖃᒥᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᒫᓐᓇ ᒥᕝᕕᖓᑕ ᖃᓄᐃᓐᓂᕆᓕᖅᑕᖓ 

ᐱᔾᔪᑎᒋᓪᓗᒍᐃᓛᒃ ᐳᔪᕐᓗᒥᑦ ᐊᖏᔪᐊᓕᒻᒥ 

ᓯᐅᕋᕐᒥᑦ ᑎᑦᑕᐅᕋᖅᑎᑦᑎᕙᒻᒪᑦ ᐊᐅᔭᒃᑯᑦ.  

ᒥᓂᔅᑕ ᖃᓄᐃᓕᐅᕋᓱᒻᒪᖔᖅ ᓇᓗᓇᐃᖅᓯᒍᓐᓇᖅᑳ 

ᑕᒪᒃᑯᓂᖓ ᐳᔪᕐᓗᐊᓗᓐᓂᒃ ᐲᔭᐃᒐᓱᒃᑐᑎᑦ 

ᓄᓇᓕᓐᓂ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᓴᕕᑲᑖᖅ.  

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᒫᓐᓇ ᓯᐅᕋᕐᒥᑦ 

ᐱᖅᓯᖃᑦᑕᓲᖑᓂᓛᖅ ᐲᔭᐃᒍᑎᔅᓴᕐᓂᑦ 

ᕿᓂᕋᓱᐊᕋᑦᑕ ᒪᕐᖏᑐᕆᑎᑦᑎᓂᐅᓴᓐᖏᑦᑐᓂᑦ 

ᓴᕕᕋᔭᓐᓂᑦ, ᑕᐃᒪ ᓇᓂᓯᓯᒪᔫᒐᓗᐊᑦ ᐊᑎᖓ 

ᐳᐃᒍᑦᑎᐊᕐᒥᒐᒃᑯ. 

ᐊᑐᖅᑕᐅᖏᓐᓇᖃᑦᑕᖏᑦᑑᒐᓗᐊᖅ ᑭᓯᐊᓂ 

ᐊᑐᖅᑕᐅᖃᑦᑕᕐᓂᖏᑦ ᖃᐅᔨᓴᕆᐊᕈᓐᓇᖅᑐᒍᑦ, 

ᓄᓇᓕᓐᓄᑦ ᐃᓚᖏᓐᓄᑦ ᑕᐃᒪᐃᑦᑐᑦ. ᖃᓄᑎᒋ 

ᖃᓂᒌᑦᑎᒋᔪᓂᑦ ᒥᕝᕕᖓᑕ 

ᖄᖓᓅᖅᑲᖅᑕᐅᕙᒻᒪᖔᖅ ᐳᔫᕐᔭᐃᒃᑯᑎ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. 

ᐊᑎᖁᑎᖃᕈᓐᓃᕋᒪ ᑲᔪᓯᓚᐅᖅᑕ. 7. ᑎᑎᖅᑲᑎᒍᑦ 

ᐊᐱᖅᑯᑎᑦ. ᒪᓕᒐᓕᐅᖅᑎ ᐃᖃᓗᐃᑦ-ᒪᓂᕋᔭᒃ, ᒥᔅᑐ 

ᓚᐃᑦᓯᑑᓐ.  

 

ᑲᑎᒪᔾᔪᑎᒃᓴᖅ 7: ᑎᑎᖅᑲᒃᑯᑦ ᐊᐱᖅᑯᑎᑦ 

ᑎᑎᖅᑲᒃᑯᑦ ᐊᐱᖅᑯᑦ 012 - 5(2): ᐃᓚᒌᓂᒃ 

ᐋᓐᓂᖅᑎᕆᓂᒃᑯᑦ ᐃᓅᒍᓐᓃᖅᑐᖅᒥᓂᕐᓂᒃ 

ᕿᒥᕐᕈᔩᑦ ᑲᑎᒪᔨᕋᓛᑦ 

ᐊᑐᓕᖁᔭᓕᐊᕆᓚᐅᖅᑕᖏᑦ (ᓚᐃᑦᓯᑑᓐ) 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᓯᕗᓪᓕᖅᐹᖅ ᑎᑎᕋᖅᓯᒪᔪᖅ ᐊᐱᖅᑯᑎᒐ 

ᒪᓕᒐᓕᕆᓂᕐᒧᑦ ᒥᓂᔅᑕᐅᔪᒧᑦ. ᑖᓐᓇ ᐱᔾᔪᑎᖃᖅᑐ 

ᐊᑐᓕᖁᔭᓕᐊᖑᔪᒥᓂᕐᓂᑦ ᐋᓐᓂᖅᑎᕆᓂᒃᑯᑦ 

ᐃᓅᒍᓐᓃᖅᑐᒥᓂᕐᓂᑦ ᕿᒥᕐᕈᔩᑦ ᑲᑎᒪᔨᖏᓐᓂᒃ.  

 

1. ᓄᓇᕗᑦ ᒐᕙᒪᒃᑯᖏᑦ ᖃᓄᐃᓕᐅᖅᓯᒪᕙᑦ 

ᑭᐅᒐᓱᐊᖅᑐᑎᑦ ᐊᑐᓕᖁᔭᓕᐊᖑᔪᒥᓂᕐᓂᑦ 

ᐋᓐᓂᖅᑎᕆᓂᒃᑯᑦ ᐃᓅᒍᓐᓃᖅᑐᖃᖅᑐᒥᓂᕐᓂᑦ 

ᕿᒥᕐᕈᔩᑦ ᑲᑎᒪᔨᖏᑕ ᐊᑐᓕᖁᔭᓕᐊᒥᓂᖏᓐᓂ 

ᑕᐃᑲᓂ ᓄᓇᕗᑦ ᑐᖁᖓᔪᓕᕆᔨᖏᑕ 

ᐱᕙᓪᓕᐊᔪᓂ ᓴᖅᑭᓚᐅᖅᑕᖓᓂᒃ 

ᒪᓕᒐᓕᐅᕐᕕᒻᒨᖅᑕᐅᓚᐅᖅᑐᓂᓪᓗ ᔫᓂ 7, 

2018-ᖑᑎᓪᓗᒍ (ᓴᖅᑭᑕᐅᓯᒪᔪᖅ ᑎᑎᖅᑲᒃ 

31−5(2))?  

 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎᖅ: ᖁᔭᓐᓇᒦᒃ. ᑎᑎᖅᑲᑎᒍᑦ ᐊᐱᖅᑯᑎᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᒪᓂᕋᔭᖕᒧᑦ, ᒥᔅᑐ 

ᓚᐃᑦᓯᑑᓐ.  

 

ᑎᑎᖅᑲᒃᑯᑦ ᐊᐱᖅᑯᑦ 013 - 5(2): 

ᐊᐅᓚᑕᐅᓂᖓ ᓄᓇᕗᑦ ᒐᕙᒪᒃᑯᑦ 

ᐃᖅᑲᓇᐃᔭᖅᑎᖏᑦ 

ᐃᒡᓗᖃᖅᑎᑕᐅᓂᖏᓐᓄᑦ ᐊᑐᐊᒐᖅ 

(ᓚᐃᑦᓯᑑᓐ) 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑎᑎᕋᖅᓯᒪᔪᖅ ᐊᐱᖅᑯᑎᒐ ᑮᓇᐅᔭᓕᕆᔨᒃᑯᑦ 

ᒥᓂᔅᑕᖓᓄᑦ ᑐᕌᖓᔪᖅ ᐱᔾᔪᑎᖃᖅᑐᖅ 

ᐊᐅᓚᑕᐅᓂᖓᓂ ᓄᓇᕗᑦ ᒐᕙᒪᒃᑯᖏᑕ 

ᐃᖅᑲᓇᐃᔭᖅᑎᓂ ᐃᓪᓗᖃᖅᑎᑦᑎᓂᕐᒧᑦ 

ᐊᑐᐊᒐᖓᓂᒃ.  

 

ᐅᖃᖅᑏ, ᑖᒃᑯᐊ ᓇᓗᓇᐃᖅᑐᖅᓯᒪᕕᐅᑎᒻᒪᑕ 

ᐊᐱᖅᑯᑎᒃᑲ ᐅᖃᓕᒫᖅᑕᒥᓂᖅᑎᑐᑦ ᑕᕝᕗᖓ 

ᐱᔭᐅᖁᔭᕋᓗᐊᒃᑲ.  

 

1. ᑎᑭᑦᑐᒍ ᔫᓂ 1, 2018, ᓄᓇᓖᑦ 

ᐊᑐᓃᖓᓗᒋᑦ, ᐃᖅᑲᓇᐃᔭᖅᑎᑦᑎᔪᑦ 

ᑎᒥᐅᔪᑎᒍᑦ (ᓄᓇᕗᑦ ᒐᕙᒪᖓᓐᓂ 

ᐱᓕᕆᕝᕕᖏᑎᒍᑦ, ᒐᕙᒪᒃᑯᑦ ᑎᒥᖁᑎᖏᑦᑎᒍᑦ 

ᐊᒻᒪ ᓄᓇᕗᑦ ᑎᒥᖁᑎᖏᑦᑎᒍᑦ) ᐊᒻᒪᓗ 

ᐃᓂᖏᑦᑕ ᖃᓄᐃᑦᑑᓂᖏᑦᑎᒍᑦ (ᑐᑭᖏᑦᑎᒍᑦ 

ᒪᓕᒡᓗᒋᑦ ᑕᕝᕙᓂ ᐃᓚᒃᑲᓐᓂᖓ 2(c) 

ᐃᓗᐊᓂ ᐅᐃᒍᐊ A ᑕᕝᕙᓂ ᓄᓇᕗᒻᒥ 

ᒐᕙᒪᒃᑯᑦ ᐃᖅᑲᓇᐃᔭᖅᑏᑦ ᐃᒡᓗᖏᓐᓄᑦ 

ᐊᑐᐊᒐᕐᒥ), ᖃᔅᓯᑦ ᐃᖅᑲᓇᐃᔭᖅᑎᓄᑦ ᐃᒡᓗᐃᑦ 

ᐊᑐᖅᑐᐊᖅᑕᐅᓚᐅᖅᐸᑦ ᐃᖅᑲᓇᐃᔭᖅᑎᓄᑦ 

ᓄᓇᕗᒻᒥ ᓄᓇᑖᖃᑕᐅᓯᒪᔪᓄᑦ? 

 

2. ᑎᑭᑦᑐᒍ ᔫᓂ 1, 2018, ᓄᓇᓖᑦ 

ᐊᑐᓃᖓᓗᒋᑦ, ᐃᖅᑲᓇᐃᔭᖅᑎᑦᑎᔪᑦ 

ᑎᒥᐅᔪᑎᒍᑦ (ᓄᓇᕗᑦ ᒐᕙᒪᖓᓐᓂ 

ᐱᓕᕆᕝᕕᖏᑎᒍᑦ, ᒐᕙᒪᒃᑯᑦ ᑎᒥᖁᑎᖏᑦᑎᒍᑦ 

ᐊᒻᒪ ᓄᓇᕗᑦ ᑎᒥᖁᑎᖏᑦᑎᒍᑦ) ᐊᒻᒪᓗ 

ᐃᓂᖏᑦᑕ ᖃᓄᐃᑦᑑᓂᖏᑦᑎᒍᑦ (ᑐᑭᖏᑦᑎᒍᑦ 

ᒪᓕᒡᓗᒋᑦ ᑕᕝᕙᓂ ᐃᓚᒃᑲᓐᓂᖓ 2(c) 

ᐃᓗᐊᓂ ᐅᐃᒍᐊ A ᑕᕝᕙᓂ ᓄᓇᕗᒻᒥ 

ᒐᕙᒪᒃᑯᑦ ᐃᖅᑲᓇᐃᔭᖅᑏᑦ ᐃᒡᓗᖏᓐᓄᑦ 

ᐊᑐᐊᒐᕐᒥ), ᖃᔅᓯᑦ ᐃᖅᑲᓇᐃᔭᖅᑎᓄᑦ ᐃᒡᓗᐃᑦ 

ᐊᑐᖅᑐᐊᖅᑕᐅᓚᐅᖅᐸᑦ ᐃᖅᑲᓇᐃᔭᖅᑎᓄᑦ 

ᓄᓇᕗᒻᒥ ᓄᓇᑖᖃᑕᐅᓯᒪᖏᑦᑐᓄᑦ? 

 

3. ᑎᑭᑦᑐᒍ ᔫᓂ 1, 2018, ᖃᔅᓯᑦ 

ᐃᖅᑲᓇᐃᔭᖅᑏᑦ ᑕᕝᕙᓃᑦᑐᑦ ᑲᒪᒋᔭᖏᓐᓂ 

ᓄᓇᕗᑦ ᒐᕙᒪᖓᑦᑕ ᐊᖏᔪᖅᑲᐅᑎᓄᑦ 

ᐃᖅᑲᓇᐃᔭᖅᑎᓕᕆᕕᖓᓐᓂ (ᑐᑭᖏᑦᑎᒍᑦ  

ᑕᕝᕙᓂ “ᑐᑭᓕᐅᕈᑎᖏᓐᓂ” ᓄᓇᕗᑦ 

ᒐᕙᒪᖏᑦᑕ ᐃᖅᑲᓇᐃᔭᖅᑏᑦ ᐃᒡᓗᖏᓐᓄᑦ 

ᐊᑐᐊᒐᖓᓐᓂ) ᖃᔅᓯᑦ ᐊᑐᖅᑐᐊᓚᐅᖅᐸᑦ 

ᐃᖅᑲᓇᐃᔭᖅᑏᑦ ᐃᒡᓗᖏᓐᓂᒃ? 

 

4. ᖃᔅᓯᑦ ᑖᒃᑯᓇᓐᖓᑦ ᐃᖅᑲᓇᐃᔭᖅᑎᓂᑦ 

ᐅᖃᐅᓯᐅᔪᓂᑦ ᐊᐱᖅᑯᑦ 3-ᒥ ᐊᑎᖃᖃᑕᐅᕙᑦ 

ᓄᓇᕗᒻᒥ ᐊᖏᕈᑎᓂ? 

 

5. ᖃᔅᓯᑦ ᑖᒃᑯᓇᓐᖓᑦ ᐃᖅᑲᓇᐃᔭᖅᑎᓂᑦ 

ᐅᖃᐅᓯᐅᔪᓂᑦ ᐊᐱᖅᑯᑦ 3-ᒥ 

ᐊᑎᖃᖃᑕᐅᖖᒋᓚᑦ ᓄᓇᕗᒻᒥ ᐊᖏᕈᑎᓂ? 

  

6. ᑕᐃᑲᓂᓕ ᔫᓂ 1, 2018-ᒥ, ᑕᖅᑭᖅᑎᒍᑦ 

ᐊᒡᒍᕐᓗᒋ ᖃᑦᑎᑦ ᑖᓚᐅᕙᓪᓕᕐᓂᖅᑲᑦ 

ᐃᖅᑲᓇᐃᔭᖅᑏᑦ ᐃᓪᓗᖏᓐᓄᑦ ᐃᑲᔫᑎᑦ 

ᑐᓂᔭᐅᖃᑦᑕᖅᑐᑦ ᐃᖅᑲᓇᐃᔭᖅᑎᓄᑦ 

ᐊᐅᓚᑕᐅᔪᓄᑦ ᐃᓗᐊᒐᑦ ᒐᕙᒪᒃᑯᑦ ᓄᓇᕗᒥ 

ᐊᖏᔪᖅᑲᐅᑎᓄᑦ ᐃᖅᑲᓇᐃᔭᖅᑎᓕᕆᕕᖓᓄᑦ 

(ᑐᑭᖓ ᒪᓕᓪᓗᒍ ᓇᓗᓇᐃᖅᑕᐅᓯᒪᔪᖅ 

“ᑐᑭᖏᓐᓂ” ᑎᑎᕋᖅᓯᒪᔪᓂ ᒐᕙᒪᒃᑯᑦ ᓄᓇᕗᒥ 

ᐃᖅᑲᓇᐃᔭᖅᑎᓄᑦ ᐃᓪᓗᓕᕆᓂᕐᒧᑦ 

ᐊᑐᐊᒐᖓᓂ) ᒐᕙᒪᒃᑯᓐᓂᑦ ᐃᓪᓗᒥᒃ 

ᐊᑐᖅᑐᐊᖅᑐᓄᑦ? 

 

7. ᓄᓇᓕᑦᑎᒍᑦ ᐊᒡᒍᖅᓯᒪᓗᒋᑦ, ᑲᑎᓪᓗᒋᑦ 146-

ᖑᓐᓂᕐᒪᑕ ᐃᖅᑲᓇᐃᔭᖅᑏᑦ ᑎᑎᕋᖅᑕᐅᓯᒪᔪᑦ 

ᒐᕙᒪᒃᑯᑦ ᑭᐅᔾᔪᑎᖓ ᓈᓴᐅᑎᓕᒻᒧᑦ 11-ᒥᑦ, 

ᑎᑎᖅᑲᖅᑎᒍᑦ ᐊᐱᖅᑯᑎᓂ ᓈᓴᐅᑎᓕᒻᒥ 7-

5(2) ᓄᓇᕗᒥ ᐃᓄᖑᓐᓂᖅᑲᑦ? 

 

8. ᓄᓇᓕᑦᑎᒍᑦ ᐊᒡᒍᖅᓯᒪᓗᒋᑦ, ᑲᑎᓪᓗᒋᑦ 146-

ᖑᓐᓂᕐᒪᑕ ᐃᖅᑲᓇᐃᔭᖅᑏᑦ ᑎᑎᕋᖅᑕᐅᓯᒪᔪᑦ 

ᒐᕙᒪᒃᑯᑦ ᑭᐅᔾᔪᑎᖓ ᓈᓴᐅᑎᓕᒻᒧᑦ 11-ᒥᑦ, 

ᑎᑎᖅᑲᖅᑎᒍᑦ ᐊᐱᖅᑯᑎᓂ ᓈᓴᐅᑎᓕᒻᒥ 7-

5(2) ᓄᓇᕗᒥ ᐃᓄᖑᓐᓂᓐᖏᓚᑦ? 

 

9. ᑕᐃᑲᓂ ᔪᓂ 1, 2018-ᒥ, ᓄᓇᓕᑦᑎᒍᑦ 

ᐊᒡᒍᖅᓯᒪᓗᒋᑦ, ᐃᖅᑲᓇᐃᔭᖅᑎᑦᑎᔪᑦ 

ᑎᒥᐅᔪᖅᑎᒍᑦ (ᒐᕙᒪᒃᑯᑦ ᐱᓕᕆᕕᖏᑦ, 

ᒐᕙᒪᒃᑯᑦ ᑎᒥᖁᑎᖏᑦ, ᐊᒻᒪᓗ ᓄᓇᕘᑉ 

ᑯᐊᐳᕇᓴᖏᑦ) ᐊᒻᒪᓗ ᐃᖅᑲᓇᐃᔮᑉ 

ᓱᑯᑦᑎᐊᓃᒋᐊᖃᕐᓂᖏᑎᒍᑦ (ᒪᓕᓪᓗᒍ ᑐᑭᖓ 

ᐃᓗᓕᐊᓛᖓ ᓈᓴᐅᑎᓕᒃ 2(c) ᐅᐃᒍᖓᓂ A-

ᒥ ᓄᓇᕗᑦ ᒐᕙᒪᖓᑕ ᐃᖅᑲᓇᐃᔭᖅᑎᓂᒃ 

ᐃᓪᓗᖃᖅᑎᑦᑎᓂᕐᒧᑦ ᐊᑐᐊᒐᖓᓂ), ᖃᑦᓯᑦ 

ᐃᖅᑲᓇᐃᔭᖅᑏᑦ ᐃᓚᐅᖃᑦᑕᖅᑲᑦ ᐃᓪᓗᒥᒃ 

ᐊᑐᖅᑐᐊᖅᑐᓄᑦ ᐃᑲᔫᓯᐊᓄᑦ 

ᐊᑐᐃᓐᓇᐅᑎᑕᐅᔪᓄᑦ ᐅᐃᒍᖓᓂ F-ᒥ  

ᓄᓇᕗᑦ ᒐᕙᒪᖓᑕ ᐃᖅᑲᓇᐃᔭᖅᑎᓂᒃ 

ᐃᓪᓗᖃᖅᑎᑦᑎᓂᕐᒧᑦ ᐊᑐᐊᒐᖓᓂ?  

 

10. ᖃᑦᓯᑦ ᐃᖅᑲᓇᐃᔭᖅᑏᑦ ᐅᖃᐅᓯᐅᔪᑦ 

ᐊᐱᖅᑯᑎ 9-ᒥ ᓄᓇᕗᒥ ᐃᓄᖑᓐᓂᖅᑲᑦ? 

 

11. ᖃᑦᓯᑦ ᐃᖅᑲᓇᐃᔭᖅᑏᑦ ᐅᖃᐅᓯᐅᔪᑦ 

ᐊᐱᖅᑯᑎ 9-ᒥ ᓄᓇᕗᒥ ᐃᓄᖑᓐᓂᓐᖏᓚᑦ?  

 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ 

ᐊᖏᖅᑕᐅᔪᒪᒐᓗᐊᕐᒪᑦ ᑖᒃᑯᐊ ᑎᑎᕋᖅᑕᖏᑦ 

ᑎᑎᖅᑲᑎᒍᑦ ᐊᐱᖅᑯᑎᖏᑦ 

ᐃᓗᓕᖃᓪᓚᕆᖕᓂᖏᓐᓄᑦ ᐅᖃᓕᒫᖅᑕᐅᓯᒪᔪᑎᒍᑦ 

ᓴᖅᑭᑕᐅᖁᓪᓗᓂᒋᑦ. 

ᒪᓕᒐᓕᐅᖅᑏᑦ ᐊᖏᖅᐱᓯᐅᒃ?  

 

ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 

 

ᐅᖃᖅᑎᖅ: ᖁᔭᓐᓇᒦᒃ. ᐊᖏᖃᑎᒌᒃᐳᒍᑦ.  

 

7. ᑎᑎᖅᑲᑎᒍᑦ ᐊᐱᖅᑯᑎᑦ. 8. ᑎᑎᖅᑲᑎᒍᑦ 

ᐊᐱᖅᑯᑎᕕᓂᕐᓄᑦ ᑭᐅᔾᔪᑎᑦ. 9. ᑭᐅᔾᔪᑎᑦ 

ᑲᒥᓯᓇᐅᑉ ᐅᖃᐅᓯᕐᖓᐅᑎᖏᓐᓄᑦ. 10. 

ᐊᑎᓕᐅᖅᓯᒪᔪᑎᒍᑦ ᑐᒃᓯᕋᐅᑎᑦ. ᒪᓕᒐᓕᐅᖅᑎ 

ᖁᕐᓗᖅᑐᒧᑦ, ᒥᔅ ᖃᒥᓐᖑᐊᖅ.  

 

ᑲᑎᒪᔾᔪᑎᒃᓴᖅ 10: ᐊᑎᓕᐅᕈᑕᐅᓯᒪᔪᑦ 

 

ᐊᑎᓕᐅᕈᑕᐅᓯᒪᔪᖅ 001 - 5(2): ᐅᓪᓗᓕᒫᖅ 

ᐅᓐᓄᐊᓕᒫᕐᓗ ᐃᓄᑐᖃᒃᑯᕕᒃᓴᖅ 

ᖁᕐᓗᖅᑑᒥ (ᖃᒥᓐᖑᐊᖅ) 

 

ᖃᒥᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑏ, ᒫᓐᓇ ᓴᖅᑮᒍᓐᓇᕋᒪ 

ᐊᑎᓕᐅᖃᑎᒌᔅᓯᒪᔪᓂᒃ ᐊᑎᓕᐅᖅᑕᒥᓂᕐᓂᑦ 300-

ᖑᓗᐊᖅᑐᓄᑦ ᓂᕈᐊᖅᑎᒋᓯᒪᔭᓐᓄᑦ ᖁᕐᓗᖅᑑᒥ. 

ᐅᖃᖅᑏ, ᑖᒃᑯᐊ ᐊᑎᓕᐅᖃᑎᒌᔅᓯᒪᔪᐃᑦ 

ᐃᑲᔪᖅᓰᓪᓗᑎᑦ 24-ᓄᑦ ᐃᑲᕐᕋᓄᑦ ᐃᓐᓇᕐᓄᑦ 

ᐃᓐᓇᑐᖃᒃᑯᕕᒻᒥ ᐱᒍᒪᔪᐃᑦ.  

 

ᑕᕝᕙ ᑖᒃᑯᐊ ᐊᑎᓕᐅᖅᑕᐅᓯᒪᔪᑦ ᐅᕙᖓ 

ᓂᕈᐊᖅᑎᒋᓯᒪᔭᖏᓐᓄᑦ ᐊᒻᒪ ᐱᐅᔪᒥᒃ 

ᑭᐅᔭᐅᒍᒪᒐᓗᐊᖅᑐᖓ ᒐᕙᒪᒃᑯᓐᓄᑦ. ᖁᔭᓐᓇᒦᒃ.  

 

ᐅᖃᖅᑎ: ᖁᔭᓐᓇᒦᒃ. ᐊᑎᓕᐅᖅᓯᒪᔪᑎᒍᑦ 

ᑐᒃᓯᕋᐅᑎᑦ. 11. ᑭᐅᔾᔪᑎᑦ ᐊᑎᓕᐅᖅᓯᒪᔪᑎᒍᑦ 

ᑐᒃᓯᕋᐅᑎᓄᑦ. 12. ᑲᑎᒪᔨᕋᓛᑦ 

ᑲᑎᒪᔨᕋᓛᖑᑲᐃᓐᓇᖅᑐᓪᓗ ᐅᓂᒃᑳᖏᑦ 

ᕿᒥᕐᕈᓚᐅᖅᑎᓪᓗᒋᑦ ᐱᖁᔭᒃᓴᓂᒃ ᐊᓯᖏᓐᓂᒡᓗ. 

13. ᓴᖅᑭᑕᐅᓂᖏᑦ ᑎᑎᖅᑲᑦ. ᐃᒡᓗᓕᕆᔨᒃᑯᓐᓄᑦ 

ᒥᓂᔅᑐ, ᒪᒥᐊᓇᖅ, ᐃᓄᓕᕆᔨᒃᑯᓐᓄᑦ, ᒥᓂᔅᑐ 

ᓯᐅᑎᐊᐱᒃ.  

 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 

ᓴᖅᑭᑕᐅᔪᖅ ᑎᑎᖅᑲᒃ 038 - 5(2): 

ᐃᓕᓐᓂᐊᖅᑏᑦ ᐊᑐᖅᑐᐊᖅᑕᖏᓐᓄᑦ 

ᑮᓇᐅᔭᖃᕐᕕᐅᑉ ᐊᑐᐊᒐᖓ ᒫᑦᓯ 31, 2017 

(ᓯᐅᑎᐊᐱᒃ) 

ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᖁᔭᓐᓇᒦᒃ, 

ᐅᖃᖅᑎᑦᑎᔩ. 

(ᑐᓵᔨᑎᒍᑦ) ᐅᓪᓗᒥ ᒪᓕᒐᓕᐅᕐᕕᒻᒧᑦ ᓴᖅᑮᔪᖓ 

ᐃᓕᓐᓂᐊᖅᑏᑦ ᐊᑐᖅᑐᐊᖅᑕᒥᓂᖏᑕ 

ᐊᑭᓕᖅᓱᐸᓪᓕᐊᓂᖏᓐᓄᑦ ᐊᑐᐊᒐᐃᑦ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. 13. ᓴᖅᑭᑕᐅᓂᖏᑦ 

ᑎᑎᖅᑲᑦ. ᑮᓇᐅᔭᓕᕆᔨᒃᑯᓐᓄᑦ, ᒥᓂᔅᑕ ᐊᕿᐊᕈᖅ.  

 

ᓴᖅᑭᑕᐅᔪᖅ ᑎᑎᖅᑲᒃ 039 - 5(2): 

ᓂᕆᐅᒋᔭᐅᔪᓄᑦ ᑎᑎᖅᑲᐃᑦ 2018-2019 

(ᐊᕿᐊᕈᖅ) 

ᓴᖅᑭᑕᐅᔪᖅ ᑎᑎᖅᑲᒃ 040 - 5(2): 

ᑕᐃᒫᑦᓯᐊᓐᖏᑦᑐᓕᕆᔨ ᓄᓇᕗᑦ ᒐᕙᒪᒃᑯᓐᓂ 

ᐃᖅᑲᓇᐃᔭᖅᑎᓄᑦ ᐊᕐᕌᒍᑕᒫᑦ ᐅᓂᒃᑳᖓ 

2017-2018 (ᐊᕿᐊᕈᖅ) 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᐅᓪᓗᒥ ᒪᕐᕉᓐᓂᒃ ᑐᓂᓯᓂᐊᕋᒪ. 

ᑖᓐᓇ ᓯᕗᓪᓕᖅᐹᖅ ᑐᓂᓂᐊᖅᑕᕋ ᑎᑎᖅᑲᐃᑦ 

ᓇᔅᓯᐅᑎᔭᐅᓚᐅᖅᑐᐃᑦ 2018-19 ᑖᒃᑯᓄᖓ 

ᓄᓇᕗᒻᒥ ᑯᐊᐳᕇᓴᒃᑯᓐᓄᑦ:  

 

 ᓯᓚᑦᑐᖅᓴᕐᕕᒃ,  

 

 ᓄᓇᕗᒻᒥ ᓇᒻᒥᓂᖃᖅᑐᓄᑦ ᑮᓇᐅᔭᒃᑯᕕᒃ 

ᑯᐊᐳᕇᓴᓐ,  

 

 ᓄᓇᕗᒻᒥ ᐱᕙᓪᓕᐊᔪᓕᕆᓂᕐᒧᑦ ᑯᐊᐳᕇᓴᓐ,  

 

 ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕇᓴᓐ, 

ᐊᒻᒪᓗ  

 

 ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐ.  

 

ᐊᒻᒪᓗ, ᐅᖃᖅᑎᑦᑎᔩ, ᐅᓇᑦᑕᐅᖅ ᖁᕕᐊᓱᑉᐳᖓ 

ᑕᕝᕗᖓᕈᓐᓇᖅᓱᒍ 2017-18 ᐊᕐᕌᒍᑕᒫᖅ 

ᐅᓂᒃᑳᖅᑐᐊᖅ ᑖᔅᓱᒪᓐᖓᑦ Ethics Officer-ᒥ 

ᑕᕝᕗᖓ ᐃᖅᑲᓇᐃᔭᖅᑎᒃᑯᓐᓄᑦ ᑐᕌᖓᔪᓂᑦ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. 13. ᓴᖅᑭᑕᐅᓂᖏᑦ 

ᑎᑎᖅᑲᑦ. ᐅᖃᐅᓯᓕᕆᓂᕐᒧᑦ, ᒥᓂᔅᑐ ᔪᐊᓇᓯ. 

 

ᓴᖅᑭᑕᐅᔪᖅ ᑎᑎᖅᑲᒃ 041 - 5(2): 

ᐅᖃᐅᓯᓕᕆᓂᕐᒧᑦ ᒥᓂᔅᑕᐅᑉ ᐊᕐᕌᒍᑕᒫᑦ 

ᐅᓂᒃᑳᖓ 2014-2015 (ᔪᐊᓇᓯ) 

 

ᓴᖅᑭᑕᐅᔪᖅ ᑎᑎᖅᑲᒃ 042 - 5(2): ᐅᖃᐅᓯᕗᑦ 

2.0 (ᔪᐊᓇᓯ) 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ; ᐄ, ᖁᔭᓐᓇᒦᒃ, 

ᐅᖃᖅᑏ. ᒪᕐᕉᓂᑦᑕᐅ ᓴᖅᑮᒍᒪᔪᖓ ᑎᑎᖅᑲᓂᑦ. 

ᑖᓐᓇ ᓯᕗᓪᓕᖅᐹᖓ ᐅᖃᐅᓯᕐᓄᑦ ᒥᓂᔅᑕᐅᑉ 

ᐊᕐᕌᒍᑕᒫᑦ ᐅᓂᒃᑳᖏᑦ 2014-2015-ᒥ. ᑖᓐᓇ 

ᓯᕗᓪᓕᖅᐹᕆᑦᑕᕐᒪᒍ, ᐊᐃᑉᐸᖓᓗ ᖁᕕᐊᓱᑦᑐᖓ 

ᑖᓐᓇ ᓴᖅᑭᕈᓐᓇᕋᒃᑯ ᐅᖃᐅᓯᕗᑦ 2.0 ᑖᓐᓇ 

2018-2023-ᒧᓄᑦ ᐊᑐᕐᓂᐊᖅᑐᖅ 

ᐊᑐᓕᖅᑎᑕᐅᕙᓪᓕᐊᓂᖓ ᐃᓕᓴᕆᔭᐅᓯᒪᔪᑦ 

ᐅᖃᐅᓰᑦ ᐱᖁᔭᓂᑦ ᐊᒻᒪᑦᑕᐃ ᐃᓄᐃᑦ 

ᓴᐳᒻᒥᔭᐅᔾᔪᖓᑦᑕ ᐱᖁᔭᖓᓄᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. 13. ᓴᖅᑭᑕᐅᓂᖏᑦ 

ᑎᑎᖅᑲᑦ. ᒪᓕᒐᓕᕆᔨᒃᑯᓐᓄᑦ, ᒥᓂᔅᑐ ᐃᖃᓪᓗᐊᖅ. 

 

ᓴᖅᑭᑕᐅᔪᖅ ᑎᑎᖅᑲᒃ 043 - 5(2): ᓄᓇᕗᑦ 

ᐃᓄᓕᒫᑦ ᐱᔪᓐᓇᐅᑎᖏᓐᓂᒃ 

ᑲᑐᔾᔨᖃᑎᒌᖏᑦ ᐊᕐᕌᒍᑕᒫᑦ ᐅᓂᒃᑳᖓ 

2016-2017 (ᐃᖃᓪᓗᐊᖅ) 

 

ᓴᖅᑭᑕᐅᔪᖅ ᑎᑎᖅᑲᒃ 044 - 5(2): 

ᐃᑲᔪᖅᑕᐅᕕᓕᕆᔨᒃᑯᑦ ᐊᕐᕌᒍᑕᒫᑦ 

ᐅᓂᒃᑳᖓ 2016-2017 (ᐃᖃᓪᓗᐊᖅ) 

 

ᓴᖅᑭᑕᐅᔪᖅ ᑎᑎᖅᑲᒃ 045 - 5(2): ᐃᓚᒌᓂᒃ 

ᐊᓐᓂᖅᑎᕆᑦᑕᐃᓕᒪᑎᑦᑎᓂᕐᒧᑦ ᒪᓕᒐᐅᑉ 

ᐊᕐᕌᒍᑕᒫᑦ ᐅᓂᒃᑳᖓ 2016-2017 

(ᐃᖃᓪᓗᐊᖅ) 

ᓴᖅᑭᑕᐅᔪᖅ ᑎᑎᖅᑲᒃ 046 - 5(2): ᓄᓇᕗᒥ 

ᐱᕋᔭᑦᑕᐅᓯᒪᔪᓄᑦ ᐱᔨᑦᑎᕈᑎᖏᓐᓄᑦ 

ᐊᕐᕌᒍᑕᒫᖅ ᐅᓂᒃᑳᖅ 2016-2017 

(ᐃᖃᓪᓗᐊᖅ) 

ᓴᖅᑭᑕᐅᔪᖅ ᑎᑎᖅᑲᒃ 047 - 5(2): ᑲᓇᑕᒥ 

ᐊᕕᑦᑐᖅᓯᒪᔪᓂ ᒥᓂᔅᑕᐃᑦ ᑲᒪᒋᔭᖃᖅᑐᑦ 

ᐃᖅᑲᓇᐃᔭᖅᑐᓕᕆᓂᕐᒥᒃ ᑲᑎᒪᓂᖏᑦ, 

ᔮᓄᐊᕆ 25, 2018 (ᐃᖃᓪᓗᐊᖅ) 



ᕿᑎᖅᑰ, ᔫᓂ 14, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  1174 

 

 

 

ᓴᖅᑭᑕᐅᔪᖅ ᑎᑎᖅᑲᒃ 048 - 5(2): 

ᒪᓕᒐᓕᕆᕐᒧᑦ ᐱᓕᕆᕝᕕᑦ ᑲᑎᒪᔨᖏᑦ 

ᓄᓇᕗᒻᒥ ᐊᕐᕌᒍᑕᒫᑦ ᐅᓂᒃᑳᖓ 2016-

2017 (ᐃᖃᓪᓗᐊᖅ) 

 

ᓴᖅᑭᑕᐅᔪᖅ ᑎᑎᖅᑲᒃ 049 - 5(2): 

ᒪᓕᒐᓕᕆᓂᕐᒧᑦ ᑮᓇᐅᔭᓂᒃ ᑐᒃᓯᕋᕐᕕᒃᓴᖅ 

ᓄᓇᕘᒥ ᐊᕐᕌᒍᑕᒫᑦ ᐅᓂᒃᑳᖓ ᑎᓯᐱᕆ 31, 

2016 (ᐃᖃᓪᓗᐊᖅ) 

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ: ᖁᐊᓇ ᐅᖃᖅᑎ. 

(ᑐᓵᔨᑎᒍᑦ) ᖁᔭᓐᓇᒦᒃ. 7-ᓂᒃ ᓴᖅᑭᑦᑎᔭᒃᓴᖃᕋᒪ 

ᑎᑎᖅᑲᓂ. 

 

>>ᐃᒡᓚᖅᑐᑦ 

 

ᓯᕗᓪᓕᖅᐹᖅ; ᐅᖃᖅᑏ ᐅᓪᓗᒥ ᓴᖅᑭᑦᑎᔪᖓ 

2016-17 ᐊᕐᕌᒍᑕᑦ ᐅᓂᒃᑳᖏᑦ ᑕᐃᒃᑯᐊ ᑭᒃᑯᓕᒫᑦ 

ᐱᔪᓐᓇᐅᑎᖏᑦ.  

 

ᐊᒻᒪ ᐱᖃᑖ, ᐅᖃᖅᑏ, ᓴᖅᑭᑕᒃᑲ 2016-17 

ᐊᕐᕌᒍᑕᒫᖅᓯᐅᑎᖏᑦ ᐊᓄᓪᓚᒃᓰᕕᓕᕆᓂᕐᒧᑦ 

ᐅᓂᒃᑳᖏᑦ.  

 

ᐅᖃᖅᑏ, ᓴᖅᑭᑎᑦᑎᕗᖓ 2016-017 ᐊᕐᕌᒍᑕᒫᒧᑦ 

ᐅᓂᑳᖏᑦ ᐃᓚᒌᑦ ᐋᓐᓂᖅᓯᕆᑦᑕᐃᓕᒪᑎᑦᑎᓂᕐᒧᑦ 

ᐅᓂᒃᑳᖏᑦ.  

 

ᑎᓴᒪᖓ ᐅᖃᖅᑎ. ᐊᓕᐊᓇᐃᒍᓱᒃᑐᖓ  

ᓴᖅᑭᑦᑎᔭᕆᐊᒃᓴᖅ ᓄᓇᕗᒻᒥ ᐱᕋᔭᒃᑕᐅᓯᒪᔪᑦ 

2016-17 ᐱᔨᑦᓯᖅᑕᐅᓂᖏᓐᓄᑦ ᐅᓂᒃᑳᖅ.  

 

ᐊᒻᒪ ᑕᓪᓕᒪᖓ, ᐅᖃᖅᑏ ᓴᖅᑭᑎᑦᑎᓕᖅᐳᖓ 

ᒐᕙᒪᑐᖃᒃᑯᓪᓗ ᐊᒻᒪ ᑲᓇᑕᐅᑉ 

ᐊᒡᒍᖅᑐᖅᓯᒪᓂᖓᓂᒃ ᒥᓂᔅᑕᐃᑦ ᑲᑎᒪᔪᑦ 

ᐃᖅᑲᓇᐃᔭᖅᑐᓕᕆᓂᕐᒧᑦ ᐋᑐᕚᒥ 

ᑲᑎᒪᔾᔪᑎᒋᔭᐅᓚᐅᖅᑐᖅ ᔮᓐᓄᐊᕆ 25, 2018-

ᖑᑎᓪᓗᒍ.  

 

ᐱᖓᓲᔪᖅᑐᖓ, ᐅᖃᖅᑏ, ᐅᓪᓗᒥ ᓴᖅᑭᑦᑎᔪᖓ 

ᒪᓕᒐᓂᒃ ᑐᑭᓯᓂᐊᖅᑏᑦ ᑲᑎᒪᔨᖏᓐᓄᑦ ᓄᓇᕘᒥ 

2016-17 ᐅᓂᒃᑳᖓ ᐊᕐᕌᒍᑕᒫᖅᓯᐅᑎᖓ.  

 

ᑭᖑᓪᓕᖅᐹᖅ ᐅᖃᖅᑎ. ᓴᖅᑭᑦᑎᕗᖓ ᓄᓇᕗᒻᒥ 

ᐱᖁᔭᕈᕆᐅᖅᓴᓂᕐᒧᑦ ᑮᓇᐅᔭᖅᑖᕐᕕᐅᖃᑦᑕᖅᑐᖅ 

ᑎᑭᓪᓗᒍ ᑎᓯᐱᕆ 31, 2016 ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. 13. ᓴᖅᑭᑕᐅᓂᖏᑦ 

ᑎᑎᖅᑲᑦ. ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ, ᒥᓂᔅᑐ ᓴᕕᑲᑖᖅ.  

 

ᓴᖅᑭᑕᐅᔪᖅ ᑎᑎᖅᑲᒃ 050 - 5(2): ᓄᓇᓕᓐᓂ 

ᓄᑦᑕᐅᓯᕆᔾᔪᑎᑦ ᐱᒋᐊᕈᑎᓄᑦ ᐱᓕᕆᔾᔪᑎᑦ 

2017-2018 (ᓴᕕᑲᑖᖅ) 

 

ᓴᖅᑭᑕᐅᔪᖅ ᑎᑎᖅᑲᒃ 051 - 5(2): 

ᐅᓯᖃᑦᑕᕐᓂᖅ ᐅᓗᕆᐊᓇᖅᑐᓂᒃ ᐱᖁᑎᓂᒃ 

ᒪᓕᒐᖅ, 1990 2017-ᒧᑦ (ᓴᕕᑲᑖᖅ) 

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑎ. ᐅᖃᖅᑎ, ᒪᕐᕉᓐᓂᒃ ᓴᖅᑭᑦᑎᓂᐊᕋᒪ. 

ᓯᕗᓪᓕᖅᐹᖅ ᐅᓂᒃᑳᖓ ᓄᓇᓕᓐᓂᑦ 

ᓄᑦᑕᐅᓯᕆᔾᔪᑎ ᐱᒋᐊᕈᑎᑦ ᐱᓕᕆᔾᔪᑎᓄᑦ 2017-

18.  

 

ᐱᖃᑖ ᐅᓂᒃᑳᖅ ᐊᐅᓚᑕᐅᓂᖏᓐᓄᑦ ᐅᓯᖃᑦᑕᕐᓂᖅ 

ᐅᓗᕆᐊᓇᖅᑐᓂᑦ ᐱᖁᑎᓂᑦ ᒪᓕᒐᖅ 1990. 

ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. 13. ᓴᖅᑭᑕᐅᓂᖏᑦ 

ᑎᑎᖅᑲᑦ. ᒥᓂᔅᑐ ᑲᒪᒋᔭᖃᖅᑐᖅ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᓐᓂ, ᒥᓂᔅᑐ ᐃᖃᓪᓗᐊᖅ.  

 

ᓴᖅᑭᑕᐅᔪᖅ ᑎᑎᖅᑲᒃ 052 - 5(2): 

ᑳᓐᑐᕌᒃᑎᑦᑎᓂᕐᒧᑦ, ᓂᐅᕕᕐᓂᕐᒧᑦ ᐊᒻᒪᓗ 

ᐊᑐᖅᑐᐊᕐᓂᕐᒧᑦ ᐅᓂᒃᑳᖓ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ 2016-2017 

(ᐃᖃᓪᓗᐊᖅ) 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᓕᐊᓇᐃᒍᓱᑦᑐᖓ 

ᓴᖅᑭᑦᑎᔭᕆᐊᒃᓴᖅ ᑳᓐᑐᓛᑦᑕᖃᑦᑕᖅᓯᒪᔪᓂᑦ 

ᓂᐅᕕᖅᑕᐅᖃᑦᑕᖅᑐᓄᓪᓗ ᐊᑐᖅᑐᐊᖅᑕᐅᔪᓄᑦ 

ᐊᑐᖅᑐᐊᖅᑕᐅᔪᓄᑦ ᐅᓂᒃᑳᖅ. ᑮᓇᐅᔭᓕᕆᓂᐅᑉ 

ᐊᕐᕌᒍᐊᓄᑦ 2016-17. ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. 13. ᑎᑎᖅᑲᑦ 

ᓴᖅᑭᑕᐅᓂᖏᑦ ᑎᑎᖅᑲᑦ. ᓄᓇᓕᖕᓄᑦ 

ᒐᕙᒪᒃᑯᓐᓄᓪᓗ ᐱᔨᑦᑎᖅᑎᒃᑯᓐᓄᑦ, ᒥᓂᔅᑐ ᑯᓱᒐᖅ. 



ᕿᑎᖅᑰ, ᔫᓂ 14, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  1175 

 

 

 

ᓴᖅᑭᑕᐅᔪᖅ ᑎᑎᖅᑲᒃ 053 - 5(2): ᓄᓇᕗᒥ 

ᓇᓚᐅᑦᑖᕈᑎᓕᕆᓂᕐᒧᑦ ᑮᓇᐅᔭᐃᑦ 

ᐅᓂᒃᑳᖏᑦ ᒫᑦᓯ 31, 2017 (ᑯᓱᒐᖅ) 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᐅᓪᓚᒃᑯᑦ 

ᐅᖃᖅᑎᑦᓯᔩᑦ. ᖁᕕᐊᓱᒃᐳᖓ ᐅᑉᓗᒥ 

ᓴᖅᑭᑦᑕᕆᐊᒃᓴᖅ ᓄᓇᕗᒻᒥ ᓇᓚᐅᑦᑖᕈᑎᓕᕆᓂᕐᒧᑦ 

ᑮᓇᐅᔭᐃᑦ ᐊᑐᖅᑐᐊᓚᐅᖅᑐᖅ ᐃᓱᖃᖅᖢᒋᑦ ᒫᔾᔨ 

31, 2017. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. 13. ᓴᖅᑭᑕᐅᓂᖏᑦ 

ᑎᑎᖅᑲᑦ. ᒪᓕᒐᓕᐅᖅᑎ ᑲᖏᖅᖠᓂᐅᑉ 

ᐅᐊᖕᓇᖓᓄᑦ-ᐃᒡᓗᓕᒑᕐᔪᖕᒧᓪᓗ, ᒥᔅ ᑕᐅᑐᓐᖏ. 

 

ᓴᖅᑭᑕᐅᔪᖅ ᑎᑎᖅᑲᒃ 054 - 5(2): ᑎᑎᖅᑲᒃ 

ᐱᔾᔪᑎᖃᖅᑐᖅ ᐅᒥᐊᒃᑯᕕᒃ ᐃᒡᓗᓕᒑᕐᔪᒻᒥ 

(ᑕᐅᑐᓐᖏ) 

ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑎᑦᑎᔨ. ᐅᓇ 

ᓴᖅᑭᖅᑐᒪᓪᓗᒍ ᑲᑎᒪᔨᖏᑦᑕ ᕼᐋᒻᓚᖏᑦᑕ 

ᐃᒡᓗᓕᒑᕐᔪᖕᒥᐅᑕᐃᑦ ᑎᑎᕋᖅᓯᒪᔭᖓ, ᖃᓄᖅ 

ᐊᑦᑕᕐᓇᖅᓯᒪᓕᕐᒪᖔᑦ ᑕᐃᓐᓇ ᑐᓚᒃᑕᕐᕕᒃ ᐃᒃᓴᕐᕕᒃ, 

ᐊᐅᔭᖅ ᖃᓄᐃᑦᑐᖃᑳᓪᓚᒃᐸᑦ ᓴᖅᑯᑦᑎᔪᒪᓪᓗᖓ 

ᑎᑎᕋᖅᑕᐅᓯᒪᔪᖅ ᓴᖅᑭᑕᕋ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. 13. ᓴᖅᑭᑕᐅᓂᖏᑦ 

ᑎᑎᖅᑲᑦ. ᒪᓕᒐᓕᐅᖅᑎ ᐸᖕᓂᖅᑑᒧᑦ, ᒥᔅ ᓇᑲᓱᒃ.  

 

ᓴᖅᑭᑕᐅᔪᖅ ᑎᑎᖅᑲᒃ 055 - 5(2): 

ᐅᖃᓕᒫᒐᓕᐊᕆᔭᐅᓯᒪᔪᑦ ᐸᕐᓂᖅᑑᑉ 

ᐃᓄᑐᖃᖓᓄᑦ ᒦᑲ ᐊᕐᓇᒃᑲᖅ (ᓇᑲᓱᒃ) 

 

ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᐅᑯᐊ ᐃᓐᓇᕐᒧᑦ 

ᖃᐃᑕᐅᓚᐅᖅᑐᐃᑦ ᓴᖅᑭᕈᒪᓪᓗᒋᑦ 

ᐊᑐᐃᓐᓇᐅᒪᓂᐊᕐᖓᑕ ᑕᕝᕙᓂ ᐊᒻᒪ ᖃᕋᓴᐅᔭᒃᑯᑦ 

ᐃᓄᓐᓄᑦ ᐃᓐᓇᕐᒧᑦ ᑖᒃᑯᐊ ᑎᑎᕋᖅᑕᐅᓯᒪᔪᐃᑦ 

ᐃᓅᓯᖃᑦᑎᐊᓂᕐᒧᑦ ᑐᕌᖑᔪᑦ, ᕿᑐᕐᖓᖃᕐᓂᖅ, 

ᐃᖅᑲᓇᐃᔭᖃᑎᒌᑦᑎᐊᖃᑦᑕᕐᓂᖅ ᐃᖅᑲᓇᐃᔭᕐᕕᐅᑉ 

ᐃᓗᐊᓂ; ᐊᕙᑎᑦᑎᓐᓂ ᑲᒪᑦᑎᐊᕐᓂᖅ 

ᐃᓅᓯᖃᑦᑎᐊᓂᒃᑯᑦ, ᐊᒻᒪᓗ ᒪᒥᓴᕐᓂᖅ. 

ᑖᒃᑯᐊ ᒦᑲ ᐊᕐᓇᒃᑲᐅᑉ ᓴᓇᐅᒐᖏᑦ ᑕᐃᓐᓇ 

ᖃᐅᔨᒪᔭᕋ ᐃᓄᓐᓄᑦ ᐃᓐᓇᕆᓕᖅᑕᕗᑦ, 

ᐃᓅᓯᖃᑦᑎᐊᓂᕐᒧᑦ ᐊᒃᓱᕉᑎᖃᖅᓯᒪᒻᒪᑎᒃ ᐅᐃᒌᒃ 

ᓄᓇᓕᓐᓄᑦ ᐊᐅᓪᓚᖃᑦᑕᖅᐸᓚᐅᖅᑐᑎᒃ. ᑖᒃᑯᐊ 

ᐅᖃᓕᒫᒐᓕᐊᕆᓯᒪᔭᖏᑦ ᐊᑐᐃᓐᓇᐅᒪᓂᐊᕐᖓᑕ 

ᐃᓄᓐᓄᑦ, ᑕᕝᕗᖓ ᓴᖅᑭᑕᒃᑲ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. 13. ᓴᖅᑭᑕᐅᓂᖏᑦ 

ᑎᑎᖅᑲᑦ. ᑲᔪᓯᓚᐅᖅᑕ, ᐱᖁᔨᕗᖔᕐᓂᐊᓂᕐᒧᑦ 

ᖃᐅᔨᒃᑲᐃᔾᔪᑎᑦ. ᒪᒥᐊᓇᖅ, ᓯᕗᓕᖅᑎ ᖁᐊᓴ.  

 

ᓯᕗᓕᖅᑎ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐅᖃᖅᑎᑦᑎᔩ, ᐊᐱᕆᔪᖓ ᑕᕝᕗᖓ ᓈᓴᐅᑎᓕᖕᒧᑦ 

5-ᒧᑦ ᐅᑎᓚᐅᐱᓪᓚᒍᒪᓪᓗᖓ. ᖁᔭᓐᓇᒦᒃ, ᐅᖃᑏᖅ.  

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ 

ᐊᖏᖅᑕᐅᔪᒪᒐᓗᐊᕐᒪᑦ ᑕᕝᕗᖓ ᑲᑎᒪᔾᔪᑎᒃᓴᓄᑦ 

ᓈᓴᐅᑎᖓᓄᑦ 5 ᐅᑎᑲᐃᓐᓇᕈᒪᓪᓗᓂ. 

ᐋᒃᑳᖅᑐᖃᖅᐸ? ᑐᓴᓐᖏᓐᓇᒪ. ᑲᑎᒪᔾᔪᑎᒃᓴᖅ 5. 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᒪᓕᒐᓕᐅᖅᑎ 

ᖁᐊᓴ.  

 

ᐅᑎᕐᓂᖅ ᑲᑎᒪᔾᔪᑎᒃᓴᖅ 5-ᒧᑦ: ᐃᓕᑕᖅᓯᓂᖅ 

ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᓯᕗᓕᖅᑎ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᑕᐃᒪᐃᓛᒃ ᐃᓐᓇᖁᑎᑦᑎᓐᓂᒃ 

ᐅᐱᒍᓱᖃᑦᑕᕆᐊᖃᕋᑦᑕ ᐊᒻᒪᓗ ᑕᐃᒪᓐᓇ 

ᐱᔨᑦᓯᖅᑎᐊᕆᐊᖃᕋᑦᑕ. ᑖᒃᑯᐊ ᐃᓕᑕᕆᔪᒪᓕᕐᒪᔭᒃᑲ 

ᑕᒫᓃᑦᑐᐊᐃᓐᓅᖕᒪᑕ ᑯᓄᒃ ᒪᒃᐸᓗᒃ, ᐊᒻᒪᓗ ᐅᐃᖓ 

ᐊᐃᒧ ᒪᒃᐸᓗᒃ. ᑖᒃᑯᐊᒃ ᑕᐅᕙᓂ ᐊᕙᓂᖔᖅ 

ᐃᒃᓯᕚᖅᑑᒃ. ᑖᒃᑯᐊ ᐃᒃᐱᐊᕐᔪᖕᒥᐅᑕᒃᓴᔭᐅᒐᓗᐊᑦ 

ᑭᓯᐊᓂ ᑕᒫᓃᓕᕐᒥᔫᒃ ᐊᑯᓂ ᐃᖃᓗᖕᓂ, ᐊᒻᒪ 

ᑖᓐᓇ ᑕᒫᓃᖃᑕᐅᔪᖅ ᑏᓇ. ᑐᓐᖓᓱᑦᑎᐊᕆᑦᑎ, 

ᐊᒻᒪᓗ ᑕᐃᑲ ᕿᑐᕐᖓᑯᓗᐊ ᑕᒫᓃᒥᖕᒪᑕ. ᑖᒃᑯᐊ 

ᑐᓐᖓᓱᑦᑎᐊᖁᔭᒃᑲ ᐃᒡᓗᖁᑎᑦᑎᓐᓂ ᑕᕝᕙᓂ 

ᐊᒻᒪᓗ ᑐᓐᖓᓱᒃᑎᑕᐅᑦᑎᐊᖃᑦᑕᕐᓕᑦ ᑕᒫᓂ 

ᐃᒡᓗᖁᑎᑦᑎᓐᓂ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

ᐅᖃᖅᑎ: ᖁᔭᓐᓇᒦᒃ. ᒪᒃᐸᓗᒃ ᑐᓐᖓᓱᒋᑦᑎᒃ. 

ᑕᒪᔅᓯ ᐅᕙᓃᑦᑐᓯᒍᑦ ᑐᓐᖓᓱᒋᑦᑎ. 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. 

ᐊᑎᖁᑎᖃᕈᓐᓃᕋᒪ. ᑲᔪᓯᓚᐅᖅᑕ. 14. 

ᐱᖁᔨᕗᖔᕐᓂᐊᓂᕐᒧᑦ ᖃᐅᔨᒃᑲᐃᔾᔪᑎᑦ. 15. 

ᐱᖁᔨᕗᖔᕐᓂᐊᕐᓂᕐᒧᑦ ᖃᐅᔨᒃᑲᐃᔾᔪᑎᑦ 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒋᑦ ᐱᖁᔭᒃᓴᑦ.  

 

ᒫᓐᓇ ᓄᖅᑲᖓᑲᐃᓐᓇᕐᓂᐊᖅᑐᒍᑦ 15 ᒥᓂᔅᓯᒥᒃ.  

 

ᐃᖅᓱᖅᑏ.  

 

>>ᓄᖅᑲᑲᐃᓐᓇᖅᑐᑦ 11:24ᒥ ᑲᔪᓯᓪᓗᑎᓪᓗ 

11:43ᒥ 

 

ᐅᖃᖅᑎ: ᑲᑎᒪᔾᔪᑎᒃᓴᑦᑎᓐᓄᑦ ᑲᔪᓯᓗᑕ. 

ᐱᖁᔨᕗᖔᕈᑎᑦ. ᒪᓕᒐᓕᐅᖅᑎ ᐊᕐᕕᐊᑦ 

ᐅᐊᖕᓇᖓᓄᑦ-ᑎᑭᕋᕐᔪᐊᕐᒧᓪᓗ, ᒥᔅᑕ ᒪᐃᓐ.  

 

ᑲᑎᒪᔾᔪᑎᒃᓴᖅ 16: ᐱᒋᐊᖅᑎᑕᐃᑦ 

 

ᐱᒋᐊᖅᑎᑕᖅ 009 - 5(2): ᐲᖅᑕᐅᓂᖓ 

ᒪᓕᒐᓕᐅᖅᑎ ᐊᒡᒍᒧᑦ ᖁᑦᑎᓐᓂᖅᐹᑦ 

ᑲᑎᒪᔨᖏᓐᓂᒃ ᓄᓇᕗᒥ (ᒪᐃᓐ)  

 

ᒪᐃᓐ: ᒪ’ᓇ, ᐅᖃᖅᑎ.  

 

(ᑐᓵᔨᑎᒍᑦ) ᐃᒪᐃᒻᒪᑦ ᒪᓕᒐᓕᐅᖅᑏᑦ ᑲᑎᒪᔨᖏᑦ 

ᐊᐅᓚᑦᑎᔩᓪᓗ ᑲᑎᒪᔨᖏᑦ ᐱᖁᔭᕐᔪᐊᖃᕐᒪᑕ 

ᓯᕗᓕᖅᑎᓂᒃ ᐊᒻᒪ ᐊᐅᓚᑦᑎᔩᑦ ᑲᑎᒪᔨᖏᓐᓂᑦ 

ᐃᓕᓯᓯᒪᖃᑦᑕᕐᒪᑕ ᐃᓱᒪᖅᓲᑎᒋᓪᓗᓂᒋᑦ 

ᒪᓕᒐᓕᐅᖅᑏᑦ ᑲᑎᒪᔨᖏᑦᑕ;  

 

ᐊᒻᒪᓗ ᐃᒪᐃᒻᒪᓪᓗ ᓯᕗᓕᖅᑎ ᓄᓇᕗᒻᒥ 

ᐃᒃᓯᕙᐅᑕᐅᓪᓗᓂ ᐊᐅᓚᑦᑎᔩ ᑲᑎᒪᔨᖏᓐᓄᑦ;  

 

ᐊᒻᒪᓗ ᐃᒪᐃᒻᒪᑦ ᒪᓕᒐᓕᐅᕐᕕᒃ ᑖᓐᓇ 

ᓇᓗᖅᑯᔾᔨᓕᕐᒪᑦ ᑲᑎᒪᔨᐅᖃᑕᐅᔪᒥᑦ ᐊᒡᒍᕐᒧᑦ;  

 

ᑕᐃᒪᐃᒻᒪᑦ ᓅᑦᑎᒋᐊᖅᐳᖓ, ᐊᐃᑉᐱᖅᑕᐅᓪᓗᖓ 

ᒪᓕᒐᓕᐅᖅᑎᖓᓐᓄᑦ ᐅᖅᓱᖅᑑᖅ, ᑲᑎᒪᔨ ᐊᒡᒍᕐᒧᑦ 

ᐲᖅᑕᐅᖁᓪᓗᒍ ᐊᐅᓚᑦᑎᔩᑦ ᑲᑎᒪᔨᖏᓐᓂᑦ 

ᓄᓇᕗᒻᒥ.  

 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑎᕗᑦ ᓈᒻᒪᖕᒪᑦ, 

ᐱᖁᔨᕗᖔᕈᑎᒧᑦ, ᒥᔅᑕ ᒪᐃᓐ.  

 

ᒪᐃᓐ: ᒪ’ᓇᓪᓗᐊᕕᒃ, ᐅᖃᖅᑎᑦᓯᔩ. ᐱᖁᔨᕗᖔᕈᑦ 

ᐃᒃᕼᐃᕙᐅᑕᐅᔪᖓ ᒪᓕᒐᓕᐅᖅᑎᑐᐃᓐᓇᕐᓂᒃ 

ᕼᐊᖅᑭᑎᑕᕋ. ᖁᕕᐊᕼᐆᑎᒋᓐᖏᑦᑐᒍ ᐅᕙᒻᓂᓪᓗ 

ᐅᐱᒋᒋᐊᖃᓐᖏᑦᑐᖓ ᐊᓪᓕᑎᕇᓂᓗᓐᖏᑦᑐᖓᓗ 

ᐅᕙᒻᓂᒃ ᕼᐊᖅᑭᑎᓐᖏᑕᕋ.  

 

ᑖᓐᓇ ᐱᖁᔨᕗᖔᕈᑦ ᑐᕌᖓᔪᖅ 

ᕼᐃᕗᓕᖅᑎᐅᓂᕐᒧᑦ, ᕼᐃᕗᓕᖅᑎᐅᓂᐅᑉ ᒥᒃᕼᐋᓄᑦ 

ᑐᕌᖓᔪᖅ. ᐃᓄᖕᒧᑦ ᑐᕌᖓᖏᑐᖅ ᑭᕼᐊᓂ 

ᐱᓕᕆᐊᒃᕼᐊᓄᑦ ᑐᕌᖓᔪᖅ ᐃᒃᕼᐃᕙᐅᑕᕆᔭᖓᓄᑦ 

ᕼᐃᕗᓕᑎᑉᑕ.  

 

ᑕᐃᒪ ᐅᐊᑦᓯᐊᖅ ᐱᖁᔨᕗᖔᕈᒻᒥᑦ 

ᐅᖃᓕᒫᖅᑎᓪᓗᖓ ᑐᑭᕼᐃᓐᓇᓚᐅᓇᓕᐊᖅᐳᖅ 

ᐅᖃᓚᐅᕋᒪ ᑕᕝᕙᓂ ᐃᒡᓘᑉ ᐃᓗᐊᓂᕼᐃᐅᖅᑐᑦ 

ᐅᒃᐱᕆᔭᖃᕈᓐᓃᕐᒪᑕ ᐅᕝᕙᓘᓐᓃᑦ 

ᐱᓕᕆᑦᓯᐊᕐᓂᐊᕋᕼᐅᒋᒍᓐᓃᕐᒪᑕ ᑕᒪᓐᓇ 

ᐱᔾᔪᑎᖃᖅᖢᑕᓗ ᐊᔾᔨᒌᓐᖏᑦᑐᓂᒃ.  

 

ᑖᒃᑯᐊ ᒪᓕᒐᓕᐅᖅᑎᐅᖃᑎᓗᒃᑖᒃᑲ ᐅᖃᕋᑉᑎᓐᓂ 

ᐊᔪᕋᑉᑕ. ᑭᕼᐊᓂ ᐊᔾᔨᒌᓐᖏᑦᑐᓂ ᐱᔾᔪᑕᐅᔪᓂᒃ 

ᐃᕼᐅᒪᓕᐅᕌᓂᒃᕼᐃᒪᖕᒪᑕ, ᐅᖃᕈᑎᓚᓐᖏᑕᒃᑲ. 

ᒫᓐᓇ ᑐᕼᐋᔭᐅᔪᒍᑦ ᓄᓇᕘ ᐃᓗᐊᓂ 

ᓇᓗᓇᓐᖏᑦᑐᖅ ᐊᒻᒪ ᐊᒥᕼᐅᑦ ᐃᓄᐃᑦ 

ᑐᕼᐊᕈᐊᖅᑐᑦ ᕼᐆᖅ ᑏᑦᑐᒥᒃ ᐱᖁᔨᕗᖔᕈᒻᒥ 

ᕼᐊᖅᑮᒻᒪᖔᑉᑕ. 

ᒫᓐᓇ ᐅᓂᒃᑳᖅᑑᓪᓗᐊᕋᓗᐊᖅᑐᖓ ᕼᐆᖅ ᑖᒻᓇ 

ᕼᐊᖅᑭᕼᐃᒪᖕᒪᖔᑦ, ᑭᕼᐊᓂ ᐅᓂᒃᑳᓚᓐᖏᑦᑐᖓ 

ᕼᐊᖑᓐᓂᐊᕐᓂᓗᒡᓗᖓ. ᐊᖏᕆᑦᑎ ᐊᑏ, 

ᐊᖏᕆᑦᑎ ᑕᒪᓐᓇ ᐃᑲᔪᖅᑐᖅᕼᐃᐅᒃ, ᓇᐅᒃ 

ᑏᑦᑐᒥᒃ ᐅᓂᒃᑳᕈᐊᓐᖏᑦᑐ 

ᐃᕼᐅᒪᓕᐅᕋᓂᒃᕼᐃᒪᖕᒪᑕ ᒪᓕᒐᓕᐅᖅᑎᐅᖃᑎᒃᑲ.  

 

ᖃᐅᔨᒪᖦᖢᖓᓪᓗ ᓇᑉᐸᓪᓗᐊᖏᑕ ᐅᖓᑖᓂ 

ᐊᖏᕐᓂᐊ, ᐃᑲᔪᖅᑐᐃᓂᐊ ᐱᖁᔨᕗᖔᕈᒻᒥᒃ. 

ᑕᐃᒃᑯᐊᓗ ᐊᖏᓚᖏᑦᑐᑦ ᐃᕼᐅᒪᖅᕼᐅᕐᒪᑕ 

ᓈᒻᒪᒃᐳᖅ. ᓄᓇᓕᒃᕼᐃᓐᓂᒃ ᑭᒡᒐᖅᑐᐃᒐᑉᕼᐃ. 

ᓈᒻᒪᒃᑐᖅ ᓂᕈᐊᓚᓐᖏᑐᓪᓗ ᓈᒻᒪᒃᑐᖅ. 

ᕼᐊᓄᓂᐊᕐᓂᓗᒃᑐᖓ ᒫᓐᓇ ᐅᖃᓪᓚᓐᖏᑦᑐᖓ, 

ᐅᖃᖅᑎᑦᑎᔩ.  

 

ᐃᓄᐃᑦ ᑭᕼᐊᓂ ᑐᕼᐊᕈᐊᕐᒪᑕ ᓄᓇᕗᒻᒥᐅᑦ ᕼᐆᖅ 

ᐊᑐᒐᐅᓚᐅᖅᕼᐃᒪᓐᖏᑦᑐᒥᑦ ᕼᐆᖅ ᐊᑐᓕᕐᒪᖔᑕ 

ᐅᑉᓗᒥ. ᐅᓂᒃᑳᓂᓗᓚᐅᕐᓚᖓᐃᑦ ᓇᐃᓈᕆᐊᕐᓗᒍ. 

ᖃᐅᔨᒪᓗᒃᑖᕋᑉᑕ ᒐᕙᒪᕗᑦ ᐊᒃᕼᐅᕈᕐᒪᑕ. ᐃᓛᒃ 

ᒐᕙᒪᒋᔭᕗᑦ ᐊᒃᕼᐅᕈᓪᓚᕆᖕᒪᑦ ᐊᒻᒪ ᓈᒻᒪᖏᑦᑐᓂᒃ 

ᐃᓗᓕᖃᖅᖢᓂ. 

 

ᑕᒪᒃᑯᐊ ᑭᒡᒐᖅᑐᖅᑕᑦᑎᓐᓄᑦ 

ᑐᕼᐊᕐᕕᒌᓐᓇᖅᑕᒐᖅᐳᑦ ᐋᓐᓂᐊᖅᑕᐃᓕᑎᑦᑎᓂᖅ, 

ᐃᓕᓐᓂᐊᖅᑐᓕᕆᓂᒃ, ᐃᒡᓗᓕᕆᓂᖅ, 

ᐱᓕᕆᐊᒃᕼᐊᖃᑦᑎᐊᖏᓐᓂᖅ, ᐅᖃᐅᕼᐃᓕᕆᓂᖅ, 

ᐃᕼᐅᒪᓕᕆᓂᖅ ᑕᒪᔾᔭᐅᖕᒪᑕ ᐱᓕᕆᐊᕆᔭᐅᒋᐊᓖᑦ 

ᓄᓇᕘᑉ ᐃᓗᐊᓂ. ᑕᐃᒪ ᓂᕈᐊᖅᑎᒋᕼᐃᒪᔭᕗᑦ 

ᐅᕙᑉᑎᓐᓂᒃ ᒪᓕᒐᓕᐅᖅᑎᐅᔪᓂᑦ ᐊᔭᐅᖅᑐᐃᖕᒪᑕ, 

ᑕᒃᑰᒃ ᑕᒪᒃᑯᓂᖓ ᐱᓕᕆᒋᐊᕆᑦᑎ. 

ᐊᔭᐅᖅᑐᒐᐅᖏᓐᓇᖅᑐᒍᑦ 

ᐊᒃᕼᐅᕈᖁᔭᐅᖏᓐᓇᖅᖢᑕᓗ ᒐᕙᒪᕗᑦ 

ᐊᐅᓚᓂᖃᑉᓯᐊᖁᒐᓗᐊᕋᑉᑎᒍ ᑕᒪᑉᑕ.  

 

ᑭᕼᐊᓂ ᖃᐅᔨᒪᓗᒃᑖᖅᖢᑕᓗ ᐄ, ᒐᕙᒪᕗᑦ 

ᑮᓇᐅᔭᕗᑦ ᐊᒥᒐᖅᕼᐄᓐᓇᐅᔭᖅᑐᑦ. 

ᑮᓇᐅᔭᖃᑦᑎᐊᖏᑦᑐᒍᑦ. ᐃᒡᓗᕐᔪᐊᑭᒃᕼᐊᖅᑐᑦ, 

ᐅᕙᑉᑎᓐᓅᕼᐅᖅᑑᒐᓗᐃᑦ, 

“ᐃᒡᓗᑖᕈᐊᖅᑕᖓᐅᒐᓗᐊᖅ ᓄᑖᒥᒃ,” “ᑕᑰᒃ 

ᐃᒡᓗᒋᔭᕋ ᒪᐃᓇᕼᐆᓗᐊᓕᖅᑐᖅ,” “ᓇᐅᒃ 

ᑮᓇᐅᔭᖃᑦᑎᐊᖏᑦᑐᒍᑦ.” 

 

ᐊᒻᒪᓗ “ᐱᓕᕆᔨᖃᑦᑎᐊᖏᑦᑐᒍᑦ ᓇᔭᓐᖑᐃᑦ 

ᖃᐅᔨᒪᔪᒍ ᐊᒥᒐᖅᕼᐄᓐᓇᐅᔭᖅᑐᑦ ᓄᓇᕘ 

ᐃᓗᐊᓂ” ᐃᓱᐊᖅᕼᐊᐃᔩᑦ ᐊᒥᒐᖅᕼᐄᓐᓇᐅᔭᖅᑐᑦ. 

ᑕᕝᕙ ᑕᒪᒃᑯᐊ ᑭᒡᒐᖅᑐᖅᑕᕗᑦ ᐃᕼᐅᒪᒋᑉᓗᒋᑦ 

ᒐᕙᒪᕗᑦ ᐊᐅᓚᓂᖃᑦᑎᐊᖁᒐᓗᐊᕋᑉᑎᒍ 

ᑲᑐᔾᔨᖃᑎᒌᒃᖢᑕ.  

 

ᑕᐃᒪ ᐊᐅᓚᓂᖃᑦᑎᐊᕐᓂᐊᕐᓂᖅᐸᑦ ᐱᐅᓂᖅᓴᒧᑦ 

ᒐᕙᒪᕗᑦ ᑐᕌᕐᓂᐊᕐᓂᖅᐸᑦ 

ᓯᕗᓕᖅᑎᑦᑎᐊᕆᒋᐊᖃᕋᑉᑕ. 

ᓯᕗᓕᖅᑎᑦᑎᐊᕆᒋᐊᖃᖅᑐᒍᑦ. ᖃᓄᖅ, ᑕᐃᓐᓇᓗ 

ᓯᕗᓕᖅᑎ ᓈᓚᒋᐊᖃᖅᖢᓂᓗ 

ᒪᓕᒐᓕᐅᖅᑎᓗᒃᑖᓂᒃ.  

 

ᓄᓇᕗᑦ ᒐᕙᒪᖓᑕ ᐋᖅᑭᒃᓱᒃᓯᒪᓂᐊ ᑕᐅᑐᒃᖢᒍ 

ᐃᓱᒪᓕᐅᖃᑎᒌᔾᔪᑎᑦ ᑐᕌᒐᒃᓴᒥᒃ ᐋᖅᑭᒃᓱᐃᑕᖅᐳᑦ 

ᒪᓕᒐᓕᐅᖅᑎᑦ. ᐋᖅᑭᒃᓱᐃᓚᐅᖅᓯᒪᕗᒍᑦ 

ᒥᑦᑎᒪᑕᓕᖕᒥ ᐅᕙᒍᑦ ᑲᑐᔾᔨᖃᑎᒌᒃᖢᑕ. ᑕᕝᕙ 

ᑐᕌᒐᕆᓂᐊᕋᕗᑦ ᐊᒻᒪ ᐃᕝᕕᑦ ᑖᒻᓇ ᑭᓇᑭᐊᖅ 

ᓂᕈᐊᖅᓯᒪᔭᕗᑦ ᓯᕗᓕᖅᑎ. ᐃᕝᕕᑦ ᑖᒃᑯᐊ 

ᑐᕌᒐᕆᓂᐊᒐᕗᒐᑉᑕ ᒥᒃᓵᓄᑦ ᐱᓕᕆᓂᐊᖅᖢᑎᑦ.  

ᐅᕙᑦᑎᓐᓂ ᓯᕗᓕᐅᕐᓂᐊᖅᖢᑎᑦ.  

 

ᑕᐃᒪ ᑕᒪᓐᓇᑦᑕᐅᖅ ᓇᓗᒋᔭᐅᓇᕐᓕᐊ ᐃᓄᖕᓄᑦ 

ᑕᐅᑐᒃᑐᓄᑦ. ᓲᖅ ᒫᓐᓇ ᓂᕈᐊᖅᐱᓯ 

ᒐᕙᒪᐅᓕᓵᖅᑐᓯ? ᓲᖅ ᑏᑦᑐᒥᒃ, ᓲᖅ ᓴᖅᑮᕕᓯ? 

ᑕᖅᑭᑦ 7 ᐊᓂᒍᖅᓯᒪᓕᓵᖅᑎᓪᓗᒋᑦ. 

 

ᑕᑉᐱᑲᓂ ᒥᑦᑎᒪᑕᓕᖕᒥ ᑲᑎᒪᖦᖢᑕ 

ᐅᖃᓚᐅᖅᓯᒪᒐᑉᑕ ᓯᕗᓕᖅᑎᐅᓂᕐᒧᑦ ᕿᒥᕐᕈᐊᕐᓂᖅ 

ᑏᑦᑐᒥᒃ ᐃᑲᔪᖅᑐᐃᓐᖏᓚᐅᕐᒪᑕ. ᒪᓕᒐᓕᐅᖅᑎᑦ 

ᐊᖏᖃᑎᒌᒃᖢᑎᑦ. ᑏᑦᑐᒥᒃ ᐊᑐᕈᐊᕈᓐᓃᕐᓗᑎᒃ 

ᐅᖃᖅᓯᒪᓚᐅᕐᒪᑕ ᐊᒻᒪ ᑐᑭᓯᓐᓇᓕᓚᐅᖅᐳᖅ. ᐄ, 

ᑏᑦᑐᒥᒃ ᐊᑐᓚᓐᖏᑐᒍᑦ ᕿᒥᕐᕈᐊᕐᓂᐅᕙᑦᑐᒥᒃ 

ᓯᕗᓕᖅᑎᐅᓂᐅᑉ ᒥᒃᓵᓄᑦ. 

 

ᑭᓯᐊᓂ ᑐᑭᓯᓐᓇᓚᐅᖅᑐᖅ, ᐄ, ᒫᓐᓇ ᐱᒋᐊᕐᓗᒍ 

ᓯᕗᓪᓕᖅᑎ ᒥᓂᔅᑕᖏᓪᓗ 

ᖃᐅᔨᓴᖅᓯᒪᐃᓐᓇᕐᓂᐊᖅᑕᕗᑦ 

ᐱᓕᕆᐊᑦᓯᐊᕋᓗᐊᕐᒪᖔᑕ ᐊᒻᒪ ᖃᖓᒥᐊᖅ 

ᐱᓕᕆᐊᑦᓯᐊᕆᐊᕈᓐᓃᕈᕕᓐᓂᕈᑦᑎᒍᑦ, 

ᐱᖁᔨᕗᖔᕈᒻᒥᒃ ᓄᐃᑦᑎᔫᓪᓗᐊᕐᓂᐊᖅᖢᑕ. 

 

ᑕᒪᓐᓇ ᖃᐅᔨᒪᔭᐅᔪᑐᖃᖅ ᑕᕝᕙᓂ ᐃᒡᓘᑉ ᐃᓗᐊᓂ 

ᑭᓯᐊᓂ ᓄᓇᕗᒻᒥᐅᑦ ᑐᓴᐅᒪᓐᖏᓐᓂᕐᓕᐊᕐᒪᑕ 

ᐅᓂᒃᑳᖅᐳᖓ, ᐅᖃᖅᑎᑦᑎᔩ.  

 

(ᑐᓵᔨᑎᒍᑦ) ᑕᐃᒪ ᐅᖃᖅᑲᐅᒐᒪ 

ᐅᖃᐅᓯᖃᕈᒪᓐᖏᑦᑐᖓ ᐃᓗᓕᑯᓘᔭᖏᓐᓂᒃ 

ᖃᓄᐃᒻᒪᑦ ᐊᑐᓂ ᒪᓕᒐᓕᐅᖅᑏᑦ 

ᓂᕈᐊᕐᓂᐊᕐᒪᖔᑕ.. ᑭᓯᐊᓂ, ᐅᖃᖅᑏ, 

ᐅᖃᕈᓐᓇᖅᑐᖓ ᑕᐃᒪᐃᓕᐅᖅᑐᒍᑦ ᐃᒪᓐᓇ 

ᐱᓕᕆᑦᑎᐊᕐᓂᕐᒥᒃ ᐊᒻᒪᓗ ᐅᕙᖓ 

ᓂᕆᐅᒋᔭᖃᕐᓂᕐᒥᒃ ᐳᖅᑐᔪᒥᒃ. ᒪᓕᒐᓕᐅᖅᑎᐅᓪᓗᑕ 

ᓂᕆᐅᒋᒐᑦᑎᒍ ᓯᕗᓕᖅᑎ ᐳᖅᑐᔪᒻᒪᕆᒃ. ᑖᒃᑯᐊ 

ᑕᕝᕙ ᓂᕆᐅᒋᔭᕗᑦ ᓂᕈᐊᖅᑎᒋᔭᑦᑎᓐᓂᒃ 

ᒐᕙᒪᒃᑯᓐᓄᑦ ᑐᓂᔭᐅᓯᒪᖕᒪᑦ. 

 

ᐊᒻᒪᓗ ᓄᓇᕗᑦ ᒐᕙᒪᒃᑯᖏᑦ $2 ᐱᓕᐊᓐ 

ᐊᕐᕌᒍᑕᒫᖅ ᑮᓇᐅᔭᖅᑐᕐᒪᑦ. ᖃᐅᔨᒪᔭᕆᐊᖃᕋᑦᑕ 

ᑖᓐᓇ ᐊᖓᔪᖅᑳᖓᑦ ᑖᔅᓱᒪ ᓲᕐᓗ ᐅᒥᐊᕐᔪᐊᑉ. 

ᖃᐅᔨᒪᔭᕆᐊᖃᕋᑦᑕ ᑖᓐᓇ ᐊᖓᔪᖅᑳᖓ ᑖᔅᓱᒥᖓ 

ᑐᕌᑦᑎᑦᑎᐊᕋᓗᐊᕐᒪᖔᒍ ᑖᓐᓇ. ᐅᒃᐱᕆᒐᑦᑎᒍ 

ᑖᒃᑯᐊ ᐃᖅᑲᓇᐃᔭᖅᑎᐅᕙᒃᑐᑦ ᑕᕝᕙᓂ ᓲᕐᓗ 

ᐅᒥᐊᕐᔪᐊᕐᒥ ᐅᕙᒎᒐᑦᑕ ᑕᕝᕙ 

ᐳᒃᑕᐃᓐᓇᕆᐊᕐᓂᐊᕋᓗᐊᕐᒪᖔᑦ 

ᐅᔾᔨᓴᖅᑎᐅᕙᒃᑐᓪᓗ.  

 

ᐅᖃᒃᑲᓂᕐᓗᖓ, ᐅᖃᖅᑏ, ᑖᓐᓇ 

ᓯᕗᓕᖅᑎᐅᓂᕐᒥᐅᖕᒪᑦ ᐅᖃᐅᑎᖃᓐᖏᑦᑐᖅ 

ᐊᑕᐅᓯᕐᒥᒃ ᐱᓕᕆᐊᖑᔪᒥᒃ ᐱᓕᕆᕝᕕᒥᒡᓘᓐᓃᑦ 

ᐊᑕᐅᓯᕐᒥᒃ ᐅᕝᕙᓘᓐᓃᑦ ᑖᓐᓇ ᐊᖏᓂᖅᓴᐅᖕᒪᑦ 

ᑕᒪᑐᒪᓐᖓᑦ. ᑖᓐᓇ ᐊᖏᔫᓗᒍ ᐊᑕᖏᕐᓗᒍ 

ᑕᐅᑐᒋᐊᖃᕋᑦᑎᒍ ᓄᓇᕗᑦ ᓇᒧᓐᖓᐸᓪᓕᐊᕐᒪᑦ 

ᑭᓱᓂᒡᓗ ᐱᔭᕆᐊᖃᕐᒪᖔᑦ.  

 

ᓇᐃᓈᕐᓗᒍ, ᒪᕐᕉᖕᒪᑎᒃ ᑕᐃᒪ ᒪᓕᒐᓕᐅᖅᑎᓄᑦ 

ᓴᖅᑭᑕᐅᓯᒪᖕᒪᑎᒃ ᒪᑐᒥᖓ ᑲᒪᑦᑎᐊᕐᓂᕐᒧᑦ 

ᑲᒪᔨᐅᓂᕐᒧᑦ ᑲᒪᔨᐅᔪᓐᓇᕐᓂᕐᒧᑦ. 

ᐱᑕᖃᓗᐊᖅᓯᒪᓐᖏᒻᒪᑦ ᖃᓄᑭᐊᖅ ᐅᖃᕐᓗᒍ. 

ᐱᑕᖃᓗᐊᖅᓯᒪᓐᖏᒻᒪᑦ ᐃᖅᑲᓇᐃᔭᖃᑎᒌᖕᓂᕐᒥᒃ. 

ᒪᓕᒐᓕᐅᖅᑎᓂᒃ ᑖᔅᓱᒪ ᓯᕗᓕᖅᑎᐅᑉ ᐊᑖᓂ. 

ᐃᒪᓐᓇᐃᓕᒑᖃᑦᑕᕐᒪᑦ, ᑎᓕᐅᕆᓂᑐᐃᓐᓇᕐᒥᒃ 

ᓯᕗᓕᖅᑎᐅᓪᓗᓂ, ᑖᓐᓇ ᑐᓗᖅᑕᕈᑎᒋᖕᒪᒍ 

ᐊᖏᖃᑎᒌᖕᓂᒃᑯᑦ ᒐᕙᒪᐅᓪᓗᑕ ᐊᒻᒪᓗ ᐊᐃᑉᐹ 

ᓴᖅᑭᑕᐅᒪᐃᓐᓇᕐᒥᔪᖅ ᐅᒃᐱᕐᓇᕆᐊᖃᕐᓂᖅ. ᐄ, 

ᑕᐃᒪ ᑕᕝᕗᖓ ᓱᓕᔾᔮᓐᖏᑦᑐᓂᒃ 

ᐅᖃᖅᓯᒪᔪᖃᖃᑦᑕᕐᒪᑦ ᒪᓕᒐᓕᐅᕐᕕᖕᒥ 

ᓴᖅᑭᔮᖅᑐᖅᑕᖃᓚᐅᖅᑎᓪᓗᒍ ᐊᖅᓴᕐᓃᑦ ᐊᒻᒪᓗ 

ᓱᓕᑦᑎᐊᖏᑦᑐᒥᒃ ᑖᔅᓱᒧᖓ ᓯᕗᓕᖅᑎᒥᒃ 

ᓂᕈᐊᕐᓂᐅᓚᐅᖅᑐᒥᑦ ᑲᑎᒪᔾᔪᑎᖃᕐᓂᐊᕋᑦᑕ 

ᓄᕕᐱᕆᒥ.  

 

ᒪᑐᔾᔪᑎᒋᓕᕐᓗᒍ ᐅᖃᖅᑏ, ᑖᓐᓇ ᓇᖕᒥᓂᖅ 

ᐱᖁᔨᕗᖔᕈᑦ (ᑐᓵᔨᑎᒎᖅᑐᖅ ᓄᖅᑲᖅᑐᖅ) 

ᐊᒥᕼᐅᓂᒃ ᒪᓕᒐᓕᐅᖅᑎᓃᓐᖔᖅᕼᐃᒪᖕᒪᑦ. 

ᐅᕙᑦᑎᓐᓂᓗᒃᑖᖅ ᐱᕼᐃᒪᔪᖅ. ᐊᒻᒪᓗ ᐄ, 

ᐱᕙᓪᓕᐊᔪᑎᒍᑦ ᐅᕙᓐᓃᓐᖔᕈᔾᔭᐅᔪᖅ ᐊᒥᕼᐅᓄᑦ 

ᓄᓇᕗᒻᒥᐅᓄᑦ. ᐄ, ᐅᕙᓐᓃᖅᕼᐃᒪᓐᖏᒻᒪᑦ ᐊᒻᒪᓗ 

ᐊᑕᐅᕼᐄᓐᓇᑐᐊᑯᓗᖕᒥᒃ ᑕᐅᑐᒃᖢᑕ ᐱᓐᖏᑦᑐᒍᑦ.  

ᐆᒥᖓᐃᓐᓇ ᐃᒡᓗᓕᕆᓂᕐᒥᑦ, ᐆᒥᖓᐃᓐᓇᖅ 

ᐊᖅᑯᑎᓕᕆᓂᕐᒥᑦ, ᐆᒥᖓᐃᓐᓇᖅ 

ᐅᖃᐅᕼᐃᓕᕆᓂᖅ, ᓇᐅᒃ. ᓇᐅᒃ ᒐᕙᒪᕗᑦ 

ᐊᖏᓗᐊᕐᒪᑦ $2 ᐱᓕᐊᓐ ᐊᕐᕌᒍᑕᒫᑦ. ᑕᕝᕙ 

ᑕᐅᑐᒃᑕᕗᑦ. $2 ᐱᓕᐊᓐᒥᒃ ᐊᑐᒍᖅᑐᒥᒃ ᐊᕐᕌᒍᑕᒫᑦ. 

ᑖᓐᓇ ᕼᐃᕗᓕᖅᑎᕗᑦ ᐊᐅᓚᑦᑎᖕᒪᑦ 

ᕼᐃᕗᓕᖅᑎᐅᖕᒪᑦ. ᑕᕝᕙ 

ᐱᓕᕆᓂᖃᑦᑎᐊᕐᓂᐊᖅᑐᒥᒃ ᑕᐅᑐᖅᑰᕋᓗᐊᖅᐳᒍᑦ.  

ᐊᒻᒪᓗ ᐅᖃᒃᑲᓐᓂᕈᐊᖅᑐᖓᓗ, ᐅᖃᖅᑎᑦᑎᔩ ᑖᓐᓇ 

ᐱᖁᔨᕗᖔᕈᑦ ᐃᓄᖕᒧᑦ ᑐᕌᖓᓐᖏᓪᓗᐊᕕᖕᒪᑦ. 

ᐃᓚᖓᒍᑦ ᐄ, ᐊᓐᓂᕐᓇᖅᑑᒐᓗᐊᖅ ᐊᒻᒪᓗ 

ᐅᒡᒍᐊᖅᐳᖓ ᐲᖅᑑᒋᐊᖃᕐᒪᑦ. ᑭᕼᐃᐊᓂ ᑕᕝᕗᖓ 

ᐱᓕᕆᒋᐊᖅᑐᖅᕼᐃᒪᒐᑦᑕ ᖃᐅᔨᒪᔪᒍᑦ 

ᑮᓇᐅᔭᓕᐅᖅᑐᓗᒃᑖᖑᔪᒍᑦ ᐅᓪᓗᒥ, ᑕᕝᕗᖓ 

ᕼᐅᓪᓗᐊᕆᐊᖅᑐᑐᐃᓐᓇᖏᑦᑐᒍᑦ. ᓄᓇᕗᒻᒥᐅᓂᒃ 

ᑕᐅᑐᒃᑎᑦᑎᒋᐊᖅᑐᑐᐃᓐᓇᖏᑦᑐᒍᑦ. 

ᐱᓕᕆᒋᐊᖅᑐᖅᑐᒍᑦ ᓂᕆᐅᖕᒪᑕ ᒐᕙᒪᒥᑦ 

ᐱᓕᕆᓂᖃᑦᑎᐊᕐᓂᐊᖅᑐᒥᒃ.  

 

ᑖᓐᓇ ᑭᖑᓪᓕᖅᐹᕆᓕᖅᖢᒍ ᐱᓕᕆᓂᕆᔭᑉᑕ 

ᒥᒃᕼᐋᓄᑦ ᑕᒪᓐᓇ ᑐᕌᖓᖕᒪᑦ ᕼᐃᕗᓕᖅᑎᑦᑕ 

ᐃᓕᖅᑯᕼᐃᐊᓄᑦ. ᐃᓅᓂᖓᓄᑦ ᑐᕌᖓᓐᖏᑦᑐᖅ, 

ᐱᓕᕆᓂᖃᕐᔪᐊᖅᕼᐃᒪᒐᕕᑦ ᕼᐃᕗᓕᖅᑏ, ᓄᓇᕗᑦ 

ᐃᓗᐊᓂ ᖃᐅᔨᒪᔪᖓ, ᖃᐅᔨᒪᔪᒍᑦ ᐊᒻᒪᓗ 

ᐃᓕᖕᓂᒃ ᕼᐃᕗᓕᖅᑎ, ᕼᐃᕗᓕᖅᑎᒥᒃ 

ᐅᖃᖅᑎᑦᑎᔩ ᑲᑕᒃᑎᕆᓪᓗᑕ ᐱᓂᓗᓐᖏᑦᑐᒍᑦ. 

ᑖᓐᓇ ᕼᐅᕈᖅᑎᕆᓪᓗᒍ ᐱᓐᖏᑦᑐᒍᑦ. 

ᐱᓕᕆᓂᕆᔭᑉᑕ ᒥᒃᕼᐋᓄᑦ ᑖᓐᓇ ᐱᖁᔨᕗᖔᕈᑦ 

ᑐᕌᖓᔪᖅ.  

ᐅᖃᐅᕼᐃᒃᕼᐊᖃᕈᓐᓃᖅᑐᖓᓗ ᒫᓐᓇ. 

ᐅᖃᖅᑎᑦᑎᔩ, ᒪ’ᓇ.  

 

ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑎᒧᑦ. 

ᐱᖁᔨᕗᖔᕈᑎᒧᑦ. ᓯᕗᓕᐅᖅᑎ ᖁᐊᓴ.  

 

ᓯᕗᓕᖅᑎ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐅᖃᖅᑎᑦᑎᔩ, ᓯᕗᓪᓕᖅᐹᒥᒃ ᐅᖃᕈᒪᔪᖓᐃᓛᒃ 

ᓄᓇᕗᒻᒥᐅᑕᐃᑦ ᓵᖓᓃᓪᓗᖓ ᑕᒪᒃᑯᐊ ᐅᐱᒋᔭᒃᑲ 

ᐊᒻᒪᓗ ᐅᒃᐱᕆᓪᓗᒋᑦ ᑭᒃᑯᑐᐃᓐᓇᐃᑦ ᑖᒃᑯᐊ ᑕᒫᓂ 

ᒪᓕᒐᓕᐅᖅᑎᐅᔪᑦ. ᑕᐃᒪᐃᓛᒃ ᓂᕈᐊᖅᑕᐅᖃᑦᑕᕋᑦᑕ 

ᐊᑐᓂ, ᓄᓇᑦᑎᓐᓂᑦ, ᓄᓇᓕᖁᑎᖃᕋᑦᑕ, 

ᐃᓄᖁᑎᑦᑎᓐᓂᒃ ᓂᕈᐊᖅᑕᐅᕙᒃᑲᑦᑕ ᑕᒫᓂ, 

ᑕᒪᐅᓐᖓᖃᑦᑕᖅᐳᒍᑦ.  

 

ᑕᒪᒃᑯᐊᓗ ᓂᕈᐊᖅᑎᑦᑕ ᐃᓱᒫᓗᒋᔭᖏᓐᓂᒃ, 

ᐱᔪᒪᔭᖏᓐᓂᒃ, ᐅᖃᐅᓯᕆᖁᔭᖏᓐᓂᒃ ᑕᐃᒫᒃ 

ᓂᕈᐊᖅᑕᐅᒑᖓᑕ ᑕᕝᕗᖓ ᐱᔭᒃᓴᖃᓲᖑᒐᑦᑕ. 

ᐅᕙᑦᑎᓐᓂᑐᐃᓐᓇᐅᓐᖏᑦᑐᖅ. ᐅᕙᑦᑎᓐᓂᑐᐊᖅ 

ᐃᓱᒪᒋᑐᐃᓐᓇᖅᑕᑦᑎᓐᓂᒃ ᑕᒪᐅᓐᖓᖅᐸᓐᖏᓐᓇᑦᑕ. 

ᑭᓯᐊᓂ ᑭᒡᒐᖅᑐᕈᒪᓪᓗᑕ ᐃᓅᖃᑎᑦᑎᓐᒃᓂ. 

ᑕᐃᒃᑯᐊ ᓂᕈᐊᓚᐅᖅᑐᐃᑦ ᐅᕙᑦᑎᓐᓂᒃ ᐊᒻᒪ 

ᓄᓇᕗᒻᒥᐅᑕᐃᑦ ᓲᖃᐃᒻᒪ ᓇᓗᓇᓐᖏᑦᑐᑦ 

ᓂᕈᐊᖅᐸᖕᒪᑕ ᐅᐱᒍᓱᒃᖢᑎᒃ ᑖᔅᓱᒥᖓ ᐃᓄᖕᒥᒃ 

ᓂᕈᐊᓲᖑᖕᒪᑕ ᐊᒻᒪᓗ ᑕᐃᒪᓐᓇᖅ 

ᓂᕆᐅᖅᑕᐅᕙᒃᐳᒍᑦ ᐅᑭᐅᓄᑦ ᑎᓴᒪᓄᑦ 

ᑕᒫᓃᖁᔭᐅᓪᓗᑕ ᑖᒃᑯᓇᓐᖓᑦ ᓂᕈᐊᖅᑎᑦᑎᓐᓂᒃ. 

ᐊᒻᒪᓗ ᖃᐅᔨᒪᒐᑦᑕᐃᓛᒃ ᒐᕙᒪᐅᓪᓗᑕ ᐃᓛᒃ 

ᒪᓕᒐᓕᐅᕐᕕᒃ ᐃᒪᓐᓇ ᐊᑐᓂᑯᓗᒃ ᐊᑭᕋᖅᑑᑎᔪᓂᒃ 

ᐊᕕᒃᑐᖅᓯᒪᖏᓐᓇᑦᑕ (party system)-ᖑᖏᒻᒪᑦ 

ᓲᕐᓗ ᐊᖏᖃᑎᒌᖕᓂᕐᒧᑦ ᑖᒃᑯᐊ ᒪᓕᒐᓕᐅᖅᑏᑦ 

ᒪᓕᒐᓕᐅᖅᑎᐅᓪᓗᑕ ᐃᓕᖅᑯᓯᖃᓲᖑᒐᑦᑕ 

ᐊᑭᕋᖅᑑᑎᓐᖏᖦᖢᑕ ᑭᓯᐊᓂ ᐊᖏᖃᑎᒌᖕᓂᕐᒥᒃ 

ᑐᕌᖓᓲᖑᒐᑦᑕ.  
 

ᑕᐃᒪ ᖃᐅᔨᒪᒐᑦᑕᐃᓛᒃ 

ᐅᖃᐅᓯᕆᑦᑎᐊᖅᑰᖅᑲᐅᔭᖓ ᑖᔅᓱᒪ 

ᒪᓕᒐᓕᐅᖅᑎᐅᖃᑎᒪ ᓅᕖᑉᐱᕆ 2017-ᖑᑎᓪᓗᒍ 

ᑕᒪᑦᑕ ᓂᕈᐊᖅᑕᐅᓵᓚᐅᕋᑦᑕ 

ᒪᓕᒐᓕᐅᖅᑎᓐᖑᖅᑎᑕᐅᓪᓗᑕ. ᐅᓪᓗᖅᓯᐅᑏᑦ 7-

ᖏᓐᓇᐃᑦ ᐱᐊᓂᒃᓯᒪᓕᖅᑐᑦ. ᐊᒻᒪ ᖃᐅᔨᒪᒐᑦᑕ 

ᑕᐃᒪ ᐱᕙᓪᓕᐊᓕᑕᐃᓐᓇᖅᑐᒍᑦ. 

ᐱᕙᓪᓕᐊᓕᑕᐃᓐᓇᕋᑦᑕ. ᑕᒪᒃᑯᐊ 

ᓴᖅᑭᑎᖁᔭᐅᓯᒪᔪᐃᑦ ᒥᑦᑎᒪᑕᓕᖕᒦᒃᖢᑕ 

ᐃᒡᓗᓕᖕᒦᒃᖢᑕᓗ ᑕᐃᔅᓱᒪᓂ ᓴᖅᑭᖁᔭᐅᓚᐅᖅᑐᐃᑦ 

ᑲᑐᔾᔨᓪᓗᑕ ᑕᒪᔾᔭ ᐱᕙᓪᓕᐊᓕᑕᐃᓐᓇᖅᑕᕗᑦ 

ᐃᓚᐃᓐᓇᑯᓗᖏᑦ ᓴᖅᑭᑉᐸᓪᓕᐊᓇᓱᑉᑕᕗᑦ. 

ᒫᓐᓇᐅᔪᖅ ᐅᑭᐅᓄ ᑕᐃᒪ ᑎᓴᒪᓄᑦ ᑖᒃᑯᐊ 

ᓴᖅᑭᓐᓇᓱᖕᓂᐊᕋᑦᑎᒍ 

ᐊᖏᖃᑎᒌᑦᑎᐊᓚᐅᖅᓯᒪᓪᓗᑕ. ᑕᒪᓐᓇ ᐅᖃᐅᓯᐅᑉ  

ᓯᕗᓪᓕᖅᐹᕆᔭᐅᓚᐅᖅᑐᑦᖏᓛᒃ ᐅᖃᐅᓯᓕᕆᓂᖅ 

ᐊᒻᒪᓗ ᓴᓇᑎᑦᑎᓂᖅ. ᑖᒃᑯᐊ ᑕᕝᕙ ᒪᕐᕉᒃ 

ᓯᕗᓪᓕᐅᑎᑕᓪᓚᕆᐅᓚᐅᕐᒪᑎᒃ.  
 

ᐊᒻᒪ ᖃᐅᔨᒪᒐᑦᑕ ᑕᕝᕙᓂ ᑕᐃᒪᓐᖓ ᑕᒡᕙᓃᓕᕋᑦᑕ 

ᐊᓯᔾᔨᖅᓯᒪᔪᐃᑦ ᐱᒋᐊᕈᑏᑦ ᑕᒪᒃᑯᐊ 

ᑕᑯᓯᒪᓕᖅᑕᕗᑦ. ᖃᓄᖅ ᐃᓄᖕᓂᒃ 

ᓴᓇᔨᑖᒃᑲᓐᓂᕈᓐᓇᖅᐱᑕ ᑕᕝᕙᓂ ᒐᕙᒪᒃᑯᓐᓂ? 

ᑖᓐᓇ ᑕᕝᕙ ᐱᒋᐊᕈᑎᒋᓯᒪᒐᑦᑎᒍ ᑕᑯᓯᒪᓕᖅᐳᒍᐳᑦ 

ᐃᓄᖕᓂᒃ ᐊᒥᓲᓂᖅᓴᒃᑲᓐᓂᕐᓂᒃ ᑕᕝᕙᓂ 

ᓴᓇᔪᖃᓕᕐᒥᔪᖅ ᐊᒻᒪ ᑖᒃᑯᐊ ᓄᓇᑖᕈᑕᐅᓚᐅᖅᑐᐃᑦ 

ᓲᕐᓗ ᑎᓕᐅᕆᓯᒪᖃᑦᑕᕐᒪᑕ ᒐᕙᒪᒃᑯᓐᓄᑦ 

ᐃᒪᐃᓐᓇᐃᑦᑐᓂᒃ ᐊᔾᔨᒌᓐᖏᑦᑐᓂᒃ 

ᓴᖅᑭᑎᑦᑎᒋᐊᖃᖅᐳᓯ, ᓲᕐᓗ ᑕᕝᕙ ᑖᓐᓇ 

ᑐᓐᖓᕕᒋᓪᓗᑎᒍᑦᑕᐅᖅ ᓴᖅᑭᑎᑦᑎᓇᓱᒃᓯᒪᒐᑦᑕ 

ᐊᒻᒪ ᑕᑯᓯᒫᓂᑦᑎᐊᖅᑰᖅᓯᒪᓕᖅᑐᒍᑦ ᒐᕙᒪᐅᑉ 

ᐃᓗᐊᓂ ᑕᒪᓐᓇ ᐊᓯᔾᔨᖅᐸᓪᓕᐊᓂᖓᓂᒃ. ᑖᓐᓇ 

ᓇᓴᐅᑎᓕᒃ 23 ᑕᐃᒪ ᐊᖏᕈᑎᒥᒃ 

ᓇᓗᓇᐃᔭᖅᑎᐊᖅᓯᒪᖕᒪᑦ ᐃᓄᖕᓂᒃ ᐊᒥᓲᓂᖅᓴᓂᒃ 

ᓴᓇᔨᖃᕆᐊᖃᖅᑎᑦᑎᓂᖅ.  
 

ᐊᒻᒪ ᑖᓐᓇ ᑮᓇᐅᔭᖅ ᐊᑐᕐᓂᐊᖅᑐᖅ ᑕᕝᕙᓂ 

ᐱᓇᓱᐊᕈᓯᕆᔭᑦᑎᓐᓂ ᐊᖏᖅᑕᐅᓵᓚᐅᖅᑐᖅ ᐃᓛᒃ, 

ᐃᑉᐸᒃᓴᖅ  

ᑕᐃᒪ ᑕᕝᕙᓂᑦᑕᐅᖅ ᓇᓗᓇᐃᔭᖅᓯᒪᔪᖅᑕᖃᕆᕗᖅ 

ᖃᓄᐃᑉᐸᓪᓕᐊᒋᐊᖃᕐᓂᐊᕐᓂᑦᑎᓐᓂᒃ. 

ᒥᑦᑎᒪᑕᓕᖕᒦᑎᓪᓗᑕ ᐅᖃᐅᓯᕆᔭᐅᓚᐅᖅᑐᓂᒃ.  

ᐱᕙᓪᓕᐊᓪᓚᕆᓕᖅᑑᒐᓗᐊᖅ ᐱᒋᐊᓕᑕᐃᓐᓇᕋᑦᑕ 

ᖃᐅᔨᒪᒐᑦᑕ. ᐊᒻᒪ ᓯᕗᓕᖅᑎᓐᖑᑎᓪᓗᖓᐃᓛᒃ 

ᑕᐃᒪ ᑖᒃᑯᐊ ᐱᒋᐊᖁᔭᐅᓯᒪᔪᐃᑦ 

ᒐᕙᒪᐅᓕᖅᑎᓪᓗᑕ ᑐᑭᓯᐅᒪᑦᑎᐊᓪᓚᕆᒃᑕᕗᑦ 

ᐊᒻᒪᓗ ᑕᐃᒪ ᓇᓗᓇᐃᔭᖅᑲᐅᕗᖓ ᑕᕝᕙᓂ 

ᓯᕗᓪᓕᖅᐹᒥᒃ ᑮᓇᐅᔭᑦ ᐊᑐᖅᑕᐅᓂᐊᖅᑐᓂᒃ 

ᓴᖅᑭᑕᐅᓚᐅᖅᑎᓪᓗᒍ ᑕᐃᑲᓂ ᐅᖃᐅᓯᐅᓯᒪᔪᐃᑦ 

ᐱᒋᐊᖁᔭᐅᓯᒪᔪᐃᑦ ᐃᓚᖏᑦ. ᐅᖃᖅᑲᐅᑎᓪᓗᖓ 

ᐅᑭᐅᓂᒃ ᑕᐃᒪ ᑎᓴᒪᓂᒃ ᑕᕝᕙᓃᓐᓂᐊᕋᑦᑕ.  
 

ᑖᓐᓇᓗ ᐃᓱᒫᓗᒋᔭᐅᕙᓚᐅᖅᑐᖅ ᐊᖅᓴᕐᓃᑦ 

ᑕᑯᒃᓴᐅᑎᑦᑎᓂᖓᓄᑦ ᑕᐃᒪ ᐱᔾᔪᑎᒋᓪᓗᒍ ᐃᒻᒪᖄ 

ᐅᖃᖅᑐᖃᖃᑦᑕᕐᒪᑦ ᑮᓇᐅᔭᓂᒃ ᐊᖏᓗᐊᖅᑐᒥᒃ 

ᑕᐃᑲᓂ ᐊᑐᖅᓯᒪᒐᑦᑕ. ᐄ, 

ᑕᐃᒪᐃᓐᓇᐃᓯᒪᔪᒃᓴᐅᕗᖅ ᑭᓯᐊᓂ ᑕᐃᒪᓐᓇ 

ᐃᓱᒪᓐᓂᖅᐸᑕ ᒪᒥᐊᑦᑐᖓ ᑕᕝᕘᓇ ᓲᖃᐃᒻᒪ. 

ᐊᒻᒪᓗ ᐅᖄᓂᒃᓯᒪᖅᑰᖅᖢᖓ ᑕᒡᕙᓂ 

ᐃᒡᓗᕐᔪᐊᖅᑎᓐᓂ ᑖᓐᓇ ᑕᑯᒃᑲᓐᓂᔾᔮᖏᑕᕗᑦ ᓲᕐᓗ 

ᓯᕗᓪᓕᖅᐹᖅᓯᐅᑎᑐᐃᓐᓇᐅᓚᐅᕐᒪᑕ. ᑖᓐᓇ 

ᐱᔾᔪᑎᖃᓗᐊᓚᐅᖅᑐᖅ ᑖᒃᑯᐊ ᒥᓂᔅᑕᐃᑦ ᑖᒃᑯᓇᓂ 

ᓴᓇᖃᑎᒋᖃᑦᑕᕐᓂᐊᖅᑕᑦᑎᓐᓂ ᑖᒃᑯᐊ ᑕᑯᖁᓪᓗᒋᑦ 

ᑕᐃᒪᓐᓇ ᑖᓐᓇ ᐱᔾᔪᑎᖃᓗᐊᓚᐅᕐᒪᑦ.  

ᓯᕗᓪᓕᖅᐹᑐᐃᓐᓇᓪᓚᕆᐅᓚᐅᕐᒪᑦ.  
 

ᑭᖑᓪᓕᕐᒥ ᑕᐃᒪ ᓴᖅᑭᑦᑐᖃᕐᓂᐊᕐᒥᔪᖅ 

ᑕᐃᒪᐃᓐᓇᐃᑦᑐᓂᒃ ᐅᑭᐅᒃ ᒪᕐᕉᒃ ᐱᐊᓂᑐᐊᕌᖓᑕ 

ᐊᖅᓴᕐᓃᑦ ᑕᑯᒃᓴᐅᑎᑦᑎᓂᖅ ᓴᖅᑭᓲᖑᖕᒪᑦ. ᑕᐃᒪ 

ᓱᓕᐅᓂᐊᖅᑑᒐᓗᐊᖅ ᑭᓯᐊᓂ ᐅᖄᓂᒃᓯᒪᔪᖓ 

ᑕᕝᕙᓂ ᐃᒡᓗᕐᔪᐊᖁᑎᑦᑎᓐᓂ ᑖᒃᑯᐊᓕᒫᖅ 

ᐃᓚᐅᓐᖏᒃᑲᓗᐊᕐᓗᑎᒡᓕ ᐊᓯᐊᒍᑦ ᐱᔪᓐᓇᕐᒥᒐᑦᑕ. 

ᑖᒃᑯᐊᓗ ᑕᐅᓇᓃᑎᓪᓗᒋᑦ ᐊᔾᔨᒌᓐᖏᑦᑐᓂᒃ 

ᑲᑎᒪᖃᑎᕈᓐᓇᓚᐅᕐᒪᑕ ᑖᓐᓇ ᐱᕚᓪᓕᕈᑎᒃᓴᒧᑦ 

ᑐᕌᖓᓚᐅᕐᒪᑦ ᐊᒻᒪᓗ ᐅᕙᑦᑎᓐᓄᑦ 

ᓇᓗᓇᐃᓐᖏᑦᑐᖅ ᐱᕚᓪᓕᕈᑎᓂᒃ ᑕᑯᓚᐅᖅᐳᒍ.  
 

ᑕᐃᒪ ᐃᒻᒪᖄ ᒪᕐᕈᐃᓐᓈᖕᓂᒃ ᐅᖃᕈᓐᓇᖅᑐᖓ. 

ᑕᐃᓐᓇ ᐅᖃᐅᓯᐅᖃᑦᑕᖅᓯᐅᔮᕐᔪᒃᑐᖅ ᑕᐃᑲᓂ 

ᑲᖏᖅᖠᓂᕐᒥ ᒪᑯᓄᖓ ᐋᓐᓂᐊᖅᑐᓄᑦ ᑐᔪᕐᒥᕕᒃᓴᖅ 

ᓲᕐᓗ ᑖᓐᓇ ᐊᔪᕐᓇᕈᓐᓃᕐᓂᖅᓴᐅᓚᐅᖅᐳᖅ 

ᑕᐅᓇᓃᓚᐅᖅᑎᓪᓗᑕ. ᐊᒻᒪᓗ ᑕᒪᓐᓇ 

ᖃᕋᓴᐅᔭᓕᕆᓂᕐᒧᑦ ᑐᕌᖓᔪᖅ ᑕᒪᓐᓇᑦᑕᐅᖅ 

ᐃᑲᔫᑎᒃᓴᒃᑲᓐᓂᖓᓂᒃ ᑕᑲᓇᓐᖓᑦ 

ᓴᖅᑭᑦᑐᖃᓚᐅᕆᕗᖅ.  
 

ᐃᓛᒃ ᐅᖃᒃᑲᓐᓂᕈᒪᑐᐃᓐᓇᖅᑐᖓ ᐅᖄᓂᓚᐅᕋᒪ 

ᑭᖑᓪᓕᕐᒥ ᑕᐃᒪᓐᓇᐃᑦᑐᖅᑕᖃᕐᓂᐊᖅᐸᑦ 

ᐊᓯᐊᒍᓪᓚᕆᒃ ᐃᖏᕐᕋᓛᕐᒥᔪᒍᓪᓗ. ᑖᒃᑯᐊ 

ᑕᒪᕐᒥᓕᒫᖅ ᑕᐅᓇᓃᔾᔮᖏᓐᓂᖏᓐᓂ 

ᐅᖄᓂᒃᓯᒪᕗᒍᑦ ᐊᐱᖅᑯᑕᐅᓚᐅᖅᑎᓪᓗᒍ ᑖᔅᓱᒧᖓ 

ᐱᔾᔪᑎᒋᓪᓗᒍ. ᑕᒪᓐᓇ ᐱᔾᔪᑎᖃᓗᐊᓚᐅᕐᒪᑦ 

ᐃᓚᐅᖃᑦᑕᕐᓂᖓ ᓄᓇᕗᑦ ᒐᕙᒪᒃᑯᑦ ᑖᒃᑯᐊ 

ᐃᓚᐅᖃᑦᑕᐃᓇᕐᒪᑕ ᑕᐃᒪᓐᖓᓕᒫᖅ ᑖᓐᓇ 

ᐊᖅᓴᕐᓃᑦ ᑕᑯᒃᓴᐅᑎᑦᑎᓂᖅ ᓴᖅᑭᓚᐅᖅᑎᓪᓗᒍ, 

ᐱᔾᔪᑎᖃᓗᐊᖅᐸᖕᒪᑦ ᖃᓄᖅ 

ᐅᑎᕐᕕᐅᒃᑲᓐᓂᕈᓐᓇᖅᐱᑕ ᑮᓇᐅᔭᓕᕆᓂᕐᒧᑦ. 

ᑕᒪᔾᔭᐅᖕᒪᑕ, ᐄ.  
 

ᐊᒻᒪ ᑕᐃᒪᐃᓛᒃ ᒪᓕᒐᓕᐅᖅᑎᐅᑎᓪᓗᑕ ᓲᕐᓗ 

ᐅᖃᖅᑲᐅᒐᒪ ᐊᖏᖃᑎᒌ-ᖑᒐᑦᑕ. ᐊᕕᒃᑐᖅᓯᒪᔪᑎᔫ-

ᖑᓐᖏᑦᑎᐊᕋᑦᑕ. ᑕᐃᒪᓐᓇ ᑕᕝᕙ ᐊᐅᓚᒐᑦᑕ, ᐊᒻᒪᓗ 

ᐊᑐᓂ ᓂᕈᐊᖅᑕᐅᕙᒃᑲᑦᑕ ᓄᓇᖁᑎᖃᖅᖢᑕ ᐊᑐᓂ 

ᐃᓄᐃᑦ ᓂᕈᐊᖅᐸᖕᒪᑕ ᐅᕙᑦᑎᓐᓂ. ᐊᕕᒃᑐᖅᓯᒪᔪ-

ᒥᐅᖏᓪᓚᕆᒃᑲᑦᑕ, ᐅᕙᑦᑎᒎᖅᑐᑕ ᑕᕝᕗᖓ 

ᒪᓕᒐᓕᐅᕐᕕᑦᑎᓐᓄᐊᖃᑦᑕᕋᑦᑕ ᓄᓇᖁᑎᕗᑦ 

ᑭᒡᒐᖅᑐᕆᐊᖅᑐᖅᑐᑎᒍ. ᐊᒻᒪ ᑕᐃᒪᓐᓇ ᑖᒃᑯᐊ 

ᑐᕌᒐᕆᓕᖅᑕᕗᑦ ᑐᕌᖅᑕᕗᑦ ᐅᖃᖅᓯᒪᑎᓪᓗᒍ ᖃᓄᖅ 

ᐅᑯᓂᖓ ᑲᑐᔾᔨᖃᑎᒌᖕᓂᖅ ᐱᔾᔪᑎᒋᓪᓗᒍ ᑖᒃᑯᐊ 

ᑕᕝᕙ ᓲᕐᓗ ᑐᓐᖓᕕᒋᒐᑦᑎᒍ, ᐱᕚᓪᓕᕈᑎᕗᑦ ᓲᕐᓗ 

ᓱᓇᓂᒃ ᐱᕚᓪᓕᕈᑎᑕᖃᖅᐱᑕ. ᑕᐃᒪ ᑖᓐᓇ 

ᐊᔾᔨᒌᓐᖏᑦᑐᐃᑦ ᐱᕚᓪᓕᕈᑎᒃᑯᑦ ᑐᕌᖓᓪᓚᕆᖕᒪᑕ. 
 

ᑕᐃᒪᐃᓛᒃ ᐊᖏᖃᑎᒌᖃᑦᑕᖏᒃᑲᓗᐊᕐᓗᑕ ᑕᐃᒫᒃ 

ᐃᓕᖅᑯᓯᖃᓲᖑᖕᒪᑦ ᒪᓕᒐᓕᐅᕐᕕᒃ 

ᐊᖏᖃᑎᒌᖏᓐᓈᓐᓄᒡᓗᑕ ᐱᕙᓐᖏᓐᓇᑦᑕ. ᑖᓐᓇ 

ᐊᖏᖃᑎᒌᓐᖏᓐᓂᖅ ᐃᓚᖓᒍᑦ ᐊᑲᐅᖃᑦᑕᖅᐳᖅ 

ᐅᖃᐅᓯᒃᓴᖃᕐᕕᒋᒃᑲᓐᓂᕈᓐᓇᖃᑦᑕᕋᑦᑎᒍ. ᑕᐃᒪᓕ 

ᑕᕝᕙ ᐊᖏᖃᑎᒌᒃᑎᖑᓪᓗᑕ ᐄ, 

ᐊᖏᖃᑎᒌᖃᑦᑕᔮᓐᖏᓚᒍᑦ. ᑕᒪᓐᓇ ᖃᓄᐃᓐᖏᒻᒥᔪᖅ. 

ᑭᓯᐊᓂ ᐊᖏᖃᑎᒌᓐᖏᓚᐅᕋᓗᐊᕐᓗᑕ 

ᐅᖃᓪᓚᖃᑎᒌᖏᓐᓇᓕᕈᑦᑕ ᑕᐃᒫᒃ ᐊᖏᖃᑎᒌᖕᓂᕐᒥᑦ 

ᓴᖅᑭᑎᑦᑎᖃᑦᑕᕋᑦᑕ ᐊᒻᒪ ᑕᐃᒪᓐᓇ ᑕᕝᕙ 

ᒥᓂᔅᑕᐅᖃᑎᒌᖑᓪᓗᑕ ᑕᐃᒪᓐᓇ 

ᐃᓕᖅᑯᓯᖃᖅᐸᒃᑭᕗᒍᑦ, ᐊᖏᖃᑎᒌᖏᓐᓈᓐᓄᑯᓗᒡᓗᑕ 

ᐱᕙᓐᖏᒃᑲᓗᐊᕐᒥᔪᒍᑦ. ᑭᓯᐊᓂ ᐅᓪᓗᖅ 

ᐱᐊᓂᓚᐅᖅᑳᖅᑎᓐᓇᒍ ᐊᖏᖃᑎᒌᓕᓲᖑᕗᑦ 

ᐅᖃᓪᓚᖃᑎᒌᖕᓂᖅ ᑖᓐᓇ ᐊᑑᑎᖃᓪᓚᕆᖕᒪᑦ.  
 

ᑕᐃᒪᐃᓛᒃ ᑖᒃᑯᐊ ᑖᓐᓇ ᓄᓇᕗᑦ 

ᓴᖅᑭᓵᓚᐅᖅᑎᓪᓗᒍ ᑐᓐᖓᕕᒋᕐᔪᐊᖃᑦᑕᖅᓯᒪᒐᑦᑎᒍ 

ᐋᔩᖃᑎᒌᖕᓂᖅ, ᑖᓐᓇ ᑐᑭᖃᑦᑎᐊᕐᒪᑦ 

ᐅᖃᓪᓚᖃᑎᒌᖕᓂᖅ, ᖃᓄᖅ ᓱᓇᒥᒃ 

ᐊᖏᖃᑎᒌᒍᓐᓇᖅᓯᖕᒪᖔᑦᑕ ᐋᔩᖃᑎᒌᖕᓂᖅ, 

ᐱᓕᕆᖃᑎᒌᖕᓂᖅ, ᖃᓄᖅᑑᕐᓂᖅ ᓲᕐᓗ ᑕᒪᔾᔭ 

ᑐᓐᖓᕕᓪᓚᕆᐅᖕᒪᑕ. ᑐᓐᖓᕕᒌᓐᓇᕆᐊᖃᖅᑕᕗᑦ 

ᐅᕙᒍᑦ ᒪᓕᒐᓕᐅᖅᑎᐅᑎᓪᓗᑕ ᐊᒻᒪ ᑕᐃᒪᓐᓇ 

ᑕᕝᕙ ᑖᒃᑯᐊ ᐃᓱᒪᓕᐅᖃᑦᑕᖅᑐᐃᑦ ᒥᓂᔅᑕᐅᓪᓗᑎᑦ 

ᓯᕗᓕᐅᖅᑏᑦ ᑖᒃᑯᐊ, ᑖᒃᑯᓂᖓ 

ᑐᓐᖓᕕᖃᑦᑎᐊᖅᖢᑎᒃ, ᑕᐃᒪᓐᓇᐃᒋᐊᖃᕐᒪᑦ 

ᑖᓐᓇ. ᓄᓇᕗᑦ ᒐᕙᒪᐅᓪᓗᑕ ᐅᕙᒍ 

ᒪᓕᒐᓕᐅᕐᕕᑦᑎᓐᓂᒃ ᑖᒃᑯᐊ ᑕᕝᕙ 

ᑐᓐᖓᕕᒋᓪᓚᕆᒃᑲᑦᑎᒍ.  

 

(ᑐᓵᔨᑎᒍᑦ) ᓇᐃᓈᕐᓗᒍ, ᐱᕐᔪᐊᕌᓘᔪᖅ 

ᖃᓪᓗᓇᐅᔭᑲᐃᓐᓇᕈᒪ.  

 

ᓯᕗᓪᓕᖅᐹᒥᒃ ᐄ, ᑖᒃᑯᐊ ᓂᕈᐊᖅᑕᐅᓯᒪᔪᓕᒫᑦ 

ᑕᒪᕐᒥᑦᑎᐊᖅ ᐅᐱᒋᕙᒃᑲ ᐅᖃᓪᓚᒍᓐᓇᖅᐳᑦ 

ᒪᓕᒐᓕᐅᕐᕕᐅᑉ ᐃᓗᐊᓂ ᑭᓐᖒᒪᔭᐅᔪᑦ 

ᐃᓱᒫᓘᑎᒋᔭᐅᔪᓪᓗ ᑕᒪᒃᑯᐊ 

ᐅᖃᐅᓯᕆᔭᐅᔪᓐᓇᕐᓂᐊᕐᒪᑕ, ᐊᒻᒪᓗ 

ᐃᓕᓴᕆᓯᒪᔭᕆᐊᖃᖅᑐᒍᑦ ᓂᕈᐊᖅᑎᑦᑎᓐᓄᑦ 

ᓂᕈᐊᖅᑕᐅᓯᒪᒐᑦᑕ ᐊᒻᒪᓗ 

ᐱᔭᒃᓴᖅᑖᖅᑎᑕᐅᓯᒪᕗᒍᑦ ᓂᕈᐊᖅᑎᑦᑕ ᐅᖃᐅᓯᖏᑦ 

ᑕᐃᒃᑯᐊ ᑐᓵᓗᑎᒃᑯᑦ. ᑕᐃᒪᓐᓇ 

ᐅᖃᖃᑦᑕᕆᐊᖃᖅᑐᒍᑦ ᑕᕝᕙᓂ 

ᒪᓕᒐᓕᐅᕐᕕᖕᒦᓕᕌᖓᑦᑕ ᐊᒻᒪᓗ 

ᑕᐃᒪᐃᓕᐅᖃᑦᑕᖅᑐᒍᑦ ᖃᐅᑕᒫᑦᑎᐊᖅ 

ᑲᑎᒪᕐᔪᐊᖅᑎᓪᓗᑕ. ᑖᓐᓇᐅᕗᖅ, ᑕᕝᕙᐅᕗᖅ 

ᐱᔭᒃᓴᖅᑖᕆᓯᒪᔭᕗᑦ ᐅᖃᐅᓯᕆᖃᑦᑕᕐᓗᒋᑦ ᑕᐃᒃᑯᐊ 

ᐅᖃᐅᓯᕆᔭᐅᔪᑦ ᓂᕈᐊᖅᑎᑦᑎᓐᓄᑦ, 

ᐅᕙᑦᑎᓐᓂᑐᐊᖅ ᐅᖃᓪᓚᖃᑦᑕᓐᖏᓐᓇᑦᑕ 

ᑭᒡᒐᖅᑐᖃᑦᑕᖅᑕᕗᓂᒃᑯᐊ ᓂᕈᐊᖅᑎᕗᑦ, 

ᐅᖃᐅᓯᕆᖃᑦᑕᕐᓗᑎᒃᑯᓗ ᑕᐃᒃᑯᐊ 

ᓂᕈᐊᖅᑎᑦᑎᓐᓄᑦ ᐅᖃᐅᓯᕆᔭᐅᖁᔭᖁᔪᑦ.  

ᓄᓇᕗᒻᒥᐅᓄᑦ ᓂᕈᐊᖅᑕᐅᓯᒪᔪᒍᑦ 

ᓇᓗᖅᑯᑎᒋᔭᐅᓐᖏᓐᓇᑦᑕ, ᑎᓴᒪᓄᓪᓗ ᐊᕐᕌᒍᓄᑦ 

ᐃᓯᖅᓯᒪᓂᐊᖅᖢᑕ ᑕᕝᕙᓂ ᑲᑎᒪᕐᔪᐊᕐᕕᖕᒥᑦ.  

 

ᐊᖏᖃᑎᒌᖕᓂᕐᒥᑦ ᑐᓐᖓᕕᖃᖅᖢᑕ ᒐᕙᒪᐅᔪᒍᑦ. 

ᑕᐃᒪᐃᑦᑑᒐᑦᑕ ᑲᑐᔾᔨᖃᑎᒌᖕᓂᕐᒥᒃ ᑐᓐᖓᕕᖃᕐᓗᑕ 

ᐃᖅᑲᓇᐃᔭᖃᑎᒌᒋᐊᖃᖅᑐᒍᑦ ᐹᕗᑦ ᒪᑐᐃᖔᕐᓗᒍ.  

ᑖᓐᓇ ᑕᕝᕙ, ᐄ, ᑕᐃᒪᓐᓇ ᐱᐅᓯᖃᕆᐊᖃᖅᑐᒍᑦ. 

ᑭᓯᐊᓂᓗ ᑕᐃᒪᐃᓕᖅᑲᐅᒐᓗᐊᖅᑎᓪᓗᖓ 

ᐃᓘᓐᓇᑕ ᓂᕈᐊᖅᑕᐅᓯᒪᔪᒍᑦ ᓂᕈᐊᖅᑎᑦᑎᓐᓄᑦ, 

ᑕᐃᒃᑯᐊ ᑕᐃᒪ ᐅᖃᐅᔾᔨᓂᐊᖅᐳᑦ ᐃᒪᐃᓕᐅᕐᓗᑎᑦ, 

ᐃᒪᓐᓇ ᓂᕈᐊᕐᓂᐊᖅᐳᑎᑦ, ᐊᒻᒪᓗ ᑕᒪᓐᓇ 

ᐱᔾᔪᑎᓗᐊᕆᔭᕋ ᐅᕙᓂ ᐃᒃᓯᕚᖅᑎᓪᓗᑕ ᐊᒻᒪᓗ 

ᐊᑯᓂ ᑕᒻᒪᖅᓯᒪᓐᖏᑦᑐᒥᒃ ᐱᓂᐊᖅᐳᒍᑦ. ᐄ, 

ᑕᒻᒪᖅᓯᒪᓐᖏᑦᑐᒥᒃ ᐱᓂᐊᕐᓂᖃᖅᐳᒍᑦ.  

 

ᑖᓐᓇᐅᖅᑲᐅᑎᓪᓗᒍ, ᐅᖃᖅᑏ ᖁᔭᓐᓇᒦᒃ ᐊᒻᒪᓗ 

ᐃᓱᒪᓕᐅᑦᑎᐊᕆᐊᖃᕐᓂᐊᖅᐳᓯ. 

ᐃᓱᒪᓕᐅᕈᔅᓯ ᐱᐅᓂᐊᖅᑐᖅ, ᑕᕝᕗᖓ ᐅᓪᓗᒥᒧᑦ 

ᓄᓇᕗᒻᒥᐅᓄᓪᓗ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑎᒧᑦ. 

ᐱᖁᔨᕗᖔᕈᑎᒧᑦ. ᒪᓕᒐᓕᐅᖅᑎ ᑲᖏᖅᖠᓂᐅᑉ 

ᓂᒋᐊᓄᑦ, ᒥᔅᑕ ᑯᓱᒐᖅ.  

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐅᖃᖅᑏ. 

ᐅᓪᓛᒃᑯᑦ. ᖁᔭᓐᓇᒦᒡᓗ ᓂᓪᓕᖃᑕᐅᔪᓐᓇᕋᒪ. ᐃᓛᒃ 

ᓂᓪᓕᕈᒪᔾᔪᑎᒋᔭᕋ ᑐᑭᓯᓇᒃᑲᓐᓂᐊᕐᔪᒍᒪᓪᓗᖓ ᓲᖅ 

ᓂᕈᐊᕐᓂᐊᕐᒪᖔᕐᒪ, ᓂᕈᐊᕈᓐᓇᕐᓂᕆᔭᕋ ᐊᑐᕐᓗᒍ.  

 

ᒪᓕᒐᓕᐅᖅᑎᐅᓪᓗᓂ, ᒪᓕᒐᓕᐅᖅᑎᑐᐃᓐᓇᐅᓪᓗᓂ 

ᐊᒻᒪᓗ ᒥᓂᔅᑕᐅᓪᓗᓂ ᓂᕈᐊᕐᓂᖅ 

ᐊᔾᔨᒌᖃᑦᑕᖏᒻᒥᖕᒪᑦ. ᒪᓕᒐᓕᐅᖅᑎᑐᐃᓐᓇᖅᑐᑦ 

ᒥᓂᔅᑕᐅᓪᓗᓂ ᓂᕈᐊᕈᓐᓇᕐᓇᕐᒥᖕᒪᑦ ᐊᒻᒪᓗ 

ᒥᓂᔅᑕᐃᑦ ᓂᕈᐊᕈᑎᖏᑦᑎᒍᑦ ᒥᓂᔅᑕᐅᓪᓗᓂᑦᑕᐅᖅ 

ᑕᐃᒪᓐᓇ ᓂᕈᐊᕐᓇᓲᖑᖕᒥᖕᒪᑦ.  

 

ᐅᓪᓗᒥ ᓂᕈᐊᕐᓂᕆᓂᐊᖅᑕᕗᓪᓕ ᑕᐅᑐᒃᑲᒃᑯ 

ᒪᓕᒐᓕᐅᖅᑎᑐᐃᓐᓇᖅᑎᑐᑦ. ᑖᓐᓇ 

ᓂᕈᐊᕐᓂᕆᓂᐊᖅᑕᕗᑦ ᒐᕙᒪᐅᑉ ᐊᐅᓚᑦᑎᓂᖓᓄᑦ 

ᐊᒃᑐᐊᓐᖏᑦᑐᓂᒃ, ᑮᓇᐅᔭᓕᕆᓂᕐᒥᑦ 

ᐅᖃᐅᓯᖃᓐᖏᑦᑐᑕ ᐸᓯᒃᓯᒪᒃᑯᓂ ᐃᓱᒪᖅᓱᕋᑦᑕ 

ᖃᓄᖅ ᓂᕈᐊᕐᓂᐊᕐᒪᖔᑦᑕ. ᑖᓐᓇ ᑐᑭᓯᓇᖅᐳᖅ.  

 

ᓯᕗᓕᖅᑎ ᒥᒃᓵᓄᑦ ᓂᕈᐊᕐᓂᐊᕋᑦᑕ ᐅᓪᓗᒥ, 

ᓂᕈᐊᕐᓂᐊᖅᐳᖓ ᑖᓐᓇ ᓅᒋᐊᖅᑕᐅᓯᒪᔪᖅ 

ᐃᑲᔪᖅᑐᕐᓗᒍ. ᓲᖅ? ᐅᑭᐅᓂᑦ ᐱᖓᓱᐃᓐᓇᑯᓗᖕᓂᒃ 

ᓱᓕ ᐱᓕᕆᓂᐊᕋᑦᑕ, ᐃᒃᑲᑦᑎᐊᑯᓘᓕᐊᓂᖕᒪᑦ. 

ᑕᐃᒪᓐᓇ ᓯᕗᓕᖅᑎᖃᕐᓂᕐᒥᒃ ᐅᖃᐅᓯᖃᖅᑲᐅᖕᒪᑦ 

ᓅᕿᑦᑎᒋᐊᖅᑐᖅ. ᓲᕐᓗᒎᖅ ᐅᒥᐊᖅᑐᖅᑐᑐᑦ ᑖᓐᓇ 

ᑳᑉᑕᖃᕋᑦᑕ. ᐄ, ᑕᐃᒪᓐᓇ ᑕᐃᒪᓐᓇᐃᒻᒪᑦ 

ᑳᑉᑕᓐᒋᓂᐊᖅᑕᕗᑦ ᐊᖅᑯᓇᖅᑐᒃᑯᑦ. ᐅᒥᐊᖅ 

ᐊᖅᑯᓇᖅᓯᐅᖅᑎᑦᑎᖏᑦᑎᐊᖅ ᕼᐅᓇᒥᑦ 

ᕿᓂᓲᖑᖕᒪᑕ. ᑳᑉᑕᓐᕗᑦ ᐊᖅᑯᓇᓐᖏᑦᑐᒥᑦ 

ᐊᖅᑯᓇᖅᓯᐅᖅᑎᑦᑎᓕᕐᓂᐊᕐᓂᖅᐸᑦ ᐅᑭᐅᓄᑦ 

ᐱᖓᓱᓄᑦ, ᑕᒪᓐᓇ ᐅᑭᐅᑦ ᐱᖓᓱᑦ 

ᖁᕕᐊᓇᔾᔮᖏᒻᒪᑦ.  

 



ᕿᑎᖅᑰ, ᔫᓂ 14, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  1182 

 

 

ᑕᐃᑲᑦᑎᐊᑯᓘᓕᕐᒪᑦ ᐱᓕᕆᐊᒃᓴᕗᑦ 

ᑲᑎᒪᔾᔪᑎᒋᓚᐅᖅᑕᕗᑦ ᐅᑯᐊ ᐊᔭᐅᕐᓂᐊᖅᑕᕗᑦ, 

ᓯᕗᒧᐊᒍᑎᒋᒋᐊᕐᓂᐊᖅᑕᕗᑦ ᐅᑯᐊ ᑲᑎᒪᑎᓪᓗᑕ 

ᑕᐃᒪᓐᓇ. ᑕᐃᒪᓐᓇᐃᓕᐅᕋᐅᔭᕐᓂᐊᕐᓂᕈᑦᑕ 

ᐱᓕᕆᐊᒃᓴᕗᑦ ᐅᑯᐊ 

ᑭᖑᕙᖅᐸᓪᓕᐊᑐᐃᓐᓇᕐᓂᐊᕐᒪᑕ. ᑕᐃᒪᓐᓇᒧᑦ 

ᐃᑲᔪᖅᑐᕐᓂᐊᖅᑕᕋ ᑖᓐᓇ ᓅᑦᑎᒋᐊᕐᓂᖅ. 

 

ᒐᕙᒪᕗᑦ, ᒪᓕᒐᓕᐅᖅᑎᑐᐃᓐᓇᐃᓪᓗ, ᒥᓂᔅᑕᐅᔪᓪᓗ 

ᐱᓕᕆᖃᑎᒌᓐᓂᖓ ᖃᓂᒌᒃᑲᓐᓂᕆᐊᖃᕐᒪᑦ, 

ᐊᑕᐅᓯᐅᖃᑎᒌᒃᑲᓐᓂᕆᐊᖃᕋᑦᑕ, ᑕᑎᒌᑦᑎᐊᕐᓗᑕ 

ᑕᒪᑉᑕ, ᓯᕗᓕᖅᑎᒋᓂᐊᖅᑕᕗᑦ 

ᐊᖏᖃᑎᒋᓐᖏᑉᐸᓚᐅᕋᓗᐊᕐᓗᒍ ᑭᕼᐃᐊᓂ 

ᐊᑕᐅᕼᐃᕐᒧᑦ ᐃᖏᕐᕋᖃᑎᒌᒋᐊᖃᕋᑦᑕ, 

ᐅᒃᐱᕆᖃᑎᒌᑦᑎᐊᕐᓗᑕ, ᐸᓱᒍᓱᖃᑎᒌᓐᖏᓪᓗᑕ. 

 

ᖃᐅᔨᒪᓗᑕᓗ ᐅᖃᐅᓯᐅᔪᑦ, ᐅᖃᖅᑕᐅᔪᓪᓗ 

ᓱᓕᓂᖏᓐᓂᒃ, 

ᓱᓕᒐᓗᐊᖅᐸᖄᓛᕈᓗᑐᐃᓐᓇᖏᓪᓗᑕ ᐊᒻᒪᓗ 

ᐃᒪᓐᓇᐃᓕᓚᐅᖅᑐᒎᓛᕈᑎᑐᐃᓐᓇᖏᓪᓗᑕ.  

ᐅᑭᐅᑦ ᐱᖓᓱᑦ ᐱᐊᓂᒃᐸᑦ ᐅᕙᓂ 

ᐃᒃᓯᕙᔪᓐᓃᕐᓂᐊᕐᒥᔪᒍᑦ ᐃᑲᑦᓯᐊᑯᓘᖕᒪᑦ.  

 

ᑕᐃᒪᓐᓇᒧᑦ ᓂᕈᐊᕐᓂᕆᓂᐊᖅᑕᕋ 

ᓇᓗᓇᐃᖅᑲᐅᕙᕋ. ᖁᔭᓐᓇᒦᒡᓗ ᓂᓪᓕᖅᑎᑕᐅᒐᒪ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑎᒧᑦ. 

ᒪᓕᒐᓕᐅᖅᑎ ᑲᖏᖅᓯᓂᐅᑉ ᐅᐊᖕᓇᖓᓄᑦ 

ᐃᒡᓗᓕᒑᕐᔪᖕᒧᓪᓗ, ᒥᔅ ᑕᐅᑐᓐᖏ.  

 

ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓯᕗᓪᓕᖅᐹᕐᒥ 

ᓇᓗᓇᐃᕈᒪᓪᓗᖓ ᐊᐱᕆᔭᐅᖃᑦᑕᖅᓯᒪᒐᒪ 

ᓯᕗᓕᖅᑎᒧᑦ ᐊᒻᒪᓗ ᓂᕈᐊᖅᑕᐅᓵᖅᑐᖓ 

ᐆᒃᑐᕈᒪᓐᖏᑦᑐᖓ 

ᐱᔨᑦᑎᕋᒪ ᑲᖏᖅᓯᓂᕐᒥᒃ ᐊᒻᒪ ᐃᒡᓗᓕᒑᕐᔪᖕᒥᒃ. 

ᑖᓐᓇ ᒫᓐᓇ ᓈᒻᒪᒋᒐᒃᑯ.  

 

ᑕᐃᒃᑯᐊ ᐃᒡᓗᓕᒑᕐᔪᖕᒥ ᐊᒻᒪ ᑲᖏᖅᓯᓂᕐᒥ 

ᐅᐊᖕᓇᖓᓂ ᑐᑭᓯᓯᒪᑦᑎᐊᓂᐊᕐᒪᑕ, 

ᑕᐅᑐᖃᑦᑕᖅᓯᒪᒐᒪ ᖃᐅᔨᖃᑦᑕᖅᓯᒪᒐᒪ 

ᐃᓐᓇᕆᔭᖅᐳᑦ ᐊᒃᑐᖅᓴᓪᓚᑦᑖᖅᑐᑦ 

ᐅᑐᖅᑲᐅᔾᔪᑎᒥᓐᓄᑦ ᑕᒫᓂᐸᓗᒃ 400 ᐊᒻᒪ 

ᒪᒃᑯᒃᑐᐃᑦ ᐊᖑᑏᑦ ᑮᓇᐅᔭᖃᓐᖏᑦᑎᐊᒻᒪᕆᒃᑐᑦ 

ᑐᒃᓯᕋᑐᐃᓐᓇᓕᖅᑐᑦ ᐊᖓᔪᖅᑳᕐᒥᖕᓂᒃ ᐊᕐᓇᐃᓪᓗ. 

ᑕᐃᒪᓐᖓᓂᑦ ᑐᒃᓯᕋᕌᖓᑕ ᒐᕙᒪᒃᑯᓐᓂ ᒐᕙᒪᑦ 

ᐅᖃᖃᑦᑕᖅᑐᑦ ᑮᓇᐅᔭᖃᓐᖏᑦᑐᒍᑦ, 

ᑮᓇᐅᔭᖃᓐᖏᑦᑐᒍᑦ.  

 

ᑖᓐᓇ ᓂᕈᐊᕈᑎᒋᓂᐊᖅᑕᕋ ᐃᑲᔪᖅᑐᕐᓗᒍ 

ᓅᒃᑕᐅᓂᐊᖅᑐᖅ. ᐆᒥᖓ ᐱᔾᔪᑎᖃᖅᑐᖓ ᑖᓐᓇ  

ᑮᓇᐅᔭᖅ ᖃᐅᔨᖃᑦᑕᖅᓯᒪᓕᕋᒪ ᐃᓄᐃᑦ ᓄᓇᕗᒻᒥ 

ᐃᓐᓇᕆᔭᕗᓪᓗ ᒪᒃᑯᒃᑐᓪᓗ ᐊᑭᓗᖕᓂᖅᐹᕐᒥᒃ 

ᐊᑐᕋᓱᖃᑦᑕᓕᖅᑐᑦ. ᐊᑭᓗᖕᓂᖅᐹᕐᒥᒃ ᐊᑐᕋᓱᒃᓱᑎᒃ 

ᐱᐅᓐᖑᐊᕈᑎᖃᓐᖏᑦᑐᑦ ᑮᓇᐅᔭᕐᒥᒃ. ᑖᓐᓇ $7,200 

ᐃᖏᕐᕋᔾᔪᑕᐅᔪᕕᓂᖅ ᓄᓇᓯᐅᑎᑯᑖᒃ 

ᐃᑲᔪᕈᓐᓇᖅᑐᖅ ᐃᓐᓇᕆᔭᑦᑎᓐᓂᒃ, 

ᒪᒃᑯᒃᑐᕆᔭᑦᑎᓐᓂ ᑮᓇᐅᔭᖃᓐᖏᑦᑐᓂᒃ ᐊᒻᒪ 

ᐊᓈᓇᐅᔪᓂᒃ ᓄᑕᕋᕐᒥᖕᓂᒃ ᐃᒻᒧᒧᑦ ᓇᖏᕐᓄᓪᓗ 

ᑐᒃᓯᕋᖃᑦᑕᖅᑐᓂᒃ ᓈᓚᐅᑎᒃᑯᑦ. ᐊᔪᖅᓴᖅᑐᑦ 

ᐃᓄᐃᑦ ᓄᓇᕗᒻᒥ ᑕᕝᕙᓕ ᐅᕙᒍᑦ ᐃᓱᒪᖅᓲᔭᖅᑐᒍᑦ 

$2.2 ᐱᓕᐊᓐᒥᒃ.  

 

ᑖᓐᓇ ᑕᕝᕙ ᐃᑲᔪᖅᑐᕈᑎᒋᓂᐊᕋᒃᑯ 

ᑐᓴᖅᑕᐅᔪᒪᔪᖓ ᓅᑦᑎᒋᐊᖅᑐᒥᒃ. ᑕᐃᒪᓕ, 

ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᒻᒧᑦ. 

ᐱᖁᔨᕗᖔᕈᒻᒧᑦ. ᒪᓕᒐᓕᐅᖅᑎ ᖁᑦᑎᒃᑐᒧᑦ, ᒥᔅᑐ 

ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ ᐊᒻᒪᓗ ᖁᔭᓐᓇᒦᒃ, ᒪᓕᒐᓕᐅᖅᑏᑦ 

ᐊᒻᒪᓗ ᓄᓇᕗᒻᒥᐅᑕᐃᑦ ᐊᒻᒪᓗ ᑕᐃᒃᑯᐊ 

ᓂᕈᐊᖅᑎᑎᓯᒪᔪᐃᑦ ᐅᕙᓐᓂᒃ ᖁᑦᑎᒃᑐᒥ. ᑕᕝᕗᖓ 

ᓂᓪᓕᕈᓐᓇᖅᑎᑕᐅᒐᒪ ᖁᔭᓐᓇᒦᖅᐳᖓ.  

 

ᑖᓐᓇ ᓯᕗᓕᐅᖅᑎ ᓂᕈᐊᕋᓱᓕᕋᑦᑎᒍ 22-ᖑᔪᒍᑦ 

ᓂᕈᐊᓚᐅᕋᑦᑎᒍᑦ ᑕᐃᒪᓐᓇᐃᑦᓱᑕ. ᑖᓐᓇ ᓱᓕ 

ᑕᐃᒪᓐᓇᐃᓕᖓᓪᓗᓂ. ᑖᒃᑯᐊ ᓂᕈᐊᕋᔅᓴᐅᑎᓪᓗᒋᑦ 

ᑎᓴᒪᐅᓪᓗᑎᑦ ᐊᔾᔨᒌᓐᖏᑦᑐᓂᒃ 

ᐅᖃᓪᓚᑲᑕᓚᐅᕐᒪᑕ. ᑖᒃᑯᐊ ᐱᔭᕇᖅᑎᓪᓗᒋᑦ 

ᒥᓂᔅᑕᐅᔪᒍᑦ ᓂᕈᐊᖅᑕᐅᓕᖅᓱᑕ. ᑖᒃᑯᐊ 

ᑲᑐᔾᔨᖃᑎᒌᖃᑦᑕᕋᑦᑕ ᒥᓂᔅᑕᐅᖃᑎᒌᑦᑐᑕ.  

ᐃᓛᓐᓂᒃᑯᑦ ᓂᕈᐊᖃᑦᑕᕐᒥᒐᑦᑕ ᒥᓂᔅᑕᐅᖃᑎᒌᑦᑐᑕ 

ᖃᓄᖅ ᓇᓪᓕᐊᓂᒃ ᓂᕈᐊᕆᐊᖃᕋᑦᑕᑭᐊᖅ. ᑖᓐᓇᓗ 

ᓯᕗᓕᖅᑎ ᐅᖃᖅᑎᒋᖃᑦᑕᕋᑦᑎᒍ ᑕᒪᒃᑯᓂᖓ 

ᓂᕈᐊᖅᑕᑦᑎᓐᓂᒃ. ᑖᒃᑯᐊᓗ ᑮᓇᐅᔭᐃᑦ 

ᐊᑐᕐᓂᐊᖅᑕᕗᑦ ᑕᕝᕙᓂ ᐊᖏᖃᑎᒌᔅᓯᒪᓪᓗᑕ ᑖᒃᑯᐊ 

ᐃᓗᖏᓐᓃᑦᑐᑦ ᒥᓂᔅᑕᐃᓪᓗ, ᓯᕗᓕᖅᑎᓗ, 

ᒪᓕᒐᓕᐅᖅᑏᓪᓗ ᑮᓇᐅᔭᓂᒃ ᖃᓄᖅ 

ᖃᖓᑦᑕᐅᑎᐅᔪᓂᒃ ᑕᒪᒃᑯᓂᖓ 

ᐋᖅᑭᓱᐃᔾᔭᐅᓯᒪᖃᑦᑕᕐᒪᑕ ᑖᓐᓇ ᑖᓐᓇᐅᓪᓗᓂ.  

 

ᓇᓕᐊᓐᓄᑦ ᓂᕈᐊᕐᓂᐊᕋᒪᑭᐊᖅ ᓇᓗᔪᖓ ᓇᒻᒥᓂᖅ 

ᓂᕈᐊᕐᓂᐊᕐᒥᒐᒪᑦᑕᐅᖅ ᒥᓂᔅᑕᐅᖃᑎᒐ ᑕᐃᒪᓐᓇ 

ᐅᖃᖅᑲᐅᒥᒻᒪᑦ. ᑭᓯᐊᓂ ᑖᓐᓇ ᐊᒻᒪᓗ ᖃᓄᖅ 

ᐅᓗᕆᐊᓱᒃ ᐅᕝᕙᓘᓐᓃᑦ 

ᑲᑉᐱᐊᓱᓕᖅᑎᑕᐅᑲᐅᑎᒋᕋᑖᕋᒪ ᓂᓪᓕᕆᐊᔅᓴᖅ. 

ᑕᒻᒪᕐᓂᕈᒪ ᒪᒥᐊᓇᖅ. ᑖᓐᓇ ᐱᒋᐊᖅᑎᑕᐅᖅᑲᐅᔪᖅ 

ᐅᖃᖅᑲᐅᒻᒪᑦ ᒪᓕᒐᓕᐅᖅᑎᑐᐃᓐᓇᐃᒡᒎᖅ 

ᐋᖅᑭᒌᖅᓯᒪᔪᑦ ᐊᒻᒪᓗ ᐱᔾᔪᑎᖏᓐᓂ  

ᐅᓂᒃᑳᓪᓚᕆᓐᓇᑎ. ᑖᓐᓇ ᐃᑲᔪᖅᑕᐅᔪᒪᔪᖓ ᑕᐃᒪᓐᓇ 

ᐸᑎᒻᒥᓪᓗᖓ ᐅᖃᓚᐅᖅᓯᒪᒐᒪ integrity oath of 

office, ᑕᒪᒃᑯᓂᖓ ᐱᓯᒪᓂᐊᕐᓂᕋᖅᓱᖓ.  

ᑕᕝᕙᓂ ᐅᓂᒃᑳᕆᐊᕐᔪᖅᑲᐅᒐᓗᐊᕐᒪᑦ ᐃᒡᓗᕐᔪᐊᒥᒎᖅ 

ᓴᓪᓗᓚᐅᕐᒪᑦ, ᑭᓱ ᓇᓪᓕᐊᓪᓚᕆᓐᓂ ᓴᓪᓗᓚᐅᓂᖓᓂᑦ 

ᑐᑭᓯᔪᒪᑦᑎᐊᕐᓂᐊᕋᒪ, ᑖᓐᓇ ᐃᑲᔪᖅᑕᐅᔪᓐᓇᕐᓂᐊᕈᒪ. 

 

ᑖᓐᓇ ᐅᖃᖅᓯᒪᑐᐃᓐᓇᕐᓗᓂ ᐅᕙᓂ 

ᐅᖃᑦᑎᐊᓚᐅᓐᖏᑦᑐᖅ ᐊᒻᒪᓗ ᐅᕙᓂ 

ᓂᕈᐊᖅᑕᐅᓇᓱᓕᖅᑎᓪᓗᒍ ᐅᖃᑦᑎᐊᓚᐅᓐᖏᓐᓂᖓᓂ, 

ᑕᒪᒃᑯᐊ ᕿᒥᕐᕈᐊᑦᑎᐊᕈᒪᒐᒃᑭᑦ. ᑕᐃᒪᓐᓇᓗ 

ᐊᓕᐊᓇᐃᑦ ᐅᖃᓪᓚᖃᑎᒌᒍᓐᓇᖅᑐᒍᑦ, 

ᑕᐃᒪᓐᓇᐃᒍᒪᓚᐅᕋᑦᑕ ᑕᐃᒪᓐᓇᓗ 

ᐃᓕᖅᑯᓯᖃᕈᒪᓪᓗᑕ. ᑕᐃᒪᓐᓇᐃᓕᕋᑦᑕ ᑕᕝᕘᓇ 

ᐅᖁᒪᐃᑦᑐᖅ. ᐃᓄᒃ ᑖᓐᓇ ᑕᐅᑐᑦᓱᒍ 

ᐅᖁᒪᐃᑦᑐᒃᑰᖅᑐᒍᑦ. ᑖᓐᓇ ᓯᕗᓕᖅᑎᐅᓂᖓ 

ᑕᐅᑐᑦᓱᑎᒍ ᑕᐃᒪᓐᓇ ᐃᓕᖅᑯᓯᖃᕋᑦᑕ concensus 

ᒐᕙᒪᐅᓪᓗᑕ. ᑕᐃᒪᓐᓇᓗ 

ᐆᑦᑐᖅᑕᐅᖃᑦᑕᕈᒪᓂᐊᖅᑐᒍᑦ ᒥᓂᔅᑕᐅᔪᒍᑦ 

ᐆᑦᑐᖅᑕᐅᖃᑦᑕᕐᓂᐊᖅᑯᒍᑦ ᑕᐃᒪᓐᓇ. 

ᑕᐃᒪᓐᓇᐃᑕᐅᓇᓱᓕᕐᓂᕈᒪ 

ᑐᓴᐅᒪᑎᑕᐅᑦᑎᐊᕈᒪᒐᔭᕋᒪ. ᑭᓱᒥᑦ 

ᓴᓪᓗᓂᖃᓚᐅᕐᒪᒃᑭᐊᖅ ᑕᕝᕙᓂ ᐃᒡᓗᕐᔪᐊᒥ. ᑕᐃᒪᓐᓇ 

ᑐᑭᓯᑦᑎᐊᕈᒪᔪᖓ ᑖᓐᓇ ᐃᒡᓗᕐᔪᐊᒥ ᖃᓄᖅ 

ᐅᖃᐅᓯᖃᑲᒻᒪᓚᐅᕐᒪᒃᑭᐊᖅ ᑖᓐᓇ ᐃᑲᔫᑎᒋᓂᐊᕋᒃᑯ. 

 

ᓇᓪᓕᐊᓐᓄᑦ ᓂᕈᐊᕐᓂᐊᕋᒪᑭᐊᖅ ᐊᒻᒪᓗ ᑕᐃᒪᓐᓇ 

ᐅᓂᒃᑳᑦᑎᐊᖃᐅᔫᒐᓗᐊᖅ ᐃᒃᓯᕙᐅᑕᕆᔭᐅᔪᖅ 

ᒪᓕᒐᓕᐅᖅᑎᑐᐃᓐᓇᕐᓄᑦ ᑭᓯᐊᓂ ᑖᒃᑯᐊ 

ᐃᓗᓕᑯᓗᖏᑦ ᑐᒃᓯᖅᑲᐅᖏᓐᓇᒃᑭᑦ. 

ᑕᐃᒪᓐᓇᐃᑎᓪᓗᒍ ᑖᓐᓇ ᓯᕗᓕᖅᑎᐅᔪᖅ 

ᓯᕗᒃᑲᖅᑎᐅᒻᒪᑦ ᒥᓂᔅᑕᓄᑦ, ᑕᐃᒪᓐᓇᐃᑎᓪᓗᒍ 

ᑖᓐᓇ ᑭᓇᑐᐃᓐᓇᖅ ᑕᕝᕙᓃᓐᓂᐊᖅᑎᓪᓗᒍ ᑖᓐᓇ 

ᐃᑲᔪᖅᑐᐃᓇᕐᓂᐊᕋᒃᑯ ᐃᑲᔪᖅᑐᐃᓐᓇᖃᑦᑕᕐᓂᐊᕋᒃᑯ 

ᓯᕗᓕᖅᑎ ᐊᒻᒪᓗ ᒥᓂᔅᑕᐅᖃᑎᒃᑲ ᐊᒻᒪᓗ 

ᒪᓕᒐᓕᐅᖅᑏᑦ, ᑕᐃᒪᓐᓇ ᐋᖅᑭᒃᓱᖅᓯᒪᒐᑦᑕ 

ᓯᕗᓕᖅᑎ, ᒥᓂᔅᑕ, ᒪᓕᒐᓕᐅᖅᑎᑐᐃᓐᓇᐃᑦ. 

ᑕᐃᒪᓐᓇᐃᓕᖓᑎᓪᓗᒍ. 

 

ᐊᓕᐊᓇᐃᒋᑦᑎᐊᖅᑐᒍᓗ ᑖᓐᓇ ᒥᓂᔅᑕᐅᓂᕋ. 

ᑭᓯᐊᓂ ᑖᔅᓱᒥᖓ ᐃᒡᓗᕐᔪᐊᒥ 

ᓂᕈᐊᖃᑎᒌᒋᐊᖃᖃᑦᑕᕋᑦᑕ ᓂᕈᐊᓚᐅᓐᖏᓐᓂᓐᓂ 

ᑕᐃᒪᓐᓇ ᑐᑭᓯᑎᑦᑎᐊᖅᑕᐅᒍᒪᓂᐊᖅᑐᖓ ᑖᓐᓇ 

ᑭᓲᒻᒪᒃᑭᐊᖅ ᓱᓕ ᑐᑭᓯᓪᓚᕆᓐᖏᓇᒃᑯ ᑭᓱᓪᓚᕆᐅᑉ 

ᐃᓗᓪᓚᕆᑯᓗᖓᓂᑦ ᑕᐃᒪᓐᓇ ᐱᔾᔪᑎᖃᕐᒪᒃᑭᐊᖅ 

ᑖᓐᓇ ᐱᖁᔨᕗᖔᖅᑐᖅ ᑕᐃᒪᓐᓇ ᒫᓐᓇᐅᔪᖅ 

ᓇᓗᖅᑯᑎᔪᖓ ᓇᓪᓕᐊᓐᓄᑦ ᓂᕈᐊᕐᓂᐊᕋᒪᑭᐊᖅ,  

ᐊᒻᒪᓗ ᑐᑭᓯᑎᑕᐅᑦᓯᐊᕈᒪᓂᐊᖅᑐᖓ ᑖᔅᓱᒧᖓ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑎᒧᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᑕᓯᓗᒃ, ᒥᔅᑐ ᕼᐃᒃᔅ.  

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᒫᓐᓇ ᓂᑯᕕᒍᒪᓗᐊᕌᓗᓐᖏᒃᑲᓗᐊᖅᑐᖓ 

ᐱᖁᔨᕗᖔᕈᒻᒧᑦ ᐱᒡᒐᓇᖅᑐᕕᔾᔪᐊᕌᓘᒻᒪᑦ ᐅᕙᓐᓄᑦ, 

ᐱᐅᒋᓐᖏᓪᓗᒎᓐᖏᑦᑐᖅ ᒪᓕᒐᓕᐅᖅᑎ 

ᓇᓪᓕᒋᕙᒻᒥᔭᕋᑦᑕᐅᖅ. ᐃᒃᓯᕙᐅᑕᖅ, 

ᒪᓕᒐᓕᐅᖅᑎᑐᐃᓐᓇᐃᑦ ᑲᑎᒪᓂᖓᓂᑦ 

ᐃᓅᓂᖓᓂᑦ ᐱᔾᔪᑎᖃᓐᖏᒻᒪᑦ, ᐃᓅᓯᖓᓂᑦ 

ᓯᕗᓕᖅᑎᐅᓗᓂ 

ᐱᐅᒋᔭᐅᓂᖅᐹᖑᑎᒐᓱᐊᕆᐊᖃᓐᖏᒻᒪᑕ 

ᐱᓕᕆᑦᑎᐊᒃᑲᐅᓂᖓᓄᑦ ᓯᕗᓕᖅᑎᑖᓲᖑᒻᒪᑕ.  

 

ᓯᕗᓕᖅᑎᑖᕋᓱᒃᑎᓪᓗᑕ ᐊᐱᖅᓱᖅᑐᖃᖃᑦᑕᔪᒻᒪᑦ 

ᑭᐅᔪᖃᖅᐸᑦᑐᓂᓗ ᖃᐅᔨᒐᓱᐊᖅᑐᑕ 

ᖃᓄᐃᑦᑑᓂᐊᕐᒪᖔᑕ ᓯᕗᓕᖅᑎᕈᕋᓱᒃᑐᑦ. 

ᐱᖁᔨᕗᖔᕈᑎ ᑖᓐᓇ ᓴᖅᑭᖅᑕᐅᖅᑲᐅᒻᒪᑦ ᑕᐃᒃᑯᐊ 

ᓂᕆᐅᒋᔭᕗᑦ ᓴᖅᑭᖅᓯᒪᓐᖏᒻᒪᑕᒎᖅ.  

 

ᐅᓇ ᐊᖅᓴᕐᓃᑦ ᑕᑯᒃᓴᐅᑎᑦᑎᓂᖏᓐᓂ 

ᐱᔾᔪᑎᖃᓗᐊᓐᖏᑦᑐᖅ ᖃᓄᖅ 

ᓱᓕᑦᑎᐊᖏᓐᓂᑯᒥᓂᕐᓂᒃ ᓯᕗᓪᓕᖅᑎᐅᓘᓐᓃᑦ 

ᐱᑯᑦᑐᓐᓂᒥᓂᖏᓐᓂᑦ, ᐅᖃᖅᑎ 

ᓯᕗᓕᖅᑎᐅᓂᖓᓄᑦ ᐱᔾᔪᑎᖃᖅᑐᖅ. ᑕᕝᕙ ᑕᕝᕘᓇ 

ᐅᑉᐱᕆᒍᓐᓃᖅᓯᒪᕙᕗᑦ, ᑖᔅᓱᒪ ᓯᕗᓕᖅᑎᐅᑉ 

ᐱᓕᕆᑦᑎᐊᖅᓯᒪᓂᐊᓗᖏᓐᓂᑦ ᐱᔾᔪᑎᖃᓐᖏᑦᑐᖅ 

ᐊᓂᒍᖅᓯᒪᔪᓂᒃ ᐅᐊᑦᑎᐊᕈ. ᒫᓐᓇ 

ᓯᕗᓕᖅᑎᐅᔪᓯᖔᖓᓂᑦ ᐱᔾᔪᑎᖃᖅᑐᖅ, ᒫᓐᓇ 

ᐅᓪᓗᒥ ᖃᓄᐃᓕᐅᕋᓱᒃᑐᖃᕐᒪᖔᖅ.  

 

ᐊᐱᕆᔭᐅᖃᑦᑕᖅᑐᒍᑦ 

ᑕᐃᒪᐃᓕᐅᖅᓴᕋᐃᓗᐊᓐᖏᒃᑲᓗᐊᖅᑭᓰ 

ᐱᒋᐊᕋᑖᔪᒐᔅᓯ? ᒥᑦᑎᒪᑕᓕᒻᒥ ᐋᖅᑮᓚᐅᖅᓯᒪᒻᒪᑕ 

ᓯᕗᓕᖅᑎᓂ ᕿᒥᕐᕈᓂᑕᖃᔾᔮᖏᒻᒪᑦ. ᓯᕗᓕᖅᑎ 

ᖃᐅᑕᒫᑦ ᕿᒥᕐᕈᔭᐅᖏᓐᓇᖔᕐᓂᐊᕐᓗᑎᑦ. ᐊᐱᖅᑯᑎ 

ᑖᓐᓇ ᑕᐃᒪᐃᓕᐅᖅᓴᕋᐃᓗᐊᖅᑭᑖ? 

ᐊᐱᕆᖔᖅᑐᖓᓕ ᐅᖃᖅᑎᒥ ᖃᖓᓕ 

ᐅᐸᓗᕋᔭᖅᑭᑕ?  

 

ᓂᕈᐊᖅᑕᐅᓯᒪᔪᐃᓐᓇᐅᒐᑦᑕ 

ᓂᕈᐊᖅᑎᒋᓯᒪᔭᑦᑎᓐᓄᑦ ᒪᓕᒐᓕᐅᕐᕕᒻᒧᑦ. 

ᐅᖃᕐᕕᖃᖅᑐᐃᓐᓇᐅᓗᑕᓗ ᑭᒃᑯᑦ ᓇᓕᐊᓐᓂ 

ᐃᔅᓯᕚᕐᓂᐊᕐᒪᖔᑕ ᐅᕙᓂ ᒪᓕᒐᓕᐅᕐᕕᒻᒥ. 

ᐅᕙᓐᓄᓪᓕ ᐅᖃᕈᓐᓇᖅᑐᖓ ᐅᖃᐅᓯᖃᕈᓐᓇᖅᑐᖓ 

ᑕᒪᒃᑯᐊ ᐋᖅᑭᐸᑦᑕᕗᑦ 

ᐃᓱᒪᓕᐅᕈᓗᑐᐃᓐᓇᐸᓐᖏᓇᑦᑕ.  

 

ᑖᓐᓇᓗ ᐱᖁᔨᕗᖔᕈᑎ ᐅᖃᐅᓯᕆᒋᐊᖓ 

ᐱᒡᒐᓇᕆᔮᓗᒐ. ᑭᓯᐊᓂᓕ ᐱᔾᔪᑏᑦ ᓴᖅᑭᖅᑕᐅᓯᒪᔪᑦ 

ᐱᓪᓚᕆᐅᒻᒪᑕ ᐃᓛᒃ ᐅᕙᓐᓄᑦ ᐅᖃᐅᓯᐅᓯᒪᔪᑦ. 

ᑕᐃᒪ ᑕᕝᕙ ᓄᓇᕗᑦ ᓯᕗᓂᖓ ᑕᑯᓐᓈᖅᑐᒍ 

ᐃᑲᔪᖅᓯᓂᐊᖅᑲᕋ ᐱᖁᔨᕗᖔᕈᑎ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑎᒧᑦ. 

ᒪᓕᒐᓕᐅᖅᑎ ᐃᖃᓗᐃᑦ ᒪᓂᕋᔭᒃ, ᒥᔅᑐ ᓚᐃᑦᓯᑑᓐ.  

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᒪᓕᒐᓕᐅᖅᑏᑦ ᓂᓪᓕᐊᖃᑦᑕᕇᕋᑖᕐᖓᑕ ᐅᖃᐅᓯᒃᑲ 

ᓇᐃᓈᖅᑎᒐᓱᓐᓂᐊᖃᒃᑲ.  

 

ᒥᔅᑕ ᖁᐊᓴ ᐅᖃᖅᓯᒪᒻᒪᑦ 

ᓂᓪᓕᐊᔾᔪᑎᒋᒋᐊᖃᕋᑦᑎᒍ ᓂᕈᐊᖅᑎᒋᓯᒪᔭᕗᑦ. 

ᓂᕈᐊᖅᑎᒋᓯᒪᔭᒃᑲᓗ ᐊᒥᓱᑲᓪᓛᓗᐃᑦ ᑕᖅᑭᓂᒃ 

ᐊᓂᒍᖅᑐᓂᒃ ᑐᓴᕐᕕᒋᖃᑦᑕᖅᓯᒪᒐᒃᑭᑦ ᐊᒻᒪᓗ 

ᐃᑉᐸᔅᓵᓂᓂᑦ ᐱᓗᐊᖅᑎᐊᒻᒪᕆᑦᑐᖅ. 

ᐃᓚᖏᑦ ᐅᖃᐅᓯᖃᖃᑦᑕᖅᑐᑦ ᒥᔅᑕ ᖁᐊᓴᐅᑉ 

ᐱᓕᕆᐊᑦᑎᐊᖅᓯᒪᓂᐊᓗᖏᓐᓂᒃ ᐊᒻᒪ ᓯᕗᒧᑦ 

ᑕᑯᓐᓇᑎᐊᓐᓂᖓᓂᒃ ᓄᓇᕗᒻᒧᑦ. ᑭᓯᐊᓂ 

ᐊᒥᓱᐃᑦᑕᐅᖅ ᐊᓯᐊᒍᖔᖅ ᐃᓗᖔᖓᓄᑦ 

ᐅᖃᖃᑦᑕᖅᓯᒪᒻᒪᑕ. ᐅᖃᖃᑦᑕᖅᑐᐃᑦ 

ᑐᕌᕐᓂᕆᓕᖅᑕᖓᓂ ᑖᔅᓱᒪ ᒐᕙᒪᐅᑉ ᐊᒻᒪ 

ᐃᓱᒫᓗᑦᑐᑎᑦ ᖃᓄᖅ ᓄᓇᕗᒻᒥ ᐊᑦᑐᐃᓂᐊᕐᒪᖔᖅ.  

 

ᑕᐃᒪᐃᓕᓚᐅᕐᓗᖓ ᑕᕝᕙ ᓂᕈᐊᖅᑎᒋᓯᒪᔭᒃᑲ 

ᐃᑲᔪᖅᓯᕐᓂᐊᕋᒃᑭᑦ ᐅᕙᓂᓗ ᒪᓕᒐᓕᐅᖅᑎᐅᖃᑎᒃᑲ 

ᐃᑲᔪᖅᓱᕐᓂᐊᕋᒃᑭᑦ ᐱᖁᔨᕗᖔᕈᑎ 

ᐃᑲᔪᖅᓯᓂᐊᖅᑕᕋ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑎᒧᑦ. 

ᒪᓕᒐᓕᐅᖅᑎ ᐊᒥᑦᑐᕐᒧᑦ, ᒥᔅᑐ ᖃᐃᕐᓂᖅ.  

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᓂᑯᕕᔾᔪᑎᖃᖅᑐᖓ ᑖᓐᓇ ᐱᖁᔨᕗᖔᕈᑎ 

ᑲᔪᓯᑎᑕᐅᓂᐊᖅᐸᑦ ᑲᔪᓯᑎᑕᐅᔾᔮᖏᑉᐸᓪᓘᓐᓃᑦ. 

ᓂᕈᐊᖅᑎᒃᑲ ᖃᐅᔨᒪᖁᕙᒃᑲ ᖃᐅᔨᒪᖕᒥᔪᓯ 

ᐊᒥᑦᑐᕐᒥᐅᓪᓗ ᐊᒡᒍᒥᐅᓪᓗ ᐃᒡᓗᓕᖕᒥ ᐃᓚᖓᓂᒃ 

ᑎᒍᒥᐊᕐᒥᒐᒪ. ᐅᖃᔾᔮᖏᑦᑐᖓ ᖃᓄᖅ 

ᓂᕈᐊᕐᓂᐊᕐᒪᖔᕐᒪ ᖃᐅᔨᓂᐊᖅᐳᓯ ᓂᕈᐊᕐᓇᖅ 

ᑖᓐᓇ ᑎᑭᑉᐸᑦ. ᑕᒪᓐᓇ ᑭᓯᐊᓂ ᖃᐅᔨᓂᐊᖅᐳᓯ 

ᓂᕈᐊᕐᓇᖅ ᑖᓐᓇ ᑎᑭᑉᐸᑦ.  

 

ᑕᒪᓐᓇ ᑭᓯᐊᓂ ᖃᐅᔨᒪᓂᐊᖅᐳᓯ ᓄᓇᕗᒻᒥᐅᓯᒍᑦ 

ᑕᒪᓐᓇ ᓄᓇᕗᑦ ᐋᖅᑭᑦᑕᐅᓚᐅᖅᓯᒪᖕᒪᑦ ᐃᓄᖕᓂᒃ 

ᑭᒡᒐᖅᑐᐃᔪᒪᓪᓗᑕ ᓄᓇᕗᒻᒥᐅᑕᕐᓂᑦ 

ᐃᓄᑐᐃᓐᓇᐅᓐᖏᑦᑐᓂᒃ ᓄᓇᕗᒻᒥᐅᑕᓕᒫᑦᑎᐊᓂᒃ. 

ᑕᒪᓐᓇ ᑕᐃᒪᓐᓇ ᐅᖃᖅᑎᓪᓗᖓ ᐅᕙᖓᑦᑕᐅᖅ 

ᐅᕙᖓ ᓇᖕᒥᓂᖅ ᓄᑖᖑᓪᓗᖓ ᑕᕝᕗᖓ 

ᐅᒃᐱᕆᔭᐅᓚᐅᖅᐳᖓ ᐅᒃᐱᕆᔭᐅᓂᕋ ᑕᕝᕙ 

ᐊᑐᖅᑕᐅᓪᓗᓂ ᑕᒪᐅᖓ ᓇᖏᖅᑎᑕᐅᓯᒪᕗᖓ 

ᐃᒡᓗᕐᔪᐊᒧᑦ.  

 

ᑖᒃᑯᐊ ᓂᕈᐊᖅᑎᒃᑲ ᐅᖃᐅᑎᓯᒪᕙᒌᕈᒪᕙᔅᓯ, 

ᑕᒪᓐᓇ ᐊᒃᓱᕈᓐᓇᕐᒪᑦ ᐊᒃᓱᕈᕐᓇᕋᓗᐊᖅᑎᓪᓗᒍ 

ᑕᕝᕙ ᑕᐃᒪᓐᓇ ᑕᕝᕗᖓ ᓂᕈᐊᖅᑕᐅᓚᐅᖅᓯᒪᒐᑦᑕ 

ᐊᒃᓱᕈᓐᓇᖅᑐᓂᒃ ᓇᓗᓇᖅᑐᓂᒃ 

ᓂᕈᐊᖃᑦᑕᖁᔭᐅᓪᓗᑕ ᑕᕝᕙᓂ ᐃᒡᓗᕐᔪᐊᒥ. ᑖᓐᓇ 

ᓄᓇᕗᒻᒥᐅᓄᑦ ᑐᑭᖃᓕᕐᓂᐊᕐᒪᑦ, ᐄ, 

ᒪᓕᒐᓕᐅᖅᑎᑐᐃᓐᓇᐅᑎᓪᓗᑕ ᑕᒪᓐᓇ ᒐᕙᒪᒃᑯᑦ 

ᐃᖏᕐᕋᓂᕆᔭᖓ ᐃᖏᕐᕋᑦᑎᐊᕈᓐᓃᑎᓪᓗᓂ. ᑕᒪᓐᓇ 

ᑕᑉᐱᑲᓂ ᒥᑦᑎᒪᑕᓕᖕᒥ ᑲᑎᒪᑎᓪᓗᑕ ᑕᒪᓐᓇ 

ᐱᑕᖃᔾᔮᓚᐅᓐᖏᑦᑑᒐᓗᐊᖅ ᑕᕝᕙ ᑭᓯᐊᓂ 

ᐱᖁᔨᕗᖔᕈᑎᒥᒃ ᓴᖅᑭᔮᖅᑐᖃᕐᒪᑦ ᑕᐃᒪᓐᓇ. 

ᑕᕝᕙᓂ ᐊᒃᓱᕈᕐᓇᖅᑰᔨᕗᖅ ᐅᕙᓐᓄᑦ.  

 

ᐅᖃᖅᑎᑦᑎᔩ, ᑕᒪᓐᓇ ᓂᕈᐊᖅᑎᒃᑲ 

ᖃᐅᔨᒪᓂᐊᖅᐳᓯ ᑕᒪᓐᓇ ᑕᐃᒪ ᐃᒻᒪᖄ ᐊᒥᓱᓄᑦ 

ᐱᐅᒋᔭᐅᓐᖏᑦᑐᖅ, ᐊᒥᓱᓄᓪᓗ ᐃᑲᔪᖅᓱᖅᑕᐅᔪᖅ, 

ᐅᕙᖓ ᓇᒻᒥᓂᖅᑕᐅᖅ ᑕᕝᕙᓂ 

ᓇᖏᖅᓯᔭᕆᐊᖃᖃᑦᑕᖅᑎᓪᓗᖓ 

ᖃᐅᔨᖃᑦᑕᖅᑐᔅᓴᐅᔪᓯ ᐊᒃᓱᕈᖅᑐᖓ ᓂᑯᕕᒃᑐᖓ 

ᐅᖃᓪᓚᒐᓱᖃᑦᑕᓚᐅᖅᐳᖓ.  

 

ᑕᐃᑲᓂᓗ ᓄᕕᐱᕆᒥ ᐊᖏᖅᑎᑕᐅᑎᓪᓗᑕ 

ᐃᓗᖏᖅᓱᖅᐳᖓ ᓱᓕᓪᓗᖓ 

ᑭᒡᒐᖅᑐᐃᑦᑎᐊᕐᓂᐊᖅᐳᖓ ᓂᕈᐊᖅᑎᒋᔭᓐᓂᒃ. 

ᑕᐃᒪᓐᓇᐃᓕᓚᐅᖅᓯᒪᒐᒪ ᑕᕝᕙ 

ᐃᓗᖏᖅᓱᕐᓇᖅᑐᒧᑦ ᑎᑭᑉᐳᖓ, 

ᐃᓗᖏᖅᓱᕐᓇᖅᑰᔨᒋᔭᓐᓄᑦ. ᑕᒪᓐᓇ 

ᐊᑭᕋᖅᑑᑎᓂᕐᒧᑦ ᓄᓇᕘᒥᐅᑕᓕᒫᑦᑎᐊᕐᓄᑦ  

ᑐᓴᐅᒪᖁᔭᕋ ᐊᑭᕋᖅᑑᑎᓂᕐᒧᑦ 

ᑎᑭᓐᓇᓱᖁᓐᖏᒃᑲᓗᐊᖅᑐᓯ 

ᓇᒧᓐᖓᐅᕙᓪᓕᐊᑲᓐᓂᔮᓐᖏᓐᓇᑦᑕ  

ᑕᐃᒪᓐᓇᐃᓕᐅᕋᓱᒃᑲᓗᐊᕈᑦᑕ. ᒐᕙᒪᕗᑦ 

ᐅᑉᐱᓐᓇᕐᓗᓂ, ᒐᕙᒪᕗᑦ ᐊᐅᓚᑦᑎᐊᕐᓗᓂ 

ᓄᓇᕘᓕᒫᒧᑦ.  

 

ᓄᓇᓕᕋᓛᒥᐅᑕᓃᓐᖔᖅᖢᓂ ᐃᓛᓐᓂᑦ 

ᐃᓕᓐᓂᐊᕋᓱᖕᓇᓚᐅᑲᖃᑦᑕᕐᒪᑦ, ᖃᓄᕐᖑᓇ 

ᒐᕙᒪᕗᑦ ᐃᖏᕐᕋᓕᕋᓗᐊᖅᐸ? ᑕᐃᒪ ᑕᐅᑐᑦᑐᐃᑦ 

ᐊᒥᓱᐃᑦ ᑐᓵᖕᒪᑕ ᐃᒪᓐᓇ ᒪᓕᒐᓕᐅᖅᑎᐅᓕᖅᑐᓂ 

ᑕᕝᕙ ᐊᒃᓱᕈᕐᓇᖃᑦᑕᕐᒪᑦ, ᐊᒃᓱᕈᕐᓇᖅᑐᓂ 

ᖃᓄᑭᐊᖅ ᑕᐃᒪ ᓂᕈᐊᕐᓂᐊᖅᐸ? ᖃᓄᑭᐊᖅ ᑕᐃᒪ 

ᑭᒡᒐᖅᑐᐃᑦᑎᐊᕐᓂᐊᓕᖅᐸ? ᑖᒃᑯᐊ 

ᓂᕈᐊᖅᑎᒋᓯᒪᔭᒃᑲ ᐊᒥᑦᑐᕐᒥᐅᑦ 

ᑭᒡᒐᖅᑐᑦᑎᐊᕈᒪᒐᒃᑭ, ᐅᖃᐅᔾᔭᐅᓵᖅᑐᒍᓪᓗ. 

 

ᑖᓐᓇ ᐃᒃᓯᕙᐅᑕᖅᐳᑦ ᒪᓕᒐᓕᐅᖅᑎᑐᐃᓐᓇᕐᓄᑦ 

ᐃᓱᒪᓕᐅᖅᓯᒪᓐᖏᑦᑎᐊᖅᑐᖅ ᐅᕙᑦᑎᓐᓄᑦ 

ᑕᒪᐃᓐᓂ, ᐅᕙᒍ ᒪᓕᒐᓕᐅᖅᑎᑐᐃᓐᓇᐅᓗᑕ 

ᓂᕈᐊᕐᓂᐊᕋᑦᑕ, ᖃᓄᐃᓕᖓᓂᐊᖅᐱᑕ. ᑕᒪᓐᓇ 

ᑕᐃᒪ ᓄᓇᕗᑦ ᐃᖏᕐᕋᑦᑎᐊᖁᔭᐅᓪᓗᓂ ᑮᓇᐅᔭᐃᑦ 

ᐊᑐᖅᑕᐅᑦᑎᐊᖁᔭᐅᓪᓗᑎ ᑕᕝᕗᖓ ᑕᕝᕙ 

ᑎᑭᑉᐳᒍᑦ. ᓄᓇᕘᒥᐅᓄᑦ ᖃᐅᔨᒪᖁᔨᑦᑎᐊᖅᐳᖓ 

ᑕᐃᒪᓐᓇ, ᐅᒃᐱᕈᓱᒍᓐᓃᕌᖓᑕ ᒐᕙᒪᐃ 

ᐃᖏᕐᕋᓂᕆᔭᖏᑦ ᑕᒪᓐᓇ ᑕᐃᒪᓐᓇᐃᑦᑐᒧᑦ 

ᑎᑭᖃᑦᑕᖅᐳᐃᑦ.  

 

ᐅᕙᖓᑦᑕᐅᖅ ᐅᖄᕐᔪᒍᒪᓕᓵᕋᒪ, ᑖᒃᑯᐊ 

ᑭᒡᒐᖅᑐᖅᑕᒃᑲᐃᓛᒃ ᓄᓇᓖᒃ ᒪᕐᕉᖕᒪᑎᒃ ᐅᕙᖓᓗ 

ᓇᖕᒥᓂᖅ ᑭᒡᒐᖅᑐᑦᑎᐊᕈᒪᒐᓗᐊᖅᑐᒋᑦ 

ᐊᔾᔨᒌᑦᑎᐊᒥᒃ, ᓈᒻᒪᒋᔭᐅᓂᐊᕈᒪ 

ᓈᒻᒪᒋᔭᐅᓂᐊᖅᐳᖓ, ᓈᒻᒪᒋᔭᐅᔮᓐᖏᒃᑯᒪ ᑕᐃᒪ 

ᐱᕕᖃᑦᑎᐊᕐᓂᐊᖅᐳᓯ ᐅᕙᓐᓄᑦ 

ᐅᖃᕆᐊᖅᑐᕈᓐᓇᕋᔭᖅᐳᓯ, ᐊᖏᖅᕋᖅᓯᒪᓕᕐᓂᕈᒪ.. 

 

ᑭᓯᐊᓂ ᖃᐅᔨᒪᒋᐊᒃᑲᓐᓂᖁᔨᔪᖓ ᐃᓄᑐᐃᓐᓇᕐᓂᒃ  

ᓄᓇᕘᒥᐅᓂᒃ, ᑕᒪᓐᓇ ᐊᒥᓱᓂᒃ ᐊᒃᑐᐃᓂᐊᕐᒪᑦ. 

ᒐᕙᒪᒃᑯᑦ ᐅᖃᖃᑦᑕᖅᑎᓪᓗᒋᑦ ᐃᓄᐃᑦ 

ᐅᒃᐱᕆᔭᖏᓐᓂᒃ, ᐃᓄᐃᑦ ᐱᖅᑯᓯᖏᓐᓂᒃ, 

ᐃᓕᖅᑯᓯᖏᓐᓂᒃ. ᐄ ᒪᓕᖕᓂᐊᖅᐳᑦ. ᑕᒪᓐᓇᑭᐊᖅ 

ᓇᒦᓕᖅᐸ? ᑕᐃᒪᓐᓇ ᐅᕙᑦᑎᓐᓂᒃ 

ᐊᐱᕆᒋᐊᓐᖓᕈᓐᓇᖅᑐᒍᑦ, ᐃᓐᓇᑦᑎᓐᓂᒡᒎᖅ 

ᑭᒡᒐᖅᑐᐃᑦᑎᐊᕐᓂᐊᕐᒪᑕ. ᐅᕙᖓᑦᑕᐅᖅ 

ᐅᖃᖃᑦᑕᖅᓯᒪᔪᖓ ᖃᐅᔨᒪᔪᒃᓴᐅᓕᖅᑐᓯ ᐃᓐᓇᕐᓂᒃ 

ᑐᓐᖓᕕᖃᕐᓂᐊᕋᒪ. ᒪᒃᑯᒃᑐᐃᑦ 

ᓯᕗᓂᒃᓴᖃᑦᑎᐊᖁᒋᓪᓗᖏᑦ.  

 

ᑖᓐᓇ ᑕᕝᕙ ᒐᕙᒪᒃᑯᑦ ᑐᓐᖓᕕᐅᑎᓪᓗᒋᑦ  

ᓄᓇᕘᓕᒫᒧᑦ, ᐅᕙᖓᑦᑕᐅᖅ ᓇᖕᒥᓂᖅ 

ᐅᒃᐱᕆᔭᖃᕐᒥᒐᒪ. ᐃᓐᓇᕐᓂᒃ ᐱᕈᖅᓴᖅᑕᐅᓯᒪᓪᓗᓂ 

ᐃᓛᓐᓂᑦ ᐃᓱᒪᓇᖃᑦᑕᕐᒥᖕᒪᑕ 

ᐊᔾᔨᐅᓐᖏᑦᑐᕈᓘᔪᖓᖃᐃ, ᑕᒪᑦᑕᑦᑎᐊᖅ ᐃᓄᒃᑎᒍᑦ 

ᑕᐃᒪᓐᓇ ᐃᓱᒪᓲᖑᔪᒍᑦ, ᐊᒃᓱᕈᕐᓇᖅᑐᒧᑦ 

ᑎᑭᑦᑕᕌᖓᑦᑕ, ᐃᓗᖏᖅᓱᕐᓇᖅᑐᒧᑦ ᑎᑭᑦᑕᕌᖓᑦᑕ. 

ᑕᐃᒪ ᐅᕙᖓᑦᑕᐅᖅ ᐃᓕᔪᑎᒋᓂᐊᕐᒥᔭᕋ ᑕᒪᓐᓇ, 

ᑭᓇᓕᒫᖅ, ᐃᓄᓕᒫᑎᒍᑦ ᐊᒃᓱᕈᕐᓇᖅᑐᒧᑦ 

ᑎᑭᓲᖑᔪᒍᑦ. ᑖᒃᑯᐊ ᐊᒃᓱᕈᕐᓇᖅᑐᐃᑦ 

ᐃᓕᔪᑎᒋᔭᕌᖓᑦᑎᒍ ᑕᐃᒪ 

ᑲᔪᓯᑦᑎᐊᒃᑲᓐᓂᕈᓐᓇᕐᓂᖅᓴᐅᖃᑦᑕᕋᑦᑕ. 

ᒥᒃᓯᖃᖅᑰᔨᓐᖏᑦᑑᒐᓗᐊᖅ ᑭᓯᐊᓂ ᑕᐃᒪ ᐃᒻᒪᖃ 

ᐃᓐᓇᐃᑦ ᐅᖃᖃᑦᑕᕐᒥᖕᒪᑕ 

ᑐᑭᓯᓐᖏᓚᐅᕋᓗᐊᕐᓗᑎᒃ ᐊᑐᓕᕈᕕᐅᒃ ᑕᐃᒪ 

ᐅᐃᐊᓐᓈᕈᑎᒋᔪᓐᓇᕐᓂᐊᖅᐸᐃᑦ. ᑕᒪᒃᑯᐊ 

ᐅᖃᐅᓯᑐᖃᐃᓪᓗ ᐅᕙᖓ ᒪᒃᑯᖅᑰᔨᕋᓗᐊᖅᑎᓪᓗᖓ 

ᑎᒍᒥᐊᕐᒥᒐᒃᑭᑦ.  

 

ᑕᐃᒪᓐᓇ ᐅᖃᕈᒪᓕᓵᕋᒪ. ᐅᖃᖅᑎᑦᑎᔩ, 

ᐊᒥᑦᑐᕐᒥᐅᑦ ᑭᒡᒐᖅᑐᖅᑕᒃᑲ ᑐᑭᓯᑦᑎᐊᓂᐊᖅᐳᓯ 

ᖃᓄᖅ ᓂᕈᐊᕐᓂᐊᕐᒪᖔᕐᒪ. ᖁᔭᓐᓇᒦᒡᓗ 

ᐱᕕᖃᖅᑎᓵᕋᕕᓐᖓ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑎᒧᑦ. 

ᐱᖁᔨᕗᖔᕈᑎᒧᑦ. ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ, 

ᒥᔅᑕ ᒥᑭᓐᖑᐊᖅ.  

 

ᒥᑭᓐᖑᐊᖅ: ᒪ’ᓇᓗᐊᕕᒃ, ᐅᖃᖅᑎᑦᑎᔩ. 

ᓂᑯᕕᔾᔪᑎᖃᖅᑐᖓ ᑕᒪᑦᓱᒥᖓ ᐱᖁᔨᕗᖔᕈᑎᒧᑦ 

ᑭᒡᒐᖅᑐᖅᑕᒃᑲ ᐱᔾᔪᑎᒋᑉᓗᒋᑦ.  

 

ᑕᐃᒪ ᒪᓕᒐᓕᐅᖅᑎᑐᐃᓐᓇᐃᑦ ᐃᒃᓯᕙᐅᑕᕆᔮ 

ᐅᖃᓗᓚᐅᕐᒪᑦ ᐱᖁᔨᕗᖔᕈᑦ ᒥᒃᓵᓄᑦ. 

ᐃᓱᒪᖅᓱᕋᑉᑕ ᒪᓕᒐᓕᐅᖅᑎᐅᑉᓗᑕ ᐊᒻᒪᓗ 

ᑐᓵᒻᒫᓚᐅᖅᑐᑕ ᓯᕗᓕᐅᖅᑎᐅᔪᒥᒃ ᑖᓐᓇ 

ᐱᖁᔨᕗᖔᕈᑦ ᑐᕌᖅᑎᓪᓗᒍ ᓯᕗᓕᖅᑎᐅᔪᒧᑦ.  

ᑕᒪᐃᓐᓂᒃ ᑐᓵᑦᑎᐊᖅᑐᑕ ᐊᒻᒪᓗ 

ᒪᓕᒐᓕᐅᖅᑎᐅᖃᑎᒋᔭᑉᑎᓐᓂᒃ ᑐᓵᑉᓗᑕ 

ᐃᓚᖏᓐᓂᒃ. ᐃᓱᒪᖅᓱᕐᒪᑕ ᓂᕈᐊᖅᑎ, 

ᒪᓕᒐᓕᐅᖅᑎᐅᔪᑦ ᓂᑉᓕᕈᐊᕈᓂ.  

 

ᐃᒪᓐᓇᓕ ᐅᖃᕈᐊᖅᑐᖓ, ᐅᖃᖅᑎᑦᑎᔩ, 

ᒪᓕᒐᓕᐅᖅᑎᐅᓕᓵᓐᖏᑦᑐᑎᒍᑦ ᑕᒪᓐᓇ 

ᐊᑐᓕᓵᓐᖏᑕᖅᐳᑦ ᑭᖑᓪᓕᕐᒥ 

ᒪᓕᒐᓕᐅᖅᑎᐅᓚᐅᖅᑐᑎᒍᑦ ᐊᑐᓚᐅᖅᓯᒪᒻᒥᔭᖅᐳᑦ. 

ᑭᓯᐊᓂᓕ ᓂᕈᐊᖅᑕᐅᓯᒪᒐᑦᑕ ᓄᓇᕗᒻᒥᐅᑕᓗᒃᑖᓂᒃ 

ᑭᒡᒐᑐᖅᑐᔅᓴᐅᓪᓗᑕ ᓄᓇᓕᒋᔭᑉᑎᓂᓪᓗ 

ᑭᒡᒐᑐᖅᑐᔅᓴᐅᑉᓗᑕ. ᑖᒻᓇ ᐱᔭᕐᓂᖏᑦᑐᖅ 

ᐱᖁᔨᕗᖔᕈᑦ ᑭᓯᐊᓂ ᐊᐅᓚᔨᔭᕆᐊᖃᕋᑉᑕ 

ᒥᑦᓯᒪᑕᓕᒻᒥ ᐊᖏᖃᑎᒌᑦᑐᐃᓐᓇᐅᓚᐅᕋᑦᑕ. ᑖᓐᓇ 

ᖃᑉᓗᓈᑎᑐᑦ Mid-term Leadership Review 

ᐊᑐᕈᒪᓐᖏᒃᖢᑎᒍ. ᒪᓕᒐᓕᐅᖅᑎᐅᓕᓵᓐᖏᑦᑐᑎᒍᑦ 

ᑕᐃᒪ ᒪᕐᕉᒃ ᐊᕐᕌᒎᒃ ᓇᒐᓂᖅᐸᑕ 

ᐊᑐᖅᑐᔅᓴᐅᔭᓇᔭᓚᐅᖅᑐᖅ ᐲᓚᐅᕋᑉᑎᒍ. ᑭᓯᐊᓂᓕ 

ᒥᓂᔅᑕ ᓯᕗᓕᖅᑎ ᐊᒻᒪ ᒥᓂᔅᑕ ᖃᐅᔨᒪᑦᑎᐊᖅᑐᑦ 

ᐱᖁᔨᕗᖔᕈᒃ ᖃᖓᑐᐃᓐᓇᖅ ᓴᖅᑭᓯᓐᓇᕆᐊᓕᒃ.  

 

ᑖᒻᓇᐅᑎᓪᓗᒍ ᑕᐃᒪ ᑖᒻᓇ ᐱᖁᔨᕗᖔᕈᑦ 

ᓴᖅᑭᑕᐅᓯᒪᓕᖅᑎᓪᓗᒍ ᓇᓗᓇᓐᖏᑦᑎᐊᖅᑐᖅ 

ᐱᕙᓪᓕᐊᔪᑎᒍᑦ ᖃᕆᑕᐅᔭᑎᒍᑦ ᐅᖃᓘᑎᕋᓛᑎᒍᑦ 

ᑭᒡᒐᑐᖅᑕᕗᑦ ᐅᕙᑉᑎᓐᓄᑦ ᐅᖃᓗᒍᓐᓇᕐᒪᑕ. 

ᖃᒪᓂᑦᑐᐊᕐᒥᐅᑕᐃᑦ ᑐᓴᐅᒪᓕᕋᒥᒃ ᐱᕙᓪᓕᐊᔪᓂᒃ 

ᐃᓚᖏᓪᓗ ᑕᐃᑉᑯᐊ ᑕᐅᑐᑉᐸᑦᑐᑦ ᑕᐅᑐᑦᑐᑦ. 

ᓇᓗᓇᓐᖏᑦᑐᖅ ᒫᓐᓇ ᑕᒪᐃᓐᓄᑦ ᑭᒡᒐᑐᖅᑕᕗᑦ 

ᓂᑉᓕᐊᔪᓐᓇᕐᒪᑕ.  

 

ᓂᕈᐊᒐᒃᓴᐅᑎᓪᓗᖓ, ᐅᖃᖅᑎᑦᑎᔩ, 

ᐅᖃᓚᐅᑉᓯᒪᒐᒪ ᖃᒪᓂᑦᑐᐊᕐᒥᐅᑕᕐᓄᑦ 

ᐃᓱᒫᓗᑎᖃᕌᖓᑉᓯ ᐅᕙᒻᓄᑦ ᐅᖃᓗᒃᑑᓪᓗᐊᕋᑉᓯ 

ᓂᕈᐊᖅᑕᐅᓯᒪᓕᖅᑎᓪᓗᖓ ᖃᕆᑕᐅᔭᒃᑯᑦ 

ᐅᖃᓘᑎᒃᑯᑦ ᐅᕝᕙᓘᓐᓃᑦ ᑎᑎᕋᕐᕕᒻᒥ 

ᐃᖅᑲᓇᐃᔭᑉᑎᒋᔭᖅᐳᑦ. ᑖᓐᓇᐅᑎᓪᓗᒍ ᑕᐃᒪ, 

ᐅᖃᖅᑎᑦᑎᔩ, ᑖᒻᓇ ᐱᖁᔨᕗᖔᕈᑦ 

ᓴᖅᑭᐊᓂᒃᓯᒪᓕᖅᑎᓪᓗᒍ ᐅᖃᓗᕝᕕᐅᑦᑕᓚᐅᖅᐳᖓ 

ᑕᒪᐃᓐᓄᓗᒃᑖᖅ ᖃᕆᑕᐅᔭᒃᑯᑦ ᐅᖃᓘᑎᕋᓛᒃᑯᑦ.  

 

ᑖᒻᓇᐅᑎᓪᓗᒍ ᐊᒻᒪᓗ ᐱᐊᓂᑉᐸᓪᓕᐊᑎᓪᓗᖓ 

ᐅᖃᕈᐊᖅᑐᖓ ᒪᓕᒐᓕᐅᖅᑎᐅᓪᓗᖓ 

ᒪᓕᒐᓕᐅᖅᑎᓕᒫᑦ 

ᐱᓕᕆᖃᑎᒌᖏᓐᓇᕐᓂᓗᓐᓂᐊᖅᐸᑉᓯ 

ᓂᕈᐊᖅᑕᐅᓯᒪᓂᒻᓂ ᑕᕝᕙᓂ ᑕᓪᓕᒪᒋᓕᖅᑖᓂ 

ᒪᓕᒐᓕᐅᖅᑎᐅᑎᓪᓗᑕ. ᑕᐃᒃᑯᐊ ᓂᕈᐊᖅᑎᒋᔭᒃᑲ 

ᐅᕙᒻᓄᑦ ᐅᖃᓗᒃᓯᒪᖕᒪᑕ ᐱᖁᔨᕗᖔᕈᒻᒥᒃ 

ᐃᑲᔪᖅᑐᐃᖁᔨᓯᒪᓪᓗᑎᒃ. ᓂᕈᐊᖅᑎᒋᔭᒃᑲ 

ᓈᓚᓐᓂᐊᕋᑉᑭᑦ. ᑖᓐᓇ ᓇᓗᓇᐃᔭᑦᓯᐊᕆᐊᖅᐸᕋ. 

ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑎᒧᑦ. 

ᐱᖁᔨᕗᖔᕈᑎᒧᑦ. ᐊᑎᖁᑎᖃᕈᓐᓃᕋᒪ. ᒫᓐᓇ 

ᐊᐱᕆᔪᒪᔪᖓ ᑖᓐᓇ ᐱᖁᔨᕗᖔᕈᒻᒥᒃ 

ᐱᒋᐊᖅᑎᑎᖅᑲᐅᔪᖅ ᒥᔅᑕ ᒪᐃᓐ ᑭᖑᓪᓕᖅᐸᐅᓗᑎᑦ 

ᐅᖃᒃᑲᓐᓂᕈᒪᒻᒪᖔᖅᐱᑦ? ᒥᔅᑕ ᒪᐃᓐ.  

 

ᒪᐃᓐ: ᒪ’ᓇ, ᐅᖃᖅᑎᑦᑎᔩ. ᐅᐊᑦᓯᐊᖅ 

ᒪᓕᒐᓕᐅᖅᑎᐅᖃᑎᑦᑕ ᐃᓚᖓ ᓇᓗᓂᕋᓚᐊᕐᒪᑦ 

ᕼᐅᓇᓂᒃ ᐅᖃᐅᕼᐃᖃᓚᐅᕐᒪᖔᑦᑕ, ᑕᐃᒪ ᑕᕝᕙᓂ 

ᒪᓕᒐᓕᐅᕐᕕᐅᑉ ᐃᓗᐊᓂ ᐅᖃᐅᕼᐃᒃᑕᔪᔪᑦ 

ᑎᑎᕋᖅᕼᐃᒪᒃᑕᔪᔪᑦ ᑲᑎᒪᔾᔪᑎᕕᓂᕐᓂᒃ , 

ᑎᑎᕋᖅᓯᒪᔪᑦ ᑕᒪᔾᔭ, ᐅᖃᓕᒫᖅᑑᓪᓗᐊᖅᑕᑎᑦ. 

ᒪᓕᒐᓕᐅᖅᑎᐅᒍᕕ ᓇᓕᐊᒥᐊᖅ 

ᒪᓕᒐᓕᐅᖅᑎᓗᒃᑖᑎᒍᑦ ᐅᖃᓕᒫᖅᑑᓪᓗᐊᒐᖅᐳᑦ.  

 

ᐊᒻᒪ ᑕᒪᓐᓇ ᕼᐅᓇᒐᔮᕐᓂᑦ ᕼᐅᓇᒐᔭᖅ 

ᐆᒥᖓᐃᓐᓇᖅ ᐱᔾᔪᑎᖃᓐᖏᒻᒪᑦ 

ᕼᐃᕗᓕᖅᑎᐅᓂᕐᒧᑦ ᑐᕌᖓᒻᒪᑦ. ᐊᒻᒪ 

ᐃᕼᐅᒪᖅᕼᐅᖅᑐᑎᑦ ᑕᒪᒃᑯᐊ ᓂᕈᐊᕐᓂᐊᓕᕐᒥᒻᒪᑕ. 

ᖃᓄ ᓂᕈᐊᖁᓂ ᐅᖃᐅᑎᓂᖅ ᐊᔪᕋᒃᑭᑦ, 

ᕼᐊᖑᓐᓂᐊᕐᕕᒋᓐᖏᑕᒃᑲ. ᑭᒡᒐᖅᑐᐃᓗᕼᐃ 

ᓄᓇᓕᖁᑎᑉᓯᓐᓂ ᓂᕈᐊᕆᑦᓯ, ᐃᕼᐅᒪᖅᕼᐅᕐᒪᑕ. 

ᑕᐃᒪᓐᓇᐃᓕᐅᕐᕕᒋᓗᒋᑦ ᑭᓯᐊᓂᐅᓇᔭᖅᑐᖅ, 

ᐅᖃᖅᑎᑦᑎᔩ. ᐃᕼᐅᒪᖅᕼᐅᓗᑉᑖᕋᑦᑕ ᑕᕝᕙᓂ.  

(ᑐᓵᔨᑎᒍᑦ) ᐅᖃᐅᓯᔅᓴᖃᕈᓐᓃᕋᒪ ᑕᕝᕘᓇ ᑖᔅᓱᒪ 

ᒥᔅᓵᓄᑦ, ᐃᓘᓐᓇᖏᑦ ᑕᒪᒃᑯᐊ 

ᐅᖃᐅᓯᐅᔭᕆᐊᖃᕐᓂᐊᖅᑐᑦ ᐅᖃᐅᓯᐅᓯᒪᓕᕆᕐᒪᑕ. 

ᐅᖃᒃᑲᓐᓂᕈᒪᓪᓗᖓ ᑖᒃᑯᐊ 

ᐃᖅᑲᓇᐃᔭᖅᑎᐊᕆᐊᕐᓂᖏᓐᓄᑦ ᐃᒻᒥᒧᑦ 

ᑐᕌᖓᓐᖏᑦᑐᑦ ᐃᖅᑲᓇᐃᔭᑦᑎᐊᕆᐊᖃᕐᓂᕐᒧᑦ 

ᐊᒻᒪᓗᑦᑕᐅᖅ ᐊᑦᑐᐊᓂᖃᕐᓂᑎᐊᖅᑐᖅ ᓇᓪᓕᐊᓐᓄᑦ 

ᐱᔾᔪᑎᐅᔪᒧᑦ, ᐅᖃᐅᓯᓕᕆᓂᕐᒧᓘᓐᓃᑦ, 

ᐃᓕᖅᑯᓯᕐᒧᓘᓐᓃᑦ, ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᐱᕐᔪᐊᖑᑉᐸᑕᓘᓐᓃᑦ, ᐃᓕᓐᓂᐊᕐᓂᓕᕆᓂᖅ, 

ᐃᒡᓗᓕᕆᓂᖅ, ᓯᕗᓕᖅᑎᓕᕆᓂᐅᑐᐃᓐᓇᐅᒻᒪᑦ 

ᑖᒃᑯᓂᖓᓕᕆᓐᖏᒻᒪᑦ.  

 

ᐅᖃᖅᑏ, ᓂᑯᕕᖃᑦᑕᕐᓗᑕ ᓂᕈᐊᖁᔨᒐᓗᐊᖅᑐᖓ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᑕᐃᒃᑯᐊ ᐱᖁᔨᕗᖔᕈᒻᒥᒃ 

ᐃᑲᔪᖅᑐᐃᓂᐊᖅᑐᑦ ᓇᖏᖅᓯᓚᐅᕆᑦᑎ ᐊᒻᒪᓗ 

ᐊᑏᑦ ᑕᐃᔭᕌᖓᒃᑯ ᐃᖏᖃᑦᑕᕐᓂᐊᖅᐳᓯ. 

ᐱᖁᔨᕗᖔᕈᒻᒥᑦ ᐃᑲᔪᖅᑐᐃᔪᑦ ᓇᖏᖅᓯᓚᐅᕐᓕᑦ.  

 

ᒥᔅᑕ ᒪᐃᓐ.  

 

ᒥᔅᑕ ᓚᐃᑦᓯᑑᓐ.  

 

ᒥᔅᑕ ᕼᐃᒃᔅ.  

 

ᒥᔅᑕ ᕿᓐᖑᖅ.  

 

ᒥᔅ ᑕᐅᑐᓐᖏ.  

 

ᒥᔅᑕ ᕿᔪᒃᑖᖅ.  

 

ᒥᓯᔅ ᓯᐅᑎᐊᐱᒃ.  

 

ᒥᔅᑕ ᑯᓱᒐᖅ.  

 

ᒥᔅ ᐃᖃᓪᓗᐊᖅ.  

 

ᒥᔅ ᐊᕐᓇᒃᑲᖅ.  

 

ᒥᔅᑕ ᔪᐊᓇᓯ.  

 

ᒥᔅᑕ ᓴᕕᑲᑖᖅ.  

 

ᒥᔅᑕ ᒥᑭᓐᖑᐊᖅ.  

 

ᒥᔅᑕ ᕋᒻᐴᑦ.  

 

ᒥᔅᑕ ᐋᖁᐊᖅ.  

 

ᒥᔅᑕ ᓇᑦᓯᖅ.  

 

ᑕᐃᒃᑯᐊ ᐱᖁᔨᕗᖔᕈᒻᒥᑦ ᐃᑲᔪᖅᑐᐃᖏᑦᑐᑦ 

ᓇᖏᖅᓯᓚᐅᕐᓕᑦ.  

 

ᒥᔅ ᖃᒥᓐᖑᐊᖅ.  

 

ᒥᔅᑕ ᖁᐊᓴ.  

 

ᒥᔅᑕ ᐊᕿᐊᕈᖅ.  

 

ᐱᖁᔨᕗᖔᕈᒻᒧᑦ ᓂᕈᐊᓐᖏᑦᑐᑦ ᓇᖏᖅᓯᓚᐅᕆᑦᑎ.  

 

ᒥᔅᑕ ᖃᐃᕐᓂᖅ.  

 

ᒥᔅ ᓇᑲᓱᒃ.  

 

ᑖᔅᓱᒥᖓ ᐱᕈᔨᕗᖔᕈᒻᒥᒃ ᐃᑲᔪᖅᑐᐃᔪᑦ 16. 

ᐊᑭᕋᖅᑐᖅᑐᑦ 3. ᓂᕈᐊᓐᖏᑦᑐᑦ ᒪᕐᕉᒃ. ᑖᓐᓇ 

ᐱᖁᔨᕗᖔᕈᑦ ᑲᔪᓯᔪᖅ.  

 

ᒪᓕᒐᓕᐅᖅᑏᑦ ᒫᓐᓇ ᓄᖅᑲᖓᑲᐃᓐᓇᕐᓂᐊᖅᑐᒍᑦ 

ᐊᒻᒪᓗ ᐅᖃᖅᑎ ᑐᓴᖅᑎᑦᑎᓂᐊᖅᑐᖅ ᐅᕗᖓ 

ᐃᒡᓗᒧᑦ ᐅᑎᖁᔨᓕᕈᒪ.  

 

ᐊᒻᒪᓗ ᒫᓐᓇᒃᑯᑦ ᒪᓕᒐᓕᐅᖅᑎᓕᒫᑦ 

ᑲᑎᒪᓂᐊᖅᑐᒍᑦ ᐊᑕᖏᕐᓗᑕ 2:00-ᒧᐊᖅᐸᑦ 

ᑕᑉᐱᑲᓂ ᓇᓄᖅ ᑲᑎᒪᕕᐊᓛᓂ.  

 

ᐃᖅᓱᖅᑏ.  

 

>>ᑲᑎᒪᓂᖅ ᓄᖅᑲᖓᑲᐃᓐᓇᖅᑐᖅ 12:40ᒥ ᐊᒻᒪᓗ 

ᐱᒋᐊᒃᑲᓐᓂᖅᑐᓂ 20:00ᒥ 

 

ᐅᖃᖅᑎ: ᖁᔭᓐᓇᒦᒃ. ᒫᓐᓇ ᑲᑎᒪᔾᔪᑎᒃᓴᑦᑎᓐᓄᑦ 

ᐅᑎᕐᓗᑕ. ᓈᓴᐅᑎᖓ 17. ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓂᖏᑦ ᐱᖁᔭᒃᓴᑦ. ᐅᖅᓱᖅᑑᒧᑦ 

ᒪᓕᒐᓕᐅᖅᑎ, ᒥᔅᑕ ᐋᖁᐊᖅ.  

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ 

ᐊᖏᖅᑕᐅᔪᒪᒐᒪ ᐅᑎᕐᕕᒋᔪᒪᓪᓗᒍ 

14 ᑲᑎᒪᔾᔪᑎᒃᓴᓂᒃ ᑕᕝᕙᓐᖓ ᑲᔪᓯᒋᐊᕐᓂᐊᕐᓗᑕ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ 

ᐊᖏᖅᑕᐅᓇᓱᐊᕐᒪᑦ ᑖᒃᑯᓄᖓ ᑲᑎᒪᔾᔪᑎᒃᓴᑦᑎᓐᓄᑦ 

ᓈᓴᐅᑎᖓᓄᑦ 14-ᒧᑦ ᐅᑎᓚᐅᕐᓗᑕ ᑕᕝᕙᖓᓪᓗ 

ᐱᒋᐊᕈᒪᓪᓗᓂ. ᐋᒃᑳᖅᑐᖃᖅᐸ? ᑐᓴᓐᖏᓐᓇᒪ. 

ᑲᑎᒪᔾᔪᑎᒃᓴᑦ ᓈᓴᐅᑎᖓ 14. ᑕᓯᐅᔭᕐᔪᐊᕐᒧᑦ 

ᒪᓕᒐᓕᐅᖅᑎ, ᒥᔅᑕ ᕋᒻᐴᑦ.  

 

ᐅᑎᕐᓂᖅ ᑲᑎᒪᔾᔪᑎᒃᓴᖅ 14−ᒧᑦ: ᖃᐅᔨᒃᑲᐃᓂᖅ 

ᐱᒋᐊᖅᑎᑕᒃᓴᓂᑦ 

 

ᐱᒋᐊᖅᑎᑕᖅ 010 - 5(2): ᑎᒃᑯᐊᖅᓯᓂᖅ 

ᓯᕗᓕᖅᑎᒥᒃ - ᖃᐅᔨᒃᑲᐃᒍᑦ (ᕋᒻᐴᑦ) 

 

ᐱᒋᐊᖅᑎᑕᖅ 011 - 5(2): ᑎᒃᑯᐊᖅᓯᓂᖅ 

ᖁᑦᑎᓐᓂᖅᐹᑦ ᑲᑎᒪᔨᖏᓐᓄᑦ - 

ᖃᐅᔨᒃᑲᐃᒍᑦ (ᕋᒻᐴᑦ) 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᒪᕐᕉᖕᓂᒃ 

ᖃᐅᔨᒃᑲᐃᔾᔪᑎᖃᖅᐳᖓ ᐱᒋᐊᖅᑎᒃᓴᓂᒃ ᐅᓪᓗᒥ. 

ᓯᕗᓪᓕᖅᐹᖅ, ᐅᖃᖅᑏ, ᖃᐅᔨᒃᑲᐃᕗᖓ 

ᓇᒡᒐᔾᔭᐅᒥ, ᔫᓂ 18, 2018, ᐆᒥᖓ 

ᓅᑦᑎᒋᐊᓛᕋᒪ: 

 

ᑕᐃᒪᐃᒻᒪᑦ ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᖓ 

ᒪᓕᒐᓕᐅᖅᑎᐅᔪᒧᑦ ᖃᒪᓂᑦᑐᐊᕐᒧᑦ, ᑖᓐᓇ 

ᒪᓕᒐᓕᐅᕐᕕᒃ ᐊᑐᓕᖁᔭᓕᐅᖁᓪᓗᒍ ᓄᓇᕗᑦ 

ᑲᒥᓯᓇᖓᓄᑦ, ᔫ ᓴᕕᑲᑖᖅ, ᒪᓕᒐᓕᐅᖅᑎᐅᔪᖅ 

ᐊᕐᕕᐊᑦ ᓂᒋᖓᓄᑦ, ᑎᒃᑯᐊᖅᑕᐅᖁᓪᓗᒍ 

ᓯᕗᓕᖅᑎᐅᓂᐊᓕᕐᓗᓂ ᓄᓇᕗᒥ. 

 

ᐅᖃᖅᑏ, ᓈᒻᒪᒃᓯᒃᐸᑦ ᐊᖏᖅᑕᐅᔪᒪᓂᐊᖅᐳᖓ 

ᐱᒋᐊᖅᑎᑕᕋ ᐱᓕᕆᐊᕆᔪᒪᓪᓗᒍ ᐅᓪᓗᒥ. 

 

ᐊᐃᑉᐸᖓ ᖃᐅᔨᒃᑲᐃᔾᔪᑎᒐ, ᐅᖃᖅᑏ, 

ᖃᐅᔨᒃᑲᐃᕗᖓ ᓇᒡᒐᔾᔭᐅᒥ, ᔫᓂ 18, 2018, 

ᐆᒥᖓ ᓅᑦᑎᒋᐊᓛᕋᒪ: 

 

ᑕᐃᒪᐃᒻᒪᑦ ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᖓ 

ᒪᓕᒐᓕᐅᖅᑎᐅᔪᒧᑦ ᖃᒪᓂᑦᑐᐊᕐᒧᑦ, ᑖᓐᓇ 

ᒪᓕᒐᓕᐅᕐᕕᒃ 

ᐊᑐᓕᖁᔭᓕᐅᖁᓪᓗᒍ ᔪᐊᔾ ᕼᐃᒃᔅ, ᒪᓕᒐᓕᐅᖅᑎ 

ᐃᖃᓗᐃᑦ-ᑕᓯᓗᖕᒧᑦ, ᑎᒃᑯᐊᖅᑕᐅᖁᓪᓗᒍ 

ᖁᑦᑎᖕᓂᖅᐹᑦ ᑲᑎᒪᔨᖏᓐᓄᑦ ᓄᓇᕗᒥ. 

 

ᐅᖃᖅᑏ, ᓈᒻᒪᒃᓯᒃᐸᑦ ᐊᖏᖅᑕᐅᔪᒪᓂᐊᖅᐳᖓ 

ᐱᒋᐊᖅᑎᑕᕋ ᐱᓕᕆᐊᕆᔪᒪᓪᓗᒍ ᐅᓪᓗᒥ. 

 

ᐅᖃᖅᑎ: ᑲᑎᒪᔾᔪᑎᒃᓴᑦᑎᓐᓄᑦ ᑲᔪᓯᓗᑕ. 

ᑲᑎᒪᔾᔪᑎᔅᓴᕗᑦ ᓇᐃᓴᐅᑎᖓ 15. (ᑐᓵᔨᑎᒍᑦ) 

ᖃᐅᔨᒃᑲᐃᓂᖅ ᓯᕗᓪᓕᖅᐹᒥᒃ  

ᐅᖃᓕᒫᖅᑕᐅᖁᓪᓗᒋᑦ ᒪᓕᒐᒃᓴᐃᑦ. 

(ᑐᓵᔨᑎᒎᕈᓐᓃᖅᑐᖅ) ᑲᔪᓯᓗᑕ. ᐱᖁᔨᕗᖔᕈᑎᑦ. 

ᑕᓯᐅᔭᕐᔪᐊᒧᑦ ᒪᓕᒐᓕᐅᖅᑎ, ᒥᔅᑕ ᕋᒻᐴᑦ. 

 

ᑲᑎᒪᔾᔪᑎᒃᓴᖅ 16: ᐱᒋᐊᖅᑎᑕᐃᑦ 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. 

ᐊᖏᖅᑕᐅᔪᒪᕗᖓ ᑖᓐᓇ ᐱᖁᔨᕗᖔᕈᑎᒐ ᐅᓪᓗᒥ 

ᑲᒪᒋᔪᒪᓪᓗᒍ. ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ ᑖᔅᓱᒥᖓ 

ᐱᖁᔨᕗᖔᕈᒻᒥᒃ ᐅᓪᓗᒥ ᐱᓕᕆᐊᖃᕈᒪᓪᓗᓂ 

ᐊᖏᖅᑕᐅᓇᓱᐊᕐᒪᑦ. ᐋᒡᒑᖅᑐᖃᖅᐸ? ᑐᓴᖏᓐᓇᒪ. 

ᒥᔅᑐ ᕋᒻᐴᑦ, ᑲᔪᓯᓚᐅᕆᑦ.  

 

ᐱᒋᐊᖅᑎᑕᖅ 010 - 5(2): ᑎᒃᑯᐊᖅᓯᓂᖅ 

ᓯᕗᓕᖅᑎᒥᒃ (ᕋᒻᐴᑦ)  

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. 

ᖁᔭᓐᓇᒦᒡᓗ ᒪᓕᒐᓕᐅᖅᑎᑦ.  

 

ᐅᖃᖅᑏ, ᐃᒪᐃᒻᒪᑦ ᐃᓚᖓ 60 ᑕᕝᕙᓂ 

ᒪᓕᒐᓕᐅᕐᕕᒃ ᐊᒻᒪᓗ ᖁᑦᑎᓐᓂᖅᐹᑦ ᑲᑎᒪᔨᖏᓐᓄᑦ 

ᒪᓕᒐᖅ ᐱᔪᓐᓇᖅᑎᑦᑎᖕᒪᑦ ᑖᓐᓇ ᓄᓇᕗᒻᒧᑦ 

ᓯᕗᓕᖅᑎ ᓂᕈᐊᖅᑕᐅᔭᕆᐊᖃᕐᓂᖓᓂᒃ 

ᒪᓕᒐᓕᐅᕐᕕᖕᒥ ᒪᓕᒐᓕᐅᖅᑎᐅᖃᑕᐅᔪᓂ ᐊᒻᒪ 

ᑎᒃᑯᐊᖅᑕᐅᓗᓂᓗ ᑲᒥᓯᓇᒧᑦ ᐊᑐᓕᖁᔭᐅᓂᖓ 

ᒪᓕᒡᓗᒍ ᒪᓕᒐᓕᐅᕐᕕᖕᒥᑦ; 

ᐊᒻᒪᓗ ᐃᒪᐃᒻᒪᑦ ᒪᓕᒐᓕᐅᕐᕕᒃ ᐊᑐᓕᖁᔨᓂᕐᒥᒃ 

ᐱᑐᐃᓐᓇᕆᐊᖃᓕᕐᒪᑕ ᑎᒃᑯᐊᖅᓯᓂᕐᒧᑦ; 

 

ᑕᐃᒪᐃᒻᒪᑦ ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᖓ 

ᒪᓕᒐᓕᐅᖅᑎᐅᔪᒧᑦ ᖃᒪᓂᑦᑐᐊᕐᒧᑦ, ᑖᓐᓇ 

ᒪᓕᒐᓕᐅᕐᕕᒃ ᐊᑐᓕᖁᔭᓕᐅᖅᐳᖅ ᓄᓇᕗᑦ 

ᑲᒥᓯᓇᖓᓄᑦ, ᔫ ᓴᕕᑲᑖᖅ, ᒪᓕᒐᓕᐅᖅᑎᐅᔪᖅ 

ᐊᕐᕕᐊᑦ ᓂᒋᖓᓄᑦ, ᑎᒃᑯᐊᖅᑕᐅᖁᓪᓗᒍ 

ᓯᕗᓕᖅᑎᐅᓂᐊᓕᕐᓗᓂ ᓄᓇᕗᒥ. 

 

ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑦ ᓈᒻᒪᖕᒪᑦ. 

ᐱᖁᔨᕗᖔᕈᒻᒧᑦ ᓈᒻᒪᒃᓴᖅᑐᑦ ᐃᓵᓚᐅᕐᓕᑦ. 

ᖁᔭᓐᓇᒦᒃ. ᓈᒻᒪᒃᓴᓐᖏᑦᑐᑦ. ᐱᖁᔨᕗᖔᕈᑦ 

ᑲᔪᓯᔪᖅ.  

 

ᐱᖁᔨᕗᖔᕈᑎᑦ. ᑕᓯᐅᔭᕐᔪᐊᒧᑦ ᒪᓕᒐᓕᐅᖅᑎ, ᒥᔅᑕ 

ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᖏᖅᑕᐅᔪᒪᕗᖓ ᑖᓐᓇ ᐱᖁᔨᕗᖔᕈᑎᒐ ᐅᓪᓗᒥ 

ᑲᒪᒋᔪᒪᓪᓗᒍ. ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ 

ᐊᖏᖅᑕᐅᓇᓱᐊᕐᒪᑦ ᑖᓐᓇ ᐱᖁᔨᕗᖔᕈᑎᒋᔪᒪᔭᓂ 

ᐅᓪᓗᒥ ᐱᓕᕆᐊᕆᔪᓐᓇᕈᒪᓪᓗᓂᐅᒃ. 

ᐋᒡᒑᖅᑐᖃᖅᐸ? ᑐᓴᓐᖏᓐᓇᒪ. ᑲᔪᓯᓚᐅᕆᑦ, ᒥᔅᑐ 

ᕋᒻᐴᑦ.  

 

ᐱᒋᐊᖅᑎᑕᖅ 011 - 5(2): ᑎᒃᑯᐊᖅᓯᓂᖅ 

ᖁᑦᑎᓐᓂᖅᐹᑦ ᑲᑎᒪᔨᖏᓐᓄᑦ (ᕋᒻᐴᑦ)  

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᒃ, ᓯᓚᑦᑐᖅᓴᕐᕕᒃ. . . 

ᒪᓕᒐᓕᐅᖅᑎᐅᖃᑎᒃᑲ. ᐅᓪᓗᑯᑖᕌᓘᓕᕐᒪᑦ. 

 

>>ᐃᓪᓚᖅᑐᑦ 

 

ᐅᖃᖅᑏ, ᐃᒪᐃᒻᒪᑦ ᓈᓴᐅᑎᓕᒃ 60-ᒥᑦ 

ᒪᓕᒐᓕᐅᕐᕕᐅᑉ ᐊᒻᒪᓗ ᖁᑦᑎᓪᓕᖅᐹᑦ ᑲᑎᒪᔨᖏᑕ 

ᒪᓕᒐᖓ 

ᓇᓗᓇᐃᖅᓯᓯᒪᒻᒪᑦ ᑖᒃᑯᐊ ᓯᕗᓕᖅᑎᖏᑕ 

ᑲᑎᒪᔨᖏᑦ ᓄᓇᕗᒥ ᑲᑎᒪᔨᖃᕆᐊᖃᕐᒪᑕ 

ᑲᑎᒪᔨᓂᒃ ᑎᒃᑯᐊᖅᑕᐅᓯᒪᔪᓂᒃ ᑲᒥᓯᓇᒧᑦ ᒪᓕᑦᑐᓂ 

ᐊᑐᓕᖁᔭᓕᐊᒥᓂᕐᓂᒃ ᒪᓕᒐᓕᐅᕐᕕᖕᒥ; 

 

ᐊᒻᒪᓗ ᐃᒪᐃᒻᒪᑦ ᑖᓐᓇ ᒪᓕᒐᓕᐅᕐᕕᒃ 

ᐊᑐᐃᓐᓇᐅᓕᕐᒪᑦ ᐊᑐᓕᖁᔭᓕᐅᕐᓂᕐᒧᑦ 

ᑎᒃᑯᐊᖅᑕᐅᖁᔭᒥᓂᖅ; 

 

ᒫᓐᓇ ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᖓ 

ᒪᓕᒐᓕᐅᖅᑎᐅᔪᒧᑦ ᖃᒪᓂᑦᑐᐊᕐᒧᑦ, ᑖᓐᓇ  

ᒪᓕᒐᓕᐅᕐᕕᒃ ᐊᑐᓕᖁᔭᓕᐅᖁᓪᓗᒍ ᓄᓇᕗᑦ 

ᑲᒥᓯᓇᖓᓄᑦ ᑖᓐᓇ ᔪᐊᔾ ᕼᐃᒃᔅ, 

ᒪᓕᒐᓕᐅᖅᑎᐅᔪᖅ ᐃᖃᓗᐃᑦ-ᑕᓯᓗᖕᒧᑦ, 

ᑎᒃᑯᐊᖅᑕᐅᖁᓪᓗᒍ ᖁᑦᑎᖕᓂᖅᐹᑦ ᑲᑎᒪᔨᖏᓐᓄᑦ 

ᓄᓇᕗᒥ. 

 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑦ ᓈᒻᒪᖕᒪᑦ. 

ᐱᖁᔨᕗᖔᕈᒻᒧᑦ ᓈᒻᒪᒃᓴᖅᑐᑦ ᐃᓵᓚᐅᕐᓕᑦ. 

ᖁᔭᓐᓇᒦᒃ. ᓈᒻᒪᒃᓴᓐᖏᑦᑐᑦ. ᐱᖁᔨᕗᖔᕈᑦ 

ᑲᔪᓯᔪᖅ. ᖁᔭᓐᓇᒦᒃ. 

 

ᐱᖁᔨᕗᖔᕈᑎᑦ. ᑲᔪᓯᓗᑕ. ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓂᖏᑦ ᐱᖁᔭᒃᓴᑦ. ᑲᔪᓯᓗᑕ. ᑐᒡᓕᐊᓂ 

ᐅᖃᓕᒫᖅᑕᐅᓂᖏᑦ ᐱᖁᔭᒃᓴᑦ. ᑲᑎᒪᑐᐃᓐᓇᕐᓂᖅ 

ᐃᓱᒪᒃᓴᖅᓯᐅᕈᑎᖃᕐᓗᑎᒃ ᐱᖁᔭᒃᓴᓂᒃ 

ᐊᓯᖏᓐᓂᒡᓗ. ᑲᑎᒪᑐᐃᓐᓇᓚᐅᖅᑎᓪᓗᒋᑦ 

ᐅᓂᑳᓕᐊᑦ. ᐱᖓᔪᖓᓐᓂᒃ ᐅᖃᓕᒫᖅᑕᐅᓂᖏᑦ 

ᐱᖁᔭᒃᓴᑦ. ᒪᓕᒐᓕᐅᖅᑎ ᐊᐃᕕᓕᖕᒧᑦ, ᒥᔅᑐ 

ᓇᑦᓯᖅ.  

 

ᓇᑦᓯᖅ: ᖁᔭᓐᓇᒦᒃ, ᐅᖃᖅᑎ. ᑕᕝᕗᖓ 

ᑲᑎᒪᔾᔪᑎᓄᑦ ᑕᓪᓕᒪᖓᓐᓄᑦ ᐅᑎᑲᐃᓐᓇᕈᒪᕗᖓ 

ᐊᖏᖅᑕᐅᓐᓂᕈᒪ. ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ 

ᐊᖏᖅᑕᐅᓇᓱᐊᕐᒪᑦ ᑕᕝᕗᖓ ᑲᑎᒪᔾᔪᑎᒃᓴᓄᑦ 

ᓈᓴᐅᑎᖓᓄᑦ 5. ᐅᑎᑲᐃᓐᓇᕈᒪᓪᓗᓂ. 

ᐋᒃᑳᖅᑐᖃᖅᐸ? ᑐᓴᖏᓐᓇᒪ. ᒫᓐᓇ ᑲᑎᒪᔾᔪᑎᒃᓴᖓ 

ᓈᓴᐅᑎᖓ 5, ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. 

ᒥᔅᑐ ᓇᑦᓯᖅ. 

ᐅᑎᕐᓂᖅ ᑲᑎᒪᔾᔪᑎᒃᓴᖅ 5-ᒧᑦ: ᐃᓕᑕᖅᓯᓂᖅ 

ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᓇᑦᓯᖅ: ᖁᔭᓐᓇᒦᒃ, ᐅᖃᖅᑎ. ᐊᒻᒪ ᖁᔭᓐᓇᒦᒃ 

ᐊᖏᖅᑕᐅᕋᑖᕋᒪ. ᐅᖃᖅᑎ, ᑖᓐᓇ 

ᑕᕝᕗᖓᕆᐅᑦᑎᐊᖅᖢᓂᓗ ᑭᒡᒐᖅᑐᖅᑕᑯᓗᒐ, ᐱᓐ 

ᐃᐊᓪ. ᓴᓪᓕᕐᒥᐅᑎᑎᒍᑦ ᐃᑦᑐᑲᓪᓚᐅᓂᕋᖃᑦᑕᖅᑕᕗᑦ 

ᐃᓚᓐᓇᕆᓪᓚᕆᒃᓱᑎᒍᑦ. ᐸᓂᑯᓗᐊᖏᓐᓇ 

ᓇᔭᓐᖑᐊᓐᖑᖅᑐᑯᓘᕋᑖᖅᑲᐅᖕᒪᑦ ᑕᐃᓐᓇ ᐅᓪᓛᖅ 

ᐅᖃᐅᓯᕆᖅᑲᐅᔭᕋ ᓴᕆᒪᒋᕕᒡᔪᐊᕐᓂᕋᖅᓱᑎᒍ. ᑖᓐᓇ 

ᐊᔪᖏᓪᓚᕆᒃᑐᑯᓘᓚᐅᖅᓯᒪᖕᒪᑦ ᓱᕈᓯᑯᓘᓪᓗᓂ 7-

ᓂᒃ ᐅᑭᐅᖅᑲᖅᓱᓂ ᐊᑖᑕᒋᓚᐅᖅᑕᓂ 

ᐃᖃᓪᓕᐊᖃᑎᒋᓯᒪᓪᓗᓂᐅᒃ ᐃᒫᓚᐅᖅᓯᒪᖕᒪᑦ 

ᐊᑖᑕᖓ ᐊᔪᓕᖅᖢᓂ. ᑖᓐᓇ ᐊᑖᑕᓂ ᑕᕝᕙᓐᖓᑦ 

ᐃᒫᖅᓯᒪᑎᓪᓗᒍ ᖃᑭᑎᓐᓂᓚᐅᖅᓯᒪᖕᒪᒍ. ᐊᑖᑕᓂ 

ᐊᓐᓇᓚᐅᖅᓯᒪᔮ 7-ᓂᒃ ᐊᕐᕌᒍᓕᑯᓘᓪᓗᓂ. ᐅᓐᓄᒃ, 

ᐅᖃᖅᑎ, ᑐᓐᖓᓱᖁᒻᒪᕆᒃᐸᕋ ᐱᖃᓐᓈᑯᓗᒐ ᐱᓐ 

ᐃᐊᓪ ᐃᑦᑐᑲᓪᓚᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ, ᒥᔅᑐ ᐃᐊᓪ. ᑲᑎᒪᕕᖕᒧᑦ 

ᑐᓐᖓᓱᒋᑦ. ᐳᓛᕆᐊᖅᓯᒪᔪᓂᒃ ᐃᓕᑕᖅᓯᓂᖅ. 

ᑲᖏᖅᖠᓂᐅᑉ ᐅᐊᖕᓇᖓᓄᑦ ᐃᒡᓗᓕᒑᕐᔪᖕᒧᑦ 

ᒪᓕᒐᓕᐅᖅᑎ, ᒥᔅᓯᔅ ᑕᐅᑐᓐᖏ. 

 

ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑎᑦᓯᔨ. ᑕᐃᒪᑦᑕᐅᖅ 

ᐅᖃᓚᐅᐱᓪᓚᕈᒪᓪᓗᖓ ᑖᓐᓇ 

ᐃᑦᑐᑲᓪᓚᐅᓂᕋᖅᑕᕗᑦ ᓴᓪᓕᕐᒥ ᐊᑖᑕᐃᕋᒥ, 

ᐊᓈᓇᖓᑕ, ᐊᕐᓇᖃᑎᑯᓗᖕᒪ ᕗᕌᓂᑲ ᐃᐊᓪ 

ᐅᓐᓂᖅᓯᐅᖃᑦᑕᖅᓯᒪᖕᒪ. 

 

ᐊᑖᑕᐃᕋᒥ ᑕᐃᒪᓐᖓᓂᑦ ᐊᓈᓇᒥᓂᒃ ᒥᐊᓂᖅᓯᔪᖅ, 

ᐱᔨᑦᓯᖅᑐᖅ, ᖃᑕᓐᖑᑎᓕᒫᒥᓄᑦ ᓯᕗᓕᖅᑎᐅᔪᖅ 

ᐊᑖᑕᖃᕈᓐᓃᕋᒥ. ᖁᔭᓐᓇᒦᒃ, ᐃᑦᑐᑲᓪᓚᒃ ᐱᓐ 

ᐃᑦᑐᑲᓪᓚᒃ ᐃᐊᓪ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᑐᓐᖓᓱᒋᑦᓯ, ᑐᓐᖓᓱᒋᑦ. 

ᑲᑎᒪᔾᔪᑎᒃᓴᓄᑦ ᐅᑎᕐᓗᑕ. ᐱᖓᔪᖓᓐᓂᒃ 

ᐅᖃᓕᒫᖅᑕᐅᓂᖏᑦ ᐱᖁᔭᒃᓴᑦ. ᑲᑎᒪᔾᔪᑎᒃᓴᑦ. 

ᑎᑎᕋᖅᑏ. 

 

 

 

 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ  

 

ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑲᑎᒪᔾᔪᑎᒃᓴᑦ ᐅᑐᐱᕆ 23-ᒧᑦ: 

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᓄᑦ 

12. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ 

ᒪᓕᒐᒃᓴᓂᑦ ᐊᓯᖏᓐᓂᓪᓗ ᐅᓂᒃᑳᖏᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

>>ᐃᓪᓚᖅᑐᑦ 

 

ᐅᖃᖅᑎ: ᖁᔭᓐᓇᒦᒃ, ᑎᑎᕋᖅᑏ. ᖃᐅᔨᒪᔪᖓ  

ᑕᖃᔪᒍᑦ ᐊᑯᓂᐊᓗᒃ ᑲᑎᒪᒐᑦᑕ, ᑭᓯᐊᓂ 

ᐱᔭᕇᑦᑎᐊᕋᔭᓐᖏᓐᓇᑦᑕ ᐅᕙᖓᓗ 

ᐅᖃᖅᑎᐅᓪᓗᖓ ᖁᔭᓐᓇᒦᓐᖏᒃᑯᒪ ᐅᕙᓂ 

ᐱᓕᕆᔨᐅᖃᑦᑕᖅᑐᓂᒃ. ᐅᑯᐊ ᐊᔾᔨᒌᓐᖏᑦᑐᑦ 

ᖁᔭᓐᓇᒦᑲᐃᓐᓇᕐᓂᐊᕋᒃᑭᑦ ᐃᓕᔅᓯᓐᓂ 

ᑭᒡᒐᖅᑐᕐᓗᖓ. ᑕᐃᔭᕇᕈᒃᑭᑦ 

ᐸᑦᑕᐅᑎᒋᑦᑎᐊᕐᓂᐊᕋᑦᑎᒍ.  

 

ᐅᓇ ᑲᑎᒪᓂᖅ ᑲᔪᓯᒡᒐᕋᔭᕐᒪᑦ ᐃᑲᔪᖅᑕᐅᓐᖏᒃᑯᑦᑕ 

ᐅᓄᖅᑐᒻᒪᕆᐊᓗᖕᓄᑦ. ᐱᓗᐊᖅᑐᒥᒃ 

ᖁᔭᓐᓇᒦᕈᒪᔪᖓ ᐅᑯᐊ ᒪᓕᒐᓕᐅᕐᕕᐅᑉ 

ᑎᑎᕋᕐᕕᖓᑕ ᐃᖅᑲᓇᐃᔭᖅᑎᖏᑦ. ᒥᔅᑕ ᑯᐊᒃ, 

ᓯᑏᕙᓐ, ᐊᒻᒪᓗ ᐳᕆᓐᑕ. ᑖᒃᑯᐊ 

ᐱᓕᕆᔪᒻᒪᕆᐊᓘᓯᒪᖕᒪᑕ ᐊᒻᒪᓗ 

ᐱᒃᑯᒋᓗᐊᓐᖑᐊᖅᖢᒍ ᐳᕆᓐᑕ. 

ᐃᖅᑲᓇᐃᔭᓕᕋᑖᑦᑎᐊᖅᑑᒐᓗᐊᖅ 

ᐃᖅᑲᓇᐃᔭᖅᓯᒪᔪᑐᖄᓗᒃᑎᑐᑦ ᐊᔪᓐᖏᑎᒋᕋᑖᕐᒪᑦ 

ᐸᕐᓇᐃᔨᐅᖃᑕᐅᓪᓗᓂ.  

 

ᐊᒻᒪᓗ ᑕᐃᒃᑯᐊ ᑕᑯᒃᓴᐅᓐᖏᑦᑑᒐᓗᐊᑦ ᐅᕙᑦᑎᓐᓂᒃ 

ᑕᑯᒃᓴᐅᑎᑦᑏᓐᓇᖅᑐᑦ ᑕᓚᕖᓴᒃᑯᑦ 

ᐊᐅᓚᑦᑎᔨᐅᖃᑦᑕᖅᑐᑦ ᖁᓛᓃᑦᑐᓪᓗ ᑕᑉᐹᓂ, 

ᐊᕙᓂᓗ ᑐᓄᐊᓃᑦᑐᑦ. ᐊᑎᖏᑦ ᑕᐃᓐᖏᑕᕋᓗᐊᒃᑲ. 

ᖁᔭᓐᓇᒦᑦᑕᐅᖅ ᓄᓇᕗᒻᒥᐅᓂᒃ 

ᐃᓚᐅᑎᑦᑎᖃᑦᑕᕋᔅᓯ.  

 

ᐊᒻᒪᑦᑕᐅᖅ ᑐᓵᔨᕗᑦ ᑖᒃᑯᐊ ᐅᖃᓪᓚᖃᑦᑕᕋᓗᐊᕋᑦᑕ 

ᑕᖃᖃᑦᑕᖅᖢᑕᓗ ᐅᕙᑦᑎᓐᓂᑦ 

ᐅᖃᓪᓚᖕᓂᖅᓴᐅᖏᓐᓇᕐᒪᑎᒃ ᑕᐃᒪᓐᖓᓕᒫᖅ 

ᐊᑎᖏᑦ ᑕᐃᔪᒪᔭᒃᑲ. ᐃᓄᐃᓐᓇᖅᑐᑦ 

ᑐᓵᔨᒋᖃᑦᑕᖅᑕᕗᑦ ᔭᐃᒥᓯ, ᐋᓚᓐ, ᐊᒻᒪᓗ ᒍᐃᓐ, 

ᐊᒻᒪᑦᑕᐅᖅ ᐃᓄᒃᑎᑐᑦ ᐅᖃᖅᑎᕗᑦ ᒥᐊᓕ, 

ᐸᓚᓐᑏᓇ, ᐱᓕᑉ, ᐊᒻᒪ ᐋᓐᑐᕉ.  

 

ᐊᒻᒪᑦᑕᐅᖅ ᐊᓯᖏᑦ ᑕᐃᒃᑯᐊ ᐃᖅᑲᓇᐃᔭᖅᑎᕗᑦ 

ᐅᕙᓃᖏᓐᓇᓐᖏᑦᑑᒐᓗᐊᑦ ᐊᒻᒪᓗ  

ᒪᓕᒐᓕᐅᖅᑎᓂᑦ ᐃᑲᔪᖅᑎᒋᔭᐅᓗᐊᓐᖑᐊᖃᑦᑕᖅᑐᑦ 

ᐱᓗᐊᖅᑐᒥᒡᓗ ᐋᓕᒃᔅ ᐹᓪᑐᐃᓐ 

ᐃᑲᔪᖅᑎᓪᓚᕆᐊᓘᖃᑦᑕᕐᒪᑦ ᒪᓕᒐᓕᐅᑎᓕᒫᓄᑦ 

ᐊᒻᒪᓗ ᐃᖅᑲᓇᐃᔭᖃᑎᒋᔭᖏᑦ ᓯᕚᓐ ᐊᒻᒪᓗ 

ᐊᓯᖏᑦᑕᐅᖅ.  

 

ᑕᐃᒪᑐᖅ ᒪᓕᒐᓕᐅᖅᑎᐅᖃᑎᒃᑲ ᐊᐅᔭᖅ 

ᖃᓄᐃᓐᖏᑦᑎᐊᕐᓗᑕ ᐊᐅᔭᖃᕐᓂᐊᖅᐳᒍᑦ, 

ᐃᓚᑦᑎᓐᓃᓪᓗᑕ ᖁᕕᐊᒋᔭᑦᑎᓐᓂᒃ ᐊᑐᑲᐃᓐᓇᕐᓗᑕ. 

ᐊᒻᒪᑦᑕᐅᖅ ᑕᐃᒃᑯᐊ ᑎᓕᔭᐅᔪᑦ ᐅᓪᓗᒥ 

ᑎᓕᔭᐅᖅᑲᐅᔪᑦ ᐱᒃᑯᒋᕙᑦᑎᒋᑦ ᓄᓇᕗᒻᒥᐅᓂᓪᓗ 

ᓂᕆᐅᒋᔭᐅᕗᒍᑦ ᑕᒪᑦᑕ ᑲᔪᓯᑦᑎᐊᕐᓂᐊᕋᑦᑕ.  

 

ᐊᐅᔭᕐᓗ ᓂᕿᒃᓴᖅ ᐱᑕᖃᕐᓂᖅᓴᐅᓂᐊᕐᒥᖕᒪᑦ 

ᓂᕐᔪᑎᑦ ᐊᔪᕐᓇᓐᖏᓐᓂᖅᓴᐅᖅᑰᔨᖕᒪᑕ ᐊᐅᔭᒃᑯᑦ 

ᐊᔾᔨᒌᓐᖏᓐᓂᖅᓴᐃᑦ. ᑕᐃᒪᑐᖅ ᓄᓇᕗᒻᒥᐅᑎᒍᑦ  

ᐊᖑᓇᓱᖃᑦᑕᖅᑐᑎᒍᓪᓗ ᐊᖑᓇᓱᖃᑦᑕᖅᑐᓪᓗ 

ᐃᖅᑲᐅᒪᖃᑦᑕᕐᓂᐊᖅᐳᒍᑦ ᐃᓐᓇᐃᑦ 

ᑲᔾᔮᕆᒐᔭᖅᑕᖏᓐᓂᒃ ᒪᒪᕆᒐᔭᖅᑕᖏᓐᓂᒡᓗ 

ᐸᔪᐊᕐᔪᑉᐸᒡᓗᑎᒍ. ᐃᓐᓇᖁᑎᕗᑦ 

ᐱᒻᒪᕆᐅᑏᓐᓇᕐᓂᐊᕋᑦᑎᒍ ᓄᓇᕗᒻᒥ.  

 

ᐊᐅᔭᖃᑦᑎᐊᕐᓂᐊᖅᐳᒍᑦᑐᖅ ᖃᓄᐃᓐᖏᑦᑎᐊᕐᓗᑕ 

ᐅᑎᕈᒫᕐᒥᒐᑦᑕ. ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᓇ ᑲᑎᒪᓂᕗᑦ ᓄᖅᑲᖅᑐᖅ, ᑲᑎᒪᓛᕐᒥᔪᒍᑦ 

ᐊᐃᑉᐹᓂᒃ, ᐅᑐᐱᕆ 23, ᐅᓄᓴᒃᑯᑦ 1:30. 

 

ᐃᖅᓱᖅᑏ. 

 

>>ᑲᑎᒪᓂᖅ ᓄᖅᑲᖅᑐᑦ 20:14-ᒥ



 

 

ᑎᑎᕋᖅᓯᒪᔪᑦ ᑐᑭᓯᒋᐊᕈᑏᑦ - ᔫᓂ 14, 2018



 

 



 

 



 

 

 


